
FA'ATOMUĀGA 

 O le to'atele o i tatou e i ai le fa'anaunauga mo se mea e 

sili atu i lo le mea o lo'o iā i tatou.  O le Atua le Tamā lava na Ia 

tu'uina i totonu iā i tatou lenei fa'anaunauga mai le amataga, ina 

ia lē fa'amalieina i tatou i le maua o mea faigofie ma e lē tumau; 

a e ia taumafai pea ia maua mea e sili ona 'ato'atoa ma le 

maualuga. 

 O lo'o taumafai fo'i Satani e fa'aui sesē mo'omo'oga o le 

loto o le tagata.  Na te tosina le tagata ia fa'amalieina o ia i mea 

fa'afiafia, o le 'oa, o tu'inanau lē pulea, ma le malosi o le tagata 

lava ia.  O nei mea e i'u ai le tagata i le fa'anoanoa, i se olaga e 

gaogao ma le mafaufau e lē mautū.   

 Sa fuafua le Atua e ta'ita'iina o tatou olaga i Lē e mafai 

ona fa'amalieina i tatou.  E finagalo o Ia ia tatou maua Iesu 

Keriso Lona Ālo, Lē e soifua e fa'avavau, auā e na o Ia e mafai 

ona fa'atumuina lenei fa'anaunauga mo lo tatou manuia. 

 E tele tusi ua tusia i le soifuāga o Keriso.  E tele o lo'o 

fa'amatala i lona āu'ili'ili le fa'asologa o mea tāua ma le lelei i 

Lona tupu a'e, fa'apea ma itū 'ese'ese o Lana galuega.  A e 

peita'i e i ai lava le isi itū o lenei tala e le'i fa'amatalaina. 

 O le pogai o lenei tusi ia tu'u mai ai le ata o Iesu Keriso o 

Ia o le To'atasi e mafai ona fa'amalieina fa'anaunauga uma o le 

tagata.  E lē o tu'uina mai e fesiligia pe fa'aopoopo i matā'upu o 

lo'o i Tusi o Evagalia; o lona autū o le tu'u maia lea o le alofa o le 

Atua fa'apei ona fa'aalia mai i Lona Ālo, o le matagofie o le 

soifuāga o Keriso, ma e mafai ona tofusia ai i tatou uma.  O le 

perofeta o Hakai na ta'uina o Ia, "O le Fa'anaunauga o Nu'u 

uma" (Hakai 2:7), ma e mafai ona tatou fa'asuafaina o Ia, "O le 

Fa'anaunauga o Tupulaga uma." 

 O le matagofie o le lelei o Lana amio na tosina atu ai so'o 

e to'asefulu ma le to'alua iā te Ia.  E ala i Lona fa'atasi ai, o le 

pa'i atu o Lona tigāalofa, ma Lona lagona o mana'oga ma 

mafatiāga na tosina mai ai so'o uma na feso'ota'i ma mulimuli iā 

te Ia.  O a latou amio na suia mai le fa'alelalolagi i le fa'alelagi, 

mai le manatu fa'apito i uiga e fia fa'ataulaga ofo mo le lelei o isi, 

mai le loto vāapiapi ma le fa'ailoga tagata i le atamai lautele ma 

le loto gaua'i ona o le alofa i so'o se tasi e lē fa'atua'oia.  O lenei 

tusi e fa'ailoa atu ai le Fa'aola ina ia fesoasoani iā te 'oe i le lua 

feso'ota'iga i aso ta'itasi.  O le fa'amoemoega ia maua e 'oe, 

fa'apei o so'o anamua, Iesu lē Ōna le malosi uma lava, o Lē e 

lavea'i i "le mea e aupito silisili," ma e liua i Lona lava fa'atusa i 

latou uma e ō mai i le Atua e ala mai iā te Ia.  E  ui i lea e lē 

mafai lava ona tatou fa'ailoaina atu Lona soifuāga i lona 

'ato'atoa! 

 O lē sa tusia lenei tusi na taumafai e tu'u mai mo i tatou 

se va'aiga fou mai le soifuāga o Keriso o lo'o i Lana Afioga Pa'ia.  

O Iesu Keriso e fa'aalia mai o le "Ato'atoa o le Aigā Atua, o le 

Fa'aola o tagata agasala, o "le Lā o le Amiotonu," o le 

Fa'amālōlō o ma'i uma, o le Faitaulaga Sili alofa, o le Uō i taimi 

uma, o le Āloali'i o le Aiga o Tavita, o le Talitā o Ōna tagata, o le 

Tupu o le a afio mai, o le Tamā e fa'avavau, o le Fa'ai'uga o 

fa'anaunauga ma fa'amoemoega o tupulaga uma. 

 O lenei tusi e tu'uina atu i le lalolagi ma le talosaga i le 

Atua ina ia aumai e le Agaga Pa'ia se malamalamaga mo i latou 

uma o lo'o i ai fa'amoemoega ma fa'anaunauga e lē o 

fa'amalieina; ia fa'aalia le malamalama ola i nei afioga; "ia iloa 

ai o Ia ma le mana o Lona toe tū, ma le mafutaga i Ōna 

mafatiāga;" ma i le fa'ai'uga e o'o lava i le gata'aga o le a tofusia 

i le "'ato'atoāga o le 'oli'olisaga" ma manuia e fa'avavau, e i latou 

e maua iā te Ia mea uma latou te mana'omia, o Ia o le "Leoleo 

Mamoe lelei."  

      Elena Uaita 

MO LE FAITAU TUSI 

 O lenei lomiga muamua o le tusi ua fa'a-Samoaina, "O le 

Fa'anaunauga o Tupulaga," ua tu'uina atu ina ia e maua ai se loto 

naunau e su'esu'eina ma le fa'amaoni matā'upu e fa'atatau i ai 

lenei tusi.  O le tausaga e 1898 na mua'i tusia ai ma lolomiina 

lenei tusi i le gagana fa'a-Peretania e le tama'ita'i Kerisiano 

lauiloa o Misi Elena Uaita, ina ia fa'alauteleina ai le 

malamalama o ē o lo'o fia iloa itū 'ese'ese o le galuega a Keriso, a 

e maise Ōna uiga, e lē gata o Ia o le Atua, peita'i na 'avea fo'i o Ia 

o se tagata.  O ia mea uma sa afāina ai la'asaga uma o Lona 

soifuāga, o feso'ota'iga i le vā o Ia ma ta'ita'i o Iutaia fa'apea ma 

Roma 'atoa ma le lautele o tagata, a e sili le tāua o le La vā ma 

Lona Tamā i le lagi. 

 I tausaga fa'ai'u o le 1970 sa amata ai ona galue le ali'i 

faife'au o Tini Inu Lam Yuen e fa'aliliuina lenei tusi i le gagana 

Samoa.  Mulimuli ane, sa maua le fesoasoani mai iā Oliva 

Safotu, Florence Voigt, Fatuana Autele, Man-Ha AhSam, ma 

Abbie Watt ina ia fa'aumaina ona fa'aliliu i lona 'ato'atoa lenei 

galuega tāua. E fia avatu le fa'amalō ma le fa'afetai tele i nei 

au'auna loto galulue. 

 Ina ia 'ausia se tapula'a maualuga ma le tonu auā le 

tu'ufa'atasia o matā'upu e 87 o lenei tusi tāua, e talitonu o le 

ta'ita'iga a le Agaga o le Atua na fa'atutū mai ai ni fesoasoani 

agava'a e faitauina, fa'atonu ma faufautua ina ua mae'a le 

galuega o le fa'aliliuina. Ma le fa'aaloalo tele, e avatu fo'i le 

fa'afetai i a i latou sa faitau ma tu'u manatu mai fa'atatau i le 

gagana ma le gasologa o fa'amatalaga i matā'upu o le fa'aliliuga. 

O i latou nei e aofia ai Alvina Perelini, Ulua'iaso Tuaumu, 

Leigaga Fausia, Toemā 'Asa'asa ma Harold Voigt. E lē gata i lea, 

e fia fa'afetai i le talavou tusiata o Clayton Tini Lam Yuen mo 

lana fesoasoani ma R. Michelle Watt i le fa'atulagaina o vaega 

uma atoa ma le fa'ava'a o le tusi. O se fa'amalō fa'apitoa e avatu i 

le Susuga a Uili Solofa mo ana fautua tāua a e maise lona agaga 

fesoasoani ina ia mae'a lelei lenei galuega.    

 Afai o lou fa'amoemoe e 'avea 'upu o lenei tusi o se 

fa'amalosi'aga e tosina ai lou loto e su'esu'e atili i le Afioga a le 

Atua ma e maua ai se fa'amanuiāga ona o le soifuāga o Lē e 

fa'atatau i ai nei matā'upu, ona talitonu lea ua fa'ataunu'uina le 

autū o lenei galuega - tatou te mana'omia i taimi uma le 

"Fa'anaunauga o Tupulaga" - o Iesu Keriso lo tatou Fa'aola. 

 

      Fa'atonu 

E FA'ATATAU I LE TUSITALA 

 O Misi Elena Uaita (1827 - 1915) o se tusitala o tusi e sili atu 

i le 55 le aofa'i, ma ua fa'aliliuina le tele o nei galuega i gagana 'ese'ese 

e siliga atu i le selau.  E talitonu le to'atele o lenei tama'ita'i o se 'ave 

fe'au  fa'amaoni na ta'ita'iina e le Agaga o le Atua ia fa'amauina ma 

fa'ailoa atu fe'au tāua i le fanau a tagata mo le taimi nei. 

 O le tele o āna valo'aga fa'atatau i mea o lo'o tutupu i le 

lalolagi atoa ma le tulaga ua i ai nei le tagata ua uma ona 

fa'ataunu'uina.  O lona tomai ma le malamalama i matā'upu 

fa'ale-soifua malōlōina, o le tausiga o le tino (le malumalu ), ma mea 

tau i mea'ai o lo'o fa'amaonia pea le tāua e su'esu'ega fa'asaenisi.  O 

āna 'upu tusia ua si'itia ai i luga mafaufauga o le to'atele ma fesoasoani 

e aumaia le 'upu moni a Keriso i miliona o agaga i itū uma o le lalolagi. 

O SE VA'AIGA 

Matā'upu 1 

"UA IĀ I TATOU LE ATUA" 

 "E fa'aigoa fo'i iā te Ia o Emanuelu,...Ua iā te i tatou le Atua" 

(Mata. 1:23).   

 le malamalama e iloa lelei ai le mamalu o le Atua," e va'aia lea "i 

fofoga o Iesu Keriso."  E mai le amataga, o le Ali'i o Iesu Keriso 

sa tasi ma le Tamā; o Ia "o le fa'atusa o le Atua," o le fa'atusa o Lona silisili 'ese 

ma le mamalu, "e fa'ailoa atu ai Lona matagofie."  O le fa'aalitinoina o lenei 

mamalu na afio mai ai o Ia i lo tatou lalolagi.  I lenei lalolagi pogisā i le 

agasala, na afio mai o Ia e fa'aali le malamalama o le alofa o le Atua,- o Ia "o le 

Atua ua iā te i tatou."  O lea na valo'ia mai ai e uiga iā te Ia, "E fa'aigoa fo'i iā te 

Ia o Emanuelu." 

 E ala i Lona afio mai e mau fa'atasi ma i tatou, sa fa'ailoa atu e Iesu le 

Atua i tagata ma agelu.  O Ia o le Afioga a le Atua,- o le finagalo o le Atua ua 

fa'aleoina.  I Lana tatalo mo Ōna so'o na fa'apea atu ai, "Ua ‘Ou fa'ailoa atu 

Lou Suafa iā te i latou..." (Ioa. 17:26a),- "o le Atua alofa mutimutivale ma 

le alofa fua, e telegese Lona to'asā, a e tele le alofa ma le fa'amaoni" (Eso. 

34:6),- "ina ia i totonu iā te i latou le alofa ua E alofa mai ai iā te A'u, o 

A'u fo'i i totonu iā te i latou" (Ioa. 17:26b).  E lē na o Lana fanau i lenei 

lalolagi na tu'uina mai i ai lenei fa'aaliga.  O lo tatou lalolagi itiiti o le tusi 

a’oga lea mo lalolagi uma na faia o i le vānimonimo.  O le fuafuāga ofoofogia o 

le alofa tunoa, le mea lilo o le alofa e togiolaina ai, o le autū lea "e naunau 

agelu e fia va'ava'ai i ai," ma o lea le latou su'esu'ega mo augā tupulaga e leai 

sona gata'aga.  O ē ua togiolaina, ma i latou e le'i pa'ū'ū, o le a maua i le 

satauro o Keriso lo latou malamalama'aga ma lo latou vi'iga.  O le a va'aia i le 

mamalu e susulu mai i fofoga o Iesu, o le mamalu lea o le taulaga ōfo o le 

alofa.  I le malamalama mai Kalevario, o le a va'aia ai o le tulafono o le alofa e 

lē fa'apito, o le tulafono lea o le ola mo le lalolagi ma le lagi; o le alofa "e lē 

sa'ilia e ia āna lava mea" (I Kori. 13:5), e puna mai .i le finagalo o le Atua; a e o le 

To'atasi e agamalū ma loto maulalo, e fa'aalitino mai ai uiga o Ia "o Lē afio i le 

malamalama e lē masao i ai se tasi" (I Timo. 6:16). 

 I le amataga, sa fa'aalia mai ai le Atua i totonu o galuega uma o le 

foafoāga.  O Keriso na fofolaina lagi, ma fa'ata'atia fa'avae o le lalolagi.  

O Ōna 'a'ao na tautauina lalolagi i le vāteatea, ma gaosia fugāla'au o le fanua.  

"O Lona mālōsi o lo'o fa'atumauina ai mauga" (Sala. 65:6).  "O Ia e Ōna le 

sami na Ia faia" (Sala. 95:5).  O Ia na fa'atumulia le lalolagi i le matagofie, ma 

“O 

le vānimonimo i pesega.  I luga o mea uma i le lalolagi, o le vānimonimo, ma 

le lagi, o lo'o Ia tusia ai le fe'au i le alofa o le Tamā. 

 O nei ua fa'aleagaina e le agasala le galuega e 'ato'atoa ona lelei a le 

Atua, a e peita'i, o lo'o tumau pea le fe'au mai Lona 'a'ao.  E o'o mai i le taimi 

nei o lo'o fa'ailoa mai e mea uma na faia le mamalu o Lona silisili 'ese.  E 

leai se mea, vaganā le loto o le tagata e manatu fa'apito, o lo'o ola lava ia mo 

ia.  E leai se manulele o le vānimonimo, e leai se manu fealua'i o le 

lau'ele'ele, e ola a e lē tu'u se fesoasoani mo se isi meaola.  E leai se laula'au o 

le vao, po o se lau o se mutia e ola e aunoa ma se mea e fai, a e tofu ma le 

vaega.  O la'au ta'itasi uma, o la'au sosolo, ma laula'au o lo'o sasa'aina mai le 

manogi aogā mo le ola, a aunoa ma lea, e leai se tagata po o se manu e mafai 

ona ola; ma o tagata fo'i ma manu, o lo'o galulue mo le ola o la'au, ma la'au iti o le 

fanua, ma laula'au.  O fugāla'au e mānavaina le sasala o le manogi ma 

fa'amatala atu lo latou matagofie e fa'amanuiaina ai le lalolagi.  O le lā e 

fa'asusuluina atu lona malamalama e fa'afiafia ai lalolagi e lē ma-faitaulia.  O 

le sami, o le puna o vai uma, na te talia vaitafe uma mai le lau'ele'ele, a e 

'aumai ina ia toe 'avatu ai.  O le ausa o lo'o alu a'e mai vai, e to'ulu ifo e 

fa'asūsū ai le 'ele'ele, ina ia ola ma toe fuga mai.  

 O agelu mamalu, e maua lo latou 'oli'oli i le tu'uina atu,- tu'uina atu le 

alofa ma e leai se vaivai i le puipuiga o agaga ua pa'ū'ū ma ua lē pa'ia.  O 

agaga fa'ale-lagi o lo'o sa'ili ma le naunau loto o tagata; o lo'o latou aumaia i 

lenei lalolagi pogisā le malamalama mai maota i lugā; e ala i faiga fa'apelepele 

ma le onosa'i o lo'o galulue ai i agaga o tagata, ina ia aumai i latou ua lē iloa i 

totonu o se mafutaga e matuā vālatalata e fa'atasi ai ma Keriso. 

 O le liliu'ese mai mea fa'atauva'a uma, o le a tatou iloa ai le Atua i le 

tinotagata o Iesu.  O le va'ai atu iā Iesu tatou te iloa ai ua tu'uina mai le 

mamalu o lo tatou Atua.  Ua fetalai mai Keriso, "Ou te lē faia fua se 

mea....(Ioa. 8:28); "E fa'apei ona soifua le Tamā ua Na 'auina mai A'u, o 

lo'o ola fo'i A'u i le Tamā" (Ioa. 6:57).  "Ou te lē sa'ili fo'i i So'u vi'iga" (Ioa. 

8:50), a o le vi'iga o Ia na 'auina mai A'u (Ioa. 7:18).  I totonu o nei 'upu, o 

lo'o fa'atūina ai le fa'avae silisili, o le tulafono lea o le ola mo mea uma.  O 

mea uma e talia e Keriso mai le Atua, a e Na te maua mai ina ia toe foā'i atu.  I 

totonu o maota i le lagi, i Lana galuega mo mea uma na faia:  e ala i Lona Ālo 

pele, o lo'o fa'atafe mai ai le soifua o le Tamā mo meaola uma; o le Ālo fo'i e toe 

fo'i atu ai, i vi'iga ma le 'oli'oli e 'au'auna atu, o se alofa e maoa'e, i le Puna 

silisili o mea uma.  Ma o lea e ala ai lava iā Keriso, ua 'ato'atoa le 

ta'amilosaga o le alofa, e fa'aalia ai le uiga o Lē e aupito sili i le foā'i, o le 

tulafono lea o le ola.  

 I totonu lava o le lagi na solia ai lenei tulafono.  O le agasala na tupu 

mai i le fia sa'ili mo ia lava.  O Lusifero, le kerupi fa'amalumalu, na ia naunau e 

fia muamua i totonu o le lagi.  Na ia sa'ilia na te maua le pule'aga o agaga i le 

lagi, ia na tosina 'ese i latou mai Lē na faia i latou, ma ia maua mo ia lava la 

latou fa'aaloaloga.  O le mea lea na ia molia sesē ai le Atua, e fa'apea ua iā te Ia 

le fa'anaunauga ia fa'aeaina ai lava Ia.  Ma o ōna lava ia uiga leaga na ia sa'ili e 

tu'u atu fo'i lava i luga o le Atua alofa.  Sa fa'apea ona ia fa'asesēina agelu.  Sa 

fa'apea ona ia fa'asesēina tagata.  Na ia ta'ita’iina i latou ia masalosalo i le 'upu 

a le Atua, ma ia lē talitonu i Lona agalelei.  Ona o le Atua e amiotonu ma 

mata'utia Lona mamalu, ua fa'atosina i latou e Satani ia va'ai atu iā te Ia e sauā 

ma e lē fa'amagalo.  O lea ua ia tosina mai tagata ia fa'atasi ma ia e tete'e i le 

Atua, ma ua o'o mai nei i luga o le lalolagi le pō o fa'anoanoāga. 

 O le lalolagi ua pogisā ina ua fa'auiga sesē le Atua.  Ina ia 

fa'amalamalamaina le ata pogisā, ina ia toe maua mai le lalolagi i le Atua, o le 

mana fa'asesē o Satani ua tatau ona lepetia.  E lē o le fa'amalosi o le a mafaia ai 

lenei fuafuāga.  O le pule fa'amalosi e fete'ena'i ma fa'avae o le mālō o le Atua; 

Na te mana'omia le tautua ona o le alofa; ma o le alofa e lē fa'atonuina; e lē maua 

ona o se pulega po ua fa'amalosi.  E na o le alofa lava e tupu mai ai le alofa.  O 

le iloa o le Atua, o le alofa lea iā te Ia; o Ōna uiga e tatau ona fa'aalitinoina ai le 

'ese'esega ma uiga o Satani.  O lenei galuega e na o le To'atasi i le lalolagi 'atoa e 

mafai ona faia.  Na o Ia ua silafia le maualuga ma le loloto o le alofa o le Atua 

Na te mafaia ona fa'ailoa mai.  I luga o le pogisā o le pō o lo'o ufitia ai le 

lalolagi, e tatau ona oso a
'
e ai "le Lā o le amiotonu; e i ai fo'i le mea e mālōlō ai 

i Ōna apa'au" (Malak. 4:2).  

 O le fuafuāga mo lo tatou fa'aolataga, e lē o se manatu na fa'ato'ā oso a'e 

mulimuli, po o se fuafuāga na fa'atulagaina ina ua pa'ū Atamu.  Peita'i o se fa'aaliga 

lea "O le mea lilo sa nātia i tausaga o le vavau" (Rom. 16:25).  O le fofolaina 

o fuafuāga na saunia mai le vavau, o le fa'avae o le nofoāli'i o le Atua.  Mai le 

amataga, na silafia e le Atua ma Keriso le fouvalega a Satani, ma le pa'ū o le 

tagata e ala i le mana fa'asesē o lē tete'e mai.  E le'i fa'atonuina e le Atua ia tū mai 

le agasala, a e na Ia silafia lona tupu mai, ma saunia le ala e fa'afeiloā'i ai lenei 

fa'alavelave mata'utia ua fa'afuase'i le o'o mai.  Ona ua matuā tele Lona alofa 

mo le lalolagi, na Ia faia se feagaiga e tu'u mai ai Lona Ālo pele e to'atasi, "ina 

ia lē fano se tasi e fa'atuatua iā te Ia, a ia maua e ia le ola e fa'avavau" (Ioa. 

3:16). 

 Na fai ifo Lusifero, "'Ou te si'itia i luga lo'u nofoāli'i ia sili i fetū a le 

Atua,... ma te tutūsa ma lē Silisili 'ese" (Isa. 14:13, 14).  A e peita'i Keriso, 

"O Ia sa uiga fa'atasi ma le Atua, e le'i manatu Ia o se mea fāoa ina ia tusa lava 

o Ia ma le Atua, a ua fa'amaulalo e Ia iā te Ia, ua uiga o Ia fa'atasi ma le 

pologa, ina ua faia o Ia fa'apei o se tagata" (Fili. 2:6, 7). 

 O se taulaga ōfo lenei.  O Iesu sa tatau ona i ai pea i tafatafa o le 

Tamā.  Se manū o le a tumau Ia i le mamalu o le lagi, ma fa'aaloalogia e 

agelu.  Peita'i na Ia filifili e toe tu'u atu le to'oto'o i 'a'ao o le Tamā, a e la'a i 

lalo mai le nofoāli'i o Lē na faia mea uma, ia Ia 'aumaia le malamalama i ē o 

si'omia e le pogisā, ma le ola i ē o le a fano.  

 E lata i le lua afe tausaga ua mavae, na fa'alogoina ai i le lagi se leo 

e lē ma-fa'amatalaina le tāua, mai le nofoāli'i o le Atua, "Fa'auta, 'Ou te alu atu.  

O manu fasia 'atoa ma taulaga ua e lē fiafia i ai, a ua saunia e 'Oe le tino mo 

A'u.... Le Atua e, silasila maia, 'Ou te alu atu e fai Lou finagalo; ua tusia A'u i 

le Tusi" (Epe 10:5-7).  I totonu o nei 'upu, o lo'o folafola mai ai le 

fa'ataunu'uina o le fuafuāga sa natia mai tausaga o le vavau.  O Keriso ua lata 

ona asiasi mai i lo tatou lalolagi, ma o le a liu tino tagata.  Na Ia fa'apea mai, 

"A ua saunia e 'Oe le tino mo A'u."  Pe a na fa'aali mai o Ia ma Lona mamalu 

sa fa'atasi ai ma le Tamā a o le'i faia le lalolagi, se manū tatou te lē mafai ona 

lavātia le malamalama o Lona afio'aga.  Ina ia mafai ona tatou va'ai atu a e lē 

fa'aumatia ai i tatou, o le fa'aalitinoina mai o Lona mamalu sa ufitia.  O Lona 

soifuāga fa'ale-Atua sa ufitia i le tino tagata,- o le mamalu e lē ma-va'aia i 

totonu o le tino va'aia fa'ale-tagata. 

 O lenei fa'amoemoega sili sa muā'i fa'ailoaina mai e ala i fa'ailoga 

ma ata fa'a-fa'atusa.  O le la'au na mū, na fa'aali mai ai Keriso iā Mose, o le 

Atua lava lea.  O le fa'atusa na filifilia mo le fa'ailogaina o le Atua, o se la'au 

fa'atauva'a ma le maulalo, e foliga e leai sona matagofie.  O i nei na fa'apa'ia e 

afio ai Lē e Fa'avavau.  O le Atua alofa mutimutivale ua ufitia Lona mamalu 

i se mea e sili ona fa'atauva'a, ina ia mafai e Mose ona va'ai i ai ma ola.  I 

totonu o le āo fa'aniutū ma le afi fa'aniutū i le pō, na feso'ota'i mai ai le Atua 

iā Isara'elu, sa fa'aali mai i tagata Lona finagalo, ma ia tofusia ai i Lona alofa 

tunoa.  O le ofoofogia o le Atua ua fa'aitiitia, ma Lona mamalu ua ufitia, 

ina ia mafai e le va'aiga vaivai a le tagata fa'atauva'a ona va'ai atu i ai.  O 

Keriso o le a afio mai i le tino tagata, "Na te liua o tatou nei tino ua leaga" (Fili. 

3:21), "ina ua faia o Ia fa'apei o se tagata" (Fili. 2:7).  I le va'aiga a le lalolagi, e 

leai Sona matagofie ina ia manana’o ai iā te Ia; a o Ia lava o le Atua ua liu 

tagata, o le Malamalama o le lagi ma le lalolagi.  O Lona mamalu ua ufitia, 

o Lona silisili 'ese ma le matagofie ua nātia, ina ia mafai ona fa'alatalata atu i le 

aigā tagata o lo'o fa'anoanoa ma fa'aosoosoina pea. 

 Na fa'atonuina e le Atua Mose mo Isara'elu, "Ia latou faia fo'i mo A'u 

se malumalu, 'Ou te nofo ai fa'atasi ma i latou" (Eso. 25:8), ma na afio o Ia 

i totonu o le malumalu, i Ōna tagata.  I mea uma na latou ta'asē ai i le vao, sa 

fa'atasi pea ma i latou le fa'atusa e iloa ai o lo'o afio pea Ia i totonu iā i latou.  O 

Keriso sa fa'atūina Lona malumalu i totonu o le fa'apotopotoga o tagata.  Ua 

Ia fa'atūina Lona fale 'ie i tafatafa ane o fale 'ie o tagata, ina ia mafuta 

fa'atasi ai ma i latou, ma ina ia latou masani lelei ai i Lana amio Atua ma Lona 

soifuāga.  O lea na fetalai ai le Atua, "Ua liu tino tagata,... sa mau fa'atasi o Ia 

ma i tatou, na matou matamata i Lona mamalu; o le mamalu lava lea o le 

Atali'i pele e to'atasi o le Tamā, ua tumu o Ia i le alofa tunoa ma le fa'amaoni" 

(Ioa. 1:14). 

 Ina ua afio mai Iesu e mau fa'atasi ma i tatou, ua tatou iloa ai e masani 

le Atua i o tatou tofotofoga, ma tigā-alofa ona o tatou mafatiāga.  O atali'i ma 

afafine uma o Atamu, e tatau ona malamalama o lo tatou Atua na faia mea 

uma, o le uō a ē agasala.  Auā e i matā'upu uma o le alofa tunoa, o folafolaga 

uma o le 'oli'oli, o galuega uma o le alofa, o uiga tosina uma fa'ale-Atua na 

tu'uina mai i le soifuāga o le Fa'aola a o i le lalolagi, e tatou te iloa ai "ua iā i 

tatou le Atua." 

 O Satani ua na fa'ailoa mai o le Tulafono o le alofa a le Atua, o se 

tulafono o le manatu fa'apito.  Ua ia fa'alauiloa mai fa'apea e lē mafai e i 

tatou ona usiusita'i i ia fa'atonuga.  O le pa'ū o o tatou uluā'i mātua, ma le 

fa'anoanoāga tele ua o'o mai ai, ua ia fa'ae'e i luga o Lē na faia mea uma, ua 

na ta'ita'iina tagata e va'ai atu i le Atua o le pogai o le agasala, o puapuagā, 

ma le oti.  O Iesu na tatau ona fa'ailoa mai lenei moli'aga sesē.  Ona o Ia o se 

tasi o i tatou, sa tatau ona Ia tu'uina mai se fa'aa'oa'oga o le usiusita'i.  O lea na 

Ia 'aveina i Ōna luga o tatou uiga tumau, ma na ui i tulaga e tatou te masani ai.  

"O le mea lea ua tatau ai ina ia 'avea o Ia ia fa'apei o Ōna uso i mea uma lava" 

(Epe. 2:17).  Afai tatou te tau'aveina se mea e le'i lavātia e Iesu, o le a fa'aali 

mai e Satani i inei fa'apea o le mana o le Atua e lē lava lea mo i tatou.  E 

moni lava o Iesu "ua fa'aosoosoina o Ia i mea uma pei o i tatou" (Epe. 

4:15).  Na manumālō Ia i tofotofoga uma e pei ona o'o iā i tatou. Ma na Ia 

galuea'iina mea uma mo Ia lava a e lē mai se mana e lē ofoina mai mo i tatou.  

Ona o Ia o le tagata, na Ia fetaia'i ma fa'aosoosoga, ma manumālō e ala i le 

mālōsi na tu'u iā te Ia mai le Atua.  Na fetalai mai o Ia, "Lo'u Atua e, 'Ou 

te fiafia e fai Lou finagalo; o lo'o i totonu lava iā te A'u Lau Tulafono" 

(Sala. 40:8).  A o femalagaa'i Iesu e faia galuega lelei, ma fa'amālōlō i latou 

uma o lo'o fa'apologaina e Satani, na Ia fa'amalamalama atu i tagata le tulaga o 

le Tulafono a le Atua ma le uiga moni o Lana galuega.  O Lona soifuāga o le 

molimau lea e mafai fo'i e tatou ona usita'i i le Tulafono a le Atua. 

 E ala i Lona liu tino tagata, o lea ua pā'ia e Keriso le aigā-tagata; ona 

o Ia o le Atua, Na te tau'a'aoina le nofoāli'i o le Atua.  Ona o Ia o le Atali'i o 

le tagata, ua Ia tu'u mai iā i tatou le fa'aa'oa'oga o le usiusita'i; o Ia o le Ālo o le 

Atua, Na te tu'uina mai le mana tatou te usita'i ai.  O Keriso Lē na fetalai iā 

Mose mai le la'au i le mauga o Horepa, ua fa'apea mai, "O A'U O LĒ OLA, O 

LO'O OLA LAVA....E te fai atu i le fanauga a Isara'elu, 'O A'U O LĒ OLA, o 

Ia na 'auina mai a'u iā te outou'" (Eso. 3:14).  O lenei le ta'utinoga o le 

fa'aolataga o Isara'elu.  Ina ua afio mai o Ia "i le tino tagata," na Ia fa'ailoa mai 

"O A'U O LĒ OLA," o le Tama o Petele'ema, o le Fa'aola agamalū ma le loto 

maulalo, "ua fa'aali mai le Atua i le tino tagata" (I Timo. 3:16).  Ua Ia ta'u 

mai iā i tatou, "O A'u le Leoleo Mamoe lelei" (Ioa. 10:11).  "O A'u le Areto 

Ola" (Ioa. 6:51).  "O A'u nei le Āla, ma le Upu Moni, ma le Ola" (Ioa. 14:6).  

Na toe fa'apea mai, "Ua tu'uina mai iā te A'u le pule uma i le lagi ma le 

lalolagi" (Mata. 28:18).  O A'u le fa'amaoniga o folafolaga uma.  "O A'U O 

LĒ OLA," 'aua tou te fefefe.  "Ua iā te i tatou le Atua" o le mautinoāga o le 

lavea'iina o i tatou mai le agasala; o le ta'utinoga o lo tatou mālōsi e usita'i i le 

tulafono a le lagi. 

 I Lona afio mai e fa'ae'e i Ōna luga le aigā tagata, na fa'aalia e Keriso se 

uiga e fa'afeagai ma le amio a Satani.  A e peita'i na Ia la'a i se tulaga e maulalo 

ifo, i le ala o le fa'alumaina.  "Na iloa fo'i o Ia ua tino mai i le tagata, ua 

fa'amaulalo e Ia iā te Ia, ua na 'ana'ana ua o'o ina maliu, o le maliu lea i le 

satauro" (Fili. 2:8).  E pei ona tu'u 'ese e le faitaulaga sili ōna la'ei matagofie, a 

e 'ofu i le 'ie vavae pa'epa'e o le 'au ositaulaga, e fa'apea Keriso ona tau'aveina 

le tulaga o se 'au'auna, ma ōfoina le taulaga; o Ia lava o le Faitaulaga, o Ia fo'i 

o le Taulaga.  "A ua manu'a o Ia ona o a tatou solitulafono, ua momomo o 

Ia ona o a tatou amio leaga; o le a'oa'iga e filemū ai tatou sa i Ōna luga lea" 

(Isa. 53:5). 

 O Keriso na fa'atigāina e pei ona tatau iā i tatou, ina ia lē so'ona faia i 

tatou e pei ona faia iā te Ia.  Na ta'usalaina o Ia mo ā tatou agasala, a e le'i 

tofusia ai o Ia, ina ia ta'uamiotonuina i tatou e ala i Lana amiotonu, a e e leai 

sa tatou vaega fa'apea.  Na Ia tigāina i le oti e tatau ona o'o iā i tatou, ina ia 

tatou maua le ola e ā Ia.  "O Ōna fa'alavalava fo'i ua mālōlō ai tatou" (Isa. 

53:5b). 

 E ala i Lona soifuāga ma Lona maliu, na fa'aleleia mea uma e Keriso ua  

sili atu i lo le fa'afouina o mea na fa'aleagaina e le agasala.  O le fuafuāga a 

Satani ia tu'u 'ese'eseina e fa'avavau le Atua ma le tagata; a e ona o Keriso ua 

sili ona tatou feso'ota'i vā lalata ma le Atua e pei tatou te le'i pa'ū'ū.  I Lona 

tau'aveina o o tatou uiga moni, ua noanoatia e le Fa'aola Ia lava i le 

aigā-tagata, i se fusi e lē mafai ona motusia.  Mai le vavau, o lo'o soso'o 

fa'atasi o Ia ma i tatou.  "Ua fa'apea lava ona alofa mai o le Atua i le lalolagi, 

ua Ia aumai ai Lona Atali'i pele e to'atasi" (Ioa. 3:16).  Na Ia tu'u mai o Ia e lē 

gata i le tau'aveina o a tatou agasala, ma ia maliu e fai ma a tatou taulaga; na 

aumai o Ia mo le aigā-tagata ua pa'ū.  Ina ia fa'amaonia iā i tatou Lana fautuāga 

mo le filemū, ua aumai e le Atua Lona Ālo pele e to'atasi ina ia 'avea ai o se 

tasi o le aigā-tagata, e tumau e fa'avavau Lona uiga moni fa'ale-tagata.  O lea 

le ta'utinoga e fa'ataunu'uina e le Atua Lana 'upu.  "Ua fanau mai mo i tatou 

le Tama, ua foa'iina mai mo i tatou le Atali'i, e i Lona ua le mālō."  Ua talia e le 

Atua le uiga tumau fa'ale-tagata i le tino tagata o Lona Ālo, ma o le a i ai pea 

e o'o i Lona afio atu i le lagi maualuga.  O Ia o le "Atali'i o le tagata" e i ai 

Lona tofi i le nofoāli'i o mea uma na faia.  O Ia le Atali'i o le tagata, o Ōna 

suafa e fa'asuafaina ai, "O le Silisili 'ese, o le Faipule, o le Atua mālōsi, o le 

Tamā o le fa'avavau, o le Ali'i o le filemū" (Isa. 9:6).  "O A'U O LĒ OLA," o 

Lē e tū i le vā o le Atua ma le aigā-tagata i aso uma, e fofola Lona 'a'ao i luga o 

vaega e lua.  O Ia "e pa'ia, e agamalū, e leai Sona leaga, e taumamao ma ē 

agasala" (Epe. 7:26), "e lē mā o Ia ia ta'ua i latou o Ōna uso" (Epe. 2:11).  O 

Keriso ua fusi fa'atasi ai le aiga i le lalolagi ma le aiga i le lagi.  O Keriso na 

fa'amamaluina, o lo tatou uso lea.  O le lagi ua fa'atumauina le pa'ia i totonu 

o le aigā-tagata, ma o le aigā-tagata ua fusia i le fatafata o Lē alofa e leai se 

gata'aga. 

 Ua fetalai mai le Atua e fa'atatau i Ōna tagata, "E fai i latou ma ma'a o 

le paleālii; o lo'o si'itia i luga i latou i Lona lau'ele'ele.  Auā ua tele na'uā 

Lona lelei, e tele na'uā Lona matagofie" (Saka. 9:16, 17).  O le fa'aeaina o ē 

ua togiolaina, o se molimau lea e fa'avavau i le alofa mutimutivale o le Atua.  "I 

tausaga o lo'o sau," o le a Ia "fa'aalia ai le 'oa e silisili ona tele o Lona alofa tunoa, 

i Lona agalelei iā i tatou e ala iā Iesu Keriso" (Efe. 2:7).  "Ina ia iloa nei e ali'i 

sili ma faipule i mea o i le lagi, ma ia iloa e le ekalesia le poto uiga 'ese'ese o le 

Atua, e tusa ma Lana fuafuāga e fa'avavau na Ia fuafuaina iā Keriso Iesu lo 

tatou Ali'i" (Efe. 3:10, 11). 

 E ala i le galuega togiola a Keriso, o le mālō o le Atua e tumau le 

amiotonu.  O Lē e Ōna le mana silisili e To'atasi ua fa'alauiloaina o Ia o le 

Atua o le alofa.  O moliaga sesē a Satani ua te'ena, ua fa'aalia ai lava lana 

amio.  E lē toe tupu a'e se fouvalega.  E lē mafaia e le agasala ona toe ulufale mai 

i le lalolagi o mea na faia.  O tupulaga e o'o i le vavau, o le a mautū le puipuiga 

mai matā'upu e tete'e mai.  E ala i le taulaga na faia lava i le alofa, o i latou e 

nonofo i le lalolagi ma le lagi
 
e fusia i Lē na faia i latou i noataga o se so'o 

fa'atasiga e lē mafai ona motusia. 

 O le galuega o le fa'aolataga o le a fa'a'ato'atoaina.  I le nofoāga o lo'o 

fa'ateleina ai le agasala, e sili ai fo'i ona tele o le alofa tunoa o le Atua.  O le 

lalolagi lava ia, le fanua fai mai Satani o lona aiā lea, e lē gata ina ia togiolaina, 

a ia fa'aeaina.  O lo tatou tama'i lalolagi, o i lalo ifo o le fa'amalaiāga a le 

agasala ma le ila pogisā e tasi i totonu o Lana foafoāga matagofie, o le a 

fa'amamaluina i luga a'e o isi uma lalolagi i totonu o mea na faia e le Atua.  O 

i inei le nofoāga na afio ai le Ālo o le Atua i le tino tagata; na soifua ai le Tupu 

mamalu, tigāina ma maliu ai,- o i nei, pe a Ia fa'afouina mea uma, o le a 

fa'atasi ai le Atua ma tagata i Lona malumalu, "'Ou te nofo i totonu iā te i 

latou, 'Ou te savali fo'i i totonu iā te i latou; e fai A'u mo latou Atua, e fai 

fo'i i latou Mo'u tagata" (II Kori. 6:16).  I totonu o le taimi e lē gata, a
 
o 

savavali i latou ua togiolaina i le malamalama o le Ali'i, o le a latou vi'ia o Ia 

mo Lana Meaalofa e lē ma-fa'amatalaina,- 

 "O EMANUELU, UA IĀ I TATOU LE ATUA." 

 O le Agaga Pa'ia na tō ai Maria, 

Fanau mai ai le Tama pa'ia; 

O Emanuelu lona suafa muamua,  

O lona uiga, "ua iā i tatou le Atua." 

O Iesu Lona suafa na ta'u mai e le agelu;  

E pa'ū'ū ma toe tutū ai tagata e to'atele o Isara'elu. 

Na afio mai e fa'aola Lona nu'u ai a latou agasala,  

A e le'i talia o Ia e Ōna lava tagata. 

O Ia o le Leoleo Mamoe lelei ma le Areto o le Ola; 

O Ia fo'i le Āla, le Upu Moni, ma le Ola. 

Ua tu'uina mai iā te Ia le pule uma i le lagi ma le lalolagi,  

O Emanuelu lea ua tatou fa'atasi. 

O Lona itū tagata na maliu ai;  

A o Lona itū Atua o lo'o fautua ai. 

O se aso o i luma e toe afio mai ai;  

O le mea lea ia outou nofo sauni ai.  

Matā'upu 2 

O TAGATA FILIFILIA 

 sili atu i le afe tausaga sa fa'atalitali ai tagata Iutaia i le afio mai o le 

Fa'aola.  Sa fa'alagolago lava lo latou fa'amoemoe i luga o lenei mea o 

le a tupu mai.  I totonu o pese ma valo'aga, i sauniga o le malumalu ma 

talosaga i aiga, sa latou fa'amamaluina ai Lona Suafa.  A e peita'i i Lona afio 

mai, latou te le'i iloa o Ia.  O Lē e sili ona pele i le lagi, ua i ai iā i latou "e pei o 

le pogai i le nu'u naumati; e lē 'aulelei pe lālelei o Ia; a latou va'ava'ai i ai e leai 

Sona matagofie, ina ia latou manana'o ai iā te Ia" (Isa. 53:2).  "Na sau o Ia i 

Lona lava nu'u, a e lē talia o Ia e Ōna lava tagata" (Ioa. 1:11). 

 E ui i lea, a e na filifilia lava e le Atua Isara'elu.  Na Ia vala'au i latou 

ia puipuia i olaga o tagata le malamalama o Lana Tulafono, 'atoa ma fa'ailoga 

ma valo'aga e fa'asino i le Fa'aola.  Na te mana'omia i latou ia 'avea ma 

vaipuna o le fa'aolataga i le lalolagi.  E fa'apei o Apera'amo i le nu'u na āumau 

ai, pei o Iosefa i Aikupito, ma Tanielu i maota o Papelonia, o tagata Eperu e 

tatau ona i ai i mālō 'ese'ese uma o le lalolagi.  E tatau iā i latou ona fa'ailoa atu le 

Atua i tagata. 

 I le vala'auina o Apera'amo na fetalai atu ai le Ali'i, "Ou te 

fa'amanuia fo'i iā te 'oe, 'Ou te matuā fa'amamaluina lou igoa;.. o le a 'avea 'oe 

ma fa'amanuiāga,.. e manuia fo'i iā te 'oe aiga uma o le lalolagi" (Kene. 12:2, 

3).  O le a'oa'oga lea e tasi na toe fa'amanatu mai e ala i perofeta.  E ui ina 

fa'aleagaina Isara'elu i taua ma 'ave fa'a-pagotā, a e tumau le folafolaga mo i 

latou; "E i ai fo'i ē ua totoe o Iakopo i nu'u e tele e pei o le sau mai le Ali'i, e pei 

o le ua fo'i i luga o vao iti, o le mea e lē fa'atalitali i tagata, e lē fa'atalitali fo'i i le 

fanau a tagata" (Mika 5:7).  E fa'atatau i le malumalu i Ierusalema, na 

fa'ailoa mai e le Ali'i e ala iā Isaia, "E ta'ua lo'u fale o le fale tatalo mo nu'u uma" 

(Isa. 56:7b). 

 A e peita'i, sa taula'i le fa'amoemoe o Isara'elu i vi'iga fa'ale-lalolagi.  E 

amata mai i le taimi na ūlu atu ai i Kanana, na latou ō 'ese ai ma poloā'iga a le 

Atua, a e mulimuli i āla fa'apaupau.  Sa lē aogā lapata'iga mai le Atua na 'auina 

atu e ala i Āna perofeta.  Na puapuagātia i latou i pule'aga sauā mai tagata 

fa'apaupau.  O taimi uma na toe fo'i ai i le Atua, sa mulimuli mai ai le matuā 

vavae 'ese. 

 Pe ana fa'amaoni Isara'elu i le Atua, se manū Na te fa'ataunu'uina Lana 

fuafuāga e ala i lo latou mamalu ma le fa'aeaina.  Pe ana latou savavali i ala o 

le usiusita'i, se manū e "fa'asilisiliina fo'i o 'oe e Ia i nu'u uma lava na Ia faia, i 

le vi'iga, ma le tāua, ma le matagofie" (Teute. 26:19).  Fai mai Mose, "Ona 

iloa ai lea e nu'u uma o le lalolagi ua fa'aigoaina 'oe i le suafa o le Ali'i; ona 

matata'u ai lea o i latou iā te 'oe" (Teute. 28:10).  "O nu'u e fa'alogologo i nei 

tulafono uma," o le a latou fa'apea ane, "E moni lava o le nu'u popoto ma le 

E 

atamamai lenei nu'u mamalu" (Teute. 4:6).  A e peita'i ona o lo latou lē fa'amaoni, 

o fuafuāga a le Atua o le a na o le malaia ma le fa'alumaina e o'o mai ai. 

 Na 'ave fa'atagata-o-taua i latou i Papelonia, ma fa'a-ta'ape'ape solo i 

nu'u fa'apaupau.  I totonu o ia puapuagā, e to'atele na toe fa'afouina ai lo latou 

fa'amaoni i Lana feagaiga.  E ui ina lē o fa'aaogāina a latou la'aupese, ma ua 

mafatia i latou i le loto fa'anoanoa ona o le malumalu pa'ia ua fa'aleagaina, a e sa 

latou fa'asusulu atu le malamalama o le 'upu moni ma le Atua soifua ma ua 

salalau atu ai i mālō 'ese'ese.  O le faiga o taulaga a ē fa'apaupau e fete'ena'i ma 

le fa'atonuga a le Atua; a e to'atele ē fa'amaoni e fai taulaga fa'apaupau ua 

latou maua mai tagata Eperu se a'oa'oga i le uiga o le faiga o taulaga pei ona 

fa'atonu mai e le Atua, ma ua naunau e taofimau i le folafolaga o le Fa'aola e ala i 

le fa'atuatua. 

 E to'atele i latou na 'ave fa'a-pagotā ma fa'asauāina.  E to'atele na uma o 

latou ola ona o le lē solia o le Sapati pa'ia o le Atua ma le lē tausia o sauniga 

fa'apaupau.  A o lē o to'afilemū tagata ifo i tupua ina ia olopalaina le 'upu 

moni, na aumaia e le Atua Āna 'au'auna e fa'afeagai ma tupu ma ta'ita'i o mālō, 

ona ia maua e i latou ma o latou tagata le malamalama.  A o fa'agasolo le 

taimi, sa ta'ita'iina ni tupu ma ali'i sili o le lalolagi ia fa'alauiloa atu le pule silisili 

ma le mamalu o le Atua o lo'o tapua'i i ai a latou tagata pologa Eperu. 

 I le taimi o lo latou nofo pologa i Papelonia, o Isara'elu sa taumamao ma 

le ifo i tupua.  I tausaga mulimuli ane, na puapuagātia i latou i le tete'e mai o o 

latou fili fa'apaupau, se'ia o'o ina latou lagona, o lo latou manuia e fa'alagolago i 

lo latou usiusita'i i tulafono a le Atua.  A e peita'i mo le to'atele o tagata, o lo latou 

usita'i e lē tupu mai i le alofa a e ona o le manatu fa'apito iā i latou lava.  

Latou te faia galuega mo le Atua ia fa'aalia atu ma ia va'aia mai fafo, ina ia 

vi'ia ai latou e tagata.  E le'i 'avea i latou ma malamalama o le lalolagi, a ua 

fa'alilo mai le lalolagi ina ia sao 'ese mai ai ma uiga fa'apaupau.  I a'oa'oga na 

tu'uina mai e ala iā Mose, na fa'asā e le Atua ona latou 'au'aumea fa'atasi ma 

ē ifo i tupua; a o lenei a'oa'oga ua latou fa'auiga'eseina.  Na fa'amoemoe ina ia 

puipuia i latou mai le liliu atu i faiga fa'apaupau.  Peita'i, ua fa'aaogā e atia'e ai 

se pā e vavae 'ese ai Isara'elu mai isi mālō.  E va'ai atu Iutaia i Ierusalema, o 

lo latou lagi, a e ua matau'a ina ne'i fa'ailoa atu e le Ali'i Lona alofa i nu'u 'ese. 

 Ina ua toe fo'i mai Papelonia, sa fa'ateleina le naunau ia a'oa'oina i mea 

fa'ale-agaga.  Ua fauina sunako i nu'u uma o Iutaia, ma ua fa'amatalaina ai le 

Tulafono e faitaulaga ma tusi'upu.  O a'oga ua fa'avaeina, e a'oa'o ai faiva 

'ese'ese 'atoa ma le poto fa'asaienisi, ma ua fa'apea o lo'o a'oa'oina ai fa'avae o 

le amiotonu.  A o nei mea uma na fa'aleagaina.  I le taimi na nofo pologa ai i 

latou i nu'u 'ese, e to'atele na talia manatu ma aganu'u fa'apaupau, ma ua 'aumaia 

i totonu o a latou tapuā'iga ma sauniga fa'ale-agaga.  O le tele o mea ua latou 

faia na fa'aa'oa'o i faiga a tagata ifo i tupua. 

 Ina ua ō 'ese Iutaia ma le Atua, sa lē iloa i la latou va'ai a'oa'oga i 

faiga o sauniga masani.  O ia sauniga
- 
na fa'avaeina e Keriso lava ia.  O ōna 

vaega ta'itasi o se ata e fa'asino
-
 iā te Ia;

-
o sauniga e matuā tumu i le ola ma le 

matagofie fa'ale-agaga.  A o Iutaia ua lē iloa le ola fa'ale-agaga mai i a 

latou sauniga, a e ua pipi'i i faiga e leai se ola o i ai.  Ua latou talitonu i sauniga 

ma taulaga osia, a ua lē fa'alagolago iā te Ia o lo'o fa'asino atu i ai.  Ina ia toe 

fa'aleleia le tulaga ua o'o i ai, o faitaulaga ma a'oa'o ua latou fa'ateleina mea e 

mana'omia mo i latou; o le fa'ateleina o lenei tulaga e aunoa ma se suiga, o le 

itiiti fo'i lea o le alofa o le Atua sa fa'atinoina.  Latou te fuaina lo latou pa'ia i le 

tele o sauniga e faia, a o o latou loto ua fa'atumuina i le fa'amaualuga ma le 

fa'afia-amiotonu.  

 O mea laiti uma e leai se tāua ma a latou fa'atonuga lē tatau, sa 

fa'afaigatā ai le tausiga o le Tulafono.  O i latou o naunau e 'au'auna i le Atua, 

ma o lo'o taumafai e tausi i a'oa'oga mai faia'oga o le Tulafono, ua mafatia i lalo 

o ia 'avega mamafa.  Latou te lē maua se mapusaga mai moliaga a o latou 

lava loto fuatiaifo.  Ua fa'apea ona galue Satani ia fa'aloto vaivai tagata, ia 

fa'aitiitia lo latou malamalama i le uiga o le Atua, ma ia fa'atauva'aina le 

fa'atuatua o Isara'elu.  O lona fa'amoemoe ia fa'atumau le moliaga na ia tu'u atu 

i lana fouvalega i le lagi,- fa'apea o mana'oga ma fa'atonuga a le Atua e lē sa'o 

pe tonu, ma e lē mafai ona usita'i i ai.  Sa ia fa'ailoa mai, e o'o fo'i iā Isara'elu 

latou te le'i tausia le tulafono. 

 A o fa'anaunau Iutaia i le afio mai o le Mesia, e le'i i ai so latou 

malamalama mautinoa i Lana galuega.  Latou te lē o sa'ilia le togiolaina mai a 

latou agasala, a e na o le fa'asa
'
olotoina mai iā Roma.  Sa latou va'ai atu i le 

Mesia o le a afio mai o se Ta'ita'i'au manumālō, e fa'ato'ilalo le mālōsi o le fili 

o lo'o tete'e mai, ma si'itia i luga Isara'elu ia pule aoao.  Ua fa'apea ona saunia o 

le āla mo lo latou te'ena o le Fa'aola. 

 I le taimi o le fanau mai o Keriso, na lē maua se to'afilemū e le mālō 

i lalo o le pule'aga a ta'ita'i mai nu'u 'ese, ma fa'alavelavea i fete'ena'iga mai 

totonu lava ia.  Na fa'atagaina Iutaia ia sa'oloto e faia pea lo latou mālō; 

peita'i e lē o lilo ai o lo'o i lalo pea o le amo a Roma, ma ua iloa le tulaga o lo'o 

fa'agata mai ai le latou pule'aga.  O lo'o pulea e Roma le tofia ma le 

'ave'eseina o le faitaulaga sili, ma o lo'o fa'amautūina nei tofiga i āla pi'opi'o ma 

togafiti leaga, e o'o ai lava i le fasioti tagata.  Sa fa'apea ona fa'atauva'aina le 

tofi fa'a-faitaulaga ma ua matuā fa'aleagaina.  Peita'i o lo'o i ai pea i faitaulaga 

le pule mālōsi, ma ua latou fa'aaogāina i faiga fa'apito mo latou lava ma o latou 

tu'inanau.  Sa fa'apologaina tagata i a latou pulega faigatā, ma ua fa'ateleina 

fo'i le mamafa o lafoga mo Roma.  O lenei pule'aga sauā ua fa'ateteleina ai le lē 

fiafia o tagata, ua amata vevesi ma vāvāō.  O le matape'ape'a ma le sauā, o le 

lē talitonuina ma le leai o se alofa fa'ale-agaga, o ia mea ua fa'aloto vaivai ma 

amata fa'aumatia ai le ola o le mālō. 

 Ona o le ino'ino i le pule a Roma, fa'apea lo latou lotonu'u ma le va'ai 

maualuga i lo latou itū fa'ale-agaga, na ta'ita'iina ai pea Iutaia ia mulimuli tonu i 

le faiga o a latou tapuā'iga.  Sa taumafai le 'au faitaulaga ia fa'atumau le 

ta'uleleia ma le pa'ia o a latou sauniga e faia ma le fa'autauta.  O tagata, o lo'o 

nonofo latou i le pogisā ma le puapuagā, a o ta'ita'i, o lo'o fia maua pea le pule, 

ua naunau i le afio mai o Lē e To'atasi na te fa'ato'ilaloina le fili ma toe atia'e le 

mālō o Isara'elu.  Na latou su'esu'e i valo'aga, a e na leai se malamalamaga 

fa'ale-agaga iā i latou.  O lea ua latou lē amana'ia ai mau tusia o lo'o fa'asino i 

le fa'alumaina i le mua'i afio mai o Keriso, ma fa'aaogā sesē 'upu o lo'o tautala 

mai i le mamalu o Lona afio fa'alua mai.  O le mitamitavale ua na fa'apogisāina o 

latou mafaufau.  Sa latou fa'amatalaina valo'aga e tusa ai ma o latou mana'oga 

fa'apito. 

Matā'upu 3 

"O LE FA'A'ATOĀGA O TAUSAGA" 

 ua o'o atu i le fa'a'atoāga o tausaga, ona 'auina mai lea e le Atua o 

Lona Ālo,...ina ia fa'atau mai ē na nofo i le tulafono, ia 'avea i tatou 

ma tamafai" (Kala. 4:4, 5). 

 O le afio mai o le Fa'aola na muā'i ta'uina mai i totonu o Etena.  I le 

taimi muamua na fa'alogo ai Atamu ma Eva i le folafolaga, na va'ai atu ma 

le naunau ia vave ona fa'ataunu'uina.  Na fa'afeiloa'i ma le fiafia tele le la 

tama ulumatua, ma le fa'amoemoe o ia lea o Lē e Lavea'i.  Peita'i, o le 

fa'ataunu'uina o le folafolaga sa fa'atali pea.  O i latou na mua'i maua le 

folafolaga ua maliliu a e le'i va'ai i ai.  Sa fa'amanatu mai pea lenei 

folafolaga i aso o Enoka e o'o atu i le augā tamā ma perofeta, sa fa'aolaola pea 

le fa'amoemoe i Lona afio mai, a e pagā, e le'i taunu'u mai lava.  O le valo'aga 

a Tanielu o lo'o fa'aali mai ai le taimi o Lona afio mai, a e le'i sa'o 'ato'atoa le 

fa'amatalaina o le fe'au.  E selau ma selau tausaga ua mavae atu; ua lē toe 

fa'alogoina leo o perofeta.  O le lima o le pule sauā na mamafa i luga o 

Isara'elu, ma na to'atele ua fa'apea mai, "Ua fa'alevaleva aso, ua i'uvale 

fa'aaliga uma" (Esek. 12:22). 

 E pei o fetū i le ta'amilosaga i le vāteatea i o latou ala ua tofia ai, o 

fuafuāga a le Atua e lē so'ona vavevave, e lē fa'atali fo'i.  E ala i le fa'a-fa'atusa o 

le pogisā tele ma le asu o le umu, na fa'aalia e le Atua iā Apera'amo le pologa 

o Isara'elu i Aikupito, ma le taimi e āumau ai mo le fā selau tausaga.  A e 

na Ia fetalai, "Mulimuli ane, latou te ō mai ai ma le 'oloa tele" (Kene. 

15:14).  Ona o le tete'e i lenei 'upu, na malaia ai ma i
'
uvale le mālōsi uma o 

le mālō mitamitavale o Farao.  "O lea lava aso" na fuafuaina i le folafolaga a 

le Atua, na taunu'u lava, "na ō 'ese atu ai o 'au uma lava a Ieova nai le nu'u o 

Aikupito" (Eso. 12:41).  E fa'apea fo'i i le fono i le lagi, ua uma ona fuafuaina o 

le itūlā e afio mai ai Keriso.  Ina ua fa'asino mai loa lenā itūlā e le uati tele o 

le taimi, na fanau mai loa Iesu i Petele'ema.   

 "Ina ua o'o atu i le fa'a'atoāga o tausaga, ona 'auina mai lea 

e le Atua Lona Ālo."  O le mana o le Atua na ta'ita'iina ai gaoioiga 

a mālō uma, ma le fesuisuia'iga o pulega fa'amalosi ma le fa'atosina 

a tagata, se'ia o'o ina sauni le lalolagi  mo le afio mai o le Lavea'i.  

O mālō uma na tu'u fa'atasi i lalo o le mālō e tasi.  O le gagana e tasi 

sa talanoa ai, ma sa lauiloa o le gagana lea o tusitusiga.  O Iutaia 

uma o lo'o salalau i nu'u 'ese'ese, e fa'atasi atu  i Ierusalema mo 

sauniga fa'amanatu i tausaga ta'itasi.  Pe a latou toe fo'i i nofoāga o 

lo'o āumau ai, ona latou fa'asalalau atu lea i le lalolagi le tala i le 

afio mai o le Mesia.  

"A 

 O le taimi nei ua amata ona liliu 'ese tagata mai tulaga 

fa'apaupau, ua fa'a-taumamao ma mea fa'atosina ma tala 

fa'a-fa'atusa.  Ua latou mana'omia se mea fa'ale -agaga e mafai ona 

fa'amalieina ai o latou loto.  A o foliga mai ua tau mōu atu le 

malamalama o le 'upu moni mai tagata, sa i ai pea agaga na sa'ili 'ili 

mo le malamalama, ma ua tumu i latou i le popole ma le fa'anoanoa.   

Ua naunau i latou e fia iloa le malamalama o le Atua soifua, mo se 

mautinoāga o se ola i tala atu o le tu'ugamau.   

 Ona ua ō 'ese Iutaia mai le Atua, sa mōu mālie atu le 

fa'atuatua, ma ua mate le fa'amoemoe na i o latou luma e 

fa'amalamalamaina ai le lumana 'i.  O 'upu a perofeta ua fenum iā'i.  

Mo le tele o tagata, o le oti o se mea lilo ua fefefe i ai; o ōna tala atu 

e lē mautinoa a e peiseā'ī e na o le malaia ua fa'amālumālu mai.  Ua 

lē na o le tagiauē o  tinā o Petele'ema, a e o le tagi mai loto o'otia o 

le fanau a tagata, sa tau'ave e le perofeta i tausaga e tele, - le leo ua 

lagona i Rama (Iere. 31:15),  "O le auēga, o le fetagisi, ma le tagitu'i 

tele, ua tagiauē Rasela i lana fanau, e lē mafai fo'i ona 

fa'amafanafanaina o ia, ona o i latou ua leai" (Mata. 2:18).  I 

"totonu o le pogisā ma le ata o le oti," ua i ai tagata ua lē mafai ona 

fa'amafanafanaina.  Ma le fa'anaunau tele, ua tepa taula'i la latou 

va'ai i le afio mai o le Lavea'i, o le a fa'ate'a'ese ai le pogisā, ma o le 

a fa'amaninoina ai le mea lilo o le lumana'i.  

 I fafo atu o le mālō o Iutaia, e i ai tagata sa latou valo'ia le fa'aali mai 

o se A'oa'o fa'ale-agaga.  O nei ali'i sa latou sa'ilia le 'upu moni , ma na maua e i 

latou le Agaga o le malamalama.  Sa fa'asolo ona tutū ta'ito'atasi mai o i 

latou; e pei o fetū i le lagi pogisā, o nei faia'oga sa tula'i mai pea lava.  O a latou 

'upu fa'a-valo'aga sa fa'aolaolagia ai pea le fa'amoemoe i loto o le afe ma afe o i 

le lalolagi o nu'u 'ese. 

 Mo le selau ma selau o tausaga talu le fa'aliliuina o le Afioga a le Atua i 

1e gagana Eleni, sa fa'aaogāina lava lea e tagata i lalo o le pule'aga a le mālō o 

Roma.  Na ta'ape'ape solo Iutaia i atunu'u 'ese'ese, ma o lo latou fa'amoemoe 

i le afio mai o le Mesia na fefa'asoaa'i ma tagata o ia nu'u fa'apaupau.  I totonu o 

nei nu'u ua ta'ua e Iutaia o fa'apaupau, sa i ai tagata na sili atu lo latou 

malamalama i valo'aga o le Tusi Pa'ia e fa'atatau i le Mesia, na i lo o a'oa'o 

Isara'elu.  Sa i ai nisi na fa'amoemoe i Lona afio mai e fai ma Lavea'i mai le 

agasala.  Na taumafai lava le 'au popoto e su'esu'e uiga lilo o le faigā mālō ma 

le pule'aga o tamāo'aiga fa'a-Eperu.  Ona o le agaga lē fe-fa'apalepalea'i o 

tagata Iutaia sa lē fa'asusulu atu ai le malamalama.  Ona o le mana'o ia tū 

mālōsi pea le vā ia vavae 'ese ai latou ma isi mālō, sa latou lē manatu e 

tu'uina atu le malamalama o lo'o i ai pea iā i latou e fa'atatau i sauniga 

fa'a-fa'atusa.  Ua tatau ona afio mai le Fa'amatala-'upu moni.  O Lē o lo'o 

fa'asino i ai ia mea uma, e tatau lava ona Ia fa'amalamalamaina lo latou tāua. 

 O le Atua o lo'o fetalai mai i le lalolagi e ala i olaga o mea na Ia faia, e 

ala i ata o mea fa'a-fa'atusa, ma e ala i tamā ma perofeta ua mavae.  O lesona o 

i ai ia tatau ona tu'uina atu i le aigā tagata i le gagana a tagata.  E tatau ona 

fetalai atu le 'Ave Fe'au o le Feagaiga.  O Lona si'ufofoga e tatau ona 

fa'alogoina i totonu o Lona lava malumalu.  E mana'omia ia afio mai Keriso e 

fa'ailoa mai 'upu ia manino ma ia mautinoa e malamalama ai.  O Ia, o le pogai 

o le 'upu moni, Na te vavae 'ese le 'upu moni mai le fa'afitāuli o 'upu a tagata e 

leai se aogā.  O matā'upu o le mālō o le Atua ma le fuafuāga o le fa'aolataga e 

tatau ona manino le fa'amalamalamaga.  O a'oa'oga o le Feagaiga Tuai e tatau 

ona fa'aalia 'ato'atoa i luma o tagata. 

 I totonu o Iutaia sa i ai pea agaga na tumau le fa'amaoni, e tupuga 

mai i 'au pa'ia o ē na puipuia le malamalama e fa'atatau i le Atua.  Sa latou 

va'ai atu pea ma le fa'amoemoe i le folafolaga na faia i o latou tua'ā.  Sa 

fa'amalosia pea lo latou fa'atuatua i le taofimau i le folafolaga mautinoa na 

tu'uina mai e ala mai iā Mose, "E fa'atūina e le Ali'i lo outou Atua le Perofeta 

mo outou o so outou uso, e fa'apei o a'u nei, tou te fa'alogo iā te Ia i mea uma 

lava e fai mai ai o Ia iā te outou" (Galu. 3:22).  Na toe fa'apea mai, ma sa 

latou faitau atu i ai, "Auā ua fa'au'uina a'u e le Ali'i e tala'i le tala lelei i ē ua 

tigāina,... e fufusi i ē ua loto momomo, e tala'i le sa'olotoga i le tafeāga," ma 

fa'ailoa atu "le tausaga e talileleia mai ai e le Ali'i..." (Isa. 61:1, 2).  Sa latou 

faitauina pe fa'apefea ona Ia "fa'atūina le fa'amasinoga i le lalolagi," pe 

fa'apefea ona "fa'atalitali fo'i nu'u tū matāfaga i Lana Tulafono" (Isa. 42:4), "pe 

fa'apefea ona ō mai nu'u 'ese i Lona malamalama, ma tupu i le malamalama o 

Lona alu a
'
e" (Isa. 60:3). 

 O 'upu a Iakopo ina ua vaivai o ia, na fa'atumuina ai i latou i le 

fa'amoemoe, "E lē 'avea le to'oto'o iā Iuta, po'o le faipule ai ona vae, se'ia maliu 

mai Sailo" (Kene. 49:10).  O le a aga
'
i ifo ina leai se mālōsi o Isara'elu, e ta'u 

mai ai ua lata le afio mai o le Mesia.  Sa ta'ua i le valo'aga a Tanielu le fa'aalia 

o le mamalu o Lana pule e sili i le mālō o lo'o pulea mālō uma o le lalolagi, e 

pei ona fai mai le perofeta, "E tumau o Ia e fa'avavau" (Tani. 2:44).  E ui ina 

to'aitiiti ē malamalama i le uiga moni o le galuega a Keriso, a ua i ai le 

fa'amoemoega lautele i se ali'i mamana o le a fa'atūina lona mālō i Isara'elu, o 

le a afio mai o se fa'aola o mālō uma. 

 Ua taunu'u i le fa'a'atoāga o tausaga.  Ona o le fa'ateteleina o le 

solitulāfono o āugā tupulaga, ua aga'i ifo i lalo aso o olaga o tagata, ua latou ōle 

atu mo le afio mai o le Fa'aola.  A o Satani o lo'o galue ina ia loloto le vanu i le 

vā o le lagi ma le lalolagi, ina ia lē mafai ona sao ai se tasi.  E ala i ana pepelo, 

o lo'o ia fa'amalosia ai tagata i le faia o le agasala.  O lana fuafuāga ia 'ave'esea le 

onosa'i o le Atua ma fa'aumatia Lona alofa mo tagata, ina ia tu'ua e Ia le 

lalolagi i le pule'aga fa'a-Satani. 

 O lo'o taumafai pea Satani e tapunia le malamalama o le Atua mai tagata, 

ia liliu 'ese o latou loto mai le malumalu o le Atua, ma ia fa'atūina lona lava 

mālō.  O lona taumafai i le fia pule aoao ua foliga mai lava o le a manuia.  E 

moni, e i ai i tupulaga uma sui fa'amaoni o le Atua.  E o'o lava i totonu o nu'u 

fa'apaupau, e i ai nisi sa galuea'iina e Keriso ina ia si'itia i luga tagata mai a 

latou agasala o lo'o to'ilalo ai.  Peita'i o nei uso sa 'inosia ma ta'u fa'atauva'aina.  

O le to'atele o i latou na puapuagātia i ni oti mata'utia.  Sa lafoina e Satani se ata 

pogisā i luga o le lalolagi, ma o lo'o fa'ateteleina pea. 

 I le tele o tausaga sa fa'aaogāina e Satani faiga fa'apaupau e 'auala mai ai 

lana galuega mo le fa'asesēina o tagata ia fulitua i le Atua; peita'i na ia mālō i lenā 

manumalō sili i le ta'ita'i sesēina o le fa'atuatua o Isara'elu.  E ala i o latou 

manatunatuga ma tapua'iga e faia i o latou lava mafaufau, ua lē iloa ai e tagata o 

nu'u 'ese le malamalama o le Atua, ma ua na o le fa'ateleina ai pea o le leaga.  

Sa fa'apea fo'i Isara'elu.  O le matā'upu e mafai e le tagata ona fa'aola o ia i ana 

galuega, o lo'o i ai lea i le fa'avae o tapuā'iga fa'apaupau uma; ua 'avea nei ma 

fa'avae o le tapua'iga a Iutaia.  Ua fa'atumau e Satani lenei talitonuga.  Po'o fea 

lava e fa'atinoina ai, e lē toe i ai se tuā'oi e tete'e ai tagata i le agasala. 

 O le fe'au o le fa'aolataga e fa'afeso'ota'i atu i tagata e ala atu i isi 

tagata.  A o Iutaia ua latou sa'ili ia na o latou e mauaina le 'upu moni, o le ola e 

fa'avavau lea.  Na latou fa'aputuina le manai ola, a e ua liua ma fa'aleagaina.  O 

le tapuā'iga na latou taumafai e taofia mo i latou, ua 'avea ma se fa'atigā iā i latou.  

Ua latou fao 'ese mai le Atua Lona mamalu, ma fa'asesē le lalolagi i se tala lelei 

fa'afoliga.  Sa latou tete'e ma lē fia gaua'i i le Atua mo le fa'aolataga o le lalolagi, 

a e ua 'avea latou ma mea faigāluega a Satani mo lo latou lava malaia. 

 O tagata na vala'auina e le Atua e fai ma poutū ma fa'avae o le 'upu 

moni, o lea ua 'avea ma sui filifilia a Satani.  Ua latou faia le galuega e mana'o i 

ai o ia, ua latou ui i se ala e fa'asino sesē ai le uiga moni o le Atua, ma fa'atosina ai 

le lalolagi ia va'ai atu iā te Ia o se Pule sauā.  O le 'au ositaulaga o lo'o galulue i 

totonu o le malumalu, ua lē manino i le latou va'ai le tāua o sauniga o lo'o 

latou faia.  Ua latou fa'atāua le āta a e lē o le mea e fa'asino i ai.  Pe a latou 

faia taulaga, ua pei lava o ni tala fa'ale-lalolagi i a latou gaoioiga o lo'o fai mai.  

O sauniga na fa'atonuina mai e le Atua, ua latou faia ma mea e fa'atauasoina ai le 

mafaufau ma fa'ama'a'a ai le loto.  Ua lē o mafai e le Atua ona toe fa'aaogāina ia 

itū'aiga 'auāla mo tagata.  O nei faigā taulaga uma o le a tatau ona 'ave'eseina. 

 O le fa'asesē a le agasala ua o'o i lona tumutumu le leaga.  Ua taufai 

galulue uma mea faigāluega mo le fa'aleagaina o agaga o tagata.  Ua silasila ifo 

le Ālo o le Atua i le lalolagi, pagā le puapuagātia ma le mafatia.  Na Ia silasila 

atu ma Lona alofa tele i tagata ua fa'apologaina i le pule sauā a Satani.  Ma na 

silasila atu ma le o'otia i le alofa i ē ua fa'aleagaina, fasiotia, ma ua lē iloa.  Ua 

latou filifilia se ta'ita'i na te saisaitia i latou i filifili u'amea e pei o pologa.  Ona 

ua fa'asesēina ma leai se fa'amoemoe, ua latou ō pogisā e aga'i atu i le malaia o lo 

latou i'uga e fa'avavau,- i le oti e leai se fa'amoemoe i se ola, i le pogisā e leai se 

taeao e toe o'o mai.  O le 'aufaigaluega a Satani ua ō gatasi ma tagata.  O tino 

o tagata na faia mo le afio'aga o le Atua, ua 'avea ma nofoāga o temoni.  O 

lagona uma, o mana'oga fa'aletino, o tōtōga o tagata, ua galuea'iina e le mālōsi lilo 

ia fa'amalieina ai tu'inanau e sili ona leaga.  O le fa'ailoga a temoni ua 

fa'amauina i foliga o tagata.  Ua fa'ailoa mai le mamafa o le leaga ua latou o'o i 

ai.  Ua silasila ifo le Fa'aola o le lalolagi i le tulaga ua i ai i latou.  O se va'aiga 

uiga 'ese ua silasila i ai Lē e soifua pea ma e mamā 'ato'atoa. 

 O le agasala ua 'avea o se matā'upu su'esu'eina i mafaufau o tagata, a 

o amioga leaga ua fa'apa'iaina e 'avea o se vaega o tapuā'iga.  O le fouvale ua tau 

le loloto i totonu o le agaga, ma o le tete'e o tagata ua matuā sili ona fa'asagatau 

aga'i i le lagi.  Sa fa'amalamalamaina i luma o lalolagi, a aunoa ma le Atua, e lē 

mafai ona si'itia i luga le fanau a tagata.  O le fa'atulagaina fou o le olaga ma 

le mālōsi, e tatau ona tu'uina mai e Ia, o Lē na faia le lalolagi.  

 Ua nonofo fa'atalitali lalolagi e le'i pa'ū'ū, pe va'ai atu i le Ali'i ua afio 

a'e, ma fa'aumatia ē o nonofo i le lalolagi.  Pe a na faia e le Atua lenei mea, 

ua sauni Satani e ta'u atu lana fuafuāga ia ta'uleleia ia e latou o lo'o i le 

lagi.  Na ia fa'ailoa atu fa'apea e lē mafai se fa'amagaloga i lalo o le 

tulafono a le mālō o le Atua.  Pe a na fa'aumatia le lalolagi, se manū e 

fa'apea ua moni lana moliaga.  Ua leva ona nofo sauni e molia le Atua, ma 

fa'asalalau atu lana fouvalega i lalolagi uma.  A e peita'i, ua lē fa'aumatiaina 

le lalolagi a ua 'auina mai e le Atua Lona Ālo Na te fa'asaoina.  E ui ina 

mālōsi le tete'e ma fa'afitāuli ua va'aia i le lalolagi, a ua i ai le ala ua saunia 

mo le toe leleiga.  I le taimi o lea tulaga faigatā ma sa foliga ua tauāu ina mālō 

Satani, peita'i sa afio mai le Ālo o le Atua ma le fe'au o le alofa tunoa.  Mai 

augā tupulaga ta
'
itasi, i totonu o itūlā ta'itasi, o lo'o fa'aalia pea le alofa o le 

Atua mo le aigā tagata ua to'ilalo.  E ui ina fulitua ma lē usita'i tagata, a o lo'o 

fa'aalia pea fa'ailoga o Lona alofa tunoa.  Ina ua taunu'u i le fa'a'atoāga o 

tausaga, sa fa'amamaluina le Atua soifua i le liligiina ifo i le lalolagi o le alofa 

tunoa e fa'amālōlōina ai, ma e lē mafai ona taofia pe 'ave'esea se'ia 

fa'ataunu'uina le fuafuāga o le fa'aolataga. 

 Sa matuā fiafia Satani i lona manumālō e fa'amaulaloina le tagata, o ia 

o le fa'atusa o le Atua.  A e ua afio mai Iesu e toe fa'afo'i i le tagata le fa'atusa 

o Lē na faia o ia.  E na o Keriso e mafaia ona toe fa'afouina le amio na 

fa'aleagaina e le agasala.  Sa afio mai Na te tuli 'ese temoni o lo'o pulea le loto.  

Na afio mai e si'itia i tatou i luga mai le ēfuēfu, ina ia toe fa'aleleia uiga 

tumau na fa'aleagaina, ia foliga i Lana amio Atua, ma ia fa'amatagofieina i 

Lona lava mamalu. 

O ULUA'I TAUSAGA  

Matā'upu 4 

UA IĀ TE OUTOU LE FA'AOLA 

E fa'avae lenei matā'upu i le Luka 2:1-20. 

 le Tupu o le mamalu ua afio mai i le āla maulalo ia Na 'aveina le tino 

tagata.  Na si'omia Ia e le lalolagi lē fa'aaloalo ma le tauēmu.  Sa 

ufitia Lona mamalu ina ia lē tosina mai nisi i le va'aia o Lona mamalu mai 

fafo.  Na Ia 'alo'ese ma mea uma e fa'alialia atu ai i fafo.  O le 'oa, o le 

mamalu fa'ale-lalolagi, ma vi'iga fa'ale-tagata, e lē mafai ona fa'asaoina ai 

se tagata mai le oti; o le fuafuāga a Iesu, ia leai se mea fa'atosina o le lalolagi 

e tatau ona vala'auina ai tagata iā te Ia.  Ia na o le matagofie o le 'upu moni 

o le lagi e tosina ai i latou o lo'o fia mulimuli iā te Ia.  O uiga o le Mesia ua 

leva ona ta'uina mai i valo'aga, ma o Lona naunauta'iga mo tagata ia taliaina Ia 

e ala i le molimau a le Afioga a le Atua.  

 O agelu na maōfa i le matagofie o le fuafuāga o le fa'aolataga.  Ua 

va'ava'ai mai pe o le a fa'apefea i tagata o le Atua ona latou talia Lona Ālo, ua 

fa'aofu i le ofu o le aigā-tagata.  Sa ō ifo agelu i le nu'u o tagata filifilia.  O 

isi mālō e faia pea a latou tala fa'a-fagogo ma ifoga i atua 'ese.  I le 

lau'ele'ele sa fa'aalia ai le mamalu o le Atua, ma susulu ai le malamalama o 

valo'aga, ua ō mai nei i ai agelu.  Na ō mai e lē va'aia e Ierusalema, i ē na tofia e 

fa'amatalaina Afioga Pa'ia, ma 'au'auna o le fale o le Atua.  Sa fa'ailoa iā Sakaria le 

faitaulaga, le latalata o le afio mai o Keriso pei ona folafolaina, a
 
o 'au'auna o ia i 

luma o le fata faitaulaga.  Ua fanau mai lē na muamua mai, ma o lana galuega 

ua fa'amaonia i vavega ma valo'aga.  O le tala o lona fanau mai ma le 

ofoofogia o lana galuega ua uma ona fa'asalalauina i nu'u mamao.  A e peita'i, 

o Ierusalema e le'i nofo sauni e fa'afeiloa'i lona Fa'aola. 

 Na ōfo 'avefe'au o le lagi i le va'ai ifo i le fa'alēogalua o tagata na 

vala'auina e le Atua e fa'ailoa atu le malamalama o le 'upu moni i le lalolagi.  

O le mālō o Iutaia na puipuia e 'avea ma molimau a Keriso, e fanau mai o le 

Atali'i o Apera'amo ma e tupu mai iā Tavita; a e na latou lē iloa ua latalata 

Lona afio mai.  O taulaga osia i totonu o le malumalu i taeao ma afiafi sa 

fa'asino uma i le Tama'i Mamoe a le Atua; peita'i e le'i saunia lava fo'i latou e 

talia o Ia.  O faitaulaga ma a'oa'o o le mālō sa latou lē iloa o se mea o le a tupu 

e sili atu lona tāua i tupulaga uma, ua lata ona fa'ataunu'uina.  O a latou 

amio masani o lo'o faia pea; o a latou tatalo ua leai se uiga ma tapuā'iga ua faia e 

fa'ailoa atu ai i latou i tagata; a e ona o le tu'inanau i le 'oa ma le vi'iga 

fa'ale-lalolagi, ua latou lē sauni ai mo le fa'aalia mai o le Mesia.  O lea le amio 

fa'alēogalua ua a'afia ai Isara'elu uma.  O loto manatu fa'apito ma le 

fa'ale-lalolagi ua pulea ai i latou, ma lē mafai ai ona pa'i mai le 'oli'oli o lo'o 

O 

fa'atumuina ai le lagi.  E na o tagata e to'aitiiti sa i ai le naunau e fia va'ai i Lē 

e lē o va'aia.  O i latou ia ua 'auina mai i ai le Sui filifilia mai le lagi. 

 Sa fa'atasi agelu ma Iosefa ma Maria a o malaga mai lo latou aiga i 

Nasareta e aga'i i le 'a'ai o Tavita.  O le poloa'iga a le mālō o Roma mo le tusia 

o tagata o lo'o aofia i lana pule'aga lautele, ua o'o atu i ē o nonofo i atu 

mauga o Kalilaia.  E pei o aso o Kuresa na vala'auina ai i le nofoāli'i o le mālō 

sa pule aoao i le lalolagi, ina ia fa'asa'olotoina tagata o le Atua sa 'ave 

fa'a-pagotā, e fa'apea fo'i Kaisara Aukuso, o le sui filifilia e fa'ataunu'uina le 

fuafuāga a le Atua mo le 'aumaia o le tinā o Iesu i Petele'ema.  O Maria e 

mai le gafa o Tavita, ma o le atali'i o Tavita e tatau ona fanau i le 'a'ai a Tavita.  

Fai mai le perofeta, "A o 'oe Petele'ema,..e tupu mai iā te 'oe...Lē na te fai ma 

Faipule iā Isara'elu, o Lona tupu mai talu mai anamuā lea, talu mai ōna pō o 

le vavau lava" (Mika 5:2).  A o totonu o le nu'u e i ai le aigā Tupu, latou te lē 

iloa Iosefa ma Maria ma ua lē fa'aaloaloina.  Ua vaivai ma leai se aiga, na 

la'ua savalia le ala mamao ma le vāiti, mai le faitoto'a o le 'a'ai e o'o atu i le itū 

i sasa'e, i le lautele o le 'a'ai, a e le'i maua se nofoāga e mālōlō ai mo le pō.  Na 

leai se avanoa mo i la'ua i le fale talimālō ua tumu.  I totonu o le fale o manu, 

na la maua ai le nofoāga e mālōlō ai, ma o i nei ua fanau ai le Fa'aola o le 

lalolagi. 

 E le'i iloa e tagata, a o le tala fiafia ua fa'atumulia ai le lagi i le 'oli'oli.  

Ona o le loloto ma le fa'ateleina o le fiafia, o tagata pa'ia mai lalolagi 

malamalama ua tosina mai i lo tatou lalolagi.  Sa fa'amalamalamaina le 

lalolagi 'atoa i Lona afio'aga.  I luga a'e o mauga o Petele'ema sa fa'atasi ai 

agelu e lē ma-faitaulia.  Na latou fa'atali mo le fa'ailoga e fa'ailoa atu ai le 

tala fiafia i le lalolagi.  Pe ana fa'amaoni ta'ita'i o Isara'elu i le latou talitonuga, 

se manū latou te 'auai i le 'oli'olisaga e fa'ailoa atu ai le fanau mai o Iesu.  A e 

peita'i, ua lē amana'ia i latou. 

 Ua fa'ailoa mai e le Atua, "Ou te liligi atu le vai i nu'u naumati, ma 

vaitafe i le 'ele'ele mātūtū" (Isa. 44:3).  "E alu a'e le malamalama i le pōuliuli mo ē 

ua amiotonu" (Sala. 112:4).  O i latou o lo'o sa'ili atu i le malamalama, ma latou 

taliaina ma le fiafia, o le a susulu atu i ai 'ave malamalama mai le nofoāli'i o le 

Atua. 

 I le fanua sa ta'ita'i i ai e le taule'ale'a o Tavita lana lafu, o lo'o mataāla 

ai pea i pō ta'itasi leoleo mamoe.  O itūlā to'afilemū latou te talanoa fa'atasi ai 

e fa'atatau i le Fa'aola na folafola mai, ma tatalo mo le afio mai o le Tupu mo le 

nofoāli'i o Tavita.  "Fa'auta fo'i, ua tū mai iā i latou le agelu a le Ali'i, ua pupula 

fa'ata'ali'oli'o mai fo'i iā te i latou le pupula o le Ali'i, ua matuā fefefe ai lava i latou.  

Ona fai mai lea o le agelu iā te i latou, 'Aua tou te matata'u; auā fa'auta, 'ou te 

aumai iā te outou le tala lelei e 'oli'oli tele i le nu'u uma; auā o le aso nei ua fanau ai 

i le 'a'ai a Tavita, lo outou Fa'aola, o le Ali'i Ia o Keriso'" (Luk. 2:9, 10). 

 Ina ua fa'alogoina nei 'upu, sa fa'atumulia mafaufau o leoleo mamoe i 

fa'aaliga o le mamalu ua tu'uina mai.  Ua afio mai le Fa'aola iā Isara'elu!  O 

lo'o afio mai Ia i le mana, o le fa'aeaina, ma le manumālō.  Peita'i o le agelu sa 

tatau ona saunia i latou ia iloa lo latou Fa'aola i le tulaga maulalo ma le mativa o 

lo'o afio mai ai.  Na fai mai o ia, "O le fa'ailoga lenei iā te outou, e iloa e outou 

le tama meamea ua aui i le 'ie, o lo'o ta'oto i le fale povi" (F. 12).  

 O le 'avefe'au mai le lagi ua na fa'ato'afilemūina lo latou fefefe.  Na ia 

ta'u iā i latou le ala e maua ai Iesu.  Ona o le manatu i o latou vaivaīga 

fa'ale-tagata, na tu'uina i ai se taimi e fa'amasani ai i le pupula fa'ale-Atua.  Ua 

o'o ina lē toe mafai ona nātia le 'oli'oli ma le fiafia.  O le fanua laugatasi 'atoa 

sa fa'amalamalamaina uma i le malamalama o lo'o susulu mai i 'au a le Atua.  

Ua filemū le lalolagi, a o le lagi ua fa'alogologo mai i pesega,- "O le vi'iga i le 

Atua i mea aupitoaluga; ma le manuia i le lalolagi; o le finagalo alofa i tagata" 

(F. 14). 

 Oi ma'imau pe ana se'i mafai ona iloa ma malamalama i ai le aigā 

tagata i lenā pese i le aso nei!  O lea ua fa'ailoa mai, ua usu le pese, a e o le a o'o 

atu lava i le taimi o le i'uga, ma o le a toe peseina ai e o'o i itū uma o le lalolagi.  

Pe a oso le Lā o le Amiotonu, ma le fa'amālōlōga i Ōna apa'au, o le a toe 

usuina lea pese e leo o le motu o tagata e sili le to'atele, e pei o le leo o vai e tele, 

ua fa'apea mai, "Aleluia, auā ua fai ma Tupu le Ali'i le Atua e ōna le mālōsi 

uma lava" (Fa'aal. 19:6). 

 Ina ua mōu atu le 'au agelu, ua mavae atu fo'i le malamalama, ma sa toe 

o'o mai fo'i le pogisā o le pō i luga o mauga o Petele'ema.  Peita'i o le ata ua sili 

le malamalama a e le'i va'aia muamua e mata o se tagata sa tumau pea i 

mafaufau o leoleo mamoe.  "Ua mavae ia mea, ua ō i le lagi agelu sa iā i latou, 

ona fetautalatala'i ai lea o leoleo mamoe, 'Inā tatou ō iā i Petele'ema, tatou te 

va'ava'ai i lenei mea ua faia, ua fa'ailoa mai iā te i tatou e lē Ali'i.'  Ua latou 

fa'ata'alise atu, ona maua lea o Maria, ma Iosefa, ma le tama meamea o ta'oto i le 

fale povi" (F. 15, 16). 

 Na latou ō 'ese ma le 'oli'oli tele, ma latou fa'ailoa atu mea na va'ai ma 

fa'alogo i ai.  “O i latou uma ē na fa'alogo ai, ua ofo i latou i mea ua ta'ua mai 

iā te i latou e leoleo mamoe.  A o Maria, ua taofi ia i 'upu uma, ua mafaufau i ai 

lona loto.  Ona fo'i mai lea o leoleo mamoe, o vivi'i ma fa'afetai i le Atua" (F. 

18-20). 

 O lo'o tutūsa pea le mamao o i ai nei i le vā o le lagi ma le lalolagi ma 

le taimi na fa'alogoina ai pese a agelu e leoleo mamoe.  O le aigā tagata o 

lo'o tāua pea i le va'aiga fa'ale-lagi, e pei o ia tagatānu'u ina ua fetaia'i ma 

agelu i se aoauli, ma talanoa ai ma 'avefe'au mai le lagi i totonu o tovine ma 

laufanua.  Iā i tatou o lo'o i le savaliga masani o le olaga, o le lagi ua latalata 

mai lava.  O agelu mai maota i lugā o le a fa'atasi ai i la'asaga uma o i latou o 

lo'o feōa'i mai ma ō atu i fa'atonuga a le Atua. 

 O le tala o Petele'ema e tumau pea.  O lo'o nātia ai i totonu "le 

loloto o le tamāo'aiga o le poto 'atoa ma le silafaga a le Atua" (Roma 

11:33).  Tatou te ofo i le taulaga ofo a le Fa'aola, na tu'ua ai le nofoāli'i o le 

lagi a e afio mai i le fale povi, ma tu'ua le mafutaga fa'amalumalu a agelu 

mo meaola o le fale manu!  O le fa'amaualuga fa'ale-tagata ma le alofa 

fa'apito e te'ena ai Lona fa'atasi mai.  Peita'i, e na o se amataga lenei o le 

ofoofogia o Lona afio ifo i se tulaga maulalo.  E toe o se fa'alumaina e lē gata 

mo le Ālo o le Atua ina ua 'avea o Ia o le tagata, ma e o'o lava i le taimi a o 

tū Atamu i lona tulaga lē agasala i Etena.  Peita'i na talia e Iesu le tino 

tagata e ui ina ua fa'avaivaiina i le fā afe tausaga o le agasala.  E pei lava o 

fanau e tupuga mai iā Atamu, na Ia talia le i'uga e maua mai le galuea'iina o le 

tulafono o fe-usuā'iga.  O 
 
nei i'uga na fa'aalia i le tala fa'asolopito o Ōna aiga 

fa'ale-lalolagi.  Na afio mai o Ia ma le lagona ia tofusia i o tatou 

fa'anoanoa ma fa'aosoosoga, ma tu'uina mai iā i tatou le fa'aa'oa'oga mo le 

olaga e lē agasala. 

 A o i le lagi Satani sa 'ino'ino iā Keriso ona o Lona tulaga i totonu o le 

afio'aga o le Atua, ma sa matuā fa'ateteleina lona 'ino'ino ina ua tuli 'ese 

mai lona nofoāga.  Ua 'ino'ino i Lē na folafola mai o Ia lava Na te togiolaina 

tagata agasala.  A e peita'i, i lenei lalolagi ua fai mai Satani o ia e pule ai, na 

finagalo le Atua e afio mai i ai Lona Ālo, ua na o se pepe fa'atauva'a, e a'afia ai 

i vaivaīga fa'a-tagata.  Sa fa'atagaina o Ia e fetaia'i ma fitā o lo'o feagai ma 

tagata i aso ta'itasi o latou olaga, ma ia tau i le taua o lo'o tauina e le fanau a 

tagata i aso fai so'o, po o le i'u ai i le to'ilalo ma le malaia e fa'avavau. 

 O le loto o le tamā fa'ale-lalolagi e fa'anaunau i lona atali'i.  E va'ai atu 

i foliga o lona atali'i, ma ua fa'agateteina lona mafaufau i faigatā o le olaga.  E 

naunau ia puipui lona atali'i pele mai le mana o Satani, ia taofia mai 

fa'aosoosoga ma fa'afitāuli.  Ina ia mafai ona fa'afetai'ai atu i fete'ena'iga 

mālōlōsi ma le mata'utia, na 'auina mai e le Atua Lona Ālo pele e to'atasi, ia 

fa'aleleia ma mautinoa le ala i le ola mo a tatou fanau iti.  “O le alofa lava 

lenei..." (I Ioa. 4:1).  Ia maōfa outou lagi! ma ia ōfo ai 'oe, le lalolagi e! 

Matā’upu 5 

O LE FA'APA'IĀGA 

E fa'avae i luga o le Luka 2:21-38. 

 tusa ma le fā sefulu aso talu ona fanau mai o Keriso, ona 'ave lea o Ia 

e Iosefa ma Maria i Ierusalema ina ia tu'uina atu Ia i le Ali'i, ma ia faia 

le taulaga.  O lenei sauniga e tusa ai ma le tulafono fa'a-Iutaia, a e ona o Ia 

ua 'avea ma sui o tagata, o lea e tatau ai iā Keriso ona faia mea uma e tusa ma 

le tulafono.  Ua mae'a le sauniga o le peritomeina, e 'avea o se ta'utinoga o 

Lona usita'i i le tulafono. 

 O le taulaga e faia mo le tinā, e mana'omia i lalo o le tulafono se 

tama'i mamoe e tasi le tausaga mo le taulaga mū, ma le tama'i lupe po'o se manutagi 

o le taulaga mo agasala.  Peita'i e taliaina i lalo o le tulafono, pe 'afai e matitiva 

mātua e lē i ai se tama'i mamoe, ia aumai ni manutagi se lua po'o tama'i lupe e 

lua, o le tasi mo le taulaga mū, ma le tasi mo le taulaga mo agasala. 

 O taulaga e 'avatu i luma o le Ali'i ia leai se ponā.  O nei taulaga e 

fa'asino iā Keriso, ma e fa'ailoa mai ai o Iesu lava ia e leai se mea e lē 'atoa i 

lona tino tagata.  O Ia "o le Tama'i mamoe e lē ponā lava" (I Pete. 1:19).  O 

Lona tino e matuā lelei 'ato'atoa, e leai se pona a e na mālōsi ma soifua lelei.  I 

Lona soifuāga 'atoa sa tausisi ia usita'i e tusa ai ma tulafono o le uiga moni o 

mea na faia.  E fa'atatau i Lona soifua i le tino fa'ale-tagata ma Lona soifua 

fa'ale-agaga, o Ia o se fa'aa'oa'o o mea sa fuafuaina e le Atua mo le aigā 

tagata pe a usiusita'i i Āna tulafono. 

 O le fa'apa'iaina o ulumatua na amata mai lava i le amataga.  Sa 

folafola mai le Atua e tu'uina mai le Ulumatua o le lagi e fa'aolaina le tagata 

agasala.  O lenei mea alofa e tatau ona fa'ailoaina mai aiga uma e ala i le 

fa'au'uina o le atali'i ulumatua.  Ia tatau ona fa'apa'iaina o ia mo le galuega 

fa'afaitaulaga, e fai ai ma sui o Keriso i tagata. 

 I le lavea'iina o Isara'elu mai Aikupito, na toe fa'atonuina ai le 

fa'apa'iaina o ulumatua.  A o nofo pologa le fanau a Isara'elu i Aikupito, na 

fa'atonu e le Ali'i iā Mose ia alu iā Farao le tupu o Aikupito, ma fai i ai, "O lo'o 

fa'apea ona fetalai mai le Atua, 'O Lo'u atali'i Isara'elu, o La'u ulumatua; 

'Ou te fai atu iā te oe, ia e tu'u mai Lo'u atali'i ia 'au'auna mai o Ia iā te A'u; a 

e lē mafai ona tu'u mai, fa'auta, o A'u nei 'Ou te fasiotia lou atali'i, o lau lava 

ulumatua'" (Eso. 4:22, 23). 

 Na ta'u atu e Mose lenei fe'au; a e tali mai le tupu loto fa'amaualuga, "O 

ai ea le Ali'i, 'ou te fa'alogo ai i Lana 'upu, ma ou tu'uina atu ai o Isara'elu e ō?  

'Ou te lē iloa le Ali'i, 'ou te lē tu'uina atu fo'i Isara'elu e ō" (Eso. 5:2).  O le Atua 

na galue mo Ōna tagata e ala mai i fa'ailoga ma mea ofoofogia, ma ua 'auina 

mai fa'amasinoga mata'utia i luga o Farao.  Na 'auina mai Lana agelu e 

fa'aumatia ma fasiotia ulumatua a tagata ma manu o Aikupito.  Ina ia 

E 

fa'asaoina ai Isara'elu, na fa'atonu i latou ia sausauina le la'au fa'alava o 

faitoto'a o o latou fale i le toto o se tama'i mamoe e fasia.  Ia fa'ailogaina fale 

uma i le toto, ina ia lē afāina aiga uma o Isara'elu pe a sau le agelu i lana galuega o 

le fa'aumatiāga. 

 Ina ua uma ona 'auina mai mala i luga o Aikupito, ona fetalai mai lea o 

le Atua iā Mose, "Ia fa'asāina mo A'u o ulumatua uma lava...o tagata 'atoa ma 

manu, e fai lava ia mo A'u" (Eso. 13:2); "o le aso na 'Ou fasi ai ulumatua 

uma i le nu'u o Aikupito, na 'Ou fa'asāina ai mo A'u o ulumatua uma lava a 

Isara'elu, o tagata 'atoa fo'i ma manu; e mo A'u lava i latou; o A'u o le Atua" 

(Num. 3:13).  Ina ua uma ona fa'atulaga sauniga o le malumalu, ona filifilia lea 

e le Atua le itū'āiga o Levi i le tulaga o le ulumatua o Isara'elu uma, ia 'au'auna 

i totonu o le malumalu.  Peita'i o le ulumatua o lo'o tatau ona fa'aaloalogia pea mo 

le Ali'i, ma e tatau ona toe fa'atauina mai e ala i se togiola.  

 Ua fa'apea ona fa'amaonia le tāua o le tulafono mo le tu'uina atu o le 

ulumatua.  A o 'avea lenei ma fa'amanatuga o le lavea'iga ofoofogia e le Ali'i o 

le fanauga a Isara'elu, o le ata lea i luma mo le lavea'iga silisili o le a faia e le 

Ālo pele e to'atasi o le Atua.  E pei ona sausauina le toto i pou o faitoto'a na 

fa'asaoina ai ulumatua a Isara'elu, e fa'apea fo'i le toto o Keriso ona i ai le mana 

e fa'aolaina ai le lalolagi. 

 Oi se uiga tāua na fa'aalia ina ua tu'uina atu Iesu!  Peita'i e le'i mafai e le 

faitaulaga ona va'ai i tua atu o le 'ie puipui; na te le'i mafai ona faitauina mea lilo 

o i tala atu.  O le tu'uina atu o tamaiti, o se va'aiga masani e fai fai pea.  O aso 

ta'itasi e talia ai e faitaulaga tupe mo le togiola o tamaiti pepe e tu'uina atu i le 

Ali'i.  O lana galuega lea i aso ta'itasi, a e lē manatu mamafa i mātua po'o 

tamaiti, se'i vaganā ai ua va'ai i ni mātua e mau'oa pe e tulaga fa'aaloalogia.  

O Iosefa ma Maria e matitiva; ina ua ō mai ma le la tama, sa na o le iloa atu e 

faitaulaga o se tamā ma se tinā i lavalava o tagata Kalilaia, e fa'atauva'a lava.  E 

leai ni uiga fa'atosina i o la foliga, a e na o le taulaga a le vasega o tagata matitiva na 

mafai ona la tu'uina atu. 

 Sa faia le sauniga a le faitaulaga e pei ona masani ai i lana galuega.  Sa 

ia 'ave i ona lima le tamaitiiti ma si'i i luma o le fata faitaulaga.  Ina ua uma ona 

tu'uina atu i lona tinā, ona ia tusia lea o le igoa o "IESU" i le tusi o ulumatua.  

Na leai sona manatu, a o ta'oto le pepe i ōna lima, o Ia o le Silisili 'Ese o le lagi, o le 

Tupu o le mamalu.  E le'i manatu le faitaulaga fa'apea o le pepe lea, o Ia lea na 

tusi fa'atatau i ai Mose, "E fa'atūina e le Ali'i lo outou Atua le Perofeta mo outou o so 

outou uso, e fa'apei o a'u nei, tou te fa'alogo iā te Ia i mea uma lava na te fai mai ai 

iā te outou" (Galu. 3:22).  E le'i manatu i lea pepe, o Ia sa talosaga Mose e fia 

va'ai i Lona mamalu.  A o le To'atasi e silisili i lo Mose o lo'o ta'oto i lima o le 

faitaulaga; ina ua ia tusia le igoa o le tamaitiiti, sa na fa'amauina Ia Lē e muamua, 

o le fa'avae o manuia o le mālō 'atoa o Iutaia.  O lea igoa o lo'o i ai le pule i le 

oti; auā o faigā taulaga ma taulaga e ofoina ua fa'asolo ina mavae atu; o le tino o 

taulaga ua lata ina fa'ataunu'uina, o le ata o le a fa'atinoina.  

 Ua afio 'ese le pupula o le Atua mai le malumalu, a e peita'i o agelu o 

lo'o ifo ma tapua'i i le mamalu o lo'o mau i totonu o le Pepe o Petele'ema.  O 

lenei tama meamea e lē o malamalama, o le tama o le folafolaga, o Ia e fa'asino i 

ai le muā'i fata faitaulaga na i le faitoto'a o Etena.  O Ia o Sailo, Na te 'aumaia le 

filemū.  O Ia lea na fa'ailoa lava iā Mose, "O A'U LENEI."  O Ia lea sa i le ao 

ma le afi fa'aniutū na ta'ita'i iā Isara'elu.  O Ia ua leva ona ta'u mai e tagata vā'ai.  

O Ia o le "Fa'anaunauga o nu'u uma" (Hakai 2:7), o le Ā'a ma le Ālo o Tavita, o le 

Fetū Ao Pupula.  O le igoa o lenā pepe fa'atauva'a, o lo'o fa'amauina i le tusi o 

Isara'elu, na fa'ailoa mai o Ia o lo tatou uso, o le fa'amoemoe o le aigā tagata ua 

pa'ū.  O le tamaitiiti na totogi i tupe Lona togiolaina, o Ia lea o le a totogiina 

le togiola o le lalolagi 'atoa mo a latou agasala.  O Ia lava o "le Faitaulaga sili e 

pule i le fale o le Atua" (Epe. 10:21), o le Ūlu o le "faiva o faitaulaga e tumau 

pea" (Epe. 7:24), o le Fautua o lo'o nofo "i le itū taumatau o lē Silisili 'Ese o i 

lugā" (Epe. 1:3). 

 O mea fa'ale-agaga e fa'amalamalamaina fa'ale-agaga.  O le Ālo o le 

Atua na tu'uina atu i le malumalu e fa'apa'ia mo le galuega na afio mai e fai.  

Ua va'ai atu le faitaulaga iā te Ia e pei ona ia va'ai i so'o se isi lava tamaitiiti.  E 

ui ina le'i va'aia pe lagona se 'ese'esega o Ia ma isi tamaiti, a e na galuea'iina e 

le Atua le āla e fa'ailoa ai le tu'uina mai o Lona Ālo i le lalolagi.  E le'i te'a le 

sauniga fa'apitoa a e ua fa'ailoa atu Keriso.  "Sa i Ierusalema le tagata e igoa 

iā Simeona; o le tagata amiotonu o ia ma le mata'u i le Atua , sa fa'atalitali 

atu o ia i le fa'amafanafanaina o Isara'elu; ua i luga iā te ia le Agaga Pa'ia.  

Ua iloa e ia i le Agaga Pa'ia, e lē o'o iā te ia le oti se'ia muā'i iloa atu le 

Keriso o le Ali'i" (Luk. 2:25, 26). 

 A o ulu atu Simeona i le malumalu, na ia va'ai atu i le aiga o lo'o 

tu'uina atu le la tama ulumatua i luma o le faitaulaga.  Sa fa'aalia i o la 

foliga lo la'ua matitiva; peita'i o Simeona e malamalama i le lapata'iga a le 

Agaga, ma ua lagona i lona loto o le tamaitiiti o lo'o tu'uina atu i le Ali'i, o Ia 

lea o le Fa'amafanafana o Isara'elu, o Ia lea ua leva ona fia va'ai i ai.  O le 

faitaulaga ua mēia, o Simeona ua foliga o se tagata ua fa'atumulia i se fiafia 

uiga 'ese.  Sa toe fa'afo'i atu le tama i lona tinā, a e ua si'i mai i lima o 

Simeona le tama ma tu'uina atu i le Atua, o lona loto ua lagona ai se fiafia e lē 

ma-fa'amatalaina.  A o ia si'i le Fa'aola aga'i i le lagi, na ia fai atu, "Le Ali'i e, e 

te tu'uina atu nei Lau 'au'auna ia alu ma le manuia, e pei o Lau Afioga, auā ua 

iloa e o'u mata le fa'aolataga mai iā te 'Oe, ua e saunia i luma o nu'u uma lava, 

o le malamalama e fa'amalamalama ai nu'u'ese, ma le mamalu o Lou nu'u o 

Isara'elu" (F. 29-32). 



26 
 

 O le agaga o valo'aga ua i luga o lenei tagata o le Atua, ma a o tutū Iosefa 

ma Maria, ua ofo i āna 'upu, na ia fa'amanuia i latou, ma fa'apea atu iā Maria, 

"Fa'auta, ua tu'u le tama nei e pa'ū'ū ma toe tutū ai tagata e to'atele o i Isara'elu, e 

fai fo'i ma fa'ailoga e fa'aleagaina, e tu'ia fo'i lou loto ia ati i le pelu, ina ia 

fa'aalia mai ai manatu o loto o tagata e to'atele" (F. 34). 

 O Ana fo'i, le perofeta fafine, ua sau i totonu ma fa'amaonia atili le 

molimau a Simeona e fa'atatau iā Keriso.  A o tautala Simeona, na 

fa'asusuluina foliga o Ana i le mamalu o le Atua, ma ta'u atu lona loto fa'afetai 

ona ua fa'atagaina o ia ia va'ai iā Keriso lona Ali'i. 

 O nei tagata tapuā’i loto maulalo, e le'i i
'
uvale lo la'ua su'esu'eina o 

valo'aga.  A o i latou e i ai tofiga maualuluga, o faipule ma faitaulaga i totonu 

o Isara'elu, e ui ina o lo'o i o latou fo'i luma afioga tāua o valo'aga, e lē o ui i 

ala o le Ali'i, ma e lē o fa'apupulaina o latou mata ia fa'ailoaina i ai le 

Malamalama o le ola. 

 O lo'o tumau pea lenā tulaga.  O mea tutupu o lo'o tulimata'i mai i ai 

le va'ai a le lagi, a e lē o malamalama i ai ta'ita'i fa'ale-agaga ma i latou o lo'o 

tapua'i i totonu o le fale o le Atua.  E fa'aalia Keriso i tala tu'ufa'asolo o le 

lalolagi, a e ua latou liliu 'ese mai iā Keriso o lo'o soifua.  O Keriso i Lana 

Afioga o lo'o vala'au mai mo se taulaga e avatu, o le tagata lava ia, i ē matitiva 

ma puapuagātia o lo'o fia maua se fesoasoani, i lē galue fa'amaoni e a'afia ai le 

mativa, galuega fitā, ma le fai 'upu a tagata; o lea e lē o taliaina lava Ia i aso nei e pei 

lava o le lua afe tausaga ua mavae. 

 Na mafaufau pea Maria i le lautele o le valo'aga a Simeona.  A o 

va'ai ifo i le tama o lo'o si'i i ona lima, ma toe mafaufau i 'upu na ta'u mai e 

leoleo mamoe o Petele'ema, na fa'atumuina o ia i le 'oli'oli ma le fa'amoemoe.  

O 'upu a Simeona na fa'amanatu mai ai i lona mafaufau valo'aga a Isaia, "E 

tupu mai le la la'au i le pogai o Iese, e tupu a'e fo'i le tatupu i Ōna a'a.  E afio mau 

iā te Ia le Agaga o le Ali'i; o le Agaga o le poto ma le mafaufau, o le Agaga 

o le fa'atonuga ma le mālōsi, o le Agaga o le malamalama ma le mata'u i le 

Ali'i.... E fai le amiotonu ma fusi o Lona sulugātiti, e fai fo'i le fa'amaoni ma 

fusi o Lona tino.  O le nu'u sa savavali i le pōuliuli ua latou iloa le 

malamalama tele, o ē sa nonofo i le nu'u o le ata o le oti, ua pupula mai iā te 

i latou le malamalama.... Auā ua fanau mai mo i tatou le Tama, ua foa'iina mai 

mo i tatou le Atali'i, e i Lona ua le mālō, e igoa fo'i o Ia o le Silisili 'ese, o le 

Faipule, o le Atua mālōsi, o le Tamā o le fa'avavau, o le Ali'i o le filemū" (Isa. 

11:1, 2, 5; 9:2, 6). 

 E le'i malamalama Maria i le galuega a Keriso.  Na valo'ia mai e 

Simeona o Iesu o le malamalama e fa'amalamalama ai nu'u'ese, ma le mamalu o 

Isara'elu.  Ua fa'apea ona ta'uina mai e agelu le fanau mai o le Fa'aola, o le tala 

lelei lea e 'oli'oli ai tagata uma.  Ua sa'ili le Atua e fa'asa'o mafaufau vā iti o 

Iutaia e fa'atatau i le galuega a le Mesia.  Na te mana'omia tagata ia va'ai atu 

iā te Ia, e lē na o le Lavea'i o Isara'elu, a o le Fa'aola o le lalolagi.  Peita'i e tele 

tausaga na tatau ona mavae, fa'ato'ā mafai lea ona malamalama i Lana galuega, e 

o'o lava i le tinā o Iesu. 

 O Maria o lo'o va'ai atu i luma i le nofoā'iga a le Mesia i le nofoāli'i o 

Tavita, a e peita'i e le'i va'ai atu i puapuagā e tatau ona manumālō muamua i ai.  

Na fa'aali iā Simeona o le Mesia e lē uia se ala e leai ni mea e fa'alavelave mai 

a o i le lalolagi.  I 'upu na fai iā Maria, "E tu'ia fo'i lou lava loto ia āti i le pelu," sa 

fa'atatau i le alofa mutimutivale o le Atua ua avatu ai i le tinā o Iesu se 

lapata'iga i mafatiāga ua amata ona ia lagona, na te tau'aveina ona o Ia. 

 Fai mai Simeona, "Fa'auta, ua tu'u le tama nei e pa'ū'ū ma toe tutū ai 

tagata e to'atele o i Isara'elu, e fai fo'i ma fa'ailoga e fa'aleagaina."  E tatau ona 

pa'ū'ū i latou ina ia mafai ona toe tutū.  E tatau ona tatou pa'ū'ū i luga o le 

Papa ma gaugau ai a e le'i toe fa'atutūina i luga iā Keriso.  Ia 'ave 'eseina le 

manatu iā te a'u lava, ia fa'amaulaloina le fa'amaualuga, pe a tatou fia iloa le 

mamalu o le mālō fa'ale-agaga.  E lē talia e Iutaia le fa'aaloalo e 'ausia i le olaga 

loto maulalo.  O lea ua latou lē mafai ai ona talia lo latou Fa'aola.  O Ia o se 

fa'ailoga na fai mai i ai 'upu tete'e. 

 "Ina ia fa'aalia ai manatu o loto o le to'atele."  I le malamalama o le 

soifuāga o le Fa'aola, o lo'o fa'aalia ai loto o tagata uma, e amata mai i Lē na 

faia mea uma e o'o atu i le ali'i o le pogisā.  O Satani ua na fa'ailoa mai o le Atua 

e manatu fa'apito, e sauā, e fia pule i mea uma, a e leai se loto foā'i, e mana'o ia 

'au'auna atu mea uma na faia mo Lona lava vi'iga, ma e lē fai taulaga mo so latou 

lelei.  A e o Keriso o le mea alofa, e fa'ailoa mai ai le finagalo o le Tamā.  E 

molimau mai i manatunatuga o le Atua mo i tatou, "O manatu i le manuia, a e 

lē o le malaia" (Iere. 29:11).  O lo'o fa'ailoa mai ai e malosi pei o le oti le 

ino'ino o le Atua i le agasala, a o Lona alofa mo le tagata agasala, e mālōsi atu 

i lo le oti.  Ina ua tau'ave e Ia lo tatou fa'aolataga, o le a lē toe taofia se mea, tusa 

lava po'o le ā le pele iā te Ia, pe a fai e tatau ai mo le fa'aumaina o Lana galuega.  

Na Ia lē taofia se 'upu moni e tatau ai mo lo tatou fa'aolataga, e leai se vavega o le 

alofa tunoa na fa'atamala i ai, e leai se sui mai le lagi Na te le'i fa'aaogāina, a e na 

Ia fa'aaogā uma mo le galuega.  O mea lelei ua fa'aopoopo mai i luga o mea lelei, o 

mea alofa i luga o mea alofa.  O lo'o Ia tatala mai 'oa uma o le lagi mo i latou o 

lo'o Ia sa'ili e fa'aola.  Ina ua uma ona fa'aputuina 'oa mai isi uma lalolagi, ma 

fa'aavanoa puna o Lona mana ofoofogia, na Ia tu'u atu uma i 'a'ao o Keriso, ma 

fa'apea atu, O mea uma nei mo le tagata.  Ia fa'aaogā nei mea alofa ma ia 

mautinoa ai e leai se isi alofa e sili atu i Lo'u alofa i totonu o le lalolagi po'o le lagi.  

O lona fiafiāga silisili e maua i lona alofa mai iā te A'u. 

 I le satauro i Kalevario, na tutū fa'afesaga'i ai le alofa ma le manatu 

fa'apito.  O i inei sa fa'aalitinoina ai uiga o ia mea.  O Keriso na soifua e 

fa'amafanafana ma fa'amanuia; ma ina ua fasiotia o Ia, na fa'aalitino ai e 

Satani lona ita tele i le Atua.  Na ia faia lenei mea ma fa'amaoniga o le moni 

o lona fouvale ia 'ave'esea le Atua mai Lona nofoāli'i, ma ia fa'aumatia o Ia o lo'o 

fa'aalia mai ai le alofa o le Atua. 

 E ala i le soifua ma le maliu o Iesu, ua fa'ailoa ai fo'i manatu o i loto 

o tagata.  Mai le fale o manu e o'o atu i le satauro, o le soifuāga o Iesu o le 

vala'au lea mo le olaga ia gaua'i atu, ma ia mafuta fa'atasi i puapuagā.  Ua 

fa'ailoa ai fuafuāga a tagata.  O Iesu na afio mai ma le 'upu moni a le lagi, ma 

o i latou uma na fa'alogo i le si'ufofoga o le Agaga Pa'ia sa tosina atu iā te Ia.  

O i latou e tapua'i iā i latou lava, sa fa'atasi i latou ma Satani.  Sa fa'aalia mai 

i o latou uiga e fa'atatau iā Keriso le itū ua latou tutū ai.  O le a fa'apea ona 

fa'amasinoina e le tagata ia lava. 

 I le aso o le fa'amasinoga mulimuli, o tagata uma e lē fa'aolaina, o le a 

malamalama i le uiga moni o lona te'ena o le 'upu moni.  O le satauro o le a 

tu'uina mai, ma o lona feso'ota'iga moni o le a va'aia i mafaufau ta'itasi o i latou 

na fa'a-tauasoina e le solitulafono.  I luma o le fa'aaliga o Kalevario ma Lē na 

maliu ai, e tutū ai tagata solitulafono ua ta'usalaina.  O 'alofaga pepelo uma 

ta'itasi o le a tafi'eseina.  O mea fa'afoliga a tagata o le a fa'aali mai i amioga e 

mata'utia le leaga tele.  O tagata o le a va'aia tulaga o a latou filifiliga na fai.  

O fesili uma e fa'atatau i le 'upu moni ma mea sesē i le taimi umi o le finauga 

tele, o le a fa'amaninoina.  I le fa'amasinoga o lalolagi uma, o le a mamā le 

Atua mai moliaga na ia fa'atupu po o le fa'aāuāuina o le leaga i le lalolagi.  

O le a fa'aalia ai o fa'atonuga a le Atua e lē o ni mea faigaluega ia faia ai se 

agasala.  E leai se leaga i le mālō o le Atua, e lē mafua ai se lē alofa.  Pe a 

fa'aalia manatu uma i loto o tagata, o le a fa'atasia uma ē usiusita'i ma ē fouvale, 

ma latou fa'apea atu, "E tonu ma fa'amaoni Ōu ala, le Tupu o le 'au pa'ia e.  Le 

Ali'i e, o ai se lē mata'u iā te 'Oe ma vivi'i atu i Lou suafa?...auā ua fa'aalia Āu 

fa'amasinoga tonu" (Fa'aal. 15:3, 4). 

Matā'upu 6 

"UA MATOU VA'AIA LONA FETŪ" 

Fa'avaeina lenei matā'upu i le Mataio 2. 

a fanau Iesu i Petele'ema i Iutaia, i ōna po o Herota le tupu, fa'auta, 

ua o'o mai ai makoi mai sasa'e i Ierusalema, ua fa'apea mai, 'Po o 

fea o i ai Lē ua fanau mai o le Tupu o tagata Iutaia?  Auā ua matou va'aia 

Lona fetū i sasa'e, ua matou ō mai ai e ifo atu iā te Ia'" (Mata. 2:1, 2). 

 O 
.
ali'i popoto mai sasa'e o ni tagata e mafaufau loloto.  O latou e ō 

mai se vasega e to'atele ma maualuga tulaga, e i ai ē mai aigā tupu, ē mau'oa, ma 

le 'au a'oa'oina o lo latou mālō.  E i ai nisi e to'atele ua fa'aaogā sesē le agaga 

fa'ase'egofie o tagata.  A o isi o ni tagata fa'amaoni ua su'esu'e i le 

galuea'iina e le Atua o mea na Ia faia, ma ua āloā'ia i latou mo lo latou 

fa'amaoni ma le atamai.  O uiga ia o ali'i popoto na ō mai iā Iesu. 

 O le malamalama o le Atua o lo'o susulu pea i totonu o le pogisā o mea 

fa'apaupau.  A o su'esu'eina e nei makoi fetū o le lagi, ma sa'ili e fia iloa le mea 

lilo o lo'o natia i o latou ala malamalama, sa latou va'aia ai le mamalu o Lē na 

faia mea uma.  Ona ua fia malamalama atili, na latou sa'ili ai Tusitusiga pa'ia 

fa'a-Eperu.  I totonu o lo latou lava nu'u e i ai tusitusiga fa'a-valo'aga e ta'u mai 

ai le afio mai o se A'oa'o pa'ia.  O Pala'amo e i le vaega o tagata e fai togafiti 

fa'ataulaitu, e ui ina o ia o se perofeta a le Atua i se isi taimi.  Sa i ōna luga le 

Agaga Pa'ia, ma na valo'ia le manuia o Isara'elu ma le afio mai o le Mesia; o 

ana valo'aga o lo'o fa'asolo mai lava i 'upu fa'a-āganu'u mo āugā tupulaga.  

Peita'i i totonu o le Feagaiga Tuai o lo'o fa'aali manino mai ai le afio mai o le 

Fa'aola.  Na 'oli'oli makoi i le iloa ua lata Lona afio mai, ma o lea o le a 

fa'atumuina ai le lalolagi i le malamalama o le mamalu o le Ali'i. 

 Na va'aia e ali'i popoto i lenā pō se malamalama 'ese i le lagi, ina ua 

fa'atumulia atumauga o Petele'ema i le mamalu o le Atua.  Ina ua mavae atu le 

malamalama, a e va'aia se fetū pupula i le lagi.  E lē o se fetū e masani ai po 

o se paneta, ma ua oso ai le loto fiafia.  O lea fetū o agelu o lo'o susulu mamao 

mai, a e e le'i malamalama i ai i latou.  Peita'i sa latou lagona o le fetū o se mea e 

fa'apitoa le tāua mo i latou.  Na latou fesiligia fautuāga mai faitaulaga ma 

tagata a'oa'oina, ma sa'ili'ili i tusitusiga mai aso ua mavae.  Na fa'ailoa mai e le 

valo'aga a Pala'amo, "E alu le Fetū mai iā Iakopo, e tū mai fo'i le To'oto'o mai 

iā Isara'elu" (Num. 24:17).  Po'o lenei 'ea fetū uiga 'ese ua 'auina mai e fa'ailoa 

mai Lē na folafolaina mai?  O makoi na talia le malamalama o le 'upu moni ua 

'auina mai i le lagi; ma o lenei ua susulu mai ma ua malamalama ōna 'ave i o 

latou luga.  Na fa'atonuina i latou e ala i miti, ina ia ō e sa'ili le Āloali'i ua fanau 

mai. 

 E pei o le fa'atuatua na alu ai Apera'amo i le vala'au a le Atua, "e lē iloa 

po'o fea e alu i ai" (Epe. 11:8); o le fa'atuatua na mulimuli ai Isara'elu i le āo 

"U 

fa'aniutū i le Nu'u o le folafolaga, e fa'apea fo'i i nei tagata o nu'u'ese ona ō 

atu e sa'ili le Fa'aola na folafolaina.  O atunu'u i sasa'e e tumu ai 'oloa tāua, 

ma o makoi e le'i ō e aunoa ma ni mea alofa.  O la latou aganu'u e avatu mea 

alofa mo se fa'aaloaloga i āloali'i po o nisi tagata tāua, ma o mea alofa e 

aupito sili o le nu'u ua latou maua, sa avatu mo Ia Lē e manuia ai aiga uma o le 

lalolagi.  Sa tatau ona malaga i le pō ina ia mafai ona va'aia ai le fetū; a e sa 

fa'atumulia itūlā o le malaga i le fa'amanatuina o 'uputu'u ma valo'aga e 

fa'atatau i Lē o lo'o latou sa'ilia.  O taimi o mālōlōga sa latou saili'ili ai i 

valo'aga, ma sa matuā talitonu o lo'o ta'ita'iina i latou e le Atua.  A o i o latou 

luma le fetū e fai ma fa'ailoga e iloa mai fafo, sa iā i latou le fa'amaoniga o le 

fa'atasi ai o le Agaga Pa'ia, o lo'o una'iina o latou loto, ma fa'atupu iā i latou le 

fa'amoemoe.  E ui ina umi le malaga, a e o se malaga fiafia iā i latou. 

 Ua latou taunu'u i le lau'ele'ele o Isara'elu, ua aga'i ifo i lalo mai le 

Mauga o Olive, ua va'aia Ierusalema, a o le fetū sa ta'ita'iina mai i latou i le ala 

mamao ua tū tonu i luga o le malumalu, e na o sina taimi ona mavae lea ma lē 

toe iloa atu.  Na latou ō atu ma le loto naunau, o le manatu o le fanau mai o le 

Mesia o se 'oli'olisaga o le a fa'aalia e laulaufaiva uma.  Peita'i sa i'uvale le latou 

sa'iliga.  Ua ulu atu i le 'a'ai pa'ia, ma ulu atu i le malumalu.  Ua ofo i le leai o 

se tasi na te iloa ua fanau mai le tupu fou.  E le'i i ai se 'oli'oli i a latou fesili, a 

e na o le fa'ate'ia ma le fefe, toe fa'aalia ai le 'ino'ino ma le ita. 

 O faitaulaga o lo'o fa'amanatu a latou āganu'u.  Latou te vi'ia a latou 

tapuā'iga ma lo latou lava fa'afia-amiotonu, a e latou te ta'u fa'apaupau tagata 

Eleni ma Roma, o tagata e aupito agasala.  O ia tagata popoto e lē ifo i tupua, o 

lo latou tulaga e sili le maoa'e i le silafaga a le Atua; peita'i i le va'aiga a 

Iutaia, o latou o tagata fa'apaupau.  E o'o lava i ē o leoleoina Afioga pa'ia a le 

Atua, o a latou fesili e le'i maua mai ai se tali alofa. 

 O le taunu'u o makoi sa vavave ona fa'alauiloaina i Ierusalema uma.  

O le uiga o le latou malaga sa fa'avevesi ai le motu o tagata, ma ua o'o atu i le 

maota o le tupu o Herota.  O lea tagata o Etoma, ua fa'ate'ia i le manatu o lo'o 

i ai se isi e sili atu i lo ia.  E lē ma-faitaulia tagata ua fasiotia ma fa'amaligiina 

toto a o ia aga'i atu i le nofoāli'i.  Ona o ia o se tagata o nu'u 'ese, e 'inosia o ia e 

tagata na te pulea.  Na o le tasi lona saogalemū, o le talia lea o ia i le agalelei 

o le mālō o Roma.  Peita'i, o lenei Āloali'i fou e iā te Ia le pule silisili.  Na 

fanau mai o Ia i totonu o le mālō. 

 Na masalosalo Herota i faitaulaga po o fai sa latou fuafuāga 

fa'alilolilo ma nei tagata nu'u'ese ia fa'atupuina ai se fouvalega tele ma 

'ave'esea ai o ia mai le nofoāli'i.  Sa iā te ia pea lenei masalosaloga lilo, peita'i 

na ia manatu i se togafiti ia lē fa'ataunu'uina ai a latou fuafuāga.  Na 'auina se 

fe'au i faitaulaga sili ma tusi'upu, ma ia fesiligia latou i a'oa'oga mai ā latou 

tusitusiga pa'ia e fa'atatau i le nofoāga e fanau mai ai le Mesia.  

 O lenei su'esu'ega mai lē o lo'o nofoia le nofoāli'i, na faia ona o le 

talosaga mai a tagata nu'u 'ese, ua oso ai le mitamitavale o a'oa'o Iutaia.  O le leai 

o so latou manatunatuga ina ua liliu atu e su'esu'e i a latou tusi o valo'aga, ua 

fa'amatau'aina ai le tupu sauā.  Ua manatu ia o lo'o taumafai latou ia lē 

fa'ailoaina atu lo latou malamalama e fa'atatau i lenei matā'upu.  Na 

fa'atonuina i latou e se pule e lē mafai ona lē usita'i i ai, ina ia sa'ili lelei ma 

fa'ailoa mai le mea o lo'o fanau ai le Tupu o lo'o fa'amoemoe i ai.  "Ona latou 

fai mai ai lea iā te ia, o Petele'ema i Iutaia; auā ua fa'apea ona tusia e le perofeta, 

'O 'oe fo'i Petele'ema i le nu'u o Iuta, e te lē topito ona fa'atauva'a i ali'i o Iuta; auā 

e tupu mai iā te 'oe le Faipule, o Lē na te pule i lo
'
u nu'u o Isara'elu'" (Mata. 2:5, 6). 

 Ua vala'aulia nei e Herota makoi latou te talanoa na o i latou.  Sa tumu 

lona loto i le ita ma le fefe, a e ina ia teu le vā fealoa'i i le va'aiga mai fafo, na 

ia taliaina ma le fa'aaloalo nei tagata o nu'u'ese.  Na ia fia iloa le taimi na 

va'aia ai le fetū, ma ua ia fa'ailoa lona 'oli'oli i le fanau mai o Keriso.  Ua 

fa'apea atu i le 'au asiasi, "Ō atu ia outou inā matuā sa'ili ia i le tamaitiiti; pe a 

outou iloa, ia outou fa'ailoa mai iā te a'u, o a'u fo'i 'ou te alu atu e ifo atu iā te 

Ia" (F.8).  Na fai atu ia fa'aauau la latou malaga i Petele'ema. 

 O faitaulaga ma ta'ita'i o Ierusalema, e le'i fa'apea ua lē malamalama i 

latou e fa'atatau i le fanau mai o Keriso.  Na tala'ina i Ierusalema le asiasi mai 

o agelu i leoleo mamoe, peita'i e le'i fiafia i ai le 'au ta'ita'i ma ua latou lē 

fa'atāuaina.  Sa manatu lava i latou e mafai ona latou sa'ilia ma maua Iesu, e 

mafai fo'i ona latou ta'ita'iina makoi i le mea o lo'o fanau ai o Ia; peita'i e lē o 

lea, ona ua ō mai tagata popoto e fa'amanatu iā i latou le fanau mai o le Mesia.  

Ua fai atu i latou, "O fea o i ai o Ia Lē ua fanau mai o le Tupu o tagata Iutaia?  

Ua matou va'aia lona fetū i sasa'e, ua matou ō mai ai e ifo atu iā te Ia." 

 O lenei ua tapunia le faitoto'a e le fa'amaualuga ma le matau'a, ma ua 

tete'e atu i le malamalama.  Afai e fa'amaonia le tala na ta'u mai e leoleo 

mamoe ma ali'i popoto, o le a lē āloa'ia tulaga o faitaulaga ma le 'au a'oa'o ma lo 

latou manatu o latou e fa'amatalaina le 'upu moni a le Atua.  O nei faia'oga 

a'oa'oina e lē fia fa'amaulalo ina ia fa'atonuina e nei tagata 1fa'apaupau. Fai mai i 

latou, e lē mafai ona alu 'ese le Atua mai iā i latou, ina ia feso'ota'i ma talanoa 

ma leoleo mamoe vālea po'o tagata nu'u'ese e le'i peritomeina.  Ua latou 

matuā sa'ilia e fa'aali lo latou lē fiafia i le tala ua fa'ate'ia ai le tupu o Herota ma 

Ierusalema uma.  Latou te le'i manana'o e ō i Petele'ema e va'ai pe moni nei 

mea.  Ma ua latou ta'ita'iina tagata ia manatu o Iesu ua na o sē e fai togafiti 

fa'atosina e ofo ai.  O i inei na amata ai ona te'ena Keriso e faitaulaga ma 

a'oa'o.  Mai lenei taimi ua fa'atupu tele lo latou fa'amaualuga ma le tete'e ma 

ua lē mafai ona taofia lo latou ino'ino i le Fa'aola.  A o tatalaina atu e le Atua 

le faitoto'a i nu'u'ese, a e ua tapunia e ta'ita'i Iutaia le faitoto'a mo i latou lava. 

 Sa ō 'ese nei ali'i popoto mai Ierusalema.  Ua o'o mai le pogisā ina ua 
-
te'a 'ese mai le faitoto'a, a o lo latou 'oli'oli ua fa'ateleina ina ua latou toe va'aia 

le fetū, ma ua ta'ita'iina i latou i Petele'ema.  Latou te le'i maua se tala e 

fa'atatau i le fa'atauva'a o le mea o lo'o fanau ai Iesu e pei ona ta'uina mai i 

leoleo mamoe.  I le umi o le latou malaga, na lagona e i latou le lē fiafia ona o le 

manatu fa'atauva'a o ta'ita'i o Iutaia, ma ō 'ese ai ma Ierusalema ma le lē 

mautinoa se'ia o'o ina ulufale atu i le 'a'ai.  I Petele'ema, latou te le'i va'aia ni 

leoleo o puipuia le mea o lo'o fanau ai le Tupu fou.  E leai se ali'i mamalu o le 

lalolagi o i ai.  O Iesu o lo'o ta'oto i le mea e 'a'ai ai manu.  O Ōna mātua, ua na o 

ni tagata tūlaga maualalo ma lē a'oa'oina; e na o i la'ua o lo'o fa'atasi ma Ia.  

Pe lē o Ia 'ea lenei o lo'o tusia mai, o Ia e tatau "ona Ia fa'aea mai itū'aiga o 

Iakopo, ma fa'afo'isia mai ē ua fa'asaoina o Isara'elu;" ina ia fai o Ia "ma 

malamalama i nu'u'ese," e fai ma "fa'aolataga ia o'o i tulu'iga o le lalolagi?" (Isa. 

49:6). 

 "Ina ua latou ulufale atu i le fale, ua latou iloa ai le tamaitiiti ma Maria 

lona tinā, ua latou fa'apa'u'ū ai lea ma ifo atu iā te Ia" (Mata. 2:11).  Ui i le 

fa'atauva'a o le va'aiga i le tama meamea o Iesu, na latou iloa o lo'o afio ai le 

mamalu o le Atua.  Na tu'uina atu o latou loto iā te Ia, ia 'avea Ia ma o latou 

Fa'aola, ma ua sasa'a atu a latou meaālofa, "o le auro, o le pulu lipano, ma le pulu 

muro."  Oi se fa'atuatua o lo'o iā i latou!  Atonu o lenei 'upu na faia i nei ali'i 

popoto mai sasa'e, e pei ona fetalai atu ai i se taimi mulimuli i le ta'ita'i 'au 

Roma, "Ou te le'i iloa iā Isara'elu lava se fa'atuatua e fa'apena ona tele" 

(Mata. 8:10b).  

 O ali'i popoto e le'i malamalama i le fuafuāga a Herota e fa'atatau iā 

Iesu.  Ina ua fa'ataunu'uina le uiga o la latou malaga, ona sauni lea e fo'i atu i 

Ierusalema, ma fuafua e fa'ailoa atu iā te ia le manuia o le malaga.  Peita'i ua 

fa'ailoa mai iā i latou i se fe'au mai le lagi ia 'aua ne
'
i toe feso'ota'i ma ia.  Ua 

tu'ua Ierusalema, ona ō atu lea i lo latou nu'u i le tasi ala. 

 Na fa'apea fo'i Iosefa ina ua o'o mai i ai le lapata'iga ia sosola i 

Aikupito ma Maria ma le tamaitiiti.  Fai mai le agelu, "Ia outou nonofo ai 

se'ia ou fai atu iā te 'oe; auā o le a sa'ili Herota i le tama itiiti ina ia fasioti iā te 

ia" (Mata. 2:13).  Na usita'i loa Iosefa e le'i fa'atuai, ua ō malaga i le pō mo lo 

latou saogalemū.  

 O le Atua na vala'au atu iā Iutaia e ala atu i ali'i popoto, ina ia latou 

iloa le fanau mai o Lona Ālo.  O a latou fesili ma su'esu'ega i Ierusalema, o 

le fiafia ma le vāvāō ua tupu mai ai, e o'o lava i le matau'a o Herota ua 

fafaguina ai mafaufau o faitaulaga ma a'oa'o, ua ta'ita'iina ai mafaufau o 

tagata i valo'aga e fa'atatau i le Mesia, ma le mea silisili na fa'ato'ā uma ona 

tupu mai nei. 

 O Satani sa galue mālōsi e titina 'ese le malamalama o le Atua mai 

le lalolagi, ma ua fa'aaogā ana togafiti silisili ia fa'aumatia ai le Fa'aola.  A e 

peita'i, o le Atua e lē o tulemoe, e lē o tofā lava; o lo'o Ia leoleoina pea Lona 

Ālo pele.  O Ia Lē na tu'uina ifo le manai iā Isara'elu, ma fafaga iā Elia i le taimi 

o le oge, Na te tausia ma puipuia Maria ma le tama o Iesu i le nu'u fa'apaupau 

ua sulufa'i i ai.  E ala i meaalofa a makoi mai nu'u fa'apaupau, na fa'aaogā e le 

Atua ia mea mo le malaga i Aikupito ma lo latou tausiga a o āumau i totonu o 

lau'ele'ele o tagata 'ese. 

 O makoi, o i latou lava ia na muā'i fa'afeiloa'ia le Fa'aola.  O a latou 

meaalofa na muamua tu'u i tala ane o Ōna 'a'ao.  E ala i lea meaalofa, oi se avanoa 

sili lea mo la latou galuega!  O le taulaga mai le loto o lo'o i ai le alofa, e 

fiafia le Atua e fa'atāuaina, ma Ia fa'asilia lona aogā mo le 'au'auna atu mo Ia.  

Afai tatou te tu'uina atu o tatou loto iā Iesu, e tatau fo'i ona avatu i ai ma a tatou 

meaalofa iā te Ia.  O a tatou auro ma ario, o a tatou 'oloa fa'ale-lalolagi e sili ona 

tāua, o lo tatou atamai silisili ma agava'a fa'ale-agaga, o le a tu'u atu uma ia 

fa'aaogāina mo Ia, o Lē na alofa mai ma foā'i mai o Ia mo i tatou. 

 I Ierusalema, o Herota ua lē lavā onosa'i pe toe fo'i mai ali'i popoto.  

Ua mavae se taimi a e le'i fo'i mai lava, ona tupu ai lea o lona masalosalo.  O 

le lē gaua'i o a'oa'o e fa'ailoa mai le nofoāga o lo'o fanau ai le Mesia, e foliga 

ua fa'aali mai ai ua latou malamalama i āna fuafuāga, ma e pei o le 'au makoi 

lea ua 'alo'ese ma ia.  Sa fa'ateteleina lona ita i lea manatu.  Ua lē manuia 

ana faigā togafiti, a e ua toe o le pule fa'amalosi.  O le a ia faia se fa'aa'oa'oga 

i lenei tupu-tamaitiiti.  O nei Iutaia fa'amaualuluga o le a va'ai i le mea e maua 

i lo latou taumafai e aumai se tupu e fa'a-nofoi le nofoāli'i! 

 Ua 'auina loa fitafita i Petele'ema ma le fa'atonuga ia fasioti uma 

tamaiti e lua tausaga ma lalo ifo.  O aiga to'afilemū o le 'a'ai a Tavita, na 

latou iloa se va'aiga mata'utia, na fa'ailoa mai e le perofeta e ono selau tausaga 

a o le'i taitai ona taunu'u, "Ua lagona le leo i Rama, o le auēga, o le fetagisi, ma 

le tagitu'i tele, ua tagiauē Rasela i lana fanau, e lē mafai ona fa'anāina o ia, ona 

o i latou ua leai" (Mata. 2:17, 18). 

 O lenei mala ua aumai lava e Iutaia i o latou luga.  Pe a na latou 

savavali i le fa'amaoni ma le loto maulalo i luma o le Atua, Na te mafaia i se 

fa'ailoga ona fai se 'auala e fa'aleleia ai le ita o le tupu iā i latou.  A e peita'i, 

o a latou agasala ua latou ō 'ese ai mai le Atua, ma te'ena le Agaga Pa'ia, o le 

latou talipupuni lea e tasi e malu ai.  Latou te le'i su'esu'e i Afioga Pa'ia ma le 

loto naunau ia gauā'i i le finagalo o le Atua.  Na latou sa'ili atu i valo'aga ia 

mafai ona fa'amatalaina e fa'aeaina ai i latou i luga, ma fa'ailoa ai le 'ino'ino o le 

Atua i isi mālō uma.  E faia a latou 'upu ma le mitamitavale, ua fa'apea e sau le 

Mesia o se tupu, e fa'ato'ilalo Ōna fili, ma soli i lalo tagata fa'apaupau i Lona 

to'asā.  O lea sa latou fa'atupuina ai le ita o a latou ta'ita'i.  E ala i lo latou 

fa'auiga sesē o le galuega a Keriso, sa manatu Satani o ia e ta'imua i le 

fa'aumatiāga o le Fa'aola; peita'i ua toe fa'ati'eti'e i luga o o latou lava ūlu.  

 O lenei galuega sauā, o le tasi o mea mulimuli na fa'apogisāina ai le 

nofoā'iga a Herota.  Ina ua mavae le fasiotia o i latou e leai ni a latou agasala, 

o ia fo'i na toe ui ai i lea malaia e lē mafai e se tasi ona 'alo 'ese ai.  Na oti o ia 

i se oti e sili ona mata'utia.  

 A o i ai pea Iosefa i Aikupito, sa fa'atonu e le agelu a le Atua ia toe fo'i i 

Isara'elu.  I lona manatu atu iā Iesu o le suli i le nofoāli'i o Tavita, ua naunau 

Iosefa ia fai lona aiga i Petele'ema; peita'i ina ua iloa ua nofo tupu Arekilao 

e sui i lona tamā, ona fefe ai lea ne'i fa'ataunu'uina e le atali'i fuafuāga a lona 

tamā sa tete'e ai iā Keriso.  Mai atali'i uma lava o Herota, na sili le fa'atusaina 

o Arekilao e pei o uiga a lona tamā.  Na fa'aalia le tulaga vevesi ma le vāvāō i 

Ierusalema i lona tula'i mai i le mālō, ma e faitauina lona sauā i le afe ma afe o 

tagata Iutaia na fasiotia e fitafita Roma. 

 Sa toe ta'ita'iina Iosefa i le nofoāga saogalemū.  Ua toe fo'i i Nasareta 

lona aiga muamua, ma o inā sa soifua ai Iesu e lata i le tolu sefulu tausaga, 

"Ina ia taunu'u ai o le 'upu a le 'au perofeta, 'E igoa o Ia o le Nasareta'" (Mata. 

2:23).  O Kalilaia sa i lalo o le pule'aga a se isi atali'i o Herota, a ua sili atu ona 

to'atele tagatānu'u 'ese'ese i lo o Iuta.  O lea sa lē tele ai se manatu i mea e 

fa'atatau i a Iutaia, ma o ni fa'atatauga iā Iesu, sa laitiiti le avanoa e fa'aoso ai 

le matau'a o ē o lo'o ta'ita'i. 

 O lenei le tulaga na taliina ai le Fa'aola ina ua afio mai i le lalolagi.  

E foliga mai e leai se nofoāga e mālōlō pe saogalemū ai lenei tama meamea.  

E le'i finagalo le Atua ia tu'uina Lona Ālo pele e fa'atasi ma tagata, e le'i talitonu 

lava e o'o i le taimi a o Ia faia Lana galuega mo lo latou fa'aolataga.  Na Ia 

fa'atonu agelu ia fa'atasi atu iā Iesu ma puipuia o Ia se'ia fa'aumaina Lana 

galuega i lenei lalolagi, ma maliu ai i lima o i latou na afio mai e fa'asaoina. 

Matā'upu 7 

A O TAMAITIITI 

Fa'avaeina i le Luka 2:39, 40. 

 Iesu i lona tupu mai e o'o i Lona talavou, sa soifua i se nu'u itiiti i se mea e 

maugā.  E fa'amamaluina so'o se nofoāga i le lalolagi pe a na o fa'atasi 

ai o Ia.  O maota o tupu manū e fa'atāuaina i le talia o Ia fa'apei o se tagata 

asiasi.  Peita'i na Ia lē asia aiga o ē mau'oa, o maota o aigātupu, ma nofoāga o 

le 'au a'oa'oaina, ina ia faia Lona aiga i Nasareta, se nu'u e lē lauiloa ma e 

'inosia. 

 E ofoofogia ma tāua le tala pu'upu'u o Lona tupu mai.  "Ua tupu le 

tama, ma ua mālōsi Lona loto, ua tumu i le poto, ua i Ōna luga fo'i le alofa 

o
-
le Atua" (Luka 2:40).  I le pupula o le malamalama mai fofoga o Lona 

Tamā, “Ua tupu ai le poto ma le tino o Iesu, ua alofagia o Ia e le Atua 'atoa ma 

tagata” (F. 52).  O Lona mafaufau e filigā ma ma'elegā, na maoa'e Lona 

fa'autauta ma le atamai e sili i tausaga o Lona soifuāga.  E fa'apea Ōna 

uiga e matagofie i ona itū uma.  O le mālōsi o le mafaufau ma le tino sa lemū 

le tuputupu a
'
e ma fa'aleleia auā le tausiga o tulafono e fa'atatau i le soifuāga a 

o talavou. 

 A o itiiti lava Iesu, na Ia fa'aalitino Ōna uiga lelei.  O Ōna 'a'ao 

sa sauni e 'au'auna atu mo nisi.  O Lona onosa'i e le'i fa'avevesi gofie, ma 

se fa'amaoni e 'ato'atoa ma tonu, ma e lē suia Lona tulaga 

fa'amoemoeina.  O Lona fa'avae e matuā mautū pei o le papa, ma e fa'aalia 

i Lona soifuāga le alofa ma le fa'aaloalo e lē fa'apito. 

 O aso ta'itasi sa va'aia pea e Lona tinā le fa'aalia o Lona mana ma 

Ōna uiga na sili ma 'ato'atoa ona lelei.  Sa ia sa'ili e fa'amalosia ma 

fa'aleleia atili Lona mafaufau.  E ala i le Agaga Pa'ia, na maua e le tinā le poto 

ina ia galulue fa'atasi ma sui o le lagi mo le fa'alauteleina o le tupu a'e o lenei 

tamaitiiti, o Lē e mafai ona fa'ailoa mai e na o le Atua lava Lona Tamā.  

 Na amata mai lava i le amataga, o tagata fa'amaoni i Isara'elu sa 

latou a'oa'oina ma le fa'autauta lelei le fanau a o talavou.  Ua fa'atonu mai e le 

Ali'i ia a'oa'oina le fanau a o laiti e fa'atatau i Lona lelei ma Lona silisili 'ese, e 

pei ona fa'aalia i Lana Tulafono, ma ua fa'ailoaina i le tala fa'asolopito o 

Isara'elu.  O pese ma tatalo ma a'oa'oga mai le Afioga Pa'ia e tatau ona 

tu'uina ia fa'amasani i ai le mafaufau fa'ato'ā matala.  O tamā ma tinā e tatau 

ona a'oa'o a latou fanau i le Tulafono a le Atua, o le fa'aaliga lea o Lana amio, 

ma pe a latou taliaina fa'avae o le Tulafono i o latou loto, o le a fa'amauina le 

āta o le Atua i o latou mafaufau ma loto.  O le tele o a'oa'oga e 

fa'amatalaina; peita'i e a'oa'o fo'i le talavou ia latou iloa faitau tusitusiga 

fa'a-Eperu; ma o tusi ta'ai o le Feagaiga Tuai sa fa'aaogāina i a latou 

su'esu'ega.  

O 

 I ōna pō o Keriso, o le nu'u po'o le 'a'ai e lē faia ni a'oa'oga 

fa'ale-agaga mo talavou laiti, e ta'ua i latou ua i lalo lo le fetu'u a le Atua.  A o 

nei a'oa'oga ua fai ma mea masani.  Ua tele ina aumai aganu'u e suia ai Afioga 

Pa'ia.  O le a'oa'oga moni o le a ta'ita'i atu ai le 'au talavou "ina ia latou sa'ili i le 

Ali'i, pe mafai ona latou tau tagotago ma latou iloa o Ia..." (Galu. 17:27).  

Peita'i o a'oa'o Iutaia ua latou fa'atāua mea e fa'atatau i sauniga.  Ua 

fa'atumuina ai nei le mafaufau i mea e leai se aogā mo lē o tau a'oa'oina, ma e 

lē fa'atāuaina i a'oga maualuga o lo'o i lotoā i lugā.  O le poto e maua mai i le 

taliaina o le Afioga a le Atua, ua leai se avanoa i totonu o a latou matā'upu ma 

a'oa'oga.  Ona ua tumu i le fa'atinoina o nei a'oa'oga mo le va'aiga mai fafo, ua lē 

maua ai e tamaiti a'oga se filemū ia mafuta ai ma le Atua.  Latou te lē lagona 

Lona si'ufofoga o lo'o fetalai mai i le loto.  I la latou sa'iliga mo le 

malamalama, ua latou liliu'ese ai mai le Puna o le atamai.  Ua fa'atamala i 

fa'avae e sili le tāua, o le 'au'auna atu i le Atua.  O fa'avae o le Tulafono ua lē 

manino.  O mea sa latou manatu e maoa'e mo lo latou a'oa'oina, ua fa'alētonu 

ai lo latou tuputupu a'e.  I lalo o le a'oa'oga a faia'oga o le malumalu, sa 

fa'atauva'aina ai le mālōsi fa'a-talavou.  Ua i'u ai ina vaivai ma vā apiapi o 

latou mafaufau. 

 A o laitiiti Iesu e le'i a'oa'oina o Ia i a'oga i totonu o sunako.  O Lona 

tinā o Lona faia'oga muamua lea.  Mai laugutu o lona tinā ma tusi ta'ai a 

perofeta, sa a'oa'oina ai o Ia i mea fa'ale-lagi.  O 'upu tonu lava na Ia fetalai ai 

iā Mose mo Isara'elu, ua a'oa'o ai nei o Ia a o si'i i vae o Lona tinā.  A o tupu 

a'e o Ia mai Lona itiiti e o'o i le talavou, e le'i sa'ilia e Ia ni a'oga a a'oa'o o le 

malumalu.  Na te lē mana'omia ni a'oa'oga mai se tasi; auā o le Atua o Lona 

A'oa'o lea.  

 O le fesili masani e fai pea e tagata i le taimi o le galuega a le 

Fa'aola: "E fa'apefea ona iloa e lenei tagata nei tusi a e le'i a'oa'oina? e lē o 

fa'apea o le lē iloa faitau, a e e le'i a'oga i faia'oga o le malumalu (Ioa. 7:15).  

Ona e iā te Ia le malamalama e pei fo'i o i tatou, o Lona māsani lelei ma le 

Tusi Pa'ia e fa'ailoa mai ai Lona ma'elegā i Ōna uluā'i tausaga e su'esu'e le 

Afioga a le Atua.  Ma o lo'o fofola mai i Ōna luma galuega silisili a le Atua e 

su'esu'e i ai.  O Ia na faia mea uma, Na te su'esu'eina a'oa'oga na tusia e Lona 

lava 'a'ao i le lau'ele'ele, i le sami, ma le vā nimonimo.  E 'ese mai i uiga lē 

fa'apa'iaina a le lalolagi, sa Ia fa'apotopoto fa'atasi 'oloa o le poto fa'apitoa 

mai olaga o mea na faia.  Na Ia su'esu'e i ola o la'au ma manu, ma le ola o le 

tagata.  Mai uluā'i tausaga o Lona soifuāga, e na o le tasi lava Lona 

fa'amoemoe sa pipi'i atu pea i ai; O Ia e soifua ia manuia ai isi.  Mo lenei 

fa'amoemoega, na Ia maua ai a'oa'oga lelei mai olaga o mea na faia; o manatu 

fou ma fuafuāga lelei sa fa'atumulia ai Lona mafaufau a o su'esu'e i ola o la'au 

ma manu.  Na Ia sa'ilia pea mai mea o lo'o va'aia se āta e fa'ailoa atu ai 

a'oa'oga ola mai le Atua.  O tala fa'a-fa'atusa i taimi o Lana galuega, sa Ia 

fiafia e a'oa'o atu ai le 'upu moni, e fa'ailoa ai Lona finagalo e naunau mo le 

uiga moni o mea na faia, ma sa Ia maua ai a'oa'oga fa'ale-agaga mai mea o 

lo'o si'omia ai o Ia i aso ta'itasi. 

 Na silafia e Iesu le tāua o le afioga ma galuega a le Atua o lo'o ua 

matala mai, a o taumafai o Ia ia malamalama i mafuāga o mea.  Na latou 

fa'atasi ma 'ave fe'au mai le lagi, ma o le agaga o mafaufauga pa'ia ma 

feso'ota'iga tāua sa iā te Ia.  Mai le amataga o le fa'alauteleina o le atamai, na 

tuputupu a'e pea Ia i le alofa tunoa fa'ale-agaga ma le malamalamaga o le 'upu 

moni.  

 O tamaiti uma lava e mafai ona maua le malamalama e pei o Iesu.  

A o tatou taumafai ia i ai se māsaniga ma lo tatou Tamā i le lagi e ala i Lana 

Afioga, o agelu o le a fa'atasi mai, o le a fa'amalosia ai o tatou mafaufau, ma o 

a tatou amio o le a si'itia i luga ma fa'amamāina.  O le a tatou foliga e pei o lo 

tatou Fa'aola.  Ma a o tatou va'aia le matagofie ma le lelei o mea na faia, ona 

tosina atu lea o tatou ma ua naunau i le Atua.  A o lagona ifo i le agaga le 

maofa, o le a fa'amalosia le loto e feso'ota'i atu i Lē na faia mea uma e ala i 

Āna galuega.  O le mafuta ma le Atua e ala i le tatalo e fa'aleleia ai le 

mafaufau ma maua ai le amio tatau, ma o le mana fa'ale-agaga o le a 

fa'amalosia a o tatou manatunatu i mea fa'ale-agaga.  

 O le soifuāga o Iesu e talafeagai lelei ma le finagalo o le Atua.  A o 

la'itiiti o Ia, sa mafaufau ma tautala fa'atamaitiiti; peita'i e le'i fa'aleagaina ona 

o se agasala le āta o le Atua sa i totonu iā te Ia.  E ui i lea, o taimi uma lava e 

le'i fa'aagafua pe tu'ua o Ia e fa'aosoosoga.  O tagata Nasareta na fai 

fa'a-alagā'upu lo latou amioleaga.  O le tulaga fa'atauva'a ma le maulalo na 

tu'ua i ai i latou sa fa'aalia i le fesili a Natanielu, "E mafai ea ona tupu o se 

mea lelei mai Nasareta?" (Ioa. 1:46).  O Iesu na i ai tonu i le nofoāga e 

iloiloina ai Lana amio.  Na tāua iā te Ia le puipuia o Lona soifuāga mamā ia 

sao ma lelei.  Na fa'atagaina o Ia ia fetaia'i ma fa'afitāuli o lo'o feagai ma i 

tatou, ina ia 'avea ai o Ia ma fa'aa'oa'o iā i tatou a o laiti, i le olaga talavou, 

se'ia o'o lava ina matutua.   

 O Satani sa lē fa'avaivai i ana taumafaiga uma ina ia fa'ato'ilaloina le 

Tamaitiiti mai Nasareta.  O uluā'i tausaga o Iesu sa leoleoina e agelu o le 

lagi, peita'i o Lona soifuāga 'atoa sa fai pea fetaua'iga e tete'e atu ai i le mana 

o le pogisā.  Ona e i ai i le lalolagi se tagata ola e to'atasi o lo'o sa'oloto mai le 

galuega fa'asesē a le ti'āpolo, sa matuā 'avea o se fa'atigā ma se fa'afitauli i le 

ali'i o le pōuliuli.  Sa faia so'o se togafiti ia fa'amailei ai Iesu.  E leai se tasi o 

le fanau a tagata e vala'auina ia ola i se olaga fa'apa'iaina a o fa'afeagai ma 

fete'ena'iga mālōsi mai fa'aosoosoga e fa'apei o lo tatou Fa'aola.  



38 
 

 O mātua o Iesu e lē maumea, ma e fa'alagolago i a latou galuega o aso 

ta'itasi.  Sa masani o Ia i le olaga mativa, o le te'ena o mana'oga mo Ia lava, 

ma le itiiti o mea fa'ale-tino.  O lenei tulaga na 'avea ma puipuiga iā te Ia.  I 

Lona olaga galue, e leai se taimi na fa'aavanoaina mo se fa'aosoosoga.  E leai 

se itūlā avanoa e tatala atu ai le ala mo ni feso'ota'iga leaga pe lē aogā.  O 

Lana masani, Na te tapunia le faitoto'a i lē o lo'o fa'aosooso mai.  Po o se 

tu'inanau pe fa'afiafia mai, pe o se vi'iga pe faitio mai, e leai se mea na mafai 

ona fa'atosina ai o Ia e fai se mea sesē.  E atamai o Ia e iloa ai le leaga, ma sa 

mālōsi e tete'e atu i ai.  

 E na o Keriso lava e to'atasi sa soifua i le lalolagi a e leai se agasala; 

peita'i e lata i le tolu sefulu tausaga sa soifua fa'atasi ai Ia ma tagata amio 

leaga o Nasareta.  O lenei fa'amaoniga e fa'asa'o atu ai i ē o lo'o manatu e 

mafai lava e latou ona fa'alagolago i le tulaga, 'oloa, po'o le tamāo'aiga e 

maua ai se olaga e lē faitioina.  O fa'aosoosoga, o le mativa, o faigatā e o'o 

mai, o mea sili ia ona mana'omia e fa'atupu ai le olaga mamā ma le mautū.  

 O Iesu sa soifua i totonu o se aiga tulaga maulalo ma le fa'atauva'a, 

ma e fa'amaoni ma fiafia e fai Lana vaega mo le tausiga o le aiga.  O Ia sa 

Ta'ita'i i 'au o le lagi, ma o agelu sa fiafia e usita'i i Lana 'upu; o le taimi nei, o 

Ia o le 'au'auna e gaua'i atu, o se atali'i e alofa ma usiusita'i.  E i ai Lana 

galuega na a'oa'o ai, ma na fa'aaogā Ōna lava 'a'ao e galue ai i le fale kamuta 

fa'atasi ma Iosefa.  Sa la'ei Ia i lavalava o le tagata faigāluega o aso fai so'o, 

na fesavalia'i i 'auala o lea nu'u, ma femaliua'i ai i Lana galuega.  Na te le'i 

fa'aaogāina Lona mana fa'ale-Atua ia fa'aitiitia ai Lana 'avega tau'ave pe 

fa'afaigofie ai Lana galuega.  

 I le taimi sa galue ai Iesu a'o la'itiiti ma talavou, sa fa'aleleia atili ai 

Lona mafaufau ma Lona tino.  Na te le'i so'ona fa'amaumauina Lona tino 

mālōsi, a e na fa'aaogā i se ala e maua ai le soifua mālōlōina, ina ia mafai ai e 

Ia ona faia so'o se galuega i se tulaga aupito maualuga.  E le'i finagalo o Ia i 

le olaga so'ona fai, e o'o lava i le fa'aaogāina o mea faigaluega.  O Ia o se 

tagata faigaluega e 'atoa le lelei, e fa'apei ona 'ato'atoa o Lana amio.  E ala i 

Lana lava fa'ata'ita'iga, ua Ia a'oa'o mai ai o lo tatou tiute ia ma'elegā, o a tatou 

galuega ia faia ina ia sa'o ma 'atoa le lelei, ma o lea galuega ia aloā'ia lelei.  O 

galuega e a'oa'o ai lima ia fa'aaogāina ma e fa'amasani ai le talavou i le 

tau'aveina o la latou vaega o 'avega o le olaga e maua ai le mālōsi o le tino, ma 

fa'aleleia ai itū ta'itasi uma.  O tagata uma ia tatau ona faia se mea e maua ai 

se aogā mo i latou lava ma fesoasoani atu ai i nisi.  Ua fuafuaina e le Atua le 

olaga galue e 'avea ma fa'amanuiāga, a e na o le tagata to'āga na te maua le 

fa'aeaina moni ma le 'oli'oli o le olaga.  O le fa'amanuiāga a le Atua o le a i ai 

i luga o le fanau e fiafia e fai le latou vaega o galuega i totonu o le aiga, e 

fesoasoani i galuega o lo'o faia e le tamā ma le tinā.  O ia fanau o le a ō atu i 

fafo mai o latou aiga ma 'avea o ni tagatānu'u aogā i fa'alapotopotoga lautele e 

i ai.  

 I le soifuāga 'atoa o Iesu i le lalolagi, o Ia o sē e galue fa'amaoni ma 

le ma'elegā.  E tele mea na Ia fa'amoemoe e fai; e tele fo'i mea na Ia taumafai 

e faia.  Ina ua amata Lana galuega, na fetalai mai o Ia, "E tatau ona 'Ou faia 

galuega a Lē na 'auina mai A'u, manū o ao; e o'o i le po, e lē mafaia e se tasi 

ona galue ai" (Ioa. 9:4).  O Iesu e le'i 'alo i galuega ma fe'au na tu'u mai e 

tatau ona fai, e pei ona faia e le to'atele o i latou e ta'utino mai o lo'o mulimuli 

iā te Ia.  E to'atele ē vaivai ma ua lē mafai se galuega ona ua sa'ili e ō 'ese mai 

le olaga pulea ma le usiusita'i.  O lo'o iā i latou ni uiga lelei, peita'i e vaivai i 

latou ma lē aogā pe a tula'i mai faigatā po'o fa'alavelave ua tele mai.  O le 

mafaufau lelei ma le mālōsi 'ato'atoa o le amio, na fa'aalitinoina e Keriso, ia 

tatau ona fa'atupuina iā i tatou, e ala i le olaga na soifua ai o Ia.  O le alofa 

tunoa na Ia talia, e mo i tatou uma lava.  

 O le umi na soifua ai Ia fa'atasi ma tagata, na tofusia ai lo tatou 

Fa'aola i le tulaga a ē matitiva.  Na Ia silafia lelei ma masani i le faigatā o lo 

latou olaga, ma sa Ia fa'amafanafana ma fa'amalosi atu i ē tulaga maulalo i 

galuega.  O i latou uma sa maua le malamalama i a'oa'oga mai Lona 

soifuāga, o le a lē manatu e mana'omia ia fa'avasegaina tagata, ina ia 

fa'amamaluina le mau'oa i luga a'e o le tagata mativa.  

 Na aumaia e Iesu le fiafia ma le agava'a i Āna galuega uma.  E 

mana'omia tele le onosa'i ma le fa'ale-agaga e 'aumai ai le tapuā'iga moni i le 

olaga o le aiga ma totonu o le fale faigaluega, ia tau'aveina le mamafa o 

galuega fa'ale-lalolagi, ma ia taula'i ai pea le va'ai mo le vi'iga o le Atua.  O i 

nei na 'avea ai Keriso ma fesoasoani.  E le'i fa'atumulia o Ia i mea o le 

lalolagi ma sa leai se taimi po'o se manatu mo mea fa'ale-lagi.  Sa fa'ailoa atu 

le fiafia o Lona finagalo i le peseina o salamo ma pese fa'ale-lagi, ma sa 

fa'alogoina pea i Nasareta Lona si'ufofoga o vivi'i ma fa'afetai atu i le Atua.  

Na feso'ota'i o Ia ma le lagi e ala i pese; pe a faitio Āna uō ina ua vaivai mai 

galuega, Na te fa'afiafia iā i latou i pesega mai Ōna laufofoga.  O Āna vi'iga 

sa foliga e tuli'esea ai agelu leaga, ma sa pei o le mea manogi lelei e 

fa'atumulia ai le nofoāga i le sasala o le manogi.  Ona o ia uiga, sa tu'u'esea ai 

e Lana 'au fa'alogologo mafaufauga o le lalolagi o lo'o āumau ai, a e ua aga'i 

atu i le aiga fa'ale-lagi.  

 O Iesu o le puna o le alofa tunoa mo le fa'amālōlōina o le lalolagi; 

mai tausaga uma sa i ai o Ia i Nasareta, o Lona soifua sa fa'aalia ai le 

tigā-alofa ma le agalelei.  O ē mātutua, o ē fa'anoanoa, o ē o pologa i 'avega o 

le agasala, o tamaiti o lo'o ta'a'alo fiafia e lē o i ai se matau'a, o meaola nini'i o 

le vao matua, o manu vaefā e onosa'i mai latou 'avega mamafa,- e fiafia i 

latou uma i Lona fa'atasi mai.  O Ia lea o lo'o 'u'umau lalolagi uma i le mana 

o Lana 'upu, ma ua punou ifo e fa'amālū se manulele o lo'o manu'a.  E leai se 

mea e lē tāua i Lana silafaga, e leai fo'i se mea e lē amana'ia i Lana galuega 

alofa.  

 Ina o tuputupu a'e o Ia i le tino ma le atamai, sa fa'ateleina ona 

alofagia o Ia e le Atua ma tagata.  Na Ia tosina loto o tagata uma ia lagona le 

tigāalofa a o Ia fa'ailoa atu Lona alofa mo i latou uma.  O le matagofie o le 

fa'amoemoe ma le loto tele na si'omia ai o Ia, sa 'avea ai Ia ma fa'amanuiāga i 

aiga ta'itasi uma.  I le tele o Sapati na vala'auina ai Ia e faitau a'oa'oga mai 

perofeta, ma sa fa'afiafiaina loto o le 'au fa'alogologo ona o se malamalama 

fou ua susulu mai 'upu masani o tusiga pa'ia.  

 E ui i lea, o Iesu na 'alo'ese mai le ola fa'alialia.  I tausaga uma o 

Lona soifuāga i Nasareta, sa Ia lē fa'aali fa'alētatau Lona mana ofoofogia.  

Na te le'i sa'ilia se tofi maualuga po o se tulaga lauiloa.  O Lona soifuāga 

filemū ma le faigofie, ma e lē gagana le Afioga a le Atua i Ōna uluā'i tausaga, 

ua maua ai se a'oa'oga tāua.  O le tele o le filemū ma le faigofie o le olaga o le 

tamaitiiti,- o le tele o lona sa'oloto mai mea e fa'afiafia ai, ma le tele o le ō 

gatasi ma le uiga moni o mea na faia,- o le sili fo'i lea o le fa'aleleia o le 

malosi o le tino ma le mafaufau, ma fa'apea le malosi fa'ale-agaga. 

 O Iesu lo tatou fa'aa'oa'o.  E to'atele ua fa'atāua āluga o Lana 

galuega lautele, a e leai se manatu i a'oa'oga mai i Ōna uluā'i tausaga.  Peita'i 

o Lona soifuāga i totonu o Lona aiga, o le fa'aa'oa'o lea mo le fanau ma 

talavou.  O le Fa'aola na afio ifo i se olaga mativa, ina ia mafai ona Ia 

a'oa'oina iā i tatou le olaga loto maulalo tatou te savavali ai ma le Atua.  Na 

soifua o Ia e fa'afiafia, fa'aaloaloina, ma fa'amamaluina Lona Tamā i la'asaga 

uma o le soifuāga.  O Lana galuega na amata i le fa'apa'iaina o le galuega 

fa'atauva'a a le tagata kamuta o lo'o galue ai mo lana mea 'ai i aso ta'itasi.  Na 

Ia faia le galuega a le Atua i Lona galue i le fale kamuta, e fa'apei lava o Lona 

galue i le faia o vavega mo le motu o tagata.  O talavou uma e mulimuli i le 

fa'aa'oa'o a Keriso i Lona fa'amaoni ma le usiusita'i i totonu o Lona aiga 

tulaga maulalo, ua tonu iā i latou 'upu na fetalai ai le Tamā e fa'atatau iā te Ia, 

e āla mai i le Agaga Pa'ia, "Fa'auta i La'u Au'auna, 'Ou te taofia o Ia i luga, o 

Lē na 'Ou filifilia, ua fiafia i ai Lo'u loto" (Isa. 42:1).  

Matā'upu 8 

O LE ASIASIGA I LE PASEKA 

Fa'avae lenei matā'upu i le tusi o le Luka 2:41-51. 

 le sefululua o tausaga o le Iutaia o le vaeluāga lea e vā ai le olaga o le 

tamaitiiti ma le talavou.  E fa'ai'uina loa lenei tausaga, ona ta'ua lea le 

tama Eperu o se atali'i o le tulafono, ma ta'ua fo'i o se atali'i o le Atua.  E 

tu'uina atu iā te ia avanoa fa'apitoa mo a'oa'oga fa'ale-agaga, ma e mana'omia 

e 'auai i tausamiga pa'ia ma sauniga fa'amanatu.  Ina ia tusa ai ma lenei 

aganu'u, o lea na asiasi atu ai Iesu a o talavou mo le Paseka i Ierusalema.  E 

pei o tagata Isara'elu fa'amaoni, sa fa'apea Iosefa ma Maria ona ō a'e i tausaga 

ta'itasi e 'auai i le Paseka; ma ina ua 'atoa tausaga fa'atulagaina o Iesu, ona la 

'ave a'e lea o Ia fa'atasi ma i la'ua. 

 E tolu tausamiga fa'ale-tausaga, o le Paseka, o le Penetekoso, ma le 

Tausamiga o Faleapitaga, sa poloa'iina ai tagata uma o Isara'elu ia ō mai ai i 

luma o le Ali'i i Ierusalema.  O nei tausamiga, e sili atu le Paseka ona to'atele 

tagata e fa'atasi mai i ai.  E to'atele e ō mai atunu'u uma o lo'o salalau ai 

tagata Iutaia.  Mai vaega uma o Palesetina, e to'atele le 'au tapua'i e fa'atasi 

mai ai.  O le malaga mai Kalilaia e tele aso, ma e malaga fa'atasi le to'atele 

mo le māfutaga ma ia saogalemū ai.  O tinā ma tamā mātutua e ti'eti'e i luga 

o manu i 'auala gaoā ma le lafuā, a e o talavou ma ē mālōlōsi e savavali i 

latou.  O le taimi o le Paseka e fetaui i le fa'ai'uga o Mati po o le amataga o 

Aperila, ina ua fa'amatagofieina le fogā'ele'ele e fugāla'au, ma ua fa'afiafiaina 

la'asaga uma i pesega a manu felelei.  I luga o lenei ala o lo'o malaga ai, e i ai 

vaega e fa'amanatuina i le tala fa'asolopito o Isara'elu, ma o tamā ma tinā 

latou te fa'amatala i le fanau mea ofoofogia na faia e le Atua i tausaga ua 

mavae.  O a latou pese ma vi'iga sa fa'afaigofieina ai la latou malaga, ma ina 

ua va'aia loa tumutumu o fale maualuluga o Ierusalema, ona latou vivi'i 

fa'atasi a'e lea i le pese o le manumālō:-  

 "Ierusalema e, e tutū o matou vae 

 I totonu o ōu faitoto'a. 

 Ia i ai le manuia i totonu o ōu pā, 

 Ma le manuia i totonu o ōu maota" (Sala. 122:2-7). 

O le fa'ailogaina o le Paseka, na amataina fa'atasi ma le fanau mai o 

le mālō o Iutaia.  I le pō mulimuli o lo latou nofo pologa i Aikupito, ina ua 

foliga mai ua leai so latou fa'aolataga, na poloā'i mai le Atua ia sauni mo le 

fa'asa'olotoina o i latou i lenei lava pō.  Na Ia lapata'iina Farao i le fa'asalaga 

mulimuli o le a o'o iā Aikupito, ma Ia fa'atonu tagata Eperu ia fa'apotopoto o 

latou aiga i mea o lo'o nonofo ai.  Ina ua sausauina le la'au fa'alava o le 

faitoto'a o latou fale i le toto o le mamoe na fasia, sa latou 'a'ai lea i le tino o le 

tama'i mamoe na tunuina, fa'atasi ma areto e lē fa'afefeteina ma la'au 'o'ona.  

O 

"Ona outou 'a'ai ai lea, o outou sulugatiti ia fusia, ma o outou se'e i o outou 

vae, ma o outou to'oto'o i o outou lima, tou te 'a'ai ai fa'ata'alise; o le paseka 

lava lea i le Ali'i" (Eso. 12:11).  I le tulua o pō na fasia ai ulumatua uma o 

Aikupito.  Ona 'a'auina lea e le tupu le fe'au iā Isara'elu, "Inā tutū ia, ō 'ese 

atu iā i lo'u nu'u;... ō atu ia outou, ma 'au'auna i le Ali'i, fa'apei ona oulua fai 

mai ai" (Eso. 12:31).  Sa ō 'ese tagata Iutaia mai Aikupito, o se mālō e 

tūto'atasi.  Na poloa'i mai le Atua ia tatau ona tausia le Paseka i tausaga 

ta'itasi.  Ua fa'apea mai Ia, "Pe a o'o i le lumana'i a e fai mai fo'i a outou 

fanau iā te outou, 'o le ā ea le uiga iā te outou o lenei sauniga?'  Ona outou 

tali atu lea, 'O le taulaga o le paseka lenei i le Ali'i, o Lē na sosopo ane i fale 

o fanauga a Isara'elu i Aikupito, ina ua fasia e Ia o Aikupito'"  (Eso. 12:26, 

27).  O lea e tatau ai i augā tupulaga uma ona fa'amatalaina pea le tala i lenei 

lavea'iga ofoofogia. 

A uma le fa'amamaluina o le Paseka ona soso'o lea ma le Tausamiga 

o areto e lē fa'afefeteina mo aso e fitu.  O le aso lona lua o le tausamiga, e 

'aumai ai se fusi saito, o le uluā'i fua o le seleselega o le tausaga, ma tu'uina 

atu i luma o le Ali'i.  O sauniga uma o le tausamiga, o ata ia o le galuega a 

Keriso.  O le laveā'iina o Isara'elu mai Aikupito o le ata fa'a-fa'atusa lea o le 

togiola, ma e 'avea le Paseka o le fa'amanatuga o mea na tutupu.  O le tama'i 

mamoe na fasia, o le areto e lē fa'afefeteina, o le fusi saito muamua o le 

seleselega, o le ata lea e fa'asino i le Fa'aola. 

O le to'atele o tagata i ōna pō o Keriso, o le fa'amanatuina o lenei 

tausamiga ua fa'aitiitia lona tāua pei o mea ua masani ai, e na o se mea 

fa'afoliga a e leai se uiga loloto.  A e fa'auta i lona tāua i le Ālo o le Atua! 

O le taimi muamua lea na va'ai ai lenei Tamaitiiti i le malumalu.  Sa 

Ia va'aia faitaulaga i o latou la'ei papa'e o lo'o faia la latou galuega pa'ia.  Na 

Ia silasila i le manu na fasia o sisina lona toto i luga o le fata faitaulaga.  Na 

punou o Ia i le tatalo fa'atasi ma le fa'apotopotoga o le 'au tapua'i, a o alu a'e le 

asu manogi o le taulaga i luma o le Atua.  Na Ia molimauina le matagofie ma 

le tāua o le sauniga o le paseka.  O aso ta'itasi sa fa'aopoopo ai Lona 

malamalama i o latou uiga.  O gaoioiga uma e foliga e feagai ma tauālumaga 

o Lona lava olaga, ma ua fafaguina mana'oga i totonu iā te Ia.  Ua manatu 

lemū ifo i Lona loto, e foliga o lo'o Ia iloiloina se fa'afitauli tele ua 

fa'amālumālu mai.  O le mea lilo o Lana galuega ua tatalaina mai i le Fa'aola. 

 Ona o va'aiga 'ese'ese ma gaoioiga sa si'omia ai o Ia ma ua tumu ai 

Lona mafaufau, na alu 'ese o Ia mai Ōna mātua, ma Ia sa'ili ia tu'ua to'atasi na 

o Ia.  Ina ua fa'ai'uina sauniga o le paseka, na i ai pea Ia i le lotoā o le 

malumalu; ina ua malaga 'ese atu le 'au tapua'i mai Ierusalema, e na o Ia sa 

totoe ai.  

 O lenei asiasiga i Ierusalema, sa naunau mātua o Iesu ia maua se 

feso'ota'iga a Ia ma a'oa'o tāua o Isara'elu.  E ui i Lona usita'i 'ato'atoa i le 

Afioga a le Atua, peita'i e le'i taliaina e Ia a'oa'oga ma sauniga a a'oa'o o le 

malumalu.  Na fa'amoemoe Iosefa ma Maria e ta'ita'iina o Ia ia fa'aaloalo i ia 

faia'oga tāua ma ia filigā e faia mea o lo'o latou mana'omia.  Peita'i, o le Atua 

lava sa a'oa'oina Iesu i totonu o le malumalu.  O mea na Ia maua, sa Ia ta'u 

ma fa'ailoa atu i tagata.  

 I lea lava aso, sa fa'aaogā se fale e soso'o ma le malumalu mo le 

fa'avaeina o se a'oga fa'ale-agaga, e fa'apei o a'oga a le 'au perofeta.  O i nei 

na fa'apotopoto mai i ai a'oa'o lauiloa ma a latou tamaiti a'oga, ma o i nei na 

fa'atasi mai i ai Iesu.  Sa nofo o Ia i vae o ia ta'ita'i a'oa'oina ma fa'alogologo 

i a latou fa'atonuga.  Ona o Ia o se tasi o lo'o sa'ili le poto, sa Ia fesiligia nei 

a'oa'o e fa'atatau i valo'aga ma mea o lo'o tutupu e fa'asino i le uluā'i afio mai 

o le Mesia. 

 Sa fa'ailoa atu e Iesu o Ia ua gālala i le fia maua o se malamalamaga 

o le Atua.  O Āna fesili sa ta'u mai ai 'upu moni loloto ua leva ona punitia, 

peita'i o mea ia e matuā tatau mo le fa'aolaina o agaga.  A o fa'aalia mai ai le 

vā itiiti ma le papa'u o le malamalama o ia ali'i popoto, o fesili uma lava sa 

tu'u atu ai·i o latou luma a'oa'oga fa'ale-agaga, ma ua fou ai le va'ai i le 'upu 

moni.  Sa tautala a'oa'o i le tulaga ofoofogia o le a si'itia i ai le mālō o Iutaia 

i le afio mai o le Mesia; peita'i na tu'uina e Iesu i o latou luma le valo'aga a 

Isaia, ma fesili atu i uiga o Tusi o lo'o fa'asino i puapuagā ma le maliu o le 

Tama'i Mamoe a le Atua.  

 O ali'i popoto ua liliu atu iā te Ia ma fesili, ma sa ofo i latou i Āna 

tali.  I Lona loto maulalo fa'a-tamaitiiti, na Ia fa'amanatu 'upu o le Afioga 

Pa'ia, ma fa'ailoa atu uiga loloto latou te le'i manatunatu i ai.  A na mulimuli 

i ai i le tonu o le 'upu moni na Ia fa'asino atu, pe ua galuea'iina se toe fuata'iina 

i tapua'iga o le aso, ma o le a fa'atupu tele le naunau i mea fa'ale-agaga.  Ina 

ua amata e Iesu Lana galuega, manū e to'atele o le a sauni e talia o Ia.  

 Na iloa e le 'au a'oa'o e le'i a'oa'oina Iesu i a latou a'oga; peita'i o 

Lona malamalama i valo'aga e sili atu i lo i latou.  I lenei tamaitiiti uiga lelei 

mai Kalilaia, sa latou iloa ai se lumana'i maoa'e.  Na latou naunau ia 

a'oa'oina Ia i la latou a'oga, ma ia 'avea Ia o se a'oa'o i Isara'elu.  Sa 

mana'omia ia latou pulea fuafuāga uma mo Lona a'oa'oina, ma le manatu o 

latou lava e gaosia ma teuteuina lea mafaufau fou ina ia na o i latou e gaua'i 

atu i ai.   

 Sa fa'agae'etia o latou loto i 'upu a Iesu, a e le'i fa'apea ona afāina i se 

taimi muamua.  Na sa'ilia e le Atua ia tu'uina atu le malamalama i ta'ita'i o 

Isara'elu, ma ua Ia fa'aaogā lea ala e tasi ua mafai ona o'o ai iā i latou.  I lo 

latou fa'amaualuga ma le mitamitavale, sa manatu fa'atauva'a ma fa'apea e 

mafai ona maua lea a'oa'oga mai so'o se tasi.  Pe a na foliga o lo'o taumafai 

Iesu e a'oa'o iā i latou, ona oso a'e lea lo latou 'ino'ino e fa'alogo i ai.  Peita'i 

ua fa'afefeteina lava i le manatu o latou o lo'o a'oa'oina o Ia, po o latou 

tofotofoina Lona malamalama i le Afioga Pa'ia.  O le fa'autauta fa'atalavou 

ma le alofa fa'amaoni o Iesu na te'a 'ese ai o latou manatu leaga.  O o latou 

mafaufau ua matala atu i le afioga a le Atua, ma ua fetalai le Agaga Pa'ia i o 

latou loto.  

 Sa latou va'ai atu i lo latou fa'amoemoe e fa'atatau i le Mesia ua lē 

lagolagoina e valo'aga; a e peita'i ua lē te'ena talitonuga sa fa'amalie ai lo 

latou fiasili.  E lē fia fa'ailoa mai ua latou fa'auiga 'ese le Tusi Pa'ia o lo'o 

latou a'oa'oina atu.  Ua tau fai fesili le tasi i le tasi, O fea na maua mai ai e lea 

talavou lenei malamalama a e le'i a'oa'oina?  "Ua pupula mai fo'i le 

malamalama i le pōuliuli, a e le'i talia e le pōuliuli" (Ioa. 1:5).  

 O lea lava taimi ua fa'apopoleina lava Iosefa ma Maria.  Ina ua ō 

'ese mai Ierusalema, sa la'ua lē toe va'ai iā Iesu, ma la te le'i iloa, o lo'o i ai pea 

Ia i le 'a'ai.  O le nu'u e matuā to'atele ōna tagata, ma sa fa'atumu atili i le 

to'atele o ē na malaga mai Kalilaia.  Sa tele le fememea'i a o latou tu'ua le 

'a'ai.  Ua alu le malaga fiafia ona ua fa'atasi ma uō ma ē masani, e le'i i ai se 

manatu i se mea o fa'alētonu, ma e le'i mātauina e lē o i ai Iesu se'ia o'o ina ua 

pō.  Ina ua fa'amuta mo se mālōlōga, ona iloa ai lea ua leai le lima fesoasoani 

o le lā tama.  Ona sa la'ua manatu o lo'o i ai o Ia i le malaga, e le'i i ai se 

popole.  E ui ina talavou o Ia, a e sa la talitonuina Lona fesoasoani i se mea e 

mana'omia ai, ma o lea ua o'o mai nei le fefe iā i la'ua.  Na la sa'ili iā te Ia i ē 

na latou malaga fa'atasi, a e leai lava.  Ua popole ma manatu i le taimi na 

taumafai ai Herota e fa'aumatia o Ia a o pepe.  Sa fa'atumulia o la loto i 

manatu pogisā, ma ua lagona lo la sesē.  

 Na la toe fo'i i Ierusalema ma sa'ili pea iā te Ia.  O le aso na soso'o ai 

a o fa'atasi ma le 'au tapua'i i totonu o le malumalu, sa la fa'alogo ai i se leo la 

te masani ai.  E lē o se lagona sesē ona o Lona si'ufofoga e 'ese mai isi, e 

'ato'atoa ma e mālie. 

 I totonu o le a'oga a le 'au a'oa'o, na la maua ai Iesu.  Na lagona le 

'oli'oli, a e le'i galo lo la fa'anoanoa ma le popole.  Ina ua latou toe fa'atasi, sa 

fai atu Lona tinā, "La'u tama e, se ā le mea ua e fa'apea mai ai iā te i ma'ua?  

Fa'auta, o i ma'ua ma lou tamā sa ma sa'ili iā te 'Oe ma le tigā" (Luka 2:48). 

 

 Ua tali atu Iesu, "Se ā le mea na oulua sa'ili mai ai iā te A'u? Lua te 

lē iloa ea e tatau ona 'Ou i ai i le fale a lo'u Tamā?" (F. 49).  Ona e foliga 

mai la te lē o malamalama i Āna afioga, sa fa'asino Lona lima i luga.  O Ōna 

foliga na va'aia ai se pupula ua ofo ai i la'ua.  Ua susulu mai le malamalama 

fa'ale-Atua i le tino tagata.  Ina ua maua o Ia i totonu o le malumalu na la 

fa'alogo atu i le talanoāga ma le 'au a'oa'o, ma ua la ofo ai i Āna fesili ma tali.  

O Āna fetalaiga ua oso a'e ai manatu e lē mafai ona toe fa'agaloina.  

 E i ai le a'oa'oga ina ua Ia fesili atu, "Lua te lē iloa ea e tatau ona 'Ou 

i ai i le galuega a Lo'u Tamā?"  O lea ua faia e Iesu le galuega na Ia afio mai 

i le lalolagi e fai; peita'i o Iosefa ma Maria ua fa'atamala i le faia o le la vaega.  

Na fa'ailoa e le Atua iā i la'ua le fa'aaloalo maualuga ina ua tu'uina mai i ai o 

Lona Ālo.  O agelu pa'ia na ta'ita'iina le ala mo Iosefa ina ia puipuia ai le 

soifua o Iesu.  O le aso 'atoa na lē iloa ai o Ia mai le la va'ai, a e sa lē tatau ona 

galo Ia mo se taimi pu'upu'u.  Ina ua mavae lo la popole, la te le'i lagona so 

la'ua fa'atamala, a e ua tu'ua'i atu le sesē iā te Ia.  

 O lo'o manatu ifo mātua o Iesu iā te Ia o la la'ua tama moni, auā o 

lo'o latou fa'atasi pea i aso ta'itasi.  O Lona soifuāga i vaega 'ese'ese e pei 

lava o isi tamaiti, ma sa faigatā iā i la'ua ona iloatino o Ia o le Ālo o le Atua.  

Ua tau fa'alētonu i la'ua ona ua fa'atamala e taliaina fa'amanuiāga na tu'u mai 

i le fa'atasi ai o le Fa'aola o le lalolagi.  O le tigā i lo la'ua tete'a 'ese ma Ia, ma 

Lana a'oa'iga lemū atu, na fuafua ia iloa atili ai le pa'ia o Lē ua i le la tausiga.  

 I le tali atu i Lona tinā, sa fa'ailoa atu e Iesu mo le taimi muamua 

Lona malamalamaga i Lona vā fealoa'i ma le Atua.  A o le'i fanau mai o Ia, 

na muā'i ta'u mai e le agelu iā Maria, "E sili o Ia, e ta'ua fo'i o le Ālo o le 

Silisili 'ese; e foā'i atu e le Ali'i le Atua iā te Ia le nofoā'iga a Tavita Lona 

tamā; e fai o Ia ma Tupu i le aiga o Iakopo e fa'avavau" (Luka 1:32, 33).  Na 

mafaufau Maria i nei 'upu sa taofi i lona loto; e ui ina talitonu ia o lana tama o 

le Mesia mo Isara'elu, a e sa ia lē malamalama i le uiga o Lana galuega.  O le 

taimi nei e le'i malamalama o ia i fetalaiga a Iesu; a e peita'i sa ia iloa ua tu'ua 

e Ia Lona fa'a-aiga iā Iosefa, ma ua fa'ailoa mai o Ia o le Ālo o le Atua.  

 E le'i fa'agaloina e Iesu Lona vā feāloa'i ma Ōna mātua 

fa'ale-lalolagi.  Mai Ierusalema, sa toe fo'i Ia i lo latou aiga ma Ōna mātua, 

ma sa Ia fesoasoani iā i la'ua i mea e fai.  Sa teu pea i Lona finagalo le mea 

lilo i Lana galuega, a e fa'atali ma le usiusita'i mo le taimi ua atofaina e amata 

ai.  Mo le sefuluvalu tausaga talu ona Ia iloa o Ia lava o le Ālo o le Atua, na 

Ia fa'aali pea Lona so'otaga i le aiga i Nasareta, sa faia galuega o Ia o se atali'i, 

o se uso, o se uō, ma o se tagatā-nu'u.  

 Ina ua amataina Lana galuega i le malumalu, na 'alo 'ese Iesu mai le 

motu o tagata.  Sa naunau o Ia ia toe taliu 'ese ma le filemū mai Ierusalema, 

fa'atasi ai ma i latou o lo'o iloa le mea lilo o Lona soifuāga.  E ala i le sauniga 

o le paseka, na sa'ili le Atua e vala'auina Ōna tagata ia ō 'ese mai i o latou 

tu'inanau fa'ale-lalolagi, ma ia fa'amanatu iā i latou Lana galuega ofoofogia i 

le laveā'iina o i latou mai Aikupito.  I lenei galuega, Na te mana'omia i latou 

ia va'ai i le folafolaga mo le lavea'iga mai le agasala.  E pei ona malu aiga o 

Isara'elu i le toto o le mamoe na fasia, e fa'apea fo'i le toto o Keriso ona 

fa'asaoina ai o latou agaga; peita'i e na o Keriso e mafai ona fa'aolaina ai latou 

ma 'avea Lona soifua e fai mo latou ona o le fa'atuatua.  Sa i ai le aogā o le 

sauniga fa'a-fa'atusa pe a o ta'ita'iina atu ai tagata tapua'i iā Keriso ia 'avea ma 

o latou Fa'aola.  E naunau le Atua ia ta'ita'iina latou ia tatalo ma su'esu'e ma 

le fa'autauta i le galuega a Keriso.  Ina ua tu'ua Ierusalema e le motu o tagata, 

o le loto fiafia ona o le faigāmalaga ma feso'ota'iga 'ese'ese sa tosina 'esea ai o 

latou mafaufau ma ua galo ai le tāua o le sauniga na latou molimauina.  E le'i 

tosina le Fa'aola i la latou 'au malaga.  

 Ona ua malaga na o Iesu ma Iosefa ma Maria mai Ierusalema, na i 

Lona fa'amoemoe ia ta'ita'iina o la mafaufau i valo'aga e fa'atatau i puapuagā 

o le Fa'aola.  I luga o Kalevario, na Ia sa'ili ia fa'amāmāina le loto mafatia o 

lona tinā.  Ua mafaufau nei o Ia iā te ia.  E molimauina e Maria Ōna tigā 

mulimuli, ma ua naunau Iesu ia malamalama ia i Lana galuega, ina ia 

fa'amalosia ai o ia ia tumau pe a tuia lona loto i le pelu.  E pei ona tu'u 

'ese'ese Iesu mai Lona tinā, ma na ia sa'ili iā te Ia ma le popole i aso e tolu, o 

le a fa'apea ona toe te'a 'ese atu Ia ma ia i aso e tolu, pe a ofoina a'e o Ia mo 

agasala a le lalolagi.  Ma ona e tatau ona Ia toe tū a'e mai le tu'ugamau, o le a 

toe liua fo'i lona fa'anoanoa i le 'oli'oli.  Peita'i se manū ua sili atu le faigofie 

ona ia tau'aveina o tigā o Lona maliu, pe 'ana ia malamalama i Afioga Pa'ia o 

lo'o taumafai nei Iesu e liliu i ai ōna mafaufauga!  

 Pe 'ana se'i tumau pea mafaufauga o Iosefa ma Maria i le Atua e ala 

i le tatalo ma mafaufauga loloto, se manū la te iloaina le pa'ia o Lē o lo'o i le la 

tausiga, ma o le a lē mafai ona te'a 'ese atu Iesu mai le la va'ai.  O le 

fa'atamala i le aso e tasi na la lē iloa ai le Fa'aola; peita'i e tolu aso o le popole 

sa fa'aaogā e sa'ili ai ia maua o Ia.  E fa'apea fo'i tatou; o talanoāga e lē aogā, 

o le tautala i 'upu leaga, o le fa'atamala i le tatalo, e tatou te fa'ate'a'eseina le 

mafuta mai o le Fa'aola mo se aso e tasi, a e tele atu aso tatou te toe sa'ili ai ma 

le fa'anoanoa mo Ia, ina ia toe maua mai ai le filemū ua tatou lē iloa.  

 I lo tatou 'au'aumea fa'atasi, ia fa'aeteete ne'i tatou fa'agalo Iesu, ina 

ua alualu pea le olaga e pei ona masani ai ma le lē manatu ua lē o mafuta Ia 

ma i tatou.  Pe a fa'atumuina i tatou i mea fa'ale-lalolagi ma ua tatou lē 

manatu iā te Ia le totonugalemū o lo tatou fa'amoemoe mo le ola e fa'avavau, 

ua vavae'ese loa tatou mai iā Iesu ma agelu o le lagi.  O nei agaga pa'ia e 

latou te lē mafai ona i ai i se nofoāga e lē o mana'omia ai le afio'aga o le 

Fa'aola, ma ua lē fa'ailogaina Lona lē fa'atasi ai.  O lea le pogai o le tele o le 

fa'avaivai iā i latou o lo'o ta'utino e mulimuli iā Keriso.  

 E to'atele i latou e fa'atasi atu i sauniga fa'ale-agaga, ma e fa'afouina 

ai ma fa'amafanafanaina i afioga a le Atua; peita'i ona o le fa'atamala i le 

su'esu'e, o le mataāla, ma le tatalo, ua latou lē maua ai le fa'amanuiāga, a e na 

o le mativa e sili atu i le taimi a o lē o iloa se 'upu moni.  E tele taimi latou te 

manatu ifo ai o le Atua na fa'apuapuagātiaina i latou, a e latou te lē o va'ai o le 

sesē e pogai mai iā i latou lava.  Ina ua vavae 'ese latou mai iā Iesu, ua latou 

punitia ai le malamalama o Lona fa'atasi mai.  

 O se mea lelei mo i tatou pe a fa'aaogā se itūlā i aso ta'itasi e 

manatunatu ai i le soifuāga o Keriso.  Ia tatau ona tatou iloilo i vaega uma, 

ma ia fa'amauina i o tatou mafaufau va'aiga ta'itasi, a e maise vaega fa'ai'ui'u.  

A o tatou manatunatu loloto i le maoa'e o Lana taulaga ofo mo i tatou, o le a 

atili fa'atumauina lo tatou fa'atuatua iā te Ia, e fa'amalosia ai lo tatou alofa, ma 

o le a sili ona fa'atumuina i tatou e Lona Agaga.  Afai o le a fa'aolaina i tatou 

e fa'avavau, ia tatau ona tatou maua se a'oa'oga i le tāua o le salamō ma le loto 

maulalo i lalo o le satauro.  

  A o tatou 'au'aumea fa'atasi, ia 'avea le tasi ma fa'amanuiāga i le 

tasi.  Afai o i tatou e ā Keriso, e fai o Ia ma autū o tatou mafaufauga lelei 

uma.  O le a tatou naunau e talanoa fa'atatau iā te Ia; ma pe a tatou 

fetalanoaa'i fa'atatau i Lona alofa, o le a fa'amalūina o tatou loto e ala i le 

mana tosina fa'ale-Atua.  Ina ua va'aia le matagofie o Lana amio, o le a "liua 

ai i tatou ua foliga i ai nai le pupula e o'o i le pupula..." (II Kori. 3: 18).  

Matā'upu 9 

O ASO O FETE'ENA'IGA 

 uluā'i tausaga o le tamaitiiti Iutaia e si'osi'oina e mana'oga 'ese'ese a 

le 'au a'oa'o.  O nei tulafono maumaututū e pulea ai gaoioiga uma, e 

o'o lava i mea iti o le olaga.  E lē ma-faitaulia tulafono a faia'oga o le sunako 

e a'oa'o ai le talavou Isara'elu ia tatau ona ia tausia.  A e peita'i, e le'i 

fa'atāuaina e Iesu nei matā'upu.  Mai Lona la'itiiti, sa Ia lē 'auai i le tausiga o 

tulafono a le 'au a'oa'o.  O Tusi o le Feagaiga Tuai e su'esu'e pea lava Ia i ai, 

ma o 'upu ia e tautala ai pea o Ia, "O lo'o fetalai mai ai le Ali'i."  

 Ina ua amata ona malamalama o Ia i le tulaga o tagata, na Ia silafia ai 

o mana'oga o le mafutaga lautele a tagata ma le finagalo o le Atua o lo'o 

fetauā'i pea i taimi uma.  O tagata ua ō 'ese mai le Afioga a le Atua, a e 

fa'asilia matā'upu ua fausia e o latou lava mana'oga.  Sa latou tausi 'uputu'u 

ma sauniga masani ua leai se uiga tonu.  O a latou tapuā'iga ua na o ni 

sauniga fa'amanatu; o le 'upu moni o lo'o tu'uina mai e a'oa'o ai, ua fa'alilo 

mai ē o tapua'i.  Na Ia silasila i a latou sauniga e faia a e aunoa ma le 

fa'atuatua, ua latou lē maua ai se filemū.  Ua latou lē o iloa le sa'olotoga o le 

agaga latou te maua i le 'au'auna i le Atua ma le fa'amaoni.  O Iesu na afio 

mai e a'oa'o le uiga o le tapua'i i le Atua, ma e Na te lē talia le fa'afefiloi o 

mana'oga fa'ale-tagata ma matā'upu fa'ale-Atua.  Na te le'i si'i taua i 

matā'upu po o a'oa'oga a faia'oga a'oa'oina; peita'i ina ua a'oa'i o Ia ona o Ōna 

uiga faigofie, sa Ia fa'aalia le tonu o le Afioga a le Atua o lo'o fa'amaonia i 

Lana amio.  

 I totonu o uiga maulalo ma le usiusita'i, na taumafai Iesu e fa'amalie 

i latou uma o lo'o latou feagai.  Ona o Lona agamalū ma le lē gaoiā, ua 

manatu ai tusi'upu ma ta'ita'i o Ia o le a fa'atosina gofie i a latou a'oa'oga.  Na 

latou u'u'na'i o Ia ia talia tapula'a ma 'uputu'u sa tu'ufa'asolo mai e le 'au a'oa'o 

o tausaga ua mavae, a e ua fesili o Ia i le fa'amaoniga o le latou pule i 

Tusitusiga Pa'ia.  E fa'alogo o Ia i 'upu uma mai le fofoga o le Atua; peita'i e 

lē mafai e Ia ona usita'i i matā'upu e fatu a tagata.  E foliga mai o Iesu Na te 

silafia Afioga Pa'ia uma mai le amataga e o'o i le i'uga, ma na Ia fa'ailoa atu o 

latou uiga moni ma le tāua.  O ia faiā'oga ua māsiāsi ona ua a'oa'oina i latou e 

le tamaitiiti.  Ua fai mai o la latou galuega o le fa'amatalaina o le Tusi Pa'ia, a 

e o Lana vaega o le taliaina lea o a latou fa'amalamalamaga.  Sa fa'atupuina 

lo latou ita ona o le tete'e atu o Iesu i a latou 'upu.  

 Ua latou iloa e leai se pule mai le Afioga Pa'ia mo a latou tū ma 

masani.  Sa latou iloatino le maualuga o le malamalama fa'ale-agaga o Iesu e 

sili i lo i latou.  Peita'i e fa'aalia lo latou to'atāma'i ona o Lona lē usita'i i a 

latou fa'atonuga.  Ina ua latou lē mafai ona fa'atosina mai o Ia, sa latou sa'ilia 

O 

loa Iosefa ma Maria ma ua fa'ailoa i ai Lona tulaga lē fa'alogo.  Ma sa latou 

fa'atigā iā te Ia i a latou a'oa'iga ma faitiōga.  

 I Ōna uluā'i tausaga lava ma Lona tuputupu a'e, na fa'aalia e Iesu e 

ala i Lana amio Ōna uiga moni, ma e lē 'avea le alofa ma Lona fa'aaloalo i 

Ōna mātua e suia ai Ia mai Lona usita'i i 'upu a le Atua.  "Ua tusia," o Lana 

mafua'aga lea mo so'o se mea Na te faia e 'ese mai i tū masani a le aiga.  

Peita'i o pule'aga a le 'au a'oa'o ua 'avea ma mea 'o'ona i Lona soifuāga.  E o'o 

i Lona soifuāga talavou sa Ia a'oa'oina le a'oa'oga faigatā o le lē lēoa ma le 

tumau i le onosa'i.  

 O Ōna uso, e ta'ua latou o atali'i o Iosefa, sa latou 'au fa'atasi ma 

a'oa'o.  Sa tausisi i latou ia usita'i i 'uputu'u, e fa'apea o mea ia o lo'o 

mana'omia e le Atua.  Ua latou fa'asilia tulafono a tagata i lo o le Afioga a le 

Atua, ma ua 'avea ma fa'asoesā le āti o Lona malamalama e fa'avasegaina ai le 

mea sesē mai le mea moni.  O Lona usita'i fa'amaoni i le tulafono a le Atua 

sa latou ta'u sesēina o le loto ma'a'a.  Na latou ofo i le poto ma le atamai sa 

fa'aalia i Āna tali atu i a'oa'o.  Latou te iloa e le'i maua e Ia se a'oa'oina mai ni 

ali'i popoto, peita'i ua latou iloa o Ia o lo'o faia'oga iā i latou.  Ua latou 

mautinoa o le itū'aiga a'oa'oga o lo'o iā te Ia e maualuga le tapula'a i lo a latou 

a'oga.  E latou te le'i iloa o iā te Ia le āla i le la'au o le ola, o le puna o le 

malamalama lea o lo'o latou fa'atamala i ai. 

 O Keriso e lē fa'apito, a e na matuā tete'e i Faresaio ina ua Ia alu 'ese 

mai a latou tulafono fetu'utu'una'i.  Na Ia silafia le pule'aga o a latou 

tapuā'iga e puipuia i pā maualuluga ia fa'alilolilo ai, ona ua manatu i latou ua 

pa'ia tele mo le olaga o aso ta'itasi.  O nei pā pupuni sa Ia lepeti i lalo.  I 

Lona feso'ota'i atu i tagata, e le'i fesili atu Ia, O le ā lou talitonuga?  O le ā la 

outou ekalesia?  Na Ia fa'aaogāina Lona mana fesoasoani mo i latou uma o 

mana'omia se fesoasoani.  Sa Ia galue fa'amaoni mo Ōna uso a tagata.  Na 

te le'i vavae 'ese o Ia mai tagata ina ia fa'ailoa ai Ōna uiga fa'ale-lagi.  Na Ia 

a'oa'o le matā'upu sili o le tapuā'iga a le Tusi Pa'ia, e lē aofia ai ma le so'ona 

fa'aleagaina o le tino.  Peita'i sa Ia a'oa'o atu, o le tapuā'iga moni ma le mamā 

e lē mo na o se taimi po'o se aso fa'apitoa.  O taimi uma ma nofoāga uma na 

Ia fa'aali atu ai Ōna uiga alofa fa'amaoni i tagata, ma fa'asusulu ai le 

malamalama o le fiafia moni.  O nei mea uma o se a'oa'iga i le 'au Faresaio.  

O lo'o fa'aalia mai ai o le tapuā'iga e lē faia i se manatu fa'apito, ma o lo latou 

naunau i le tapuā'i e patino mo lo latou lava lelei ua mamao lea mai le 

amioatua moni.  O lea na fa'agae'etia ai lo latou 'ino'ino iā Iesu, ma latou 

taumafai e fa'amalosia o Ia ia tausi i a latou tulafono.   

 Na galue Iesu ia fa'ato'afilēmū mafatiāga uma o lo'o Ia silafia.  E 

la'itiiti se tupe na Ia foā'i atu, peita'i e tele taimi na Ia te'ena mea taumafa mo 

Ia lava ina ia fafagaina ai i latou o lo'o sili atu mana'oga i lo Ia.  Sa manatu 

Ōna uso o Lana pule fa'atosina ua mālōsi ma e tete'e atu iā i latou.  O lo'o iā 

te Ia le agava'a e lē o i a i latou ma latou te lē o fia maua.  Latou te fai 'upu 

mamafa i ē matitiva ma tulaga lē amana'ia, a o Iesu o lo'o sa'ili i latou ia, ma 

fetalai iā i latou i 'upu fa'alototele.  O i latou e mana'omia, Na te avatu i ai se 

ipu vai mālū ma tu'u lemū i ai Lana mea 'ai i o latou lima.  A o Ia fa'ate'a o 

latou mafatiāga, sa Ia a'oa'oina atu le 'upu moni e fa'aalia i Āna galuega alofa, 

ma ua fa'atumauina ai i o latou mafaufau.   

 O nei mea uma e le'i fiafia i ai Ōna uso.  Ona e mātutua i latou iā 

Iesu, ua manatu ai e tatau ona usita'i Ia i a latou fa'atonuga.  Ua latou molia 

Ia i Lona manatu e sili o Ia i lo i latou, ma a'oa'i Ia ina ua tu'u fa'amaualuga Ia 

i a latou faia'oga ma faitaulaga ma ta'ita'i o tagata.  Sa latou tau fa'amata'u 

ma taumafai e fa'alotovaivai iā te Ia; peita'i na te'a 'ese Ia mai o latou luma, 

ma 'avea le Afioga Pa'ia o Lana ta'iāla. 

 Na alofa Iesu i Ōna uso, ma na Ia fa'aalia Lona agalelei e lē 

ma-fa'agataina; peita'i o le mataū'a ua fa'atumuina ai i latou ma fa'ailoa ai lo 

latou lē talitonu ma le 'ino'ino.  Latou te lē o mafai ona malamalama i Lana 

amio.  E tele le mau mea ua lē talafeagai o lo'o fa'ailoa mai e uiga iā te Ia.  O 

Ia o le Ālo pa'ia o le Atua, ma o Ia o se tamaitiiti e mana'omia le fesoasoani.  

O Ia Lē na faia lalolagi uma, o le lau'ele'ele e ā Ia, a e peita'i sa fa'ailogaina 

la'asaga uma o Lona soifuāga i le tulaga mativa.  E iā te Ia le mamalu ma le 

'ato'atoa e 'ese mai le mitamitavale fa'alētatau ma le fia pule; e le'i taumafai o 

Ia ia maualuga pe tāua fa'ale-lalolagi, a e sa finagalo malie Ia i se tulaga e sili 

ona maulalo.  O mea ia ua tupu tele ai le to'otama'i o Ōna uso.  Latou te lē 

malamalama i Lona uiga to'afilemū i taimi o tofotofoga ma le mativa.  Latou 

te le'i iloa na fa'amativaina o Ia ona o i tatou, ina ia "fa'atamāo'aiga outou i 

Lona mativa" (II Kori. 8:9b).  Na latou lē malamalama i le mea lilo o Lana 

galuega, e pei fo'i o uō a Iopu ona le'i malamalama i latou i lona fa'alumaina 

ma puapuagā na o'o i ai. 

 O Iesu e le'i malamalama i ai Ōna uso auā e lē pei Ia o i latou.  O 

Lona tulaga e lē o lo latou tulaga.  Ona ua va'ai latou i tagata, na liliu'ese ai 

mai le Atua, ma e lē i ai Lona mana i o latou olaga.  O le itū'aiga tapuā'iga o 

lo'o latou faia e lē mafai ona suia ai le amio.  Latou te totogi "le sefulua'i o le 

mili, ma le aneto, ma le kumina," peita'i ua tu'u le faia "o mea silisili o i le 

tulafono, o le amiotonu, o le alofa, ma le fa'atuatua" (Mata. 23:23).  O le 

fa'aa'oa'oga a Iesu sa 'avea pea o se fa'asoesā iā i latou.  O le mea e tasi i le 

lalolagi Na te 'ino'ino i ai, o le agasala lea.  E lē mafai ona Ia molimauina se 

faiga sesē e aunoa ma Lona lē tigā ai, ma e lē mafai ona nātia.  Mai le 'au 

fa'afoliga o lo'o i se olaga e tatau ona fa'apa'iaina a e ua fa'alilo ai le mana'o i 

le agasala, ma le naunau ia fa'asilisilia pea le mamalu o le Atua, o le 

fa'atusatusaga e lē sesē.  Ona o le soifuāga o Iesu e ta'usalaina le leaga, o lea 

na te'ena ai o Ia e Lona aiga ma fafo atu.  O Lona lē fa'apito ma le fa'amaoni, 

na talanoaina ma fa'atauemu i ai tagata.  O Lona onosa'i ma le agalelei ua 

ta'ua e i latou o le pala'ai.  

 O maseīga ua pa'ū i le aigā-tagata, e leai se vaega e le'i tofoina e 

Keriso.  E i ai i latou sa va'ai ma le 'ino'ino iā te Ia ona o Lona soifua mai, ma 

e o'o lava i Lona tupu a'e na Ia fetaia'i ma mata fa'atauēmu ma femusuā'iga 

leaga.  A na Ia tali atu i ai i se 'upu po o se pupula fa'alētatau, pe a na gaua'i i 

Ōna uso i le faia o se sesē e tasi, o le a lē taunu'u o Ia e 'avea o le fa'aa'oa'o e 

'ato'atoa ona lelei.  O lea o le a Ia lē fa'ataunu'uina le fuafuāga mo lo tatou 

fa'aolataga.  Pe a na Ia fa'aavanoa se ala ia sao ai se 'alofaga mo le agasala, 

manū ua manumālō Satani, ma lē iloa atu ai le lalolagi.  O le ala lea o lo'o 

galue mālōsi ai le fili e fa'afaigatā Lona soifuāga ia tele fa'afitaūli, ma ia 

ta'ita'iina o Ia ia agasala.  

 Peita'i, mo fa'aosoosoga uma lava, e tasi Lana tali i ai, "Ua tusia."  

Na te lē a'oa'i so'o ni faiga sesē a Ōna uso, peita'i na fa'atonu mai le Atua ia 

talanoa atu iā i latou.  E tu'ua'i so'o o Ia e pala'ai ona o Lona tete'e e 'au 

fa'atasi ma i latou e faia amio ua fa'asāina; o Lana tali lava, Ua tusia, "O le 

mata'u i le Ali'i, o le poto lava lea; o le 'alo 'ese i le amio leaga, o le mafaufau 

lea" (Iopu 28:28).  

 E i ai isi na sa'ili ia i ai i Lana fa'alapotopotoga, latou te lagonaina le 

filemū i Lona fa'atasi ai; peita'i e to'atele sa 'alo 'ese ma Ia, ona ua a'oa'i mai 

latou e Lona soifuāga lē agasala.  O Āna uō talavou sa tau 'u'una'i pea Ia ia 

fai mea o lo'o latou faia.  E atamai o Ia ma e aga fiafia; latou te fiafia i Lona 

fa'atasi ai, ma talia Āna fautuāga; peita'i e leai se onosa'i ona o Ōna 

masalosaloga, ma fa'apea latou o Ia ua mautonu ma vā apiapi Lona mafaufau.  

A e tali atu Iesu, Ua tusia, "E fa'apefea ea ona fa'amamāina e le taule'ale'a o 

lona ala?  Ōna ua tausi i ai e tusa ma Lau Afioga" (Sala. 119:9).  "Ua ou teu 

i lo'u loto Lau Afioga, ina ne'i ou agasala iā te 'Oe" (F. 11).  

 Na fesiligia so'o o Ia, Ai se ā e te tausisi ai ia E uiga 'ese, e 'ese mai iā 

i matou uma?  Ua tusia, na fa'apea atu ai, "Amu'ia ē ua sao lo latou ala, o e 

savavali i le Tulafono a Ieova.  Amu'ia i latou o ē tausi i Āna Tulafono, ma 

sa'iliili iā te Ia ma le loto 'atoa, e lē faia e i latou se mea leaga, e savavali i 

latou i Ōna ala" (Sala. 119:1-3).  

 Ina ua fesiligia pe ai se ā Na te lē 'auai i ta'aloga fa'afiafia a talavou o 

Nasareta, a e tali, Ua tusia, "Ua 'Ou fiafia lava i le ala o Āu Tulafono, e sili i 

le 'oloa uma lava.  'Ou te mafaufau lava i Āu fe'au, ma 'Ou manatua lava Ōu 

ala.  'Ou te fiafia lava A'u i Āu Tulafono; e lē galo iā te A'u o Lau Afioga" 

(Sala. 119:14-16).  

 O Iesu e le'i finau mo Ōna aiā tatau.  O le tele o taimi o Lana 

galuega ua fa'afaigatā ona o Lona gaua'i atu i ai ma le lē muimui.  E le'i 

i'uvale lava se mea pe na fa'avaivai ai.  Sa soifua o Ia i luga a'e o nei faigatā, 

e pei o lo'o i ai i totonu o le malamalama o fofoga o le Atua.  Na te le'i taui 

atu ma sui pe a fa'aaogā lē tatau o Ia, a e na Ia tau'ave tauēmuga ma le onosa'i.  

 Sa fesiligia pea o Ia, Ai se ā ua E gaua'i ai pea i lea fa'aaogāina lē 

tatau o 'Oe, e o'o lava i Ōu uso?  Na fetalai atu o Ia, Ua tusia, "Lo'u atali'i e, 

'aua ne'i galo iā te 'oe La'u Tulafono, a ia tausia A'u poloa'iga i lou loto, e 

fa'aopoopo ai iā te 'oe aso e tele ma tausaga e te ola ai, 'atoa ma le manuia.  

'Aua ne'i te'a ma 'oe le alofa ma le fa'amaoni, ia 'asoa ai i lou ua, ia e tusi ai i le 

papa o lou loto, ona e maua ai lea o le alofa ma le manuia lelei i luma o le 

Atua 'atoa ma tagata" (Fa'ata. 3:1-4). 

 Mai le taimi na maua ai Iesu e Ōna mātua i totonu o le malumalu, o 

Āna galuega uma na fai o le mea lilo iā i la'ua.  E le'i finau atu o Ia, a o Lana 

fa'ata'ita'i na 'avea o se a'oa'oga faifai pea.  O Ia e foliga mai ua tu'u 'ese 

fa'apitoa.  O Ōna itūlā fiafia e maua pe a mafuta na o Ia i le lalolagi o mea na 

foafoaina ma fa'atasi ai ma le Atua.  So'o se taimi na avanoa ai, na Ia fāliu 

'ese mai Lana galuega, e maliu atu i le laufanua o i ai se vaomu'a e mafai ona 

mafaufau loloto ai, ma feso'ota'i ai ma le Atua i luga o le mauga po o lalo o 

la'au o le togāvao.  O le taeao pō lava e maliu ai i se nofoāga e na o Ia e 

to'atasi ai, e mafaufau ai, su'esu'e i Afioga Pa'ia, ma tatalo.  A mavae nei 

itūlā filemū ona Ia toe fo'i lea i Lona aiga e fai Āna galuega e masani ai, ma 

tu'u atu le fa'aa'oa'oga o le galue ma le onosa'i.  

 O le soifuāga o Keriso sa fa'ailogaina i le fa'aaloalo ma le alofa i 

Lona tinā.  O Maria sa talitonu i lona loto o le tama pa'ia na fanau mai iā te ia 

o le Mesia lea ua leva ona folafola mai, peita'i na te le'i fia fa'aleoina lona 

talitonuga.  I Lona soifuāga 'atoa i le lalolagi, sa 'auai fa'atasi Maria i 

puapuagā o Iesu.  Sa ia molimauina ma le fa'anoanoa tigā na o'o i Ōna luga a 

o itiiti ma taimi o Lona talavou.  I lona fa'asa'oina o le mea na ia iloa e tonu i 

Lana amio, sa tu'uina ai fo'i Maria i se tulaga e tofotofoina ai ma ia.  Sa 

va'aia Maria i le 'au'aumea fa'atasi o le aiga, ma o le tausiga alofa a le tinā i 

lana fanau, e matuā tāua tele i le fauina o le amio.  O atali'i ma afafine o 

Iosefa ua latou iloa lenei mea, ma e āla atu i le manatu popole o Maria, na 

latou taumafai ia fa'asa'o uiga masani o Iesu e fa'atatau i la latou tapula'a. 

 O Maria sa 'ai'oi so'o iā Iesu, ma sa tauānau mālōsi Ia ia gaua'i i le 

fa'aaogāina o le 'au a'oa'o.  Peita'i e le'i mafai ona 'u'una'ia o Ia ia suia Lana 

masani, o le mafaufau i galuega a le Atua ma le sa'ili ia fa'aitiitia puapuagā o 

tagata e o'o lava i manu.  Pe a mana'omia e faitaulaga ma faia'oga le 

fesoasoani a Maria e pulea ai Iesu, sa matuā fa'apopoleina lava Maria; peita'i 

sa fa'afilemūina lona loto pe a Ia ta'uina atu 'upu mai le Afioga Pa'ia e 

fa'amaonia ai galuega o lo'o Ia faia.  

 E i ai taimi e fa'alotolotolua ai Maria i le vā o Iesu ma Ōna uso e lē o 

talitonu o Ia na 'auina mai e le Atua ; peita'i e tele fa'amaoniga o Ōna uiga e 

fa'a-Atua.  Na va'ai o ia i Lona tu'uina atu Ia lava o le Taulaga mo le lelei o 

isi.  O Lona fa'atasi ai ua maua ai se mafutaga mamā i totonu o le aiga, ma o 

Lona soifuāga ua pei o le fefete e galuea'iina ai totonu o fa'apotopotoga.  O 

Lona uiga e mamā 'ato'atoa ma to'afilemū; na Ia femāliua'i i totonu o ē so'ona 

fai, o ē lē āva, ma leai se fa'aaloalo; sa fa'atasi ma telona fai mea lē tonu, o ē 

so'ona fa'amaumau mea, o Samaria amiolētonu, o fitafita fa'apaupau, o tagata 

tulaga maulalo, ma le motu o tagata mai tulaga 'ese'ese.  Na fetalai o Ia i 'upu 

alofa i so'o se mea, pe a silasila i tagata ua vaivai, a o lo'o fa'amalosi e tau'ave 

'avega mamafa.  Na Ia fesoasoani i a latou 'avega, ma fa'ailoa iā i latou le tele 

o a'oa'oga o lo'o Ia maua mai i olaga o mea na faia, e fa'aalia ai le alofa, o le 

agalelei, ma le lelei na'uā o le Atua.  

 Na Ia a'oa'o atu ia va'ai ifo le tagata iā te ia lava ma iloa o lo'o tofu 

ma le taleni tāua, ma pe a fa'aaogā tatau ona maua ai lea o manuia e fa'avavau.  

Na Ia iloilo 'ese uma mea lē aogā mai le olaga, ma e ala i Lana fa'aa'oa'oga o 

lo'o a'oa'o mai ai o minute uma o le taimi o lo'o tumu i mea mo le i'uga e 

fa'avavau; e tatau ona tausi lelei e pei o se 'oloa tāua, ma fa'aaogāina mo 

fuafuāga pa'ia.  Na te le'i tu'ua se tagata e fa'alē-aogā, a e na Ia sa'ili e tu'u atu 

se fofō laveā'i mo agaga ta'ito'atasi.  I so'o se potopotoga e i ai o Ia, Na te ta'u 

atu se a'oa'oga e feagai ma le taimi ma le tulaga o lo'o i ai.  Na Ia sa'ili ia 

fa'aosofia le agaga o le fa'amoemoe i tagata e sili le so'ona fai ma ua leai se 

lumana'i, sa tu'u atu i o latou luma le mautinoāga e mafai ai e i latou ona suia 

i le filemū ma le lē ta'uleagaina, e maua ai le suiga ina ia fa'aalitino mai latou 

o fanau a le Atua.  E feiloa'i so'o o Ia ma i latou ua tāfea atu i lalo o le 

pule'aga a Satani, ma ua leai se mālōsi e ō 'ese ai mai ana mailei.  Mo se tasi 

o fa'apea, ua fa'avaivai, ma'i, fa'aosoosoina, ma ua pa'ū, o lo'o fetalai atu Iesu 

i 'upu mālū, o 'upu e mana'omia ma e malamalama gofie.  O isi na Ia feiloa'i 

i ai o lo'o tau i se tauiviga ma le fili o agaga o tagata.  O i latou ia na Ia 

fa'amalosi atu ia tumau pea, ma ta'utino atu lo latou mālō; auā o agelu a le 

Atua o lo'o i lo latou itū, ma o le a tu'u atu ai iā i latou le manumālō.  O i latou 

na Ia fesoasoani i ai ua talitonu o Ia lenei e To'atasi e mafai ona talitonu 

'ato'atoa i ai.  Na te lē fa'ailoa mea lilo latou te fa'aalia iā te Ia, a o Ia 

fa'afofoga mai ma le alofa. 

 O Iesu e fa'amālōlō i le tino ma le agaga.  E tāua iā te Ia tulaga uma 

o puapuagā o lo'o Ia silafia, ma e fa'amālōlōina i latou uma o mafatia, o Āna 

afioga alofa e fai ma vaila'au mālū.  E leai se tasi e mafai ona fa'apea mai na 

Ia faia se vavega; peita'i o uiga tonu - o le mana fa'amālōlō o le alofa - na alu 

atu mai iā te Ia i ē mama'i ma mafatia.  O lea, mai i Lona itiiti lava sa galue o 

Ia mo tagata i se auala e lē o iloa mai e se isi.  Ma o le ala lea, ina ua amata 

Lana galuega lautele, e to'atele tagata sa fiafia e fa'alogologo iā te Ia.  

 Mai i Lona la'itiiti se'i o'o ina tagata mātua, sa savali lava Iesu na o 

Ia.  I Lona soifuāga mamā ma Lona fa'amaoni, na Ia soli to'atasi lava le 

soligā vine, ma e ui ina to'atele tagata, e leai se tasi na La fa'atasi.  Na Ia 

tau'ave le mamafa mata'utia o le galuega o le fa'aolataga o tagata.  Na Ia 

silafia, pe a lē i ai se suiga o fuafuaina i fa'avae ma uiga e pulea ai ola o le aigā 

tagata, o le a lē iloa mea uma.  O le 'avega lenei o i Lona finagalo, ma e leai 

se tasi e mafai ona malamalama i le mamafa o lo'o i Ōna luga.  Na tumu o Ia 

i le fa'anaunauga mo le fa'amoemoe loloto, a e na Ia tau'aveina le fuafuāga o 

Lona soifuāga e 'avea ai lava Ia o le malamalama o tagata.   

O LĒ UA FA'AU'UINA 

Matā'upu 10 

O LE LEO I LE VAOMATUA 

Fa'avae i luga o le Luk. 1:5-23, 57-80; 3:1-18; Mata. 3:1-12; Mare. 1:1-8. 

ai ni tagata fa'amaoni o Isara'elu, o ē ua leva ona fa'atalitali i le afio 

mai o le Mesia, sa tupu mai ai lē na muamua mai e teuteu le ala mo 

Keriso.  O le faitaulaga matua o Sakaria ma lana avā o Elisapeta, "Sa 

amiotonu i la'ua i luma o le Atua" (Luk. 1:6); ma i totonu o la'ua olaga filemū 

ma le pa'ia na fa'asusulu ai le malamalama o le fa'atuatua e pei o se fetū i 

totonu o le pogisā o ia aso vale.  O lenei ulugali'i amioatua na tu'uina atu i ai 

le folafolaga o se atali'i, o le a ia "muamua atu i luma o le Ali'i, na te sauni i 

Ōna ala" (Mare. 1:2; Luk. 1:76). 

 O Sakaria e nofo i "atumauga o Iutaia," peita'i na alu a'e o ia i 

Ierusalema e 'au'auna i le malumalu i se vaiaso e tasi.  O le galuega e fa'alua 

i le tausaga ona mana'omia faitaulaga e faia lana lava vaega.  "Ua faia e ia le 

faiva o le faitaulaga i luma o le Atua, e aua'i i lona vasega, pei o le tū a 

faitaulaga, o lona tofi e ūlu i le malumalu o le Ali'i e fa'amū ai mea manogi" 

(Luk. 1:8, 9).  

 Na tū o ia i luma o le fata faitaulaga auro i totonu o le mea pa'ia o le 

malumalu.  O le asu manogi o le taulaga fa'atasi ma talosaga a Isara'elu ua 

alu a’e i luma o le Atua.  Na fa'ate'ia o ia i lona lagona peiseā'ī o se tasi o lo'o 

fa'atasi ma ia.  O le agelu a le Atua ua "tū i le itū taumatau o le fata 

faitaulaga" (F. 11).  O le tulaga o le agelu e fa'aalia ai se mea ua lelei, a e o 

Sakaria na te le'i iloa lea mea.  E tele tausaga na tatalo ai o ia mo le afio mai 

o le Fa'aola; o nei ua 'auina mai ai e le lagi le 'ave fe'au e ta'u mai o le a talia ia 

talosaga; peita'i e foliga mai ua tele naunau le alofa o le Atua ma ua faigatā 

ona talitonu i ai.  Na tumu o ia i le fefe ma ua ta'usalaina ia e ia lava.  

 Peita'i ane, ua fa'afeiloā'i o ia i se ta'utinoga fiafia: "'Aua e te mata'u, 

Sakaria e, auā ua fa'afofogaina lau tatalo; e fanau lau avā o Elisapeta sou 

atali'i, e te fa'aigoa iā te ia o Ioane.  E iā te 'oe le fiafia ma le 'oli'oli; e to'atele 

fo'i e fiafia i lona fanau mai.  Auā e sili o ia i luma o le Ali'i; e lē inu o ia i le 

uaina po o le 'ava; e fa'atumuina fo'i o ia i le Agaga Pa'ia....E fa'aliliu e ia le 

fanauga a Isara'elu e to'atele i le Ali'i lo latou Atua.  E muamua atu o ia i ōna 

luma ma le loto o Elia ma lona fa'amalosi, e fa'aliliu e ia loto o mātua i le 

fanau, e fa'aliliu fo'i ē ua fa'alogogatā i le poto o ē amiotonu; e saunia le nu'u 

e fa'atatauina mo le Ali'i.  Ona fai atu lea o Sakaria i le agelu, 'Pe fa'apefea 

ona ou iloa le mea nei?  auā ua 'ou toea'ina, o la'u avā fo'i ua lo'omatua ia'" 

(F. 13-18). 

M 

 Na iloa lelei e Sakaria ina ua matua lava Apera'amo na fanau mai 

lona atali'i ona o ia sa talitonu e fa'amaoni Lē na folafola mai.  A e peita'i, mo 

sina taimi pu'upu'u, o lenei faitaulaga matua sa liliu ōna mafaufauga i 

vaivaīga fa'ale-tagata.  Ua galo iā te ia o mea uma e folafola mai e le Atua, 

Na te mafaia ona fai.  O se 'ese'esega i le vā o lona lē talitonu ma le fa'atuatua 

fa'atamaitiiti o Maria, le teine talavou mai Nasareta, ina ua ia tali atu i le 

folafolaga ofoofogia a le agelu, e fa'apea, "Fa'auta, o a'u nei o le 'au'auna a le 

Ali'i, ia faia iā te a'u e tusa ma lau fetalaiga!" (F. 38).  

 O le fanau mai o le atali'i o Sakaria, fa'apei o le fanau mai o le atali'i 

o Apera'amo, ma fa'apea fo'i iā Maria, e a'oa'o mai ai se 'upu moni sili 

fa'ale-agaga, o le 'upu moni lea e telegese ona tatou maua, ma vave ona galo.  

A na o i tatou lava, e lē mafai ona tatou faia se mea lelei; peita'i o le mea tatou 

te lē mafaia o le a faia e le mana o le Atua i agaga uma e gaua'i atu ma 

talitonu.  O le fa'atuatua na auala mai ai le tama o le folafolaga na foā'i mai.  

O le fa'atuatua e fanaua i le olaga fa'ale-agaga, ma e mafai ai ona tatou faia 

galuega o le amiotonu.  

 I le fesili a Sakaria, sa tali atu le agelu, "O a'u o Kaperielu, o lē tū i 

luma o le Atua; ua 'auina mai a'u e fai atu ma ta'u atu iā te 'oe lenei tala lelei" 

(F. 19).  E lima selau tausaga ua mavae, na fa'ailoa ai e Kaperielu iā Tanielu 

le taimi o le valo'aga e o'o i le afio mai o Keriso.  O le malamalama ua 

latalata le i'uga o lenei taimi fa'avalo'aga na osofia ai Sakaria e tatalo mo le 

afio mai o le Mesia.  O le 'avefe'au lava lea na tu'uina mai le valo'aga ua toe 

sau e folafola lona fa'ataunu'uina.  

 O 'upu a le agelu na fai atu ai, "O a'u o Kaperielu, o lē tū i luma o le 

Atua," e fa'ailoa mai ai e iā te ia se tofi maualuga e fa'aaloalogia i maota i le 

lagi.  Ina ua sau ma le fe'au iā Tanielu, na ia fai atu, "E leai fo'i se tasi ma te 

tutūsa i nei mea, ua na o Mikaele ( o Keriso) lo outou Ali'i" (Tani. l0:21).  O 

Kaperielu, o ia lea na fetalai mai ai le Fa'aola i le Tusi o Fa'aaliga, e fa'apea, 

"Ua 'auina mai fo'i e Ia lana agelu e fa'ailoa mai ai i lana 'au'auna o Ioane" 

(Fa'aal. 1:1).  Ma na fa'ailoa atu i ai e le agelu ia Ioane, "'Auā o a'u o lou uso 

a 'au'auna ma lo le 'au perofeta" (Fa'aal. 22:9).  O se mafaufauga ofoofogia - 

o le agelu o lo'o tū e pito ane lona mamalu i le Ālo o le Atua, o ia lea ua 

filifilia e tatalaina ma fa'ailoa atu fuafuāga a le Atua i tagata agasala.   

 Na fa'ailoa atu e Sakaria lona lē talitonu i 'upu a le agelu.  E le'i 

mafai ona toe tautala o ia se'ia o'o ina fa'ataunu'uina nei 'upu.  Sa fai atu le 

agelu, "Fa'auta fo'i, e gūgū 'oe,... se'ia o'o i le aso e fa'ataunu'uina ai nei mea, 

auā ua e lē talitonu mai i a'u 'upu, o mea ia e taunu'u lava pe a o'o i ōna pō" (F. 

20).  O le galuega a le faitaulaga i totonu o lenei sauniga o le tatalo mo le 

fa'amagaloina o agasala a le lautele ma agasala a le nu'u, ma le afio mai o le 

Mesia; peita'i ina ua taumafai Sakaria e fai nei mea, na te le'i mafai ona faia o 

se 'upu.  

 Ina ua sau i luma e fa'amanuia le nu'u, "a o ia ua genogeno atu iā te i 

latou, ua gūgū pea ia."  Ua umi ona latou fa'atali, ma ua amata ona fefefe, pe 

ua fa'aumatia o ia i le fa'amasinoga a le Atua.  Peita'i, ina ua sau o ia mai le 

mea pa'ia, o ōna foliga ua malamalama i le pupula o le Atua, "ma ua latou iloa 

ai ua na va'aia se fa'aaliga i le malumalu."  Na fa'ailoa atu iā i latou e Sakaria 

mea na va'ai ma fa'alogo i ai; ma "ina ua uma ōna aso na fai ai e lana galuega, 

ona alu ai lea o ia i lona aiga" (F. 20, 22, 23).  

 Ina ua uma ona fanau mai le tama na folafolaina, na matala le 

laulaufaiva o le tamā, "ona tautala lea o ia ma fa'afetai i le Atua.  Ua o'o ai le 

mata'u i ē ua latou tuā'oi uma, ua so'o fo'i le atumauga uma o Iutaia i le tala i 

nei mea uma.  O i latou uma na fa'alogo ai ua mafaufau i ai, ua fa'apea ane, 

pe i'u ina fa'apefea lenā tama?" (F. 64-66).  O nei mea uma e tatau ona aga'i 

ai mafaufauga i le afio mai o le Mesia, o le mafua'aga lea na tu'uina mai ai 

Ioane na te teuteuina le ala.  

 O le Agaga Pa'ia na afio i luga o Sakaria, ma o nei 'upu matagofie sa 

ia valo'ia mai ai le galuega e faia a lona atali'i:   

" O 'oe fo'i le tama, e ta'ua 'oe o le perofeta a le Silisili 'ese,  

Auā e te muamua atu i luma o le Ali'i e sauni i Ōna ala; 

E fa'ailoa atu le malamalama o le fa'aolataga i Ōna tagata, 

I le fa'amagaloina o a latou agasala, 

Ona ua mutimutivale le alofa o lo tatou Atua,  

Ua asiasi mai ai le malamalama mai lugā,  

E fa'amalamalama ai i ē o nonofo i le pōuliuli ma le ata o le oti,  

E ta'ita'i i o tatou vae i le ala o le manuia" (Luk. 1:76-79).  

 "Ua tupu le tama, ma ua mālōsi lona loto, sa i le vao o ia, se'ia o'o i le 

aso na fa'aalia ai o ia i ā Isara'elu" (F. 80).  A o le'i fanau mai Ioane, na ta'u 

mai e le agelu, "E sili o ia i luma o le Ali'i, e lē inu o ia i le uaina po o le 'ava, 

e fa'atumuina fo'i o ia i le Agaga Pa'ia" (F. 15).  Na vala'auina e le Atua le 

atali'i o Sakaria i le galuega tele, o le galuega aupito silisili ua tu'uina mai i 

tagata.  Ina ia mafai ona fa'ataunu'uina o lenei galuega, e tatau iā te ia ona i ai 

le Ali'i ia lā galulue fa'atasi.  Ma o le Agaga o le Atua o le a fa'atasi atu iā te 

ia pe a ia gaua'i atu i le fa'atonuga a le agelu.  

 O Ioane o le 'avefe'au a le Ali'i na te aumaia tagata i le malamalama 

o le Atua.  E tatau ona ia tu'uina atu se auala i o latou mafaufau.  E tatau ona 

ia matuā fa'atāua iā i latou le mamalu o mana'oga a le Atua, ma lo latou 

mana'omia o Lana amiotonu 'atoatoa.  O lea 'avefe'au e tatau ona pa'ia.  E 

tatau ona 'avea o ia ma malumalu e afio ai le Agaga o le Atua.  Ina ia 

fa'ataunu'uina lana galuega, e tatau ona i ai se tulafono fa'avae mo le tausiga o 

le tino, o le mafaufau, ma le mālōsi fa'ale-agaga.  O le mea lea e tatau ai iā te 

ia ona pulea lelei ōna mana'oga o le tino ma lana mea 'ai.  E tatau ona ia 

pulea ōna mālōsi uma ina ia mafai ona ia tū fa'atasi ma tagata e lē 

ma-fa'agaē'etiaina ma e mausalī i tulaga 'ese'ese e si'omia ai o ia, ia pei o papa 

ma mauga o le vaomatua.   

 I le taimi o Ioane le Papatiso, sa fa'ateleina lava le tu'inanau i le 'oa, o 

le fa'alialiavale ma le fia vi'ia.  O le tu'inanau i mea 'ai, mea inu, ma 

mana'oga i āga fa'ale-tino sa fa'ateleina ai fa'ama'i leaga, ua fa'agase ai le 

lagona fa'ale-agaga, ma fa'aitiitia ai le mafaufau ua lē mafai ona tete'e i le 

agasala.  O Ioane na tū mai na te toe fuata'iina mea uma.  Mai lana 

fa'aa'oa'oga i lona olaga faigofie ma le fai fa'atatau lelei, na ia a'oa'i atu i le 

olaga so'ona fai o lona taimi.  O lea na tu'uina ai fa'atonuga i mātua o 

Ioane,- o se a'oa'oga i le fai fa'atatau lelei o mea uma na ta'uina e le agelu mai 

le nofoāli'i i le lagi.   

 O le amio e aupito 'a'afia gofie i le taimi a o tamaitiiti ma talavou le 

tagata.  Ia tatau ona fa'amautū ai nei le mālōsi e pulea ai le olaga.  I 

mafutaga a le aiga, ia fa'ailoa ai uiga o i'uga e tumau fa'apei o le ola e 

fa'avavau.  E sili atu i so'o se meaalofa e tu'uina mai, o masaniga na fa'avae 

mai i uluā'i tausaga o le olaga e fa'atonuina ai le manumālō po'o le to'ilalo i le 

taua o le olaga.  O tausaga a o talavou, o le taimi lea e lūlū ma totōina ai fatu 

lelei.  E iloa ai le uiga moni i le seleselega, mo lenei olaga ma le olaga o i 

lumana'i.  

 Ona o ia o le perofeta, e tatau iā Ioane ona "fa'aliliuina loto o mātua 

i fanau, ma tagata lē usita'i i le poto o ē amiotonu; ia saunia tagata ia sauni mo 

le Ali'i."  I le teuteuina o le ala mo le afio muamua mai o Keriso, o ia o le sui 

filifilia o i latou o lo'o saunia tagata mo le afio fa'alua mai o lo tatou Ali'i.  O 

le lalolagi ua mafuli atu i le fa'amalieina o tu'inanau o le olaga.  Ua 

fa'atumuina i mea sesē ma tala fa'a-fa'atusa.  Ua matuā fa'ateteleina mailei a 

Satani e fa'aumatia ai agaga o tagata.  O i latou uma o lo'o ta'u fa'a'ato’atoa le 

fa'apa'iaina e ala i le mata'u i le Atua, ia tatau ona a'oa'oina i matā'upu o le fai 

fa'atatau ma le olaga pulea lelei.  O le fiafia i mea 'ai ma mana'oga fa'ale-tino 

e tatau ona gaua'i atu i le pulega maualuga a'e o le mālōsi a le mafaufau.  O 

lenei amio pulea e mana'omia mo le fa'amalosi'aga o le mafaufau ma le 

malamalama fa'ale-agaga, e mafai ai ona tatou iloa ma fa'atinoina 'upu moni o 

le Afioga a le Atua.  Mo lenei mafua'aga, e tāua le fai fa'atatau lelei i le 

galuega o le sauniuniga mo le afio fa'alua mai o Keriso.  

 I le fa'asologa moni o mea, sa tatau ona a'oa'oina le atali'i o Sakaria 

mo le galuega fa'a-faitaulaga.  Peita'i i le a'oga a le 'au a'oa'o e le'i mafai ona 

saunia ai o ia mo lana galuega.  E le'i 'auina o ia e le Atua i faia'oga popoto o 

mea fa'ale-agaga ina ia ōna iloa ai fa'amatala le Afioga Pa'ia.  Na Ia vala'au o 

ia i le mea tu'ufua, ina ia a'oa'oina ai i olaga o mea na faia ma foafoaina e le 

Atua. 

 O se nofoāga tu'ufua sa fai ma ōna aiga, i totonu o atumauga lafuā, o 

vanu gaoā, ma āna i papa.  A o lana lava filifiliga sa ia tu'ua ai mea fa'afiafia 

ma le 'oa o le olaga mo le a'oa'oina i ala mai tulaga faigatā o le vao lē-ainā.  O 

mea o lo'o si'omia ai o ia, e feagai ma uiga faigofie ma le olaga pulea lelei.  E 

mafai e ia i inei ona su'esu'e ai i a'oa'oga mai olaga o mea na faia, o fa'aaliga, 

ma le ta'ita’iga a le Atua, e aunoa ma fa'alavelave o le pisa o le lalolagi.  Sa 

fa'amanatu pea iā Ioane e ōna matuā amioatua 'upu a le agelu iā Sakaria.  

Mai i lona la'itiiti, sa i ai pea i ōna luma lana galuega, ma sa ia taliaina lenei 

fa'amoemoe pa'ia.  Iā te ia, o le nofo to'atasi i le tu'ufua o le toāfa o se 

sola'aga talileleia lea mai fa'apotopotoga ua fa'atumuina i le masalosalovale, 

lē talitonu, ma amio lē mamā.  Na te le'i talitonu i lona lava mālōsi e mafai ai 

ona tete'e atu i fa'aosoosoga, ma na 'alo 'ese mai le feso'ota'iga pea i le 

agasala, ina ne'i alu 'ese ma ia le lagona o ōna uiga e matuā agasala lava.  

 O ia o se Naseri mai lona fanau mai, ma na fai lana ta'utinoga ia 

fa'apa'iaina lona olaga 'atoa.  O ōna la'ei e pei o perofeta anamua, o ofu e faia 

i fulufulu kamela, e fusi i le pa'ū manu.  E 'ai i "sē akerise ma le meli vao" e 

maua i le vaomatua, ma inu i le vai manino e tafe mai atumauga.  

 A e peita'i, o le olaga o Ioane e le'i fa'amaumauina i le nofonofovale, 

loto fa'avaivai, po'o le manatu fa'apito e fa'a'esea ai lava ia.  O le tele o taimi 

e alu ai o ia ia feso'ota'i ma tagata; ma sa tāua iā te ia le va'aiga o mea o lo'o 

tutupu i le lalolagi.  Mai lana nofoāga filemū, sa ia va'aia le fofolaina o āluga 

o mea o lo'o tutupu.  I fa'aaliga o lo'o fa'apupulaina e le Agaga o le Atua, na 

ia su'esu'e i uiga o tagata, ina ia mafai ona malamalama pe fa'apefea ona pa'i 

atu le fe'au a le lagi i o latou loto.  O le mamafa o lana galuega sa i ōna luga 

lava.  I lona i ai to'atasi, mai le mafaufau loloto ma le tatalo, na ia sa'ili ia 

saunia lona agaga mo le galuega tele o lona olaga ua tu'u mai i ōna luma.  

 E ui ina o i ai o ia i le vao, a e le'i fa'aagafua ai ia mai tofotofoga.  

Na ia taumafai e tapunia uma 'auala o lo'o tau fa'aofi mai ai Satani, peita'i sa 

osofa'ia pea ia e le fili tau fa'aosooso.  O lana va'ai fa'ale-agaga sa manino 

lelei pea; sa fa'atupuina lona mālōsi ma le filifiliga mo lana amio, ma o le 

fesoasoani a le Agaga Pa'ia na ia mafai ai ona iloa pe a latalata mai Satani ma 

tete'e atu i lona mālōsi.  

 Sa maua e Ioane lana a'oga ma lona sulufa'iga i le vao tu'ufua.  E 

pei o Mose i atumauga o Mitiana, na punitia o ia e le mamalu o le Atua, ma 

si'omia e fa'amaoniga o Lona mana.  E lē o sona tofi na ia aumau ai i le vao, 

pei o le ta'ita'i lauiloa o Isara'elu, i le mamalu filemū o atumauga; a e peita'i sa 

i ōna luma le laufanua maupu'epu'e o Moapi, i tala atu o le Ioritana, o lo'o 

fa'ailoa mai ai Lē na fa'atumauina mauga, ma fusia i latou i le mālōsi.  O le 

pogisā ma le va'aiga mata'utia o mea na faia i lona aiga i le vao, e fa'asino lea 

i le tulaga o Isara'elu.  O le tovine sa fua tele mai o le Atua, ua 'avea ma 

lau'ele'ele ua tu'ulafoa’iina.  E i ai pea i luga a'e o le lau'ele'ele tu'ufua le 

malamalama ma le matagofie o lagi.  O ao sa fa'apotopoto, ua fa'apogisā i le 

afā, ua fusia e le nuanua o le folafolāga.  O lea, i luga a'e o le tulaga pa'ū o 

Isara'elu, o lo'o susulu ai le mamalu folafolaina o le nofotupu o le Mesia.  O 

ao o le to'asā ua fusia e le nuanua o Lana feagaiga-alofa tunoa.  

 A o i ai na o ia i le pō ua ta'aligoligoā, sa ia faitauina le folafolaga a 

le Atua iā Apera'amo, i lana fanau o le a lē ma-faitaulia e pei o fetū o le lagi.  

O le malamalama o le taeao, ua si'omia ai mauga o Moapi, o lo'o ta'u mai ai o 

Ia, o Lē e pei "O le malamalama o le taeao, pe a oso a'e le lā, i le taeao e leai ni 

ao" (II Samu. 23:4).  Ma i le malamalama o le aoauli na ia va'aia ai le 

matagofie o Lona fa'aali tino mai, "Ona fa'aalia mai ai lea o le pupula o Ieova, 

e va'aia lava e tagata uma fa'atasi" (Isa. 40:5).  

 Sa lagona lava le mata'u, a e na fa'atumuina Ioane i le 'oli'oli e sa'ili i 

tusi valo'aga mo fa'aaliga o le afio mai o le Mesia, - o le Tamā o le folafolaga 

na te tu'imomomo le ūlu o le gata, o Sailo, "na te 'aumaia le filemū," e afio 

mai a e le'i fa'agataina ona toe nofoia e se tupu le nofoāli'i o Tavita.  O lea ua 

o'o nei i le taimi.  O lo'o nofo se ta'ita'i o Roma i le maota i luga o le Mauga o 

Siona.  Mai le 'upu mautinoa a le Ali'i, o Keriso ua uma ona fanau mai. 

 O āta ofoofogia a Isaia e fa'atatau i le mamalu o le Mesia, na ia 

su'esu'e pea i le ao ma le po, - o le Lālāla'au mai i le pogai o Iese, o le Tupu e 

nofoia i le amiotonu, "e fa'amasino o Ia ma le tonu i ē fa'amaulalo o i le 

lalolagi" (Isa. 11:4); "o se mea e malu ai i le afā;...o le paōlo fo'i o le papa tele 

i le nu'u ua lē o i ai se vai" (Isa. 32:2); e lē toe ta'ua Isara'elu ua 

"Tu'ulafoā'ina," po'o lona lau'ele'ele ua "Tu'ufua," a e ta'ua e le Ali'i, "O Lo'u 

fiafia," ma Lona lau'ele'ele ("Beulah"), "O le Nofotane" (Isa. 62:4).  Sa 

fa'atumuina le loto o lē o āunu'ua i le fiafia o le mamalu o le fa'aaliga.  

 Na va'ai ia i le Tupu i Lona matagofie, ma ua fa'agaloina lona ia 

tagata.  Na iloa le mamalu o Lona pa'ia, ma lagona lona fa'atauva'a ma lona 

lē aogā.  Ua sauni o ia e alu atu o se 'avefe'au a le lagi, e lē ma-fa'amata'uina 

e tagata, auā na va'aia e ia le Atua.  E mafai e ia ona tū e aunoa ma le fefe i 

luma o tupu o le lalolagi, auā na ifo o ia ma le fa'amaulalo i luma o le Tupu o 

tupu.  

 E le'i 'ato'atoa le malamalama o Ioane i le uiga moni o le mālō o le 

Mesia.  Sa va'ai atu mo le lavea'iina o Isara'elu mai ōna fili, peita'i o le afio 

mai o le Tupu i le amiotonu, ma le fa'avaeina o le mālō pa'ia o Isara'elu, o le 

autū sili lea o lona fa'amoemoe.  O lea sa talitonu ia o le a fa'ataunu'uina le 

valo'aga na ta'uina mai i le taimi o lona fanau mai:- "Ia manatu mai i Lana 

feagaiga pa'ia;... e foā'i mai ina ia laveā'iina i tatou mai lima o ē ita mai, tatou 

te lē fefefe ai, a e 'au'auna iā te Ia ma le pa'ia ma le amiotonu i Ōna luma i aso 

uma o lo tatou ola" (Luk. 1:72-75). 

 Na ia va'aia ōna tagata ua fa'asesēina, ua malie le tagata iā te ia lava, 

ma ua momoe i totonu o a latou agasala.  Sa naunau o ia e fafaguina mai i 

latou i se olaga e sili atu ona pa'ia.  O le fe'au na tu'uina mai e le Atua iā te ia 

e ta'u atu ua uma ona fuafuaina e fa'ate'ia ai i latou mai lo latou ivavā, ma ia 

fa'agateteina ona o le tele o lo latou amio leaga.  A o le'i maua se nofoāga 

tumau mo le fatu o le tala lelei, e tatau ona suati i luga le 'ele'ele o le loto.  A 

e latou te le'i sa'ilia le fa'amālōlōga mai iā Iesu, e tatau ona manino i lo latou 

tulaga faigatā mai i manu'a o le agasala.  

 E lē 'auina mai e le Atua ni 'avefe'au e fa'avi'ivi'i le tagata agasala.  

Na te lē 'auina mai se fe'au o le filemū e fa'afilemū ai tagata lē fa'apa'iaina o 

lo'o aga'i atu i lo latou malaia mautinoa.  Ua Ia tu'u atu 'avega mamafa i luga 

o mafaufauga o ē fai amio leaga, ma tuia o latou loto i ū o le lagonaina o le 

leaga.  O agelu 'au'auna sa tu'uina mai iā te ia fa'amasinoga mata'utia a le 

Atua ina ia fa'alolotoina le lagona o ōna mana'oga, ma fa'avave ai le tagi atu, 

"O le ā se mea 'ou te faia 'ou te ola ai?"  O le 'a'ao na tu'u maulalo i le ēfuēfu, 

o lea na te si'itia i luga le tagata agasala ua salamō.  O le si'ufofoga na a'oa'i 

atu i le agasala ma fa'amā i le mitamitavale ma le tu'inanau, na fesili ma le 

tigāalofa tele, "O le ā se isi mea 'Ou te toe faia iā te oe'?"  

 Ina ua amata le galuega a Ioane, o le mālō ua i se tulaga vevesi, ma 

aga'i ai i le lē fiafia ua tauau ai ina fouvale.  Ina ua 'ave'eseina Arekilao, na 

aumaia ai Iutaia i lalo ifo o le pule'aga a Roma.  O pulega sauā a ta'ita'i 

Roma, ma lo latou taumafai e aumai a latou aganu'u ma uiga fa'apaupau, ua 

fa'amumūina le afi o fouvalega, na fa'amalieina i le toto o le afe ma afe o toa o 

Isara'elu.  O nei mea uma sa fa'amalosia ai le 'ino'ino tele o tagatā-nu'u ma le 

tete'e iā Roma, ma fa'ateleina ai le naunau i le fia sa'oloto mai lana pule.  

 I totonu o le vevesi ma le feītaga'i, na fa'alogoina ai le leo mai le vao, 

o se leo mālōsi na fa'ate'ia ai, peita'i e tumu i le fa'amoemoe.  "I nā salamō ia 

outou, auā ua latalata mai le mālō o le lagi" (Mata. 4:17).  O se mālōsi fou 

ma le uiga 'ese ua fa'agaoioina tagata.  O perofeta ua mavae atu sa muā'i 

ta'uina mai o le afio mai o Keriso o se mea o le a tupu i se taimi o mamao i le 

lumana'i; peita'i o lea ua fa'ailoa nei ua lata mai.  O le va'aiga i foliga o Ioane 

ua toe manatunatu ai lana 'au fa'alogologo i tagata vā'ai o aso ua mavae.  I 

ōna uiga ma ofu sa foliga ia i le perofeta o Elia.  E fa'apei o le agaga ma le 

mālōsi o Elia na ia fa'ailoa atu le lē fa'amaoni ua fa'alauteleina, ma a'oa'i atu 

ona o agasala faifaipea ua pulea i latou.  O āna 'upu e faigofie, e tu'u sa'o, ma 

lagona gofie e tagata.  E to'atele sa talitonu o ia o se tasi o perofeta ua toe tū 

mai le oti.  Sa fa'agae'etia le mālō 'atoa.  O le motu o tagata ua lolofi atu i le 

vao.  

 Na fa'ailoa atu e Ioane le afio mai o le Mesia, ma ōle atu i tagata ia 

salamō.  Na ia tu'uina atu se ata fa'a-fa'atusa mo le fa'amamāina mai le 

agasala, o le papatisoina lea o i latou i le vai o le Ioritana.  E mai se a'oa'oga 

fa'a-fa'atusa tāua, na ia fa'ailoa atu o i latou ua fa'apea o tagata filifilia o le 

Atua, a e ua fa'aleagaina e le agasala, ma pe a aunoa ma le fa'amamāina o le 

loto ma le olaga, latou te lē maua se tofi i le mālō o le Mesia.  

 O āloali'i ma a'oa'o, o fitafita, telona, ma ē tulaga maulalo ua ō mai e 

fa'alogologo i le perofeta.  Mo sina taimi sa fafaguina i latou i le lapata'iga 

mata'utia mai le Atua.  E to'atele na lagona le salamō ma sa papatisoina.  O 

itū'aiga tagata tulaga 'ese'ese uma lava ua gaua'i atu i mana'oga na fa'ailoa atu 

e le Papatiso, ina ia fa'atasi i le mālō na ia ta'uina atu.  

 E to'atele tusi'upu ma Faresaio na ō mai ua fa'aali atu a latou agasala, 

ma sa talosagaina le papatisoga.  Sa fa'amaualuga ma fa'apea e sili atu lo 

latou lelei i lo isi tagata, ma ta'ita'iina nisi ia vi'ia latou ma ia manatu 

maualuga i lo latou amiotonu; a o lenei ua fa'aalia agasala lilo o o latou olaga.  

Peita'i o Ioane sa lagonaina le musumusuga a le Agaga Pa'ia e fa'atatau i le 

to'atele o i latou e lē o i ai se salamō moni mai agasala.  O i latou ua na o le 

tuli taimi.  Ona o latou o uō a le perofeta, sa fa'amoemoe e latou te maua le 

manuia mai le Āloali'i o le a afio mai.  Ma ona ua latou taliaina le papatisoga 

i lima o lenei a'oa'o talavou ta'uta'ua, ua latou manatu ai o le a fa'amalosia le 

latou uiga tosina i tagata.  

 Na fa'afeiloa'i i latou e Ioane i se fesili uigā lava; "Fanau a gata fe'ai 

e, o ai ea ua na fa'aali atu iā te outou ia sosola 'ese i le to'asā atalī?  Ia outou 

fua mai ni fua e tatau ma le salamō; 'aua fo'i ne'i outou manatu fa'apea ifo i o 

outou loto, 'O Apera'amo, o ia o lo matou tamā;' auā 'ou te fai atu iā te outou, 

e mafai lava e le Atua ona fa'atupuina mai i nei ma'a ni fanau ma Apera'amo" 

(Mata. 3:7-9; Luka 3:7, 8). 

 O Iutaia na fa'auiga sesē le folafolaga a le Atua i Lona alofa e 

fa'avavau iā Isara'elu:- "Ua fa'apea ona fetalai mai le Ali'i, o Lē ua tu'uina le 

lā e fai ma malamalama i le ao, o tulafono fo'i i le masina ma fetu e fai ma 

malamalama i le po; o Lē e laolao ai le sami pe a ū mai ona peāu; o
-
Ieova, o 

'au, o Lona suafa lava lea; ‘afai e mavae ia tulafono ai O'u luma, ona mavae ai 

lea o le fanau a Isara'elu, ia lē toe fai ma nu'u i O'u luma e fa'avavau.’  O lo'o 

fa'apea ona fetalai mai o Ieova, 'Afai e mafai ona fuatia le lagi i lugā, afai fo'i 

e mafai ona su'esu'eina fa'avae o le lalolagi i lalō, ona 'Ou lafoa’iina lea o le 

fanau uma a Isara'elu ona o mea uma ua latou faia'" (Iere. 31:35-37).  Sa 

manatu Iutaia ona o lo latou tupuga mai iā Apera'amo, o le tu'uina atu lea iā 

i latou o le aiā mo lenei folafolaga.  A e peita'i ua latou fa'atamala i tulaga 

fa'apitoa na fa'ailoa mai e le Atua.  A e le'i tu'uina mai le folafolaga, na Ia fetalai 

mai, "Ou te tu'uina La'u Tulafono i totonu iā te i latou, ma 'Ou tusi ai i o latou 

loto; e fai fo'i A'u mo latou Atua, o i latou fo'i e fai mo'u nu'u....  Auā 'Ou te 

fa'amagalo i a latou amio leaga, ma 'Ou lē toe manatua a latou agasala" (Iere. 

31:33, 34). 

 O nei tagata na tusia ai le Tulafono a le Atua i o latou loto, na 

fa'amaonia i ai le alofa o le Atua.  E tasi latou ma Ia.  A e peita'i o Iutaia ua 

vavae'ese lava i latou mai le Atua.  Ona o a latou agasala na mafatia lava latou 

i lalo o Āna fa'amasinoga.  O le mafua'aga lenei o lo latou nofo pologa i mālō 

fa'apaupau.  O o latou mafaufau ua fa'apogisāina e le solitulafono, ma ona o 

taimi ua mavae na fa'ailoa i ai e le Atua Lona agalelei tele, ua latou fai 'alofaga 

i le faia o le agasala.  Ua fa'amalieina latou lava i le manatu ifo fa'apea e sili 

latou i lo isi tagata, ma ua na o i latou e aumai i ai fa'amanuiāga a le Atua. 

 O nei mea uma "Ua tusia fo'i e fai ma apoapoa'iga mo i tatou o ē ua 

aulia mai ai tausaga e gata ai" (I Kori. 10:11).  E tele taimi ua tatou fa'auiga 

sesē fa'amanuiāga a le Atua, ma ua tatou manatu ifo fa'apea o tatou ua 

fa'amanuiaina ona o ni uiga lelei o i totonu iā i tatou!  Ua lē faia e le Atua mo i 

tatou le mea na Ia naunau ia faia.  O Āna mea alofa ua fa'aaogā e fa'ateleina ai 

lo tatou manatu fa'apito mo lo tatou lava lelei, ma ua fa'ama'a'aina ai o tatou 

loto i le lē talitonu ma le agasala. 

 Na ta'u atu e Ioane i a'oa'o o Isara'elu lo latou mitamitavale, o le 

manatu fa'apito, ma le sauā ua fa'ailoa ai o i latou o se tupulaga o gata fe'ai, o 

se fa'amalaiāga e oti ai tagata, a e lē o le fanau amiotonu ma le usiusita'i a 

Apera'amo.  I le va'aiga mai le malamalama na latou maua mai le Atua, ua sili 

atu lo latou leaga nai lo tagata fa'apaupau, o tagata ia latou te manatu 

fa'atauva'a i ai.  Ua latou fa'agalo le papa na tāina mai ai i latou, ma le lua i le 

'ele'ele na 'eli mai ai i latou.  E le'i fa'alagolago le Atua i a i latou mo le 

fa'ataunu'uina o Āna fuafuāga.  E pei ona Ia vala'auina Apera'amo ia alu 'ese 

mai tagata fa'apaupau, e fa'apea ona Ia vala'au isi tagata i Lana galuega.  O 

latou loto ua foliga mai nei e leai se ola e pei o ma'a o le toāfa, peita'i o Lona 

Agaga na te mafaia ona fa'aola i latou ia faia Lona finagalo, ma talia le 

fa'ataunu'uga o Lana folafolaga. 

 Na fa'apea mai le perofeta, "O lo'o tu'u nei le to'i i tafu'e o la'au; o 

la'au uma fo'i e lē fua mai i fua lelei, e taia ma lafoina i le afi" (Luk. 3:9).  E lē 

o lona igoa, a o ōna fua, e fuafua i ai le tāua o le la'au.  Afai o fua e lē aogā, e lē 

mafai e le igoa ona fa'asaoina le la'au mai lona fa'aumatiāga.  Na fa'ailoa e 

Ioane iā Iutaia o lo latou tulaga i luma o le Atua e filifilia fa'atatau lava i o 

latou uiga ma olaga o lo'o ola ai.  Ua leai se aogā o ta'utinoga.  Afai o latou 

olaga ma uiga ua lē ō gatasi ma le Tulafono a le Atua, e lē o i latou o ni tagata o 

le Atua. 

 Ona o āna 'upu e su'esu'e-loto, na lagona e le 'au fa'alogologo o latou 

lava leaga.  Ua ō mai i latou iā te ia ma le fesili, "Se ā fo'i se mea matou te 

faia?  Na tali atu ia, 'O le tagata e lua ona ofu tino, ia avane iā te ia e leai 

sona ofu; o lē ua iā te ia mea e 'ai, ia fa'apea fo'i ona fai'" (Luk. 3:10b, 11).  Na ia 

lapata'iina telona i lo latou amiolētonu, ma fitafita ona o lo latou sauā. 

 O i latou uma ua 'avea ma tagatānu'u o le mālō o Keriso, na fai atu ia 

i ai, latou te tu'uina mai le fa'amaoniga ua i ai le fa'atuatua ma ua salamō.  O le 

agalelei, fa'amaoni, ma le fa'aaloalo o le a va'aia i o latou olaga.  Latou te 

galulue mo ē o mana'omia le fesoasoani, ma aumai a latou taulaga i le Atua.  

Latou te puipui i ē leai se mea o malu ai, ma tu'uina atu se fa'aa'oa'oga o uiga 

lelei ma le alofa.  O i latou e mulimuli iā Keriso e tu'uina atu fa'amaoniga o 

le mana fa'afou o le Agaga Pa'ia e liua ai.  I le olaga i aso ta'itasi, o le amiotonu, 

o le agalelei, ma le alofa o le Atua o le a va'aia pea.  A leai, o le a pei i latou o 

aputi o saito e tu'uina atu i le afi. 

 Na fai atu Ioane, "Ou te papatiso atu iā te outou i le vai ina ia salamō; 

a e peita'i o Lē e mulimuli mai e silisili o Ia iā te a'u, e lē aogā a'u ona tau'ave 

i Ōna se'evae; o Ia lea na te papatisoina atu iā te outou i le Agaga Pa'ia ma le 

afi" (Mata. 3:11).  Na fa'ailoa mai e le perofeta o Isaia o le a fa'amamāina e le 

Ali'i Ōna tagata mai a latou amio leaga, e "ala i le agaga o le fa'amasinoga, 

ma le agaga o le fa'amūina" (Isa. 4:4).  O le afioga a le Ali'i iā Isara'elu, 

"Ou te fa'afo'i atu fo'i Lo'u lima iā te 'oe, ma 'Ou matuā fa'ate'a 'ese lou otaota, 

'Ou te 'ave'eseina fo'i lau 'apa sinasina uma lava" (Isa. 1:25).  I so'o se mea 

e maua ai le agasala, ua 'avea lea "O lo tatou Atua o le afi ma'ama'ai" (Epe. 

12:29).  I a i latou uma e gaua'i atu i Lona mana, o le a fa'aumatiaina le 

agasala e le Agaga o le Atua.  A e afai o le a pipi'i pea tagata i le agasala, o le 

a matauina ai lava i latou.  O le mamalu o le Atua, lea e fa'aumatiaina le 

agasala, o le a fa'aumatia ai i latou.  Na fa'apea Iakopo, ina ua mavae le pō sa 

tauivi ai ma le agelu, "Na ou iloa ai le Atua, ua ma fesaga'i lava, ua laveā'iina 

a'u" (Kene. 32:30).  O Iakopo sa ta'usalaina ia ona o le agasala tele i lona vā 

ma Esau; peita'i na ia toe salamō lava.  Na fa'amagaloina lona solitulafono, 

ma fa'amamāina lana agasala; o lea ua mafai ai e ia ona lavātia le fa'aaliga o le 

fa'atasi ai o le Atua.  Po'o fea lava na ō mai ai tagata i luma o le Atua a o 

fa'apelepele pea iā i latou le leaga, sa fa'aumatiaina i latou.  I le toe afio 

fa'alua mai o Keriso, o le a fano ē amio leaga "i le mānava mai o Lona fofoga, 

ma fa'aumatia i le fa'aali mai o Lana afio" (II Tesa. 2:8).  O le malamalama 

o le mamalu o le Atua, e tu'uina atu ai le ola i ē amiotonu, o le a fa'aumatia ai 

ē amio leaga.  

 I le taimi o Ioane le Papatiso, sa latalata le afio mai o Keriso, Lē na 

te fa'aalia le uiga o le Atua.  O Lona fa'atasi mai e fa'aalitino mai ai i tagata a 

latou agasala.  Vaganā ua gaua'i atu ia fa'amamāina a latou agasala, fa'ato'ā 

mafai lea ona latou ulufale atu i le mafutaga fa'atasi ma Ia.  E na o i latou e 

loto mamā e mafai ona mafuta i Ōna luma.  

 Sa fa'apea ona fa'ailoa atu e Ioane le Papatiso le fe'au a le Atua iā 

Isara'elu.  E to'atele na fa'alogo ma usiusita'i i āna fa'atonuga.  E to'atele na 

lafoā'i mea uma ina ia usita'i ai.  O le motu o tagata ua fe-mulimulia'i i lenei 

a'oa'o fou mai lea nofoāga i lea nofoāga, ma e le'i to'aitiiti ē na tu'u loto le 

fa'amoemoe atonu o ia lea o le Mesia.  Peita'i a o va'ai atu Ioane i tagata ua 

liliu mai iā te ia, sa ia sa'ilia avanoa uma e fa'asino ai lo latou fa'atuatua iā te 

Ia o le a afio mai.   

Matā'upu 11 

O LE PAPATlSOGA 

Fa'avae i le Mata. 3:13-17; Mare. 1:9-11; Luk. 3:21, 22. 

 tala o le perofeta i le vao ma lana folafolaga ofoofogia ua salalau i 

Kalilaia 'atoa.  Ua o'o le fe'au i tagata lautele i 'a'ai o atumauga, ma i 

latou o fai faiva i le sami, ma o nei agaga loto fa'amaoni sa latou talia moni 

lea fe'au.  I totonu o Nasareta sa ta'uina i le fale kamuta o Iosefa, ma na 

silafia e Ia le vala'au.  Ua o'o i Lona taimi.  Sa tu'ua Lana galuega masani o 

aso ta'itasi, ua fa'amavae i Lona tinā, ma mulimuli atu i Ōna tagatānu'u o lo'o 

ō atu i le Ioritana.  

 O Iesu ma Ioane le Papatiso e tau ūsoga i lo la tupu’aga mai, ma e vā 

lalata i tulaga o la fanauga mai; peita'i e leai se la masaniga muamua.  O Iesu 

na ola ma tupu a'e i Nasareta i Kalilaia; o Ioane na i ai ia i le vao-lē-ainā o 

Iutaia.  E ui i le tele o 'ese'esega o o la si'osi'omaga a e sa āumau to'atasi lava 

le tagata ia, ma e le'i feso'ota'i i la'ua.  O lenei fuafuāga sa mai le Atua lea.  

E le'i i ai se mafua'aga o le a mafai ai se moliaga e fa'apea sa taupulepule i 

la'ua e felagolagoma'i le tasi i le tasi.  

 Na iloa e Ioane mea uma sa tutupu e fa'ailogaina ai le fanau mai o 

Iesu.  Na fa'alogo o ia i Lona asiasi atu i Ierusalema a o talavou, ma āluga i le 

a'oga a le 'au a'oa'o.  Na iloa e ia Lona olaga lē agasala, ma talitonu o Ia lava 

o le Mesia; peita'i o lenei tulaga e le'i iā te ia se fa'amaoniga mautinoa.  Ona 

o le tele o tausaga sa nofo mau ai pea Iesu i se tulaga fa'atauva'a, e le'i tu'uina 

atu se molimau i Lana galuega, ua na o tulaga fa'atupu masalosalo po'o Ia Lē 

na folafolaina mai.  A o Ioane le Papatiso, sa fa'atali ma le fa'atuatua, ma 

talitonu e fa'amalamalama e le Atua mea uma i Lona lava taimi.  Na 

fa'ailoaina iā te ia o le Mesia o le a sa'ili ia mo Lona papatisoga, ma o le a 

fa'aali ai se fa'ailoga o Lona uiga Atua.  O lea o le a mafai ai e ia ona fa'ailoa 

atu le Mesia i tagata. 

 Ina ua maliu ane Iesu ia papatisoina, na iloa e Ioane Ōna uiga mamā 

na te le'i va'aia muamua i se isi lava tagata.  Ua si'omia o Ia i le pa'ia ma le 

mamalu.  Mai le motu o tagata ua fa'apotopoto atu iā te ia i le Ioritana, na 

fa'alogo Ioane i tala pogisā o soligātulafono, ma feiloa'i i tagata ua fāiifo i lalo 

i le mamafa o 'avega agasala e tele; peita'i e le'i feiloa'i i se tasi e fa'aalia i 

Lana mānavāga le mamalu fa'ale-Atua.  O nei mea uma e feagai lelei ma 

mea na fa'aalia iā Ioane e fa'atatau i le Mesia.  Na tau tu'umuli o ia na te lē 

talia le talosaga mai a Iesu.  E fa'apefea iā te ia le tagata agasala ona papatiso 

Lē e leai se agasala?  Ma aiseā e mana'omia ai e Ia le salamō ma le gaua'i i se 

sauniga e fa'aali ai le ta'usalaina ina ia fa'amamāina ai?  

 A o talosaga atu Iesu mo le papatisoga, na fa'alētonu Ioane ma ua 

fa'apea atu, "E ao ona e papatisoina mai o a'u, a e maliu mai ea 'Oe iā te a'u?" 

O 

(Mata. 3:14).  Na tali lemū Iesu ma le pule mautinoa, "Tu'u mai nei pea ia; 

auā e fa'apea ona tatau iā te i tatou ona fa'ataunu'uina o mea tonu uma" (F. 

15).  Na gaua'i Ioane, ua ia ta'ita'i le Fa'aola i totonu o le Ioritana, ma na 

tanumia o Ia i lalo ifo i le vai.  "Ua maliu a'e o Ia nai le vai," o Iesu ua "iloa e 

Ia o le lagi ua avanoa, ma le Agaga e pei o se lupe ua afio ifo i Ōna luga" 

(Mare. 1:10).  

 E le'i taliaina e Iesu le papatisoga ina ia ta'u atu ai o Ia lava e agasala.  

Na ta'ua o Ia fa'atasi ma tagata agasala, sa uia la'asaga e tatau ona tatou ui ai, 

ma fai le galuega e tatau ona tatou faia.  O Lona soifuāga puapuagātia ma le 

tumau i le onosa'i ina ua mavae Lona papatisoga, o se isi fo'i lea fa'aa'oa'oga 

mo i tatou.  

 Ina ua maliu a'e mai le vai, na punou ifo Iesu ma tatalo i luga o le 

'auvai.  Ua tatala mai i Ōna luma o se la'asaga fou ma le tāua.  Ua i ai nei o 

Ia i se tulaga lautele, e ulufale atu ai e fa'afeagai ma fete'ena'iga o Lona 

soifuāga.  E ui lava o Ia o le Ali'i o le Filemū, o Lona afio mai e fa'apei o le 

pelu ua se'i mai lona fa'amoēga.  O le mālō na afio mai e fa'avae e 'ese'ese lea 

ma le mālō na fa'amoemoe i ai Iutaia.  O Ia o le fa'avae o sauniga ma le 

manuia o Isara'elu, o le a va'aia e latou e pei o so latou fili o lo'o tau fa'aleaga 

mai.  O Ia Lē na fa'ailoaina mai le Tulafono i luga o Sinai, o le a latou 

ta'usalaina pei o se tagata solitulafono.  O Lē na afio mai e fa'aumatia le 

mālōsi o Satani, o le a ta'uleagaina fai mai o Pelēsepulo.  E le'i i ai se tasi i le 

lalolagi e malamalama iā te Ia, ma a o faia Lana galuega e tatau lava ona 

savali to'atasi na o Ia.  I Lona soifuāga 'atoa, o Lona tinā ma Ōna uso e le'i 

manino iā i latou Lana galuega.  O Ōna so'o fo'i e le'i malamalama iā te Ia.  

Na afio o Ia i totonu o le malamalama e fa'avavau, e tasi ai ma le Atua, a o 

Lona soifuāga i le lalolagi e tatau ona mau to'atasi lava na o Ia.  

 Ona o Ia ua tasi ma tatou, e tatau ai ona Ia tau'ave le 'avega mamafa 

o a tatou sala ma o tatou tigā.  O Ia To'atasi e leai se agasala, ua Na lagona le 

fa'alumaina o le agasala.  O Lē e naunau i le filemū, e tatau ona mau fa'atasi 

ma faigatā o le olaga, o le 'upu moni, e mafuta ma le mea pepelo, o le mea 

mamā e fa'atasi ma le mea 'ele'elea.  O agasala ta'itasi uma lava, o 

fe'ese'eseā'iga uma, o tu'inanau leaga uma ua aumaia e le solitulafono, e 

matuā fa'atigā tele i Lona finagalo.  

 E na o Ia to'atasi e tatau ona uia le ala faigatā; na o Ia to'atasi e tatau 

ona tau'aveina le 'avega.  Na tu'u'ese e Ia Lona mamalu a e talia vaivaīga o le 

aigā tagata e mafai ai le galuega mo le togiolaina o le lalolagi.  Na Ia silafia 

ma lagona mea uma, a e sa tumau pea Āna fuafuāga.  I luga o Ōna 'a'ao o lo'o 

fa'alagolago i ai le fa'aolataga o le fanau a tagata ua pa'ū, ma ua 'a'apa atu 

Lona 'a'ao e taofimau le 'a'ao o Lē e Ōna le mana alofa.  

 O le va'aiga mai le fofoga o le Fa'aola e peisea'ī ua āti 'atoa i le lagi a 

o Ia sasa'a atu Lona finagalo i le tatalo.  Na te silafia lelei le fa'ama'a'aina e le 

agasala o loto o tagata, ma fa'afaigatā ai iā i latou ona malamalama i le uiga o 

Lana galuega, ina ia latou talia le mea alofa o le fa'aolataga.  O lo'o ōle Ia i le 

Tamā mo le mana ia fa'ato'ilaloina ai lo latou lē talitonu, ia malepe 'ese ai 

noataga o lo'o fa'amalieina ai i latou e Satani, ma 'avea Ia o lo latou sui ia 

to'ilalo ai lē o lo'o tau fa'aleaga mai.  Sa talosaga Ia mo le molimau ina ia 

talia e le Atua le fanau a tagata e ala i le tino tagata o Lona Ālo.  

 E le'i fa'alogo muamua agelu i se tatalo fa'apea.  Latou te naunau e 

fa'ailoa i lo latou Ta'ita'i alofa se fe'au e fa'amalosi ma ia fa'amafanafanaina 

ai.  A e leai; o le Tamā lava o le a Ia taliina le talosaga a Lona Ālo.  O 'ave o 

Lona mamalu na susulu sa'o mai le nofoāli'i.  Ua tatala mai le lagi, ma afio 

ifo i luga o le āo o le Fa'aola le malamalama pupula e pei o se lupe,- o le 

fa'ailoga e feagai ma Ia, le To'atasi e agamalū ma lotomaulalo.  

 I le motu o tagata na i ai i le Ioritana, e to'aitiiti lava vaganā ai Ioane 

na malamalama i le fa'aaliga mai le lagi.  A e peita'i, o le mamalu o le fa'atasi 

ai o le Atua sa i luga o le fa'apotopotoga.  O tagata ua tutū filemū a o 

tepataula'i iā Keriso.  O Lona tino ua ufitia i le mamalu o lo'o si'omia ai le 

nofoāli'i o le Atua.  O Ōna fofoga o lo'o tepa i luga ua fa'aalia ai se mamalu e 

le'i va'aia muamua i se foliga o se tagata.  Mai le lagi ua matala, sa 

fa'alogoina se si'ufofoga o fa'apea mai, "O Lo'u Atali'i pele lenā, ua 'Ou fiafia 

lava iā te Ia" (Mata. 3:17). 

 O nei 'upu o le fa'amaoniga na tu'u mai ia fa'atupuina ai le fa'atuatua 

o i latou na molimau i lea va'aiga, ma fa'amalosia ai le Fa'aola mo Lana 

galuega.  E ui ina ua fa'ao'o i luga o Keriso agasala a le lalolagi ua 

ta'usalaina, e ui ina fa'amaulaloina o Ia i Lona tau'aveina o tatou uiga to'ilalo, 

a o le si'ufofoga mai le lagi na ta'utino mai o Ia lava o le Ālo o Lē e Fa'avavau.   

 Na o'otia le loto o Ioane a o va'ai atu o ifo Iesu o se tasi o fai 

talosaga, o lo'o 'ai'oi atu ma loimata mo le fa'amaoniga a le Tamā.  A o 

si'omia o Ia i le mamalu o le Atua, ma ua fa'alogoina le si'ufofoga mai le lagi, 

na mātaulia e Ioane le fa'ailoga sa folafola mai e le Atua.  Na iloa e ia ua ia 

papatisoina le Fa'aola o le lalolagi.  O le Agaga Pa'ia ua afio ifo i Ōna luga, 

ma na fa'aloloa atu lona lima a o fa'asino iā Iesu ma fa'apea atu, "Fa'auta i le 

Tama'i Mamoe a le Atua na te ave' 'esea le agasala a le lalolagi."  

 E leai se tasi o ē na fa'alogologo, ma e o'o lava i le failauga, na 

malamalama i le tāua o nei 'upu, o "Le Tama'i Mamoe a le Atua."  I luga o le 

Mauga o Moria, sa fa'alogo Apera'amo i le fesili a lona atali'i, "Lo'u tamā e,... 

o ifea se tama'i mamoe e fai ai le taulaga mū?"  Na tali atu le tamā, "Lo'u 

atali'i e, e aumai e le Atua se tama'i mamoe māna e fai ai le taulaga mū" 

(Kene. 22:7, 8).  I le tama'i mamoe po'a lea na 'aumai e le Atua e sui ai 

Isa'ako, na va'aia ai e Apera'amo se fa'a-fa'atusa o Ia Lē o le a maliu mo 

agasala a tagata.  Na fa'ailoa mai e le Agaga Pa'ia e ala iā Isaia, ma ua 

fa'aāuāu ai le āta fa'atusa, le valo'aga i le Fa'aola, "O Ia e pei o le tama'i 

mamoe ua ta'ita'iina ia fasia," ma "A ua fa'ao'o iā te Ia e le Ali'i le amio leaga 

o i tatou uma" (Isa. 53:7, 6); a e peita'i e le'i malamalama tagata Isara'elu i 

lenei a'oa'oga.  O le to'atele o i latou e manatu i le taulaga ōfo e pei o le va'ai 

atu a tagata fa'apaupau i a latou taulaga,- o se mea alofa latou te taumafai e 

fa'amalieina ai le Atua.  E naunau le Atua e a'oa'o i latou ia iloa, e mai Lona 

alofa le meaalofa mo le leleiga o i latou iā te Ia.  

 O le 'upu na fetalai mai iā Iesu i le Ioritana, "O Lo'u Atali'i pele lenā, 

'Ou te fiafia lava iā te Ia," e fusia fa'atasi ai le aigā-tagata.  Na fetalai le Atua 

iā Iesu ona o Ia o lo tatou sui.  Po o ā tatou agasala ma vaivaīga uma, e lē o 

lafoa'i i tatou fa'apea e leai se aogā.  "Ua agalelei fua mai o Ia iā te i tatou, 

ona o Lē ua alofagia" (Efe. 1:6).  O le mamalu na i ai i luga o Keriso, o le 

fa'amaoniga lea o le alofa o le Atua mo i tatou.  O lo'o ta'u mai ai iā i tatou le 

mana o le tatalo,- e fa'apefea ona o'o atu le leo o le tagata i le fofoga o le Atua, 

ma talia a tatou talosaga i maota i le lagi.  O le agasala na vavae'ese ai le 

lalolagi mai le lagi, ma leai ai se feso'ota'iga; a o Iesu ua toe feso'ota'i ai ma le 

pule'aga o le mamalu.  O Lona alofa ua si'omia ai le tagata, ma o'o atu i le 

lagi e sili ona maualuga.  O le malamalama na susulu mai i le faitoto'a 

matala i luga o le āo o lo tatou Fa'aola, o le a fa'asusulu ifo i o tatou luga a o 

tatou tatalo mo se fesoasoani e tete'e ai fa'aosoosoga.  O le leo na fetalai mai 

iā Iesu, o lo'o fa'apea mai i agaga uma ua talitonu, O Lo'u atali'i pele lena, 'Ou 

te fiafia lava iā te ia.   

 "Le 'au pele e, o le fanau i tatou a le Atua i nei ona pō, a o le'i fa'aalia 

mai nei le uiga o i tatou a amulī; a ua tatou iloa, pe a fa'aali mai o Ia, ona 

foliga ai lea o i tatou iā te Ia, auā tatou te iloa tino ai lava o Ia" (I Ioa. 3:2).  

Ua tatalaina e lo tatou Fa'aola le ala mo i latou ua silisili ona agasala, e sili le 

tulaga maulalo, e sili ona mafatia ma 'inosia, ina ia mafai ona sao atu i le 

Tamā.  O tagata uma o le a maua ai se aiga i maota ua uma ona saunia e Iesu.  

"O mea nei ua fai mai ai Lē Pa'ia, o Lē fa'amaoni Ia, o Lē ua i ai le ki a Tavita, 

o Lē na te talā, a e leai se na te fa'amauina; o Lē na te fa'amauina fo'i, a e leai 

se na te tatalaina;... Fa'auta, ua 'Ou tu'uina atu i ou luma le faitoto'a ua avanoa, 

e leai fo'i sē na te mafaia ona punitia" (Fa'aal. 3:7, 8). 

Matā'upu 12 

O LE FA'AOSOOSOGA 

Fa'avae i luga o le Mata. 4:1-11; Mare. 1:12, 13; Luk. 4:1-13. 

a fo'i mai Iesu mai Ioritana, ua tumu o Ia i le Agaga Pa'ia, ona 

ta'ita'iina lea o Ia e le Agaga i totonu a le vao matua."  O 'upu a 

Mareko o lo'o sili lava ona tāua.  Fai mai o ia, "Ona 'avea loa ai lea o Ia e le 

Agaga i le vao.  Sa i ai fo'i o Ia i le vao i pō e fāgafulu, ua fa'aosoosoina e 

Satani; sa i ai ma manu fe'ai" (Mare. 1:12, 13).  "O aso lava ia e le'i taumafa 

ai e ia sina mea e tasi" (Luk. 4:2).  

 Ina ua ta'ita'iina Iesu i le vao matua ia fa'aosoosoina, sa ta'ita'iina o 

Ia e le Agaga o le Atua.  Na te le'i vala'auliaina ni fa'aosoosoga.  Sa Ia maliu 

i le vao tu'ufua na o Ia, ia manatunatu loloto ai i Lana galuega.  E ala i le 

anapogi ma le tatalo, sa matuā sauni o Ia mo le 'auala ua pisia i le toto lea e 

tatau ona malaga ai.  Peita'i sa iloa e Satani ua maliu atu le Fa'aola i le vao, 

ma na manatu ia o le taimi sili lea e fa'alatalata ane ai iā te Ia.  

 O fuafuāga tāua mo le lalolagi ua tau fa'alētonu tulaga ona o le 

fete'ena'iga i le vā o le Ali'i o le malamalama ma le ta'ita'i o le mālō o le 

pōuliuli.  Ina ua uma ona fa'aosoosoina le tagata ia agasala, sa fa'ailoa mai e 

Satani o le lalolagi e ā ia, ma ua fa'atū mai loa ia, o le ali'i o lenei lalolagi.  

Ina ua fa'aliliuina i ōna uiga le tamā ma le tinā o lo tatou aigā tagata, na 

manatu loa ia e fa'avae i inei lona mālō.  Sa ia fa'ailoa mai ua filifilia o ia e le 

tagata e fai ma o latou tupu.  E ala i lona pulea o tagata, ua ia 'u'umia le pule 

o le lalolagi.  O Keriso na afio mai ia lē fa'amaonia ai le aiā a Satani.  Ona o 

Ia o le Atali'i o le Tagata, o Keriso e tū atu ma le finagalo fa'amaoni i le Atua.  

O lea e fa'aalia mai na le'i mafai e Satani ona pulea 'atoa le fanau a tagata, ma 

o lana pule aoao i le lalolagi e lē tonu lea.  O i latou uma e naunau ia 

fa'asaoina mai le mālōsi o Satani o le a fa'asa'olotoina i latou.  O le pule na 

'ave'esea iā Atamu ona o le agasala, o le a toe maua mai.  

 Na amata mai i le taimi na folafola ai i le gata i Etena, "Ou te 

fa'atupuina le feitaga'i iā te oulua ma le fafine, o lau fanau fo'i ma lana 

fanau" (Kene. 3:15), sa iloa ai lava e Satani na te lē o mafai ona ia pulea 

'ato'atoa le lalolagi.  Ua va'aia i tagata le galuega a se mana o lo'o te'ena lana 

pule.  Sa iā te ia le loto fa'anaunau a o va'ava'ai atu i le faigā taulaga a Atamu 

ma ōna atali'i.  I nei sauniga na ia malamalama ai i se āta fa'a-fa'atusa i le 

feso'ota'iga i le vā o le lalolagi ma le lagi.  Na ia taumafai e fa'aleagaina lenei 

feso'ota'iga.  Sa ia fa'auiga 'ese le uiga o le Atua, ma fa'amatala sesē uiga o 

sauniga o lo'o fa'asino i le Fa'aola.  Sa na ta'ita'i tagata ia fefefe i le Atua ona 

o Ia e fiafia i lo latou fa'aumatiāga.  O taulaga o lo'o faia e fa'ailoa ai le alofa 

o le Atua, ua fai nei ona ia fa'amalieina ai Lona to'asā.  O Satani ua 

fa'aosoina tu'inanau leaga o tagata, ina ia mafai ona mau lana pule i o latou 

"U 

luga.  Ina ua tu'uina mai le Afioga tusia a le Atua, na su'esu'e Satani i 

valo'aga i le afio mai o le Fa'aola.  Mai augā tupulaga uma na ia galue e 

fa'atauasoina mata o tagata ia lē malamalama i nei valo'aga, ina ia latou te'ena 

Keriso i Lona afio mai.  

 I le fanau mai o Iesu, na iloa e Satani o lea le To'atasi ua afio mai ma 

le galuega fa'a-Atua e finau tete'e i lana pule.  Ua gatete o ia i le fe'au a le 

agelu e molimau fa'amaoni i le pule a le Tupu ua fanau mai.  Na iloa lelei e 

Satani le tulaga sa i ai Keriso i le lagi auā o Ia o le Pele a le Tamā.  Ona o le 

a afio mai le Ālo o le Atua i lenei lalolagi i le tino tagata, ua tumu ai ia i le ofo 

ma le popole.  Sa lē mafaia e Satani ona fuatia le mea lilo o lenei taulaga ofo 

maoa'e.  E le'i mafai e lona loto manatu fa'apito ona malamalama i lenei 

alofa mo le aiga-tagata ua fa'asesēina.  O le mamalu ma le filemū o le lagi, 

ma le 'oli'oli o le mafuta fa'atasi ma le Atua, e itiiti le malamalama i ai o 

tagata; a e peita'i sa malamalama 'ato'atoa i ai Lusifero, le kerupi 

fa'amalumalu.  Ina ua tuli 'ese o ia mai le lagi, sa ia fuafua loa e sa'ilia se taui 

ma sui e ala i le ta'ita'i mai o nisi latou te fa'atasi i lona to'ilalo.  O lea le mea 

na te faia e fa'atosina mai ai nisi e to'atele ia manatu fa'atauva'a i mea 

fa'ale-lagi, a e ia tu'u atu o latou loto i mea o le lalolagi.  

 E le'i aunoa le Ta'ita'i 'au o le lagi ma fa'alavelave na o'o i ai ina ia 

laveā'iina mai agaga o tagata i Lona mālō.  Mai le taimi a o pepe o Ia i 

Petele'ema, sa osofa'ia pea o Ia e le fili.  O le āta fa'atusa o le Atua sa 

fa'aalitino mai iā Keriso, ma i le fa'alapotopotoga a Satani ua fuafua ai e tatau 

ona fa'ato'ilalo o Ia.  E leai se tagata ola e ūlu mai i le lalolagi e mafai ona 

sola 'ese mai le mana o lē e tau fa'asesē.  O 'autau a le ti'apolo o lo'o tulimata'i 

Ōna tulagāvae ma sauni e fa'asagatau mai iā te Ia, ma afai e mafai, ia latou 

manumālō iā te Ia.  

 I le papatisoga o le Fa'aola, sa fa'atasi Satani ma ē na molimau ai.  

Na va'ai o ia i le mamalu o le Tamā sa ufitia ai Lona Ālo.  Na fa'alogo o ia i le 

si'ufofoga o le Tamā o ta'utino mai o Iesu o le Atua.  E talu mai le agasala a 

Atamu, na motusia ai le mafutaga e uia sa'o a le aigā-tagata ma le Atua; o le 

feso'ota'iga i le vā o le lagi ma le lalolagi lea sa ala mai iā Keriso; peita'i ona o 

nei ua afio mai Iesu "ua tino tagata agasala" (Rom. 8:3), ua fetalai mai le 

Tamā lava Ia.  O le taimi muamua sa feso'ota'i mai i tagata e ala iā Keriso; a 

o le taimi nei ua Ia fa'afeso'ota'i ma le tagata o Keriso.  O Satani sa 

fa'amoemoe i le 'ino'ino o le Atua i le leaga o le a tu'u 'ese'ese ai le lagi ma le 

lalolagi e fa'avavau.  A e peita'i, o le taimi nei ua fa'aali tino mai ua toe 

fa'afou le feso'ota'iga i le vā o le Atua ma le tagata.  

 Na iloa e Satani e tatau ona mālō o ia, po o le fa'ato'ilaloina e 

fa'avavau.  O matā'upu o le finauga e a'afia ai tulaga tāua tele ma na ia lē 

fa'atuatuaina lea i lana 'au agelu.  E tatau lava ona ia ta'ita'iina le 'au tau.  O 

mālōsi uma o le fouvalega ua aofia fa'atasi ē tete'e i le Ālo o le Atua.  Ua faia 

Keriso ma fa'ailoga e fa'asaga i ai 'au'upega uma o le malaia.  

 E to'atele o lo'o va'ai atu i lenei finauga i le vā o Keriso ma Satani e 

foliga mai e leai se tāua i o latou olaga; e itiiti fo'i lo latou 'a'afia ai.  Peita'i o 

lo'o faia pea lenei finauga i le pulea o loto o tagata uma.  O se tasi e tu'ua le 

loloto o le leaga mo le galuega a le Atua, e lē mafai ona sa'oloto mai le 

osofa'iga a Satani.  O mailei na te'ena e Keriso o lo'o faigatā ona tatou tū 

mālōsi e tete'e atu i ai.  O nei mea na 'u'una'i fa'amalosi atu i Ōna luga i le 

tulaga e sili atu le faigatā ona o Ōna uiga e silisili le maoa'e i lo o tatou.  A o 

Ia tau'ave agasala mamafa a le lalolagi i Ōna luga, na mafai lava e Keriso ona 

tū tumau mai tofotofoga i mea 'ai, o le tu'inanau i le lalolagi, ma le uiga 

fa'alialia e o'o ai i le fa'afiapoto.  O fa'aosoosoga nei na manumālō iā Atamu 

ma Eva, ma o lo'o faigofie ona mālō iā i tatou.  

 Sa fa'asino Satani i le agasala a Atamu ia fai ma fa'amaoniga i le lē 

tonu o le Tulafono a le Atua, ma e lē mafai ona tausia.  I lo tatou ola 

fa'ale-tagata, o Keriso e tatau ona togiolaina le to'ilalo o Atamu.  Peita'i ina 

ua osofa'ia Atamu e lē ta'ufa'aosooso, e le'i i ōna luga le a'afiaga o le agasala.  

Sa tū o ia i le mālōsi e 'ato'atoa ona lelei fa'ale-tagata, e i ai ma le mālōsi o le 

mafaufau ma le tino.  Sa si'omia o ia i mamalu o Etena, ma na feso'ota'i ma 

'au fa'ale-lagi i aso ta'itasi.  E le'i fa'apea ma Iesu ina ua ūlu Ia i le vao e 

fa'afeagai ai ma Satani.  Mo le fā afe tausaga o le aigā-tagata o lo'o 

fa'asolosolo ifo ona fa'aitiitia·le·malosi o le tino, o le manino o le mafaufau, 

ma le tāua o amio pulea o tagata; a o Keriso na 'aveina i Ōna luga vaivaīga 

uma a le fanau a tagata ua pa'ū.  E na o lea le ala Na te mafai ona laveā'iina ai 

le tagata mai le maulalo tele ua o'o ifo i ai lona leaga  

 E to'atele ua fai mai e lē mafai iā Keriso ona manumālō ai 

fa'aosoosoga.  O lea ua lē tatau iā te Ia ona i ai i le tulaga o Atamu; e le'i tatau 

ona Ia maua le manumālō i le mea na to'ilalo ai Atamu.  Afai tatou te lagona 

ua iā i tatou se tofotofoga e sili atu i lo lea na o'o iā Keriso, o le a lē mafai loa 

ona Ia fesoasoani mai iā i tatou.  Peita'i o lo tatou Fa'aola na Ia 'aveina le tino 

fa'a-tagata, fa'apea ōna fa'alētonu uma.  Na Ia 'aveina uiga o le tagata, na 

mafai fo'i ona gaua'i atu i fa'aosoosoga.  E leai se mea o tatou tau'aveina na te 

le'i lavātia. 

 Iā Keriso, e fa'apea ma le to'alua i Etena, o le tu'inanau i mea 'ai, o le 

fa'avae lea o le uluā'i fa'aosoosoga aupito tele.  Ona o i inei na amata ai ona 

fa'aleagaina, e tatau ai fo'i ona amataina ai o le galuega mo lo tatou 

fa'aolataga.  E pei ona pa'ū Atamu i le fa'amalieina o le tu'inanau i mea 'ai, e 

tatau ona manumālō Keriso i Lona te'ena o lea tu'inanau.  "Ua fa'alāina Ia i 

pō e fāgafulu ma ao e fāgafulu, mulimuli ane ona fia taumafa ai lea o Ia.  

Ona alu ane lea iā te Ia o lē fa'aosooso, ua fa'apea mai, 'Afai o 'oe o le Ālo o le 

Atua, inā fetalai atu ia ia liu areto nei ma'a.'  Ōna tali atu ai lea o Ia, 'Ua tusia, 

e lē na o mea e 'ai e ola ai le tagata, a o Afioga uma e tulei mai i le fofoga o le 

Atua'" (Mata. 4:2-4). 

 E amata mai le taimi o Atamu e o'o atu iā Keriso, na matuā 

fa'ateleina le mālōsi o tu'inanau i mea 'ai ma mana'oga o le tino, se'ia o'o ina 

toetoe a pulea le tagata.  Ua o'o ina solo i luma le leaga o amio ma o'o mai 

fa'ama'i, ma ua lē mafai i o latou lava mālōsi ona manumalō ai.  I le 'avea o 

Keriso ma sui o le tagata, na manumālō o Ia i Lona tūtumau i tofotofoga e sili 

ona faigatā.  Mo lo tatou lelei na Ia fa'amalosi le pulea o Ia lava ia sili atu ai 

le mālōsi i lo o le mana'o i mea 'ai po'o le oti.  Ma i totonu o lenei uluā'i 

manumalō, ua aofia ai isi matā'upu o le a aofia i totonu o a tatou fete'ena'iga 

ma le mālōsi o le pōuliuli.  

 Ina ua ulufale Iesu i le vaomatua, sa puipuia o Ia e le mamalu o le 

Tamā.  A o mafuta Ia i le feso'ota'iga ma le Atua, sa si'itia o Ia i luga a'e o 

vaivaīga fa'a-tagata.  A e peita'i sa afio 'ese le mamalu, ma ua tu'ua na o Ia ia 

feagai ma fa'aosoosoga.  Na tulitatao pea Ia i taimi uma.  O Lona uiga 

fa'ale-tagata na tu'umuli mai le fete'ena'iga o lo'o fa'atali iā te Ia.  E fā sefulu 

aso sa anapogi ma tatalo ai o Ia.  Na vaivai ma ua matelāina i le fia taumafa, 

sa lagona le mafatia o Lona tino ma le mafaufau, "Ua fa'aleaga fa'apea Ōna 

fofoga e sili i mata o tagata, ma Lona tino e sili i tino o tagata" (Isa. 52:14).  

O le avanoa lenei o Satani.  Ua manatu nei o le a mafai ona ia manumalō iā 

Keriso.  

 Ua sau i le Fa'aola, e pei o se tali i Āna tatalo, se tasi e foliga o se 

agelu mai le lagi.  Fai mai o lo'o iā te ia se fe'au mai le Atua e ta'u mai ua 

fa'ai'uina le anapogi a Keriso.  E pei ona 'auina mai e le Atua le agelu e taofi 

le lima o Apera'amo mai le tu'uina atu o Isa'ako e fai ma taulaga, e fa'apea fo'i, 

ona ua fa'amalieina i le gaua'i o Keriso e ulu atu i le ala na pisia i le toto, na 

'auina mai ai e le Tamā se agelu e lavea'i iā te Ia; o lea le fe'au na 'auina mai iā 

Iesu.  O le Fa'aola na lagona le vaivai ona ua matelāina, sa Ia mana'omia se 

mea taumafa, a e ua sau fa'afuase'i Satani iā te Ia.  A o fa'asino i ma'a o lo'o 

fola ai le lau'ele'ele, ma e foliga mai o ni mea 'ai, sa fai atu lē fa'aosooso, 

"Afai o 'Oe o le Ālo o le Atua, ia e fai atu i nei ma'a ia liu i areto."  

 E ui ina ia foliga mai e pei o se agelu o le malamalama, a o āna 'upu 

muamua na fa'ailoa ai lava lana amio.  "Afai o 'Oe o le Ālo o le Atua."  O i 

inei e fa'aātaāta ai le lē talitonu.  Pe a na faia e Iesu le fautuāga a Satani, o le 

taliaina lea o le masalosalo.  Na fuafuaina e lē taufa'aosooso na te fa'ato'ilalo 

Keriso i ala lava na mālō ai i le tagata i le amataga.  E matuā atamai lava 

Satani ina ua ia fa'alatalata iā Eva i Etena!  "E moni ea na fetalai mai le Atua, 

lua te lē 'a'ai i la'au uma o le fa'ato'aga?" (Kene. 3:1).  O nei 'upu a le tau 

fa'aosooso e moni lea; peita'i o ōna uiga na ia tautala mai ai sa fa'aalia ai lona 

manatu fa'atauva'a i afioga a le Atua.  Sa fa'alilo lona tete'e ma le masalosalo 

i le fa'amaoni o le Atua.  Sa taumafai Satani e tu'u i le mafaufau o Eva le 

manatu fa'apea e lē faia e le Atua le mea na Ia fai mai ai; o Lona fa'asāina o le 

fua matagofie o le la'au o se fete'ena'iga ma Lona alofa ma le agalelei mo le 

tagata.  O lea ua sa'ili le fili ia gaua'i mai Keriso i āna fa'amatalaga tau fia 

lelei.  "Afai o 'Oe o le Ālo le Atua."  O ia 'upu na fa'aalia mai ai le 'ino'ino o 

lo'o i ai i lona loto.  Sa fa'ailoa i faiga o lona leo le matuā lē talitonu.  E 

mafai e le Atua ona faia fa'apea o Lona ia lava Ālo?  E Na te tu'ua atu na o Ia 

i le vao fa'atasi ma manu fe'ai, e leai se mea 'ai, e leai se uō, leai ma se 

fa'amafanafanaga?  Na ia manatu fa'apea e le'i finagalo le Atua mo Lona Ālo 

ia i ai i se tulaga fa'apenei.  "Afai o 'Oe o le Ālo o le Atua," ia fa'ailoa mai 

Lou mana e ala i Lou tete'e atu i le fia 'ai.  Ia fai atu i nei ma'a ia liu i mea 'ai.   

 O 'upu mai le lagi, "O Lo'u Atali'i pele lenā, 'Ou te fiafia lava iā te Ia 

" (Mata. 3:17), o lo'o fa'alogoina pea i taliga o Satani.  Peita'i ua ia taumafai 

pea ia 'aua ne'i talitonu Keriso i lenei molimau.  O le afioga a le Atua ua 

fa'amaonia iā Keriso le uiga o Lana galuega pa'ia.  Na afio mai o Ia ia pei o le 

tagata e mau fa'atasi ma tagata, ma o le afioga fo'i e fa'ailoa mai ai Lana 

feso'ota'iga ma le lagi.  Na fuafua Satani ia fa'atupu iā te Ia se masalosalo i 

lea 'upu.  Afai o le a fa'alētonu Keriso i Lona talitonu i le Atua, ua iloa e 

Satani o le a manumalō o ia i lenei finauga tele.  O le a mafai ona ia 

fa'ato'ilalo Iesu.  Na fa'amoemoe Satani i le mālōsi o le fia 'ai o le a Na 

fa'avaivai ai, o le a alu 'ese le fa'atuatua o Keriso i Lona Tamā, ma o le a faia 

se vavega mo Lona Ia lava lelei.  Pe 'ana faia e Iesu lenei mea, ona lē 

fa'ataunu'uina loa lea o le fuafuāga o le fa'aolataga.   

 Ina ua muā'i fa'afesaga'i Satani ma le Ālo o le Atua i le fete'ena'iga, o 

Keriso o le ta'ita'i o ‘au a le lagi; a o Satani, le ta'ita'i o le fouvalega i le lagi, sa 

tuli 'ese i fafo.  O nei e peisea'ī ua i ai se suiga i lo latou tulaga, ma o Satani 

ua taumafai e galuea'iina lona manuia.  Fai mai o ia o le tasi o agelu e sili 

lona maualuga, ua tuli 'ese mai le lagi.  O le fa'aalitino mai o Iesu e fa'asino 

mai ai o Ia o le agelu na pa'ū, ua tu'ulafoa'i e le Atua, ma fa'atauva'aina e 

tagata.  Fai mai Satani, o lē e pa'ia fa'a-Atua na te mafai ona fa'amaonia lea 

aiā i le faia o se vavega; “Afai o 'Oe o le Ālo o le Atua, inā fetalai ane iā i lenei 

ma'a ia liu areto” (Luk. 4:3).  Sa una'i mai le fili fa'apea o le fa'aaogāina o le 

mana foafoa, o le fa'amaoniga 'atoa lea o Lona pa'ia fa'ale-Atua.  O le a 

fa'ai'uina ai le finauga.  

 E le'i faigofie iā Iesu ona fa'afofoga atu ma le to'afilemū i le fili tau 

fa'asesē.  A e peita'i o le Ālo o le Atua Na te lē tau fa'amaonia Lona itū Atua 

iā Satani, pe tau fa'amatalaina le mafua'aga o Lona fa'alumaina.  Pe ana tu'u 

atu ia faia mana'oga o lē na fouvale, manū e leai se mea e maua mai ai mo le 

lelei o le tagata po o le mamalu o le Atua.  Pe a na usita'i Keriso i fautuāga a 

le fili, se manū e toe fai mai lava Satani, ia fa'aali mai se fa'ailoga 'ou te 

talitonu ai o 'Oe o le Ālo o le Atua.  O le a leai lava se aogā o ni fa'amaoniga 

e talepe ai le mālōsi o le fouvale i lona loto.  Ma o Keriso Na te lē fa'aogāina 

Lona mana fa'ale-Atua mo Lona lava lelei.  Na afio mai o Ia e tau'aveina 

faigatā e pei ona tatau ona tatou faia, ma tu'u mai iā i tatou se fa'aa'oa'oga o le 

fa'atuatua ma le usita'i.  E le'i faia e Iesu i inei po'o se isi taimi i Lona 

soifuāga i le lalolagi se vavega mo Lona lava lelei.  O Āna galuega 

ofoofogia na faia uma mo le lelei o isi.  E ui ina silafia Satani e Iesu mai le 

amataga, e le'i tofotofoina Ia ia fa'atupu ai se finauga ma ia.  Na fa'amalosia 

Iesu i Lona manatua o le si'ufofoga mai le lagi, ma ua mapu filemū ai i le 

alofa o Lona Tamā.  Na te le'i fetu'utu'una'i ma fa'aosoosoga. 

 O Iesu na fa'afeiloa'i Satani i 'upu o le Afioga Pa'ia.  Na Ia fetalai 

atu, "Ua tusia."  I fa'aosoosoga uma, o Lana a'upega o le taua o le Afioga lea 

a le Atua.  E mana'omia e Satani se vavega a Keriso mo se fa'ailoga o Ia o le 

Atua.  A e peita'i o le mea e sili atu i lo vavega uma, o le fa'alagolago mautū 

lea i luga o 'upu, "E PEl ONA FETALAI MAl AI LE ALI'I," o le fa'ailoga lea e 

lē mafai ona te'ena.  Pe a taofimau pea Keriso i lenei tulaga, o le a lē mafai e 

lē taufa'aosooso ona maua se manumālō.   

 Ina ua lagona e Keriso le matuā vaivai lava, na osofa'ia ai loa e 

fa'aosoosoga aupito mata'utia.  O lea na manatu ai Satani o ia ua mālō.  Mai 

lenei fuafuāga ua maua nei e ia le manumālō i tagata.  Ina ua mōu atu·le 

mālōsi, ma ua fa'avaivai le agaga, ma ua leai se fa'atuatua e fa'alagolago ai i le 

Atua, o i latou sa loto tetele ma ua leva ona tutū mo mea sa'o, o le a 

fa'ato'ilaloina.  O Mose na lagona le vaivai mai le fāsefulu tausaga o fesēa'i 

ma Isara'elu i le vao, ona i sina taimi, o lona fa'atuatua ua tu'u 'ese le taofimau 

i le mana e lē gata mai.  Na to'ilalo ia i tuā'oi lava o le nu'u o le folafolaga.  E 

fa'apea fo'i Elia lē na tū atu e lē fefe i luma o le tupu o 'A'apo, na fesāga'i ma le 

mālō 'atoa o Isara'elu, ma perofeta a Pa'ala e fāselau limasefulu e fa'auluulu i 

ai.  Ina ua mavae lea aso mata'utia i luga o Karamelu, ua uma ona fasiotia 

perofeta pepelo, ma o tagata ua ta'utino lo latou fa'amaoni i le Atua, ona sola 

lea o Elia ina ua lamatia lona ola e Iesepela ifo i tupua.  O lea le ala na 

fa'aaogā ai e Satani vaivaīga o tagata.  O lo'o galue pea ia i lea lava 'auala.  

O se taimi e si'omia ai se tasi i ao, ma popole ona o mea e tutupu mai, po o le 

mafatia i le mativa po'o puapuagā o le olaga, o lo'o latalata Satani e 

fa'aosooso ma fa'asoesā mai.  Na te osofa'ia itū vaivai o a tatou amio.  Na te 

sa'ili e fa'amaluelue lo tatou fa'alagolago atu i le Atua, o Lē e tigā i tulaga o 

mea o lo'o tutupu mai.  E fa'aosoosoina i tatou ia lē talitonu i le Atua, ia 

fesiligia Lona alofa.  O Satani e sau so'o iā i tatou e pei ona alu ane iā Keriso, 

e fa'aali mai i luma o tatou vaivaīga ma le lē 'ato'atoa.  Na te fa'amoemoe ia 

fa'avaivaiina le agaga, ma ia talepe lo tatou taofimau i le Atua.  Ona 

mautinoa lea e ia lē ua fa'amaileia.  Afai tatou te fa'afeiloa'i iā te ia e pei ona 

faia e Iesu, ona mafai lea ona tatou sola 'ese mai le tele o mea e to'ilalo ai.  O 

le fetu'utu'una'i pea ma le fili, tatou te tu'u atu ai iā te ia se avanoa lelei.  

 Ina ua fetalai atu Keriso i lē fa'aosooso, "E lē na o mea e 'ai e ola ai 

le tagata, a o Afioga uma e tulei mai ai i le fofoga o le Atua" (Mata. 4:4), sa 

Ia toe fa'aaogāina 'upu sa Ia fetalai atu ai iā Isara'elu, e sili atu i le afe fāselau 

tausaga ua mavae, "Na ta'ita'iina mai ai 'oe e le Ali'i lou Atua i ia tausaga e 

fāgafulu i le vao.... Na Ia fa'atigāina fo'i 'oe, ma fa'alāina 'oe, ua na fafaga iā 

te 'oe i le manai, o le mea na e lē iloa, na le iloa fo'i e ou tamā, ina ia na 

fa'ailoa atu iā te 'oe e lē na o mea 'ai e ola ai tagata, a o mea uma e tūlei mai 

i le fofoga o le Ali'i e ola ai tagata" (Teute. 8:2, 3).  I le vao, ina ua leai lava 

se mea e maua ai se mea 'ai, na tu'u ifo e le Atua le manai mai le lagi mo Ōna 

tagata; ma sa matuā lava ma totoe mea na maua mai.  O lenei mea 'ai na 

aumai e a'oa'o ai i latou pe a latou talitonu i le Atua ma savavali i Ōna ala, Na 

te lē tu'ulafoa'ia i latou.  O lea ua faia e le Fa'aola i le taimi nei le a'oa'oga na 

Ia a'oa'oina ai Isara'elu.  O le Afioga a le Atua na tu'uina atu ai le fesoasoani 

i le 'aumalaga a tagata Eperu, ma o lea fo'i 'upu sa tu'uina atu ai le fesoasoani 

iā Iesu.  Na te fa'atalia le taimi a le Atua e maua ai le fesoasoani.  Sa i ai o Ia 

i le vao ona o le usita'i i le Atua, ma Na te le'i maua ni mea 'ai e pei ona 

manatu ai Satani.  I luma o le aofiāga o lalolagi o lo'o molimau, na Ia ta'utino 

e la'itiiti le tigā e mafatia ai i lo o le alu 'ese i se mea e o'o mai mai le finagalo 

o le Atua.  

 "E lē na o mea e 'ai e ola ai le tagata, a o Afioga uma e tulei mai i le 

fofoga o le Atua" (Mata. 4:4).  E tele taimi ua aumaia ē o lo'o mulimuli iā 

Keriso i le tulaga e lē mafai ai ona 'au'auna i le Atua ma faia pea āna galuega 

fa'ale-lalolagi.  Peisea'ī e foliga mai o le usita'i i nai mana'oga faigofie o le 

Atua o le a 'ave 'ese ai ala mo le tausiga o ia.  O Satani o le a taumafai e 

fa'atalitonu ia e tatau ona tu'u atu fa'ataulaga ofo ōna ia lava talitonuga.  

Peita'i e pau lava le mea e tasi i le lalolagi tatou te fa'alagolago i ai o le Afioga 

lea a le Atua.  "A ia outou muā'i sa'ili le mālō o le Atua ma Lana amiotonu, 

ona fa'aopopoina atu lea o ia mea uma iā te outou" (Mata. 6:33).  E o'o lava 

i lenei olaga, e lē maua so tatou lelei pe a tatou ō 'ese mai le finagalo o lo tatou 

Tamā i le lagi.  Pe a tatou iloa le mana o Lana Afioga, ona tatou lē mulimuli 

lea i fautuāga a Satani ina ia tatou maua ai mea 'ai pe fa'asaoina ai o tatou ola.  

E pau a tatou fesili e tu'u atu, O le ā le poloa'iga a le Atua? ma e fa'apefea 

Lana folafolaga?  A tatou iloa nei mea, o le a tatou usita'i i le tasi, ma talitonu 

i le tasi.  

 I le fete'ena'iga tele mulimuli o le finauga ma Satani, o i latou o lo'o 

fa'amaoni i le Atua o le a va'ava'ai o 'ave'esea mea fa'ale-lalolagi uma e 

fa'alagolago i ai mo le tausiga o i latou.  Ona o lo latou lē solia o le Tulafono 

a le Atua ina ia usita'i ai i pulega a mālō fa'ale-lalolagi, o le a fa'asāina i latou 

ia 'aua le toe fefa'ataua'i.  E mulimuli ane o le a faia se tulafono e fasiotia ai i 

latou.  (Va'ai i le Fa'aal. 13:11-17).  A e peita'i o i latou e usiusita'i ua 

tu'uina i ai le folafolaga, "E mau lava o ia i le mea maualuga, o 'olo papa o 

lona malu lea; e foā'iina iā te ia ana mea e 'ai, e tumau pea iā te ia le vai" (Isa. 

33:16).  O lenei folafolaga o le a ola ai le fanau a le Atua.  Pe a fa'aleagaina 

le lau'ele'ele i le oge, e fafagaina lava i latou.  "E lē mamā i·latou i le aso 

vale; e ma'o'ona fo'i i latou i ona pō e i ai le oge" (Sala. 37:19).  I lea taimi o 

puapuagā na va'ai mamao atu lava i ai le perofeta o Sapakuka, ma o Āna 

afioga o lo'o fa'aalia mai ai le fa'atuatua o le Ekalesia: "E ui lava ina lē fuga 

mai le mati, e leai fo'i ni fua i vine, e i'u vale le fua o le olive, e lē tupu mai fo'i 

ni mea e 'ai i le fanua; e fa'aumatia le lafu mamoe i le lotoā, e leai fo'i ni povi 

i le fale povi; a e peita'i a'u 'ou te oli'oli lava a'u i le Ali'i, 'ou te fiafia lava i le 

Atua o lo'u fa'aolataga" (Sapa. 3:17, 18).  

 Mai a'oa'oga uma na maua mai i le muā'i fa'aosoosoga mata'utia o lo 

tatou Ali'i, e leai se mea e sili le tāua i lo o le pulea o le loto i mea 'ai ma 

tu'inanau o le tino.  I augā tupulaga uma, o fa'aosoosoga e fa'amalieina ai 

lagona o le tino, ua sili atu le galuea'iina mo le fa'aleagaina ma le 

fa'amaulaloina o le pa'ū o le aigā-tagata.  Ona o le fai fa'alētatau, o lo'o galue 

Satani e fa'aumatia le mafaufau ma le mālōsi tatau o le amio na tu'u mai e le 

Atua i le tagata, o se mea alofa e lē mafai ona fa'atauina.  O lea e lē mafai ai 

e le tagata ona talia fiafia mea tāua e fa'avavau lo latou aogā.  E ala i le gaua'i 

i lagona o le tino, o lo'o sa'ili Satani ia 'ave 'ese mai le agaga o le tagata 

fa'ailoga uma e foliga ai o ia i le Atua.  

 O le loto e tau fa'amalie e lē o pulea, ma fa'ama'i e tupu mai, ma le 

olaga to'ilalo na i ai i le taimi o le muā'i afio mai o Keriso, o le a toe i ai, ma le 

fa'ateleina o le leaga, a e le'i o'o i Lona afio fa'alua mai.  Na fa'ailoa mai e 

Keriso o le a o'o le lalolagi i le tulaga e pei o aso a o lumana'i ai le lolo, ma pei 

o aso i Sotoma ma Komoro.  O manatu uma i o latou 1oto e tumu i le leaga i 

aso uma.  Ua toe itiiti lenā taimi mata'utia o lo'o tatou ola ai nei, ma ua tatau 

ona tatou iloa nei le a'oa'oga a le Fa'aola.  E na o le tigāalofa lē 

ma-fa'amatalaina na lavātia ai e Keriso, o lea e mafai ai ona tau fuafua le 

leaga o le tu'inanau ua lē mafai ona taofia.  O Lana fa'aa'oa'oga e fa'ailoa ai e 

pau lo tatou fa'amoemoe i le ola e fa'avavau, o le tu'u atu lea o lo tatou loto na 

o mea 'ai ma tu'inanau fa'ale-tino ia pulea ma ia faia le finagalo o le Atua.  

 E lē mafaia i lo tatou lava mālōsi ona tete'e le leo tele mai o lo tatou 

uiga to'ilalo.  I totonu o lenei ala o le a aumai ai e Satani fa'aosoosoga i o 

tatou luga.  E silafia e Keriso e sau le fili i tagata ta'ito'atasi uma, ia na pulea 

fa'amalosi uiga vaivai fa'ale-tagata, ma o ana fautuāga sesē e fa'amailei ai i 

latou uma e lē o talitonu i le Atua.  Ma ina ia uia le auala e tatau ona savali ai 

le tagata, ua saunia e lo tatou Ali'i le ala tatou te manumālō ai.  E lē o Lona 

finagalo ia tatou to'ilalo i le finauga ma Satani.  E lē finagalo o Ia ia tatou 

fefefe ma loto vaivai i osofa'iga a le gata.  Ua fetalai mai o Ia, "Ia outou loto 

tetele, ua 'Ou manumālō i le lalolagi" (Ioa. 16:33).  

 O se tasi o lo'o taumafai atu pea e tete'e le mālōsi o le tu'inanau i mea 

'ai, ia va'ai i le Fa'aola a o i le vaomatua na fa'aosoosoina ai.  Va'ai iā te Ia a o 

puapuagātia i luga o le satauro, na 'alaga ai, "Ou te fia inu" (Ioa. 19:28).  Na 

lavātia e Ia mea uma, ma o lea e tatou te mafai ai fo'i ona tau 'aveina.  O Lona 

manumālō e ā tatou fo'i lea.  

 O Iesu sa fa'alagolago i le poto ma le mana o Lona Tamā i le lagi.  

Na Ia fa'ailoa mai, "O le Ali'i le Atua e fesoasoani mai Ia iā te A'u, o le mea 

lea 'Ou te lē mā ai,... ua 'Ou iloa fo'i e lē fa'amāina A'u.... Fa'auta, o le Ali'i le 

Atua Na te fesoasoani mai iā te A'u."  Sa Ia fa'asino i Lana lava fa'aa'oa'oga 

ma fa'apea mai,  "O ai ea so outou ua mata'u ia Ieova,... e lē savali i le 

pōuliuli, a e leai sona malamalama? Ia fa'atuatua o ia i le Suafa o Ieova, ma 

fa'alagolago i lona Atua" (Isa. 50:7-10).  

 Ua fetalai mai Iesu, "O le a sau le ali'i o lenei lalolagi, a e lē maua e 

ia se mea iā te A'u" (Ioa. 14:30).  E leai se mea na i totonu iā te Ia e talia 

mafaufauga sesē o Satani.  E le'i finagalo o Ia ia agasala.  E o'o lava i se 

manatu, e le'i gaua'i o Ia i se tofotofoga.  E tatau fo'i ona fa'apea iā i tatou.  

O le ola fa'ale-tino tagata o Keriso na feso'ota'i ma le fa'a-Atua; na sauni lelei 

o Ia mo le taua e ala i le fa'atasi mai o le Agaga Pa'ia.  Na afio mai o Ia ia 

tofusia ai i tatou i le uiga fa'a-Atua.  O taimi uma tatou te feso'ota'i atu ai iā te 

Ia i le fa'atuatua, o le a lē toe mālō le agasala iā i tatou.  E 'a'apa mai le Atua 

mo le lima o le fa'atuatua o iā i tatou e ta'ita'i ia 'ausia le uiga fa'ale-Atua o 

Keriso, ina ia tatou maua le 'ato'atoa o le amio.  

Matā'upu 13 

O LE MANUMALŌ 

Fa'avae i luga o le Mata. 4:5-11; Mare. 1:12, 13; Luk. 4:5-13. 

na 'ave lea o Ia e le ti'apolo i le 'a'ai pa'ia, ma fa'atū iā te Ia i le 

tumutumu o le malumalu, ona fai mai lea o ia iā te Ia, Afai o 'Oe o 

le Atali'i o le Atua, oso ia 'Oe i lalo, auā ua tusia, 'E poloa'i o Ia i Āna agelu 

latou te 'ave iā te 'Oe i o latou lima, ne'i tu'ia Lou vae i se ma'a.'"  

 Ua manatu nei Satani ua la feiloa'i ma Iesu i Lona lava 'ele'ele.  Ua 

ta'u atu e le fili āgapi'opi'o 'upu mai le fofoga o le Atua.  O lo'o ua fa'afoliga 

mai lava ia o le agelu o le malamalama, ma tu'u mai fa'amaoniga o ia e masani 

i le Tusi Pa'ia, ma malamalama i le tāua o mea o lo'o tusia ai.  Ona sa muā'i 

fa'aaogāina e Iesu le Afioga a le Atua ia fa'atumau ai pea Lona fa'atuatua, ua 

fa'aaogā nei e le ti'apolo ia fa'alauiloa ai lana tau fa'asesē.  Na ia fai mai o 

lo'o ia tofotofoina le fa'amaoni o Iesu, ma o lea ua na vi'ia Lona tumau i le 

fa'amaoni.  A o fa'ailoa atu e le Fa'aola Lona talitonu i le Atua, sa taumafai 

pea Satani ia na toe avatu se isi fa'amaoniga o Lona fa'atuatua.  

 Peita'i sa toe tu'uina mai le fa'aosoosoga e tomua i 'upu e iloa ai le lē 

talitonu, "Afai o 'Oe o le Ālo o le Atua."  Ua fa'aosoosoina Keriso ia tali atu 

i le "AFAI;" a e sa Ia 'alo 'ese ma lē taliina lenei masalosaloga.  Na te le'i fia 

tu'uina Lona soifua i se tulaga fa'alētonu ina ia maua ai e Satani se isi 

fa'amaoniga.  

 Sa manatu le fili ia na fa'aaogāina mo lona lava lelei tulaga 

fa'ale-tagata o Keriso, ma una'iina o Ia ia fa'ataumatemate.  E mafai e Satani 

ona fai talosaga atu, a e na te lē mafaia ona fa'amalosi atu e fai le agasala.  Na 

ia fai atu iā Iesu, "Oso ia 'Oe i lalo," ma lona iloa na te lē mafaia ona fa'apa'ū 

Ia i lalo; auā e mafai e le Atua ona fa'asalāvei ma laveā'iina o Ia.  E lē mafai 

fo'i e Satani ona fa'amalosia Iesu e oso lava Ia i lalo.  A lē fa'atagaina e 

Keriso se fa'aosoosoga, e lē mafai ona fa'ato'ilaloina o Ia.  E lē mafai e 

mālōsi uma o i le lalolagi po o seoli ona fa'amalosia o Ia ia alu 'ese mai le 

finagalo o Lona Tamā.  

 E lē mafaia e lē taufa'aosooso ona fa'amalosia tatou e fai le leaga.  

Na te lē mafai ona pulea mafaufau se'i vaganā ona ua gaua'i atu i lana pule.  

O le loto ia tatau ona malie, o le fa'atuatua e tatau ona fa'amamulu lana 

taofimau iā Keriso, ona fa'ato'ā mafai lea e Satani ona fa'aaogā o lona mālōsi 

iā i tatou.  Peita'i o mana'oga leaga uma e tatou te fa'apelepele, o le a maua ai 

e ia se tulaga e tū ai.  O mea uma tatou te to'ilalo ma lē 'ausia ai le tapula'a a 

le Atua, o lea le faitoto'a avanoa na te ulufale mai ai e fa'aosooso ma 

fa'aumatia tatou.  O mea uma e i'uvale pe to'ilalo ai i la tatou vaega, o le 

avanoa lea na te tu'ua'iina ai Keriso.  

“O 

 Ina ua si'i atu e Satani le folafolaga, "Auā e poloa'i atu Ia i Āna agelu 

iā te 'Oe" (Sala. 91:11), a e na ia lē tu'uina i ai nei 'upu, "E TAUSI IA TE 'OE 

i ŌU ALA UMA" (Mata. 4:6); o ala uma ia e filifilia e le Atua.  Na te'ena e 

Iesu le alu i fafo mai le ala o le usiusita'i.  A o fa'ailoa atu le talitonu 'ato'atoa 

i Lona Tamā, na te le'i tu'uina atu o Ia i se tulaga o le a mana'omia ai ia aiā 

Lona Tamā e fa'asaoina Ia mai le oti.  Na te lē fa'amalosia le Atua ia afio mai 

e lavea'i o Ia, ma lē mafai ai ona tu'u i tagata se fa'aa'oa' oga o le talitonu ma le 

usita'i.  

 Na fa'ailoa atu e Iesu iā Satani, "Ua tusia fo' i, 'Aua e te tofotofo i le 

Ali'i lou Atua.'"  O 'upu nei na ta'u atu e Mose i le fanauga a Isara'elu ina ua 

fia feinu i le vao, na latou tagi ai ia avatu e Mose se vai mo i latou, ma alalaga 

mai "Ua iā i tatou ea Ieova, pe leai?" (Eso. 17:7).  Na faia e le Atua mea 

ofoofogia mo i latou; peita'i i fa'afitauli sa latou masalosalo iā te Ia, ma 

manana'o i se fa'amaoniga o lo'o fa'atasi o Ia ma i latou.  I lo latou lē talitonu 

sa latou sa'ili e tofotofo iā te Ia.  Ma o Satani na mana'o fo'i ia faia e Keriso 

lea lava mea.  Ua uma ona ta'utino o le Atua o Iesu o Lona Ālo; ma o lenei o 

le fesili mo se fa'amaoniga o Iesu o le Ālo o le Atua, o le tofotofo lea i le 

afioga a le Atua,- fa'apea ma Ia.  E fa'apea fo'i pe a ōle atu i se mea e le'i 

folafolaina mai e le Atua.  E fa'aali mai ai le lē talitonu, ma ia matuā 

fa'amaonia, po o le tofotofoina lea o Ia.  E lē tatau ona tu'u atu i le Atua mea 

tatou te manana'o ai ina ia fa'amaonia ai pe Na te fa'ataunu'uina Lana afioga, a 

e ona e tatou te mautinoa Na te fa'ataunu'uina lea; e lē ina ia fa'amaonia Lona 

alofa iā i tatou, a e ona e alofa o Ia iā i tatou.  "A leai fo'i se fa'atuatua e lē 

mafai ona fiafia mai o Ia; auā e tatau i lē alu atu i le Atua ona talitonu o lo'o 

soifua o Ia" (Epe. 11:6), o Ia fo'i Na te tauia mai o ē matuā sa'ili iā te Ia.  

 A e peita'i, o le fa'atuatua e lē 'au fa'atasi ma le masalosalo.  E na o 

le tagata e fa'amaoni lona fa'atuatua e lē afāina mai le masalosalo.  O Satani 

na te fa'aaogā le masalosalo e fa'afoliga mai o le fa'atuatua.  O le fa'atuatua e 

talia ai folafolaga a le Atua, ma e fua mai fua i le usiusita'i.  O le masalosalo 

fo'i e taliaina folafolaga, peita'i e fa'aaogā e latou e pei o Satani, e fai ma 

'alofaga pe a soli le tulafono.  O le fa'atuatua na manū e ta'ita'iina o tatou 

uluā'i mātua ia talitonu i le alofa o le Atua, ma usita'i ai i Āna poloā'iga.  O le 

masalosalo sa ta'ita'iina i la'ua e soli Lana tulafono, a e ua talitonu o Lona 

alofa tele o le a fa'asaoina ai mai le i'uga o la la'ua agasala.  E lē o le 

fa'atuatua e talia ai fa'amanuiāga o le lagi e aunoa ma le usita'i i tulaga e mafai 

ai ona tu'uina mai le alofa tunoa.  O le fa'atuatua moni e i ai lona fa'avae i 

folafolaga ma tu'utu'uga o le Afioga a le Atua.  

 O le tele o taimi pe a to'ilalo Satani e fa'aoso le lē talitonu, na te 

manumālō e ta'ita'i tatou ia masalosalo.  A fai na te mafai ona tu'uina i tatou 

e i tatou lava e aunoa ma se mafuaga tatau i le ala o fa'aosoosoga, ona ia iloa 

lea lona manumālō.  E tausia e le Atua i latou uma e savavali i le ala o le 

usita'i; a e a alu 'ese mai ai, ona i ai lea i le lau'ele'ele o Satani.  O i inā e 

mautinoa ai lo tatou to'ilalo.  Ua ōle mai le Fa'aola iā i tatou, "Inā mataala ia 

ma tatalo, ne'i o'o mai le fa'aosoosoga iā te outou" (Mare. 14:38).  O le 

mafaufau loloto ma le tatalo e puipuia ai tatou i le so'ona fa'anatinati atu i le 

ala o le malaia, ma mafai ai ona tatou sao mai le tele o to'ilalo.  

 Peita'i e lē tatau ona tatou loto vaivai pe a osofa'ia e fa'aosoosoga.  

E tele taimi pe a i ai i tatou i tulaga e tofotofoina ai, tatou te masalosalo po o 

ta'ita'i tatou e le Agaga o le Atua.  A e o le ta’ita’iga a le Agaga na 'ave ai 

Iesu i le vao ia fa'aosoosoina ai e Satani.  Pe a tu'uina i tatou e le Atua ia 

tofotofoina, e i ai Lana fuafuāga e fa'ataunu'uina mo lo tatou lelei.  E le'i 

masalosalo Iesu i folafolaga a le Atua e ala i Lona alu atu pogisā i 

fa'aosoosoga; e le'i mavae 'ese fo'i Lona fa'amoemoe ina ua o'o fa'aosoosoga 

iā te Ia.  E lē tatau fo'i iā i tatou.  "E fa'amaoni le Atua, o Lē na te lē tu'uina 

atu outou i le tofototofoga e sili i se mea ua outou lavātia, a e sauni fo'i fa'atasi 

ma le tofotofoga se mea e sao ai, ina ia outou lavā o'ono" (I Kori. 10:13).  

Ua fetalai mai o Ia, "O le vi'iga, ia e faia lea ma taulaga i le Atua; ia e avatu 

fo'i i Lē Silisili 'ese mea na e tautō ai.  Ia e vala'au fo'i iā te A'u i le aso e i ai 

le puapuagā, 'Ou te laveā'iina ai 'oe, ona e vivi'i mai ai lea iā te A'u" (Sala. 

50:14, 15). 

 Na manumālō Iesu i le fa'aosoosoga lona lua, ma ua fa'aalia nei e 

Satani ia lava i lona uiga moni.  Peita'i e le'i fa'aalia mai o ia e foliga i se 

meaola mata'utia, e 'u'umi ona atigivae ma 'apa'au o le pe'a.  O ia o se agelu 

mālōsi, e ui ina ua pa'ū.  Ua ia fa'ailoa mai o ia o le ta'ita'i o le fouvalega, ma 

le pule aoao o lenei lalolagi.  

 Ina ua ia 'ave Iesu i le mauga maualuga, na fa'aali e Satani mālō uma 

o le lalolagi i lo latou mamalu o fa'asolo mai i Ōna luma i se va'aiga e matuā 

matagofie.  O le malamalama o le lā ua suluia ai malumalu o 'a'ai, o maota 

matagofie, o fanua lafulemū, ma tovine o lo'o fua mai.  O fa'ailoga o le amio 

leaga ua nātia.  O fofoga o Iesu, sa fa'afeiloa'i muamua e le pogisā ma le 

lafulafuā, a o lenei ua tepataula'i i se va'aiga e sili ona matagofie ma manuia. 

Ōna fa'alogoina lea o le leo o lē taufa'aosooso, "'Ou te avatu iā te 'Oe lenei 

pule uma, ma lo latou mamalu, auā ua tu'uina mai iā te a'u; 'ou te avatu ai fo'i 

i lē 'ou te mana'o i ai, o lenei a fai e te ifo mai iā te a'u, e fai ma āu nei mea 

uma"  (Luk. 4:6, 7). 

 O le galuega a Keriso e fa'ataunu'uina e ala i puapuagā.  O lo'o i 

Ōna luma le soifuāga fa'anoanoa, e faigatā, ma fete'ena'iga, ma le maliu 

fa'alumaina.  E tatau ona Ia tau'aveina agasala a le lalolagi 'atoa.  E tatau 

ona Ia lavātia le vavae'ese mai le alofa o Lona Tamā.  O lea ua ofo atu nei le 

taufa'aosooso e tu'u atu le pule na ia 'ave fa'amalosi.  E mafai e Iesu ona 

fa'asaoina Ia lava mai le lumana'i mata'utia, pe a Ia fa'ailoa atu le pule a 

Satani.  A e peita'i pe a faia lenei mea, o le tu'uina atu lea o le manumālō i le 

finauga tele.  O le sa'ili ia si'itia o ia i luga a'e o le Ālo o le Atua, na agasala ai 

Satani i le lagi.  Pe afai o le a mālō ia i le taimi nei, o le a mālō loa le 

fouvalega.  

 Ina ua fa'ailoa atu e Satani iā Keriso, O mālō ma le mamalu o le 

lalolagi ua tu'uina mai iā te a'u, ma 'ou te avatuina i se tasi 'ou te loto i ai, e na 

o se vaega e moni, ma na ia fa'ailoa mai e fa'aaogā ai mo āna fuafuāga tau 

fa'asesē.  O le pule a Satani na maua fa'amalosi mai iā Atamu, a o Atamu o le 

sui o Lē na foafoaina mea uma.  O lana pule e lē tū to'atasi.  O le lalolagi e ā 

le Atua, ma ua Ia tu'uina mea uma i Lona Ālo.  O Atamu e i lalo lana pule iā 

Keriso.  Ina ua fa'alataina le pule a Atamu i lima o Satani, o Keriso na tumau 

pea Ia o le Tupu moni.  O lea na fetalai ai le Ali'i i le Tupu o Nepukanesa, 

"Ua pule Lē Silisili Ese i le mālō o tagata, ua tu'uina atu ai lē ua finagalo i 

ai" (Tan. 4:17).  O le pule na maua fa'amalosi a Satani, e mafai ona 

fa'aaogāina pe a fa'ataga atu e le Atua.  

 Ina ua ofoina atu e lē taufa'aosooso iā Keriso le mālō ma le mamalu 

o le lalolagi, na ia fuafua e tatau iā Keriso ona tu'uina atu le pule fa'a-tupu 

moni o le lalolagi, ma o Lana pule o le a i lalo o Satani.  O le pule lenei sa 

tu'u uma i ai fa'amoemoe o Iutaia.  Na latou mana'omia le mālō o i lenei 

lalolagi.  Pe ana lotomalie Keriso e tu'u atu i ai se mālō, se manū latou te 

taliaina o Ia ma le fiafia.  Peita'i o le malaia o le agasala, ma ōna 

fa'anoanoāga uma, o le a i ai pea lava.  Na fetalai atu Keriso i lē fa'aosooso, 

"Inā alu 'ese ia 'oe Satani; auā ua tusia, 'E te ifo atu i le Ali'i lou Atua, ua na 

o Ia lava e te 'au'auna i ai'" (Mata. 4:10). 

 E ala i lē na fouvale i le lagi, o mālō uma o le lalolagi na ofo atu iā 

Keriso, e totogi ai Ia ia fa'aaloalo mai ma gaua'i ai i le leaga; peita'i o Ia e lē 

fa'atauina; o Ia na afio mai e fa'atū le mālō o le amiotonu, ma e Na te lē 

tu'ulafoā'iina Lana fuafuāga.  O lea lava fa'aosoosoga o lo'o aumai e Satani i 

tagata, ma o lo'o manuia ai i inei a e le'i fa'apea iā Keriso.  Na te ofoina atu 

mālō o le lalolagi i tagata pe a iloa latou te fa'ailoa atu lana pule.  Na te 

mana'omia ia latou tu'u 'ese uiga fa'amaoni, ia fa'agalo le loto fuatiaifo, a e 

gaua'i i le manatu fa'apito.  O lo'o ōle atu Keriso ia latou muamua sa'ili le 

mālō o le Atua ma Lana amiotonu; a e peita'i o Satani o lo'o savali i o latou 

tafatafa ma fa'apea atu: Po o ā lava mea e moni e fa'atatau i le ola e fa'avavau, 

a e a outou fia manuia i lenei lalolagi, e tatau ona outou 'au'auna mai iā te a'u.  

O lo outou manuia o lo'o i o'u lima.  'Ou te mafaia ona avatu iā te outou le 

'oa, o fa'afiafiāga, fa'aaloaloga, ma le loto fiafia.  Ia outou usita'i mai i a'u 

fautuāga.  'Aua ne'i fa'aavanoaina 'oe mo manatunatuga fa'amaoni pe tu'u atu 

'oe fa'a-taulaga ofo.  O le a 'ou saunia le ala i ou luma.  E fa'apea ona 

fa'asesēina ai le to'atele o tagata.  Ua latou loto ia ola le tagata mo ia lava, ma 

ua malie i ai Satani.  A o ia tosina mai i latou mo le fa'amoemoe i le pulega 

fa'ale-lalolagi, a ua ia maua le pule i o latou olaga.  A e peita'i, ua ia ofoina 

atu se mea e lē ā ia e tu'u atu, ma e toe itiiti le taimi ona 'ave'ese lea mai iā te 

ia.  Mo nei mea, na te fa'asesē i latou mo lo latou vaega i le tofi o fanau a le 

Atua.  

 O Satani na ia fesiligia po o Iesu o le Ālo o le Atua.  I le tu'u 

aofa'iga o ana taumafaiga na ia fa'amaoni na te lē mafai ona toe fai atu se isi 

'upu.  O le uiga fa'a-Atua o lo'o fa'aalia mai i mafatiāga o le aigā tagata.  E 

leai se mana o Satani e tete'e atu ai i le fa'atonuga.  Sa vivili i lona to'ilalo ma 

le 'ino'ino, na tuli 'ese fa'amalosi mai luma o le Fa'aola o le lalolagi.  O le 

manumālō o Keriso ua 'ato'atoa, e pei o le 'ato'atoa o le to'ilalo o Atamu.  

 O le a mafai ona tatou tete'e atu i fa'aosoosoga, ma tuli fa'amalosi 

Satani e alu 'ese mai iā i tatou.  Na manumālō Iesu ona o Lona gaua'i ma le 

fa'atuatua i le Atua, ua Ia fetalai mai iā i tatou e ala mai i le aposetolo, "Ia 

outou gaua'i i le Atua; ia outou tete'e atu le ti'āpolo, ona sola 'ese ai lea o ia iā 

te outou.  Ia outou fa'alatalata atu i le Atua, ona fa'alatalata mai lea o Ia iā te 

outou" (Iak. 4:7, 8).  Tatou te lē mafaia ona fa'asaoina i tatou lava mai le 

mālōsi o lē fa'aosooso mai; na ia manumālō i le aigā tagata, ma pe a tatou 

taumafai e tutū i lo tatou lava mālōsi, ona 'avea lea o i tatou e pei o meaola e 

mailei i āna togafiti; peita'i, "O le suafa o le Ali'i o le 'olo mālōsi lea; e sola atu 

i ai lē amiotonu, ona sao ai lea o ia" (Fa'ata. 18:10).  E gatete Satani ma sola 

'ese i luma o se agaga e aupito vaivai o lo'o maua lona lafitaga i lenā Suafa 

mamana.   

 Ina ua alu 'ese le fili, na pa'ū Iesu i le 'ele'ele mai le vaivai, ma le 

sesēga o le oti ua i Ōna fofoga.  O agelu o le lagi sa va'ava'ai mai i lenei 

fete'ena'iga, ma iloa mai lo latou Ta'ita'i alofagia a o Ia uia puapuagā e lē 

ma-fa'amatalaina ina ia saunia se ala tatou te sao ai.  Na onosa'i o Ia i 

tofotofoga, e sili atu i lo o se mea e vala'auina ai tatou ia tumau i ai.  O agelu 

ua ō mai e 'au'auna i le Ālo o le Atua a o ta'atia e pei o sē o le a oti.  Sa 

fa'amalosia o Ia e mea 'ai, ua fa'amafanafanaina e le fe'au i le alofa o Lona 

Tamā ma le ta'utinoga o le manumālō o le lagi uma e ala i Lona manumālō.  

Ua toe o'o mai le mafanafana o le ola, a o Lona finagalo ua lagona le tigā 

alofa mo tagata, ma ua aga'i atu i luma e fa'ataunu'u le galuega na Ia 

amataina; o le a lē mālōlō se'ia fa'ato'ilaloina le fili, ma togiolaina le 

aigā-tagata na pa'ū.  

 E lē mafai ona tatou malamalama 'ato'atoa i le tau o lo tatou togiola 

se'ia o'o ina ua tutū fa'atasi le 'au fa'aolaina ma le Fa'aola i luma o le nofoāli'i 

o le Atua.  A o fa'atumuina i tatou i le mamalu o le aiga tumau i le lagi, ona 

tatou manatua lea o Iesu sa tu'ua nei mea uma ona o i tatou; e lē gata ina tu'ua 

e Ia maota i le lagi, a e peita'i mo i tatou fo'i sa Ia maliu mai ai ma le lē 

mautinoa pe i'uvale ma malaia ai e fa'aavavau.  O le a lafoina o tatou paleali'i 

i Ōna 'a'ao, ma si'i a'e le vi'iga, "Ua tatau lava le Tama'i Mamoe na fasia ina ia 

tu'uina atu iā te Ia le mana, ma le 'oa, ma le poto, ma le mālōsi, ma le 

fa'ane'ene'ega, ma le vi'iga, ma le fa'amanū" (Fa'aal. 5:12).    

Matā'upu 14 

"UA MATOU MAUA LE MESIA" 

Fa'avae i luga o le Ioa. 1:19-51. 

 Ioane le Papatiso o lo'o lauga atu nei ma fai papatisoga i Petapara, i 

tala atu o le Ioritana.  E lē o mamao atu le mea na taofi ai e le Atua le 

vai a e ō atu Isara'elu i le isi itū.  E lata mai fo'i le 'a'ai ma le pā o Ieriko na 

fa'ato'ilaloina e 'autau o le lagi.  O le manatuaina o nei mea na tutupu e 

fa'agae'etia ma fa'atupu ai le fiafia i le fe'au a le Papatiso.  Pe lē mafaia e Lē 

na faia mea ofoofogia i tausaga ua mavae ona toe fa'aalia Lona mana mo le 

laveā'iina o Isara'elu?  O le manatu lea ua fa'agae'etia ai loto o tagata o lo'o 

lolofi mai i 'auvai o le Ioritana i aso ta'itasi.  

 O le tala'iga a Ioane ua loloto ma 'a'afia ai tagata o le mālō, ma ua 

mana'omia ai ta'ita'i fa'ale-agaga ia ūa'i atu i ai.  O le fa'alavelave o le 

fouvale o le a 'avea ma mea e va'ai mai ai ma le masalosalo Roma i so'o se 

fa'apotopotoga lautele, ma o so'o se mea e fa'asino aga'i i se fouvalega o 

tagata, o le a fa'atupu ai le mata'u o ta'ita'i Iutaia.  Sa le'i fa'ailoaina e Ioane se 

pule a le Fono faitulafono ia fa'amaonia ai lana galuega; a e na ia a'oa'i atu i 

ta'ita'i ma tagata, o Faresaio ma Satukaio, sa tutūsa uma lava i latou.  Peita'i 

ua naunau tagata e mulimuli iā te ia.  Sa fa'ateleina pea le fiafia i lana 

galuega.  E ui ina lē gaua'i atu o ia iā i latou, a e sa fa'apea mai le Fono 

faitulafono, ona o ia o se faia'oga mo tagata faitele, o lo'o i lalo ia i le latou 

pulega fa'alemālō.  

 O lenei fa'apotopotoga e aofia ai ē filifilia mai i faitaulaga ma ta'ita'i 

ma faia'oga o le mālō.  O le faitaulaga sili, o ia o le peresitene.  O latou o 

tagata ua matutua, a e lē o fua i ni tausaga; o tamā e a'oa'oina, e malamalama 

e lē gata i le tapuā'iga fa'a-Iutaia ma lona tala fa'asolopito, a e 'atoa ma le poto 

lautele.  Ia le1ei le soifua mālōlōina, ma e tatau ona fa'aipoipo, ia 'avea ma 

tamā ona e iloa ai e sili atu i lo isi ona agalelei ma fai mea tonu.  O lo latou 

nofoāga fono e soso'o atu i le malumalu i Ierusalema.  I aso o le tūto'atasi o 

Iutaia, o le Fono Faitulafono (Sanhedrin) o le fa'amasinoga sili lea o le mālō, 

sa iā i latou le pule fa'ale-mālō, fa'apea ma mea tau i tapuā'iga.  E ui ina o i 

lalo o le pulega a kovana Roma, a o lo'o mālōsi pea lo latou aiā i mea 

fa'ale-mālō ma matā'upu fa'ale-agaga.  

 O le Fono faitulafono (Sanhedrin) e lē o fa'atamala i le su'esu'eina o 

le galuega a Ioane.  O nisi ua toe manatu i le fa'aaliga na tu'uina iā Sakaria i 

le malumalu, ma le valo'aga a le tamā e fa'asino i lona atali'i, o le 'avefea'u a le 

Mesia.  I totonu o vavaō ma fesuia'iga o le tolusefulu tausaga, o nei mea uma 

ua fa'asolo ina galo atu i le va'ai.  O lea ua toe manatua i le mafaufau ona o 

fa'agaioiga fa'atatau i le galuega a Ioane.  

O 

 Ua leva ona lē toe i ai se perofeta iā Isara'elu, ua umi ona lē i ai se 

fa'afouga e pei ona molimauina.  Ua foliga mai o se mea fou ma le ofoofogia 

le mana'oga ia fa'aali atu agasala.  E to'atele ta'ita'i e lē fia fa'alogo i olēga ma 

a'oa'iga a Ioane, ina ne'i fa'ailoa ai mea lilo o o latou lava olaga.  Peita'i o 

lana fe'au o le folafola sa'o atu lea o le Mesia.  Na iloa lelei le valo'aga a 

Tanielu i vaiaso e 70, e aofia ai le afio muamua mai o le Mesia, ua lata nei ona 

uma; ma ua naunau tagata uma ia latou tofusia i le mamalu fa'a-atunu'u o lo'o 

latou fa'amoemoe i ai i lea taimi.  O lea le lagona i le Fono faitulafono ona e 

fa'amalosia ai ia filifili pe latou te talia pe te'ena le galuega a Ioane.  O le 

latou pulea o tagata ua fa'asolo ina mavae atu.  O se fesili ua tūla'i mai, pe o 

le a fa'apefea ona teuteu ia fa'aauau lo latou tulaga.  Ona o le fa'amoemoe ia 

maua se i'uga, sa latou 'a'auina atu i le Ioritana ni sui filifilia o faitaulaga ma 

Sā Levī ina ia fono fa'atasi ma le a'oa'o fou.  

 Na taunu'u nei sui i se fa'apotopotoga o le motu o tagata o lo'o 

fa'alogologo i āna 'upu.  Na manatu ta'ita'i i le pule ma le tāua o lo latou 

tulaga o le a fa'atosina mai ai tagata ma ia gaua'i mai, a e lē o le perofeta.  

Ona o le fa'aaloalo ma le mata'u, o tagata ua fa'aavanoa le ala mo le 'au ta'itai.  

O ia ta'ita'i tulaga maualuga, i o latou la'ei matagofie, ma loto ua fa'afefeteina 

i le mamalu o le tofi ma le mālōsi, ua tutū atu i luma o le perofeta o le 

vaomatua.  

 Na fesili atu i latou, "O ai ea 'oe?"   

 Ona ua ia iloa o latou manatu, na tali atu Ioane, "E lē o le Keriso 

a'u."  

 "A o ai fo'i?  O Elia ea 'oe?" 

 "E lē o lea."  

 "O le perofeta ea 'oe?"  

 "Ua tali atu o ia, 'E leai.'"  

 "O ai ea oe?  Ina ia matou 'ave le tali i ē na 'a'auina mai i matou; se 

ā ea sau 'upu iā te 'oe?" 

  "O a'u o le leo o lē 'alaga i le vao, 'Inā fa'alaulelei ia le ala o le Ali'i, 

e fa'apei ona fai mai ai le perofeta o Isaia" (F. 20-23). 

 O le tusitusiga o lo'o si'i mai e Ioane o le valo'aga matagofie na tu'u 

mai e Isaia: "Ia outou fa'amafanafana, i nā fa'amafanafana atu ia outou i Lo'u 

nu'u, ua fetalai mai ai lo outou Atua.  Ia outou fa'amatalaloto iā Ierusalema, 

ma outou alalaga iā te ia, ua i'u ōna pō o lona tigā, ua tauia lana 

amiolētonu;...O le leo o lē ua alaga i le vao, i nā teuteu ia outou le ala o le 

Ali'i, ia outou fa'alauleleia le ala tele i le vao lafulafuā mo lo tatou Atua.  O 

vanu uma e fa'aeaina ia, o mauga uma ma mea maupu'epu'e e fa'amaulaloina 

ia, o mea fa'afatiatama'i e fai ma mea fa'alaugatasi ia, ma mea gaoā e fai ma 

mea laulelei.  Ona fa'aalia mai ai lea o le pupula o le Ali'i, e va'aia lava e 

tagata uma fa'atasi" (Isa. 40:15).  

 I aso anamua, pe a alu malaga se tupu i vaega e tau lē asiasia o lona 

mālō, e i ai tagata e 'auina muamua i luma o le kariota o le tupu e teuteu ma 

fa'alaulelei ni gaoā ma 'omo'omo o le ala ia laugatasi, ina ia saogalemū ma lē 

fa'alavelavea le malaga.  O lenei aganu'u na fa'aaogā e le perofeta e 

fa'amalamalamaina ai le galuega o le tala lelei.  "O vanu uma e fa'aeaina ia; o 

mauga uma ma mea maupu'epu'e e fa'amaulaloina ia."  O le Agaga o le Atua, 

ma Lona mana ofoofogia, pe a pa'i mai i le loto, ona fa'amaulaloina lea o le 

fa'amaualuga fa'ale-tagata.  O fiafiāga ma le tulaga ma le mālōsi 

fa'ale-lalolagi o le a va'aia le lē aogā.  "O lo'o lepeti i lalo masalosaloga, ma 

mea maualuluga uma ua fa'asiasia i le matā'upu a le Atua, o lo'o fa'ato'ilaloina 

manatu uma ia 'ana'ana iā Keriso lafoina i lalo" (II Kori. 10:5).  O le loto 

maulalo ma le taulaga ofo e faia ma le alofa, sa foliga mai e itiiti lona tāua i 

tagata, o le a si'itia i luga ona e pau lea o le mea e tāua.  O lenei le galuega o 

le Tala lelei, ma o le isi vaega o le fe'au lea sa ta'u atu e Ioane.  

 Sa fesiligia pea o ia e 'au a'oa'o, "Se ā fo'i le mea e te papatiso ai, pe 

afai e lē o le Keriso 'oe, e lē o Elia, e lē o lea perofeta?" (Ioa. 1:25).  O le 

uiga o le 'upu "o lea perofeta," sa fa'asinoina iā Mose.  O Iutaia ua tau ō i le 

talitonuga, o le a toe fa'atū Mose mai le oti ma 'aveina i le lagi.  Latou te le'i 

iloa ua mavae ona toe tū mai o ia.  Ina ua amataina le galuega a le Papatiso, e 

to'atele sa manatu o ia o le perofeta o Mose ua toe tū mai le oti, ona e foliga 

mai na te malamalama 'ato'atoa i valo'aga ma le tala tu'ufa'asolo o Isara'elu.  

 Sa i ai fo'i le talitonuga, a o le'i afio mai le Mesia, e muamua ona 

fa'aalitino mai Elia.  O lenei fa'amoemoega na fetaia'i ma Ioane ina ua te'ena 

o ia; peita'i o āna 'upu sa i ai se uiga loloto.  Na fetalai mulimuli Iesu e 

fa'atatau iā Ioane, "Afai fo'i tou te loto ina talia o ia, o Elia lava lea na tu'u e 

sau"  (Mata. 11:14).  O Ioane na sau i le agaga ma le mana o Elia, e fai le 

galuega e pei ona faia e Elia.  Pe a na fai e taliaina e Iutaia o ia, manū e 

fa'ataunu'uina ai loa mo i latou.  A e peita'i, latou te le'i taliaina lana fe'au.  I 

ā i latou, e lē o ia o Elia.  Na te le'i fa'ataunu'uina mo i latou le galuega na ia 

sau e fa'amae'a.  

 O le to'atele o i latou o lo'o potopoto i le Ioritana sa i ai i le 

papatisoga o Iesu; peita'i o le fa'ailoga na tu'uina mai sa fa'aalitino i nisi e 

to'aitiiti.  I le fa'agasologa o aso a e le'i o'o i le taimi o le galuega a le 

Papatiso, e to'atele na te'ena le vala'au ia salamō.  O lea ua latou fa'ama'a'a o 

latou loto ma fa'apogisā lo latou malamalama.  Ina ua tu'uina mai e le lagi le 

molimau mo Iesu i Lona papatisoga, latou te le'i malamalama i ai.  O mata e 

le'i liua muamua i le fa'atuatua iā te Ia e lē ma-va'aia, o le a lē va'ai fo'i i le 

fa'aaliga o le mamalu o le Atua; o taliga e le'i fa'alogo i Lona si'ufofoga, e lē 

fa'alogo fo'i i 'upu o le molimau.  E fa'apea fo'i i le asō.  E tele taimi o le 

fa'atasi mai o Keriso ma 'au agelu galulue e fa'aalitino i fa'apotopotoga o 

tagata, a e peita'i e to'atele lava latou te lē iloa.  E latou te lē iloa mea e lē 

masani ai.  A o nisi, o le a fa'aalia i ai le fa'atasi ai o le Fa'aola.  O le filemū 

ma le 'oli'oli e fa'afiafiaina ai o latou loto.  E fa'amafanafanaina i latou, e 

fa'alototeleina, ma fa'amanuiaina.  

 O sui filifilia mai Ierusalema na fesili iā Ioane, "Se ā le mea e te 

papatiso ai?" ma latou fa'atalitali i se tali.  Na fa'afuase'i lava, a o ia va'ai atu 

i le motu o tagata, ua fa'apupulaina ōna mata ma ōna foliga ua malamalama, o 

lona tino 'atoa ua fa'agae'etia i le lagona loloto.  Ua sisi'i ōna lima ma alaga 

atu, "'Ou te papatiso i le vai; a o lo'o tū mai i totonu iā te outou lē Tasi, tou te 

lē iloa o Ia.  O Ia lea o lo'o mulimuli mai, e sili lava o Ia iā te a'u; 'ou te lē 

aogā ona 'ou tatalaina le nonoa o Lona se'evae" (Ioa. 1:27).  

 O le fe'au e ma'oti ma e lē uigalua na ia ta'u atu i le Fono faitulafono.  

O 'upu a Ioane e fa'asino tatau i Lē e To'atasi ua leva ona folafolaina.  O le 

Mesia o lo'o fa'atasi ma i latou!  Ua ofo faitaulaga ma ta'ita'i ma ua 

va'ava'aia'i solo, i le fa'amoemoe o le a iloa o Ia lē o lo'o tautala mai ai Ioane.  

Peita'i e le'i iloga 'ese Ia ma le motu o tagata.  

 I le papatisoga o Iesu, ina ua fa'asino Ioane iā te Ia o le Tama'i 

Mamoe a le Atua, o se malamalama fou ua fa'asusuluina i luga o le galuega a 

le Mesia.  O le mafaufau o le perofeta ua fa'asino i 'upu a Isaia, "E pei o le 

tama'i mamoe ua ta'ita'iina ia fasia" (Isa. 53:7).  I vaiaso na mulimuli ai, o 

Ioane sa fa'afou le su'esu'eina o valo'aga ma le a'oa'oga i sauniga mo faigā 

taulaga.  Na ia lē tu'u 'ese'eseina vaega e lua o le galuega a Keriso,- o se 

taulaga ofo e mafatia ma se Tupu ua manumālō,- a e peita'i na ia iloa, o le 

afio mai o Keriso, e loloto lona tāua nai lo le malamalamaga o faitaulaga ma 

tagata.  Ina ua ia iloa Iesu i totonu o le motu o tagata i Lona fo'i mai le vao, sa 

ia va'ai atu ma le naunau iā Iesu ia Na tu'uina i tagata ni fa'ailoga o Ōna uiga 

moni.  E toetoe ina lē lava le onosa'i , a e ua fa'atali i lona fia fa'alogo i le 

Fa'aola a o fa'ailoa mai Lana galuega; peita'i e le'i faia se 'upu, e le'i tu'uina 

mai fo'i se fa'ailoga.  O Iesu e le'i tali ina ua folafola o Ia e le Papatiso, a e ua 

fa'afefiloi fa'atasi ma so'o o Ioane; Na te le'i tu'uina atu se fa'amaoniga o Lana 

galuega fa'apitoa, ma e le'i faia se mea ia lauiloa ai o Ia.  

 O le aso na soso'o ai na va'aia e Ioane Iesu o maliu mai, o lo'o i Ōna 

luga le malamalama o le mamalu o le Atua.  Na fa'aloloa lima o le perofeta 

ma fa'apea atu, "Fa'auta i le Tama'i Mamoe a le Atua, na te 'ave'esea le 

agasala a le lalolagi!  O Ia lea na 'ou fai atu ai, 'O lo'o mulimuli mai le tagata, 

e sili o Ia iā te a'u.... 'Ou te le'i iloa fo'i o Ia; a e peita'i ina ia fa'ailoa o Ia ia 

Isara'elu, o le mea lea na ou sau ai e papatiso i le vai....' Na 'ou iloa le Agaga 

ua afio ifo mai le lagi;...ua nofo i Ōna luga.  'Ou te le'i iloa o Ia, peita'i o Ia na 

'auina mai a'u e papatiso i le vai, na fetalai mai o Ia iā te a'u, 'O Lē e te iloa le 

Agaga ua afio ifo i ai, ma nofo i luga iā te Ia, o Ia lava lea na te papatiso i le 

Agaga Pa'ia.'  Ua 'ou va'aia fo'i ma 'ou molimau, o Ia lava le Ālo o le Atua" 

(Ioa. 1:29-34).  

 O le Keriso ea lenei?  Ua va'ai atu tagata ma le mata'u ma le ofo i Lē 

ua fa'ailoa mai o Ia o le Ālo o le Atua.  Na matuā fa'agae'etia o latou loto i 

'upu a Ioane.  Na ia tautala mai iā i latou i le Suafa o le Atua.  Sa latou 

fa'alogologo pea iā Ioane i lea aso ma lea aso a o ia a'oa'i atu i a latou agasala, 

ma o aso ta'itasi sa fa'amalosia le talitonuga o ia e 'auina mai le lagi.  A o ai 

lenei To'atasi e sili atu i lo o Ioane le Papatiso?  O Ōna la'ei ma Lona tino 

mai e le'i fa'aalia mai ai Sona tulaga.  O Ia e foliga e pei o 1e tele o tagata, e 

ofu fa'apei o latou i lavalava o tagata matitiva.  

 Sa i le motu o tagata nisi na va'aia le mamalu, ma fa'alogoina le 

si'ufofoga o le Atua i le papatisoga o Keriso.  Peita'i e talu mai lenā taimi, na 

i ai se suiga tele i le va'aiga o le Fa'aola.  I Lona papatisoga na latou va'aia 

Ōna fofoga ua suia i le malamalama o le lagi; o nei, o Ōna fofoga ua sesēga, 

mafatia ma matelāina, sa na o le perofeta o Ioane na iloa o Ia. 

 A o va'ai atu tagata iā te Ia, sa latou iloa se foliga fa'a-Atua e fa'atasi 

ai le alofa mutimutivale ma le mana mautinoa.  O gaoioiga ma Ōna fofoga 

ua fa'ailogaina i le loto maulalo ma le alofa e lē ma-fa'amatalaina.  E foliga 

mai o lo'o si'omia o Ia i se uiga fa'atosina fa'ale-agaga.  Ona o Lona uiga e 

agamalū ma lē fa'afoliga, Na te fa'atosina tagata i le mana o lo'o lilo i totonu 

iā te Ia.  Po o Ia ea lenei ua leva ona fa'atalitali i ai Isara'elu?  

 O Iesu na afio mai e mativa ma maulalo, ina ia 'avea o Ia ma o tatou 

fa'aa'oa'o ma lo tatou Fa'aola.  Pe a na fa'aalitino mai ma fa'amamaluina 

fa'atupu, e fa'apefea ona Ia a'oa'oina le lotomaulalo?  E fa'apefea ona Ia tu'u 

manino mai le 'upu moni e pei o le Lauga i luga o le Mauga?  O fea o le a i ai 

le fa'amoemoe o ē tulaga maulalo i le olaga pe a na afio mai Iesu o se tupu e 

mau fa'atasi ma tagata?  

 I le manatu o le motu o tagata, e foliga mai e lē mafai e Ia lea ua 

fa'ailoa mai e Ioane ona 'au fa'atasi ma ni ali'i sili.  O lea ua fa'alētonu le 

to'atele ma femēmēa'i tele ai manatu o tagata.  

 O 'upu o lo'o fia fa'alogo i ai faitaulaga ma a'oa'o, e fa'apea o le a toe 

fa'afo'i nei e Iesu le mālō iā Isara'elu, a e le'i fetalai maia se 'upu.  O lea le 

tupu sa latou fa'atalitali ma tepataula'i atu i ai; o lea se tupu ua latou sauni e 

talia.  Peita'i o se tasi e taumafai e fa'atū se mālō o le amiotonu ma le filemū 

i totonu o latou loto, latou te lē taliaina.  

 O le aso na soso'o ai, a o tutū so'o e to'alua i tala ane, na toe va'aia 

Iesu e Ioane i le motu o tagata.  Sa toe fa'apupulaina fo'i foliga o le perofeta i 

le mamalu mai i Lē e lē o va'aia, a o ia 'alaga, "Fa'auta i le Tama'i Mamoe a le 

Atua!"  O ia 'upu ua fa'afiafiaina ai loto o le 'au so'o.  Latou te le'i 

malamalama 'ato'atoa i ai.  O le ā le uiga o le igoa na tu'u atu e Ioane iā te Ia, 

- "O le Tama'i Mamoe a le Atua".  E le'i fa'amatalaina e Ioane. 

 Na latou tu'ua Ioane, a e ua ō e sa'ili  Iesu.  O le tasi o le to'alua, o 

Anetere'a le uso o Simona; a o le tasi o Ioane le evagelia.  O i la'ua nei o 

uluā'i so'o o Keriso.  Na fa'agaoioia o Ia loto i se lagona e le'i ma-taofia, ma 

sa la mulimuli loa iā Iesu,- ua naunau e fia talanoa ma Ia, a e ua maofa ma 

fifilemū, o i la'ua ua maofa i le tāua o le manatu, "O le Mesia ea lenei?"  

 Sa silafia e Iesu o lo'o mulimuli mai so'o iā te Ia.  O i la'ua o uluā'i 

fua o Lana galuega, ma ua 'oli'oli ai le finagalo o le A'oa'o pa'ia ona o nei 

agaga ua talia Lona alofa tunoa.  Peita'i na fāliu o Ia ma fesili atu, "Se ā ea la 

oulua fe'au?" (F. 38).  Na Ia tu'u fa'asa'oloto i la'ua ia toe fo'i i tua po o le ta'u 

mai mea o lo'o naunau i ai.  

 E tasi le fa'amoemoe o lo'o i o la loto.  Na la fai mai, "Rapi e,.. o fea 

e te mau ai?"  I se latou talanoāga pu'upu'u i 'autafa o le ala, la te le'i mafai 

ona maua le mea o lo'o naunau i ai.  O lo la mana'oga ia na o latou ma Iesu, ia 

nonofo i tala ane o Ōna 'a'ao, ma fa'alogologo i Āna fetalaiga.  

 "Ua fetalai atu Ia iā te i la'ua , 'Ō mai ia, inā matamata.'  Ua la ō 

ane, ma matamata atu i le mea ua mau ai o Ia; ona latou nonofo lea ma Ia i le 

aso" (F. 39).  

 Pe a na i ai iā Ioane ma Anetere'a le agaga lē talitonu o le 'au 

faitaulaga ma ta'itai, se manū la te lē maua le avanoa e a'oa'oina ai i 'a'ao o le 

Fa'aola.  E manū la te ō mai e faitio ma fa'amasino i Āna fetalaiga.  E 

to'atele ua tapunia le faitoto'a mo nei avanoa e sili ona tāua.  Peita'i e le'i 

fa'apea ia uluā'i so'o.  Na la tali atu i le vala'au a le Agaga Pa'ia e ala i le lauga 

a Ioane le Papatiso.  O lenei ua la iloa le si'ufofoga o le A'oa'o Pa'ia mai le 

lagi.  Iā i la'ua, o afioga a Iesu ua fa'atumuina i mea fou ma le fa'amaoni ma 

le matagofie.  O le malamalama fa'ale-Atua ua fa'asusulu i luga o a'oa'oga o 

le Afioga Pa'ia i le Feagaiga Tuai.  O itū 'ese'ese o matā'upu o le 'upu moni  

ua tū mai i se malamalamaga fou.  

 O le loto salamō ma le fa'atuatua ma le alofa e mafai ai e le agaga 

ona talia le poto mai le lagi.  O le fa'atuatua e galuea'iina e le alofa, o le ki lea 

o le malamalama, ma o i latou uma ta'ito'atasi e alolofa, "ua iloa fo'i e i latou 

le Atua" (I Ioa. 4:7).  

 O le so'o o Ioane, o se tagata fa'amaoni ma alofa, e naunau, ma e 

manatu loloto.  Ua ia amata ona malamalama i le mamalu o Keriso,- e lē o 

vi'iga fa'ale-lalolagi ma le mālōsi na a'oa'oina ai ia fa'amoemoe i ai; peita'i "o 

le mamalu lava lea o le Ālo e to'atasi o le Tamā, ua tumu o Ia i le alofa tunoa 

ma le 'upu moni" (Ioa. 1:14).  Sa fa'atumulia o iā i manatunatuga loloto o le 

matā'upu ofoofogia.  

 O Anetere'a sa naunau e fa'aali atu le 'oli'oli o lo'o tumu ai lona loto.  

Sa alu e sa'ili lona uso o Simona, ma ua fai atu, "Ua ma maua le Mesia" (F. 

41).  E le'i fa'atali Simona mo se isi molimau.  Na fa'alogo o ia i le lauga a 

Ioane le Papatiso, ma ua fa'avave atu i le Fa'aola.  Ua tau le va'ai a Keriso iā 

te ia, ua Ia silafia lana amio ma le tala fa'asolo o lona olaga.  O lona uiga 

osovale, o lona alofa ma le tigāalofa o i lona loto, o lona loto naunau ma le 

talitonu iā te ia lava; o le tala fa'asolopito o lona to'ilalo, o lona salamō, o āna 

galuega, ma lona oti ina ua fa'asatauroina,- na faitauina e le Fa'aola nei mea 

uma, ma Ia fetalai atu,  "O Simona 'oe, o le atali'i o Iona, o le a igoa 'oe ia 

Kefa; o lona uiga pe a fa'amatalaina, o le ma'a" (F. 42). 

 "O le taeao ua finagalo ai Iesu e maliu atu i Kalilaia ua Na silafia 

Filipo, ona fetalai atu lea o Ia iā te ia, 'Mulimuli mai ia iā te A'u'" (F. 43).  Na 

usita'i Filipo i le vala'au ma e le'i fa'atuai, a e na 'avea ia ma se tagata galue mo 

Keriso.  

 O Filipo na ia vala'auina Natanielu.  Sa i ai o ia i le motu o tagata 

ina ua fa'asino Ioane le Papatiso iā Iesu, o le Tama'i Mamoe a le Atua.  A o 

va'ai atu Natanielu iā Iesu, na fa'alētonu o ia.  O lenei tagata, o lo'o tau'aveina 

fa'ailoga o le galue pea ma le mativa, po'o  Ia ea le Mesia?  E ui i lea, e le'i 

manatu Natanielu e te'ena Iesu, auā o le fe'au na ta'u mai e Ioane le Papatiso 

na liua ai lona loto.  

 I le taimi na vala'auina ai o ia e Filipo, sa alu Natanielu i se togāla'au 

e to'afilemū ua mafaufau loloto i mea na fa'ailoa mai e Ioane, ma valo'aga e 

fa'atatau i le Mesia.  Na tatalo o ia, afai o Lē na folafola mai e Ioane o le 

Fa'aola lea, ia fa'ailoa mai iā te ia ma ia afio mai le Agaga Pa'ia i ōna luga ia 

fa'amautinoa ai o le Atua ua asiasi mai i Ōna tagata ma ua fa'atū a'e se 'olo o le 

fa'aolataga mo i latou.  Na iloa e Filipo o lo'o sa'ili  lana uō i valo'aga, ma a 

o tatalo Natanielu i lalo o 1e mati, na maua ai e Filipo lona lafitaga.  O le la 

masani o le tatalo fa'atasi i lea mea tu'ufua, e ufitia i lau o la'au.  

 O le fe'au, "Ua matou maua o Ia lē ua tusia e Mose i le tulafono, 

'atoa ma le 'au perofeta, ua manatu ai Natanielu o le tali lea i lana tatalo.  A o 

Filipo o lo'o i ai lava se fa'alētonu i lona fa'atuatua.  Na ia toe fa'aopoopo atu 

ma le lē mautinoa, "O Iesu lea, o le atali'i o Iosefa, o le Nasareta" (F. 45).  

Na toe oso a'e le fa'ailoga tagata i le loto o Natanielu ma ua fa'apea atu, "E 

mafai ea ona tupu o se mea lelei mai Nasareta?" (F. 46). 

 E le'i fia finau Filipo, a e ua fai atu, "Inā sau ia, i nā matamata.  Ua 

silafia Iesu o Natanielu o lo'o sau iā te Ia, ona fetalai ane lea iā te ia, 'Fa'auta, 

o le Isara'elu moni, e leai sona pepelo!'"  Na ofo Natanielu ma fai mai, "Na e 

silafia a'u i fea?  Na tali atu Iesu iā te ia, 'Na 'Ou iloa 'oe i lalo o le mati, a o 

le'i vala'au atu lava Filipo iā te 'oe'" (F. 47, 48).  

 Ua lava lelei lea.  O le Agaga o le Atua na tu'uina mai le molimau iā 

Natanielu i lana tatalo to'atasi i lalo o le mati, o lenei ua tautala mai iā te iā i 

'upu a Iesu.  E ui lava ina sa masalosalo, ma gaua'i atu i manatunatuga 

fa'apito, a o Natanielu ua sau iā Keriso ma lona naunau fa'amaoni mo le 'upu 

moni , ma o lea ua manuia lona fa'anaunauga.  O lona fa'atuatua ua sili atu i 

lo o lē na aumaia o iā i a Iesu.  Na tali atu o ia, "Rapi e, o 'Oe lava o le Ālo o 

le Atua, o 'Oe lava le Tupu o Isara'elu" (F.49). 

 Pe a na fa'alagolago Natanielu i a'oa'o mo le ta’ita’iga o lona olaga 

manū na te lē maua Iesu.  O le va'ai ma le iloilo mo ia lava na 'avea ai o ia ma 

so'o.  E fa'apea fo'i mo le to'atele i ōna pō nei, pe a i ai mafaufauga fa'apito e 

taofia ai mai mea lelei.  O se fa'ai'uga o le a 'ese pe a latou "Ō mai ma va'ai!" 

 A o latou talitonu i le ta’ita’iga o pulega fa'ale-tagata, o le a leai se 

tasi e sau i le malamalama o le 'upu moni.  E pei o Natanielu, e mana'omia ia 

tatou su'esu'e i le afioga a le Atua mo i tatou lava, ma tatalo mo le 

fa'amalamalamaina mai a le Agaga Pa'ia.  O Ia lē na silafia Natanielu i lalo o 

le mati, o le a va'aia i tatou i le nofoāga lilo e fai talosaga ai.  O agelu mai le 

lalolagi o le malamalama e fa'alatalata iā i latou o lo'o sa'ili ma le loto maulalo 

mo le ta’ita’iga a le Atua. 

 O le vala'auina o Ioane ma Anetere'a ma Simona, o Filipo ma 

Natanielu, na amata ai le fa'avaeina o le Ekalesia Kerisiano.  O Ioane le 

Papatiso na ta'ita'i atu ōna so'o e to'alua iā Keriso.  O Anetere'a le tasi, na ia 

maua lona uso, ma vala'auina o ia i le Fa'aola.  Ona vala'auina lea o Filipo, 

ma ua alu e sa'ili  Natanielu.  O nei fa'aa'oa'oga uma e tatau ona a'oa'oina ai 

i tatou i le tāua o taumafaiga a tagata ta'ito'atasi, i le talanoa lemū atu i o tatou 

aiga, o uō, ma tuā'oi.  E i ai i latou e ta'utino na latou masani ma Keriso i lo 

latou olaga 'atoa, a e le'i taumafai e fai se galuega e aumai ai se agaga e tasi i 

le Fa'aola.  Latou te tu'u atu ia galuega uma i le faife'au.  Atonu ua agava'a 

1e faife'au mo lana vala'au, peita'i e na te lē mafai ona faia le galuega ua tu'u 

mai e le Atua mo tagata o le ekalesia.    

 E to'atele o lo'o mana'omia le galuega fesoasoani mai Kerisiano loto 

alofa.  E to'atele ua ō i lalo i le malaia e manū e fa'asaoina, pe a na ō atu ali'i 

ma tama'ita'i o lo'o tua'oi e fai se galuega mo i latou.  E to'atele o lo'o fa'atali 

mo se vala'au mai i se tasi.  I totonu o aiga, o tua'oi, ma nu'u o lo'o tatou 

nonofo ai, e i ai 1e galuega fa'amisionare tatou te mafai ona faia mo Keriso.  

Afai o tatou o Kerisiano, o lea galuega e tatau ona tatou fiafia i ai.  A liua se 

tasi o le a tupu a'e i lona loto le naunau e fa'ailoa atu i nisi lenei uō pele ua na 

maua iā Iesu.  O le fa'aolaina ma le fa'apa'iaina i le 'upu moni  o le a lē mafai 

ona taofia i totonu o lona loto.   

 O i latou uma e fa'apa'iaina mo le Atua, o le a 'avea ma 'auala o le 

malamalama.  E faia i latou e le Atua o Ōna sui filifilia e fa'ailoa atu ai i isi le 



93 
 

tamao'aiga o Lona alofa tunoa.  O Lana folafolaga, "'O i latou ma mea o 

vagavagai Lo'u mauga 'Ou te 'avea ia ma mea e manuia ai; 'Ou te fa'atotō ifo 

le ua i ōna lava pō; e i ai uāga e manuia ai" (Esek. 34:26).  

 Na fai atu Filipo ia Natanielu, "Ia sau e va'ai."  E le'i fai atu ia e talia 

se molimau mai i se tasi, a ia e va'ai lava 'oe iā Keriso.  O lenei ua afio Iesu i 

le lagi, o Ōna so'o o Ōna sui filifilia iā i tagata, ma o le tasi o ala e sili ona 

manuia mo le laveā'iina mai o agaga mo Ia, e i ai i le fa'ailoaina atu o Lana 

amio i o tatou olaga i aso ta'itasi.  O lo tatou tosina mai o nisi, e lē 

fa'alagolago tele i a tatou 'upu, a e po o ai i tatou.  Atonu e fa'asagatau ma 

tete'e mai tagata i o tatou manatunatuga ma a' oa' oga; atonu latou te tete'e a 

tatou ōlega; peita'i o se olaga e alofa ma le lē manatu i ai, o se finauga lea 

latou te lē mafai ona te'ena.  O le ola e tonu, e fa'aalia moni ai le agamalū o 

Keriso, o se mana mālōsi lea i le lalolagi.  

 O a'oa'oga a Keriso o le fa'ailoaina atu lea o se malamalama ma le 

poto masani ua liua, ma o i latou na iloa o Ia o le a 'avea ma faia'oga ina ua 

fa'atonu mai e le Atua.  O fetalaiga a le Atua e tautalagia e se tasi ua 

fa'apa'iaina, e ala atu ai i ia Afioga, o le a i ai se mana fa'aola e fa'atosina mai 

ai le 'au fa'alogologo ma liua ai i latou i le fa'aolataga moni.  Pe a talia e se 

tasi le 'upu moni ona o lona naunau i ai, o le a ia fa'ailoa atu e ala i ōna uiga 

va'aia ma le filemū o lona leo.  Na te fa'ailoa atu mea na ia fa'alogo, va'ai, ma 

taofia o le 'upu o le ola, ina ia mafai ona mafuta fa'atasi ma nisi e ala i lona 

iloa o Keriso.  O lana molimau, mai laugutu sa pā'ia e se malala ola mai le 

fata faitaulaga, o le 'upu moni  lea i le loto e taliaina, ma galuea'iina i le amio 

le olaga fa'apa'iaina.  

 O se tasi e sa'ili  ia tu'uina atu le malamalama i nisi, e fa'amanuiaina 

fo'i o ia.  "E i ai uāga e manuia ai" (Esek. 34:26).  "O ia fo'i lē fa'asūsū i 

nisi, e fa'asūsūina lava o ia" (Fa'ata. 11:25).  E mafai e le Atua ona 

fa'ataunu'u Lana fuafuāga mo le fa'asaoina o tagata agasala e aunoa ma sa 

tatou fesoasoani; peita'i ina ia mafai ona fa'aleleia la tatou amio ia pei o 

Keriso, e tatau ona i ai se tatou vaega e faia i Lana galuega.  Ina ia mafai ona 

tatou ulufale atu i totonu o Lona fiafia,- o le fiafia e va'ai atu i agaga na 

togiolaina e Lana taulaga ofo,- e tatau ona fai se tatou vaega i totonu o Lana 

galuega mo lo latou fa'aolataga.  

 O le taimi muamua na fa'ailoa atu ai e Natanielu lona fa'atuatua, e 

'atoatoa, e moni, ma fa'amaoni, na pei o se pese mālie i le fa'alogo i fofoga o 

Iesu.  Na tali "ua fa'apea atu iā te ia, 'Ua e talitonu ea auā na 'Ou fai atu iā te 

'oe, na 'Ou iloa 'oe i lalo o le mati? e te va'aia mea e silisili i nei mea'" (Ioa. 

1:50).  Na silasila atu i luma le Fa'aola ma le 'oli'oli i Lana galuega i le 

folafolaina o le tala lelei i ē agamalu, o le fusifusia o ē loto momomo, ma 

tala'i atu le sa'olotoga i ē o fa'apologaina e Satani.  A o Ia manatunatu i 

fa'amanuiāga tāua na Ia aumaia i tagata, na toe fetalai atu Iesu,  "E moni, e 

moni, 'Ou te fai atu iā te 'outou, e mulimuli ane e va'aia e 'outou le lagi ua 

avanoa; ma agelu fo'i a le Atua e ō a'e ma ifoifo i luga o le Atali'i o le tagata" 

(F. 51).  

 O inei ua fa'apea ifo ai Iesu, O luga o le 'auvai o le Ioritana na va'aia 

ai le lagi ua tatala mai, ma le Agaga ua afio ifo pei o se lupe i O'u luga.  O 

lenā va'aiga ua na o se fa'ailoga o A'u o le Ālo o le Atua.  Afai e te talitonu 

mai iā te A'u e fa'apea, ona fa'amalosia lea o lou fa'atuatua.  O le a e va'aia 

lagi ua tatala, e lē toe tapunia.  Ua 'Ou tatalaina atu latou iā te 'oe.  O agelu a 

le Atua o lo'o ō a'e e 'ave talosaga a ē matitiva ma puapuagātia i le Tamā o i le 

lagi, ma ō ifo e aumai fa'amanuiāga ma le fa'amoemoe, lototele, fesoasoani, 

ma le ola i le fanau a tagata.  

 O agelu a le Atua o lo'o feōa'i pea mai le lalolagi i le lagi, ma toe ō 

ifo mai le lagi i le lalolagi.  O vavega a Keriso mo ē o mafatia ma tigāina ua 

tu'uina mai e le mana o le Atua e ala i le galuega a agelu.  Ma e ala iā Keriso, 

o 'avefe'au o le lagi e galulue ina ia 'aumaia fa'amanuiāga mai le Atua mo i 

tatou.  I Lona 'aveina o le tino fa'ale-tagata na so'ofa'atasi ai e lo tatou Fa'aola 

Lona fiafiāga ma i tatou le fanau to'ilalo a Atamu, a o Lona itū fa'ale-Atua, o 

lo'o Ia pipi'i atu ai i le nofoāli'i o le Atua.  Ma o lea, o Keriso o le ala o 

feso'ota'iga a tagata ma le Atua, ma le Atua i tagata.  

  



95 
 

Matā'upu 15 

I LE TAUSAMA'AGA O LE FA'AIPOIPOGA 

O lenei matā'upu e fa'avae i luga o le Ioane 2:1-11. 

 Iesu na te le'i amataina Lana galuega i ni galuega tetele i luma o 

faipule faitulafono (Sanhedrin) i Ierusalema.  I se fa'atasiga 

fa'ale-aiga i se nu'u itiiti i Kalilaia na fa'ailoa ai Lona mana e fa'aopopo atu i le 

'oli'oli o le taumafataga i se fa'aipoipoga.  O lea sa Ia fa'ailoa atu ai Lona 

tigāalofa i tagata, ma Lona naunau e 'au'auna atu mo lo latou fiafia.  I totonu 

o le vaomatua o fa'aosoosoga na Ia inu ai i le ipu o fa'anoanoāga.  Na afio 

mai o Ia e aumai le ipu o fa'amanuiāga i tagata, e āla i Lana tatalo fa'amanuia 

ia pa'ia le vā feāloa'i i le soifuāga o tagata.  

 Mai le Ioritana, sa toe fo'i Iesu i Kalilaia.  Na i ai se fa'aipoipoga e 

faia i Kana, o se nu'u itiiti e lē mamao ma Nasareta; o tagata o le aiga o Iosefa 

ma Maria.  Na silafia e Iesu lea fa'atasiga a lo latou aiga, ona maliu lea i ai 

ma Ōna so'o, ma ua vala'aulia ai i le taumafataga.  

 Ua toe feiloa'i o Ia ma Lona tinā, ua leva ona la valavala.  Sa 

fa'alogo Maria i le fa'aaliga na va'aia i le Ioritana, i Lona papatisoga.  Ua o'o 

atu le tala i Nasareta, ma ua manatua ai e ia le va'aiga o lo'o i ai pea i lona 

mafaufau ua tele tausaga o lo'o natia i lona loto.  Fa'atasi ma Isara'elu uma, 

sa fa'agaoioia le loto o Maria ona o le galuega a Ioane le Papatiso.  Na ia 

manatua lelei le valo'aga na tu'uina mai i Lona fanau mai.  O lenei ua toe 

fa'afouina lona fa'amoemoe i le feso'ota'iga a Iesu ma Ioane.  A o tala ua o'o 

iā te ia i le tu'umuli fa'alilolilo o Iesu i le vaomatua, ma ua popole ai i va'aiga 

fa'alētonu o le lumana'i.  

 Mai le aso na fa'alogo ai i le folafolaga a le agelu i lona aiga i 

Nasareta, na taofi e Maria i lona loto fa'amaoniga uma o Iesu o le Mesia.  O 

Lona soifuāga filemū ma le lē manatu fa'apito na fa'amaonia ai iā te ia o Iesu 

na 'auina mai e le Atua.  A e na o'o fo'i iā te ia ni masalosaloga ma 

fa'anoanoāga, ma ua ia naunau mo le taimi o le a fa'aalia mai ai Lona mamalu.  

O le oti ua tu'u 'ese'esea ai i la'ua ma Iosefa, o lē na lā 'auai fa'atasi i le 

malamalamaga o le mea lilo e fa'atatau i le fanau mai o Iesu.  Ua leai se tasi 

na te mafai ona ta'u fa'alilolilo i ai ōna fa'amoemoega ma mea e fefe ai.  O 

masina e lua ua mavae sa matuā fa'anoanoa ai.  Sa tete'a 'ese ia ma Iesu, o Ia 

sa maua ai e ia le fa'amafanafanaga; sa manatu o iā i 'upu a Simeona, "E tuia 

lou loto ia ati i le pelu" (Luka 2:35), na ia toe manatua le tolu aso na tigāina 

ai ina ua manatu ua lēiloa atu Iesu mai iā te ia e fa'avavau; ma o le loto popole 

sa ia fa'atalitali ai i Lona toe fo'i mai.  

 I le taumafataga o le fa'aipoipoga na ia feiloa'i ai ma Ia, o lana tama 

lava e to'āga i Ōna tiute ma e agamalū.  Peita'i ua i ai le suiga iā te Ia.  O Ōna 

O 

fofoga ua sui.  O lo'o Ia tau'ave fa'ailoga o Lana fete'ena'iga i le vaomatua, 

ma se fa'aaliga fou o le mamalu ma le mana ua tu'uina mai o se fa'amaoniga o 

Lana galuega fa'ale-lagi.  O lo'o fa'atasi ma Ia se fa'apotopotoga o taulele'a 

talavou, o latou mata e fe-mulimulia'i iā te Ia ma le fa'aaloalo, ma latou ta'ua o 

Ia, "O le Ali'i."  O nei uō na fa'amatala iā Maria mea na latou va'ai ma 

fa'alogo i ai i Lona papatisoga ma mea sa malaga solo i ai.  Sa latou fa'ai'u i 

le fa'apea mai, "Ua matou maua o Ia Lē ua tusia e Mose i le tulafono, 'atoa ma 

le 'au perofeta" (Ioa. 1:45).  

 A o potopoto le 'au vala'aulia, o le to'atele o lo'o fetautalatalaa'i i 

matā'upu 'ese'ese o feagai ma latou i aso ta'itasi.  O le vevesi na fa'atumulia 

ai le fa'atasiga ua fāi ifo.  O nai fa'alapotopotoga sa talatalanoa i leo lemū, 

ma mata ua fa'ataupupula i le tama a Maria.  A o fa'alogo Maria i molimau a 

le 'au so'o e fa'atatau iā Iesu, na fa'afiafiaina o ia ma le mautinoa ua 

fa'ataunu'u lona fa'amoemoe.  Peita'i o lona mitamitaga fa'a-tinā sa tu'u 

fa'atasi ma se fiafiāga pa'ia e fa'ailoa ai Lona uiga fa'ale-tagata.  A o ia va'aia 

le to'atele o lo'o māta'i atu lava Iesu, sa naunau lona loto ia Na fa'amaonia i le 

potopotoga o Ia o Lē e fa'aaloalogia e le Atua.  Sa ia fa'amoemoe i se avanoa 

mo Ia e faia ai se vavega i o latou luma.  

 O le aganu'u o lea taimi e faia fa'afiafiāga o fa'aipoipoga i aso e tele.  

I lenei aso fa'ailogaina, e le'i fa'ai'uina le taumafataga, a e ua uma le uaina.  O 

lenei fa'aaliga na tupu ai le fememea'i ma le fenumia'i.  E lē masani ona uma 

le uaina i itū'aiga fa'afiafiāga fa'apenei, ma o lea fa'alētonu e fa'aalia ai e 

mana'omia se tulaga mo le talileleia o mālō.  Ona o Maria o se isi o le aiga, 

na i le fa'atulagaina o le fiafiāga, ma na ia fa'apea atu iā Iesu, "Ua leai sa latou 

uaina" (Ioa. 2:3).  O nei 'upu na fautua atu ai ina ia faia e Iesu se fuafuāga 

mo o latou mana'oga.  Na tali mai Iesu, "Funa e, se ā ea lau na iā te A'u?  E 

le'i o'o i Lo'u itū aso" (F. 4). 66 

 O lenei tali, e ui ina foliga mai e fa'afuase'i, a e le'i fa'ailoaina atu ai 

se lē āva po o le lē fa'aaloalo.  O fetalaiga a le Fa'aola i Lona tinā e feagai ma 

le aganu'u a tagata mai sasa'e.  Sa fa'aaogāina i tagata e mana'omia ia 

fa'aaloalogia.  O gaoioiga uma i le soifuāga fa'ale-lalolagi o Keriso i le 

lalolagi, sa feagai ma a'oa'oga na tu'uina mai e Ia lava, "Ia e āva i lou tamā ma 

lou tinā" (Eso. 20:12).  I luga o le satauro, i Lana gaoioiga mulimuli o le 

alofa mo Lona tinā, na toe fetalai atu fa'apea Iesu iā te ia, a o Ia tu'uina atu le 

tausiga o Lona tinā i le so'o pele.  I le taumafataga o le fa'aipoipoga ma i luga 

o le satauro, o le alofa na fa'ailoa atu i Lona si'ufofoga, ma le silafaga ma uiga 

sa fa'amatalaina Āna fetalaiga. 

 I Lana asiasi atu i le malumalu a o talavou, a o tatala mai i Ōna luma 

le mea lilo o Lana galuega, na fa'apea atu ai Keriso iā Maria, "Lua te ē iloa ea 

e tatau ona 'Ou i ai i le galuega a Lo'u Tamā?" (Luk. 2:49).  O nei 'upu sa 

taia tonu le autū o Lona soifuāga 'atoa ma Lana galuega.  O mea uma lava na 

fa'alagolago i Lana galuega, o le galuega tele o le fa'aolataga na afio mai ai o 

Ia i le lalolagi ia fa'ataunu'uina.  O lenei ua Ia toe faia le a'oa'oga.  E i ai le 

faigatā ona o le va'ai a Maria i lona vā ma Iesu, ua tu'u iā te ia se aiā fa'apitoa 

ma le pule e fa'atonu ai Ia i Lana galuega.  Mo le tolusefulu tausaga o Ia o se 

tama alofa ma le usita'i iā te ia, ma o Lona alofa e le'i suia; a e peita'i ua tatau 

nei ona afio atu e fai le galuega a Lona Tamā.  Ona o Ia o le Ālo o le Silisili 

'Ese ma le Fa'aola o le lalolagi, e leai se noataga fa'ale-lalolagi e tatau ona 

taofia o Ia mai Lana galuega, pe pulea Lana amio.  E tatau ona tū sa'oloto o 

Ia e fai le finagalo o le Atua.  O lenei a'oa'oga e aogā fo'i mo i tatou.  O aiā o 

le Atua e aupito sili i lo o noataga o feagaiga fa'ale-tagata.  Ia leai se mea 

fa'atosina o le lalolagi e tatau ona liliuina o tatou vae mai le ala ua Ia ta'u mai 

tatou te savavali ai.   

 Na o Keriso le fa'amoemoe i le togiolaina o le aigā tagata ua pa'ū; o 

Maria e na o le Tama'i Mamoe a le Atua e maua ai lona fa'aolataga.  Mai iā te 

ia lava, e lē i ai sona lelei.  O lona so'otaga ma Iesu e lē 'ese lea ma le vā 

fealoa'i fa'ale-agaga o Iesu ma isi tagata.  O lea mea na fa'ailoa mai i 'upu a le 

Fa'aola.  Na Ia fa'amanino mai le 'ese'esega i Lona vā iā Maria, o Ia o le 

Atali'i o le Tagata, ma o Ia o le Ālo o le Atua.  O le feso'ota'iga i le toto e lē 

'avea ma mea e fa'atulaga tutūsa ai Maria ma Ia.  

 O nei 'upu, "E le'i o'o mai Lo'u itūla," e fa'asino i gaoioiga uma o le 

soifuāga o Keriso i le lalolagi, o le fa'ataunu'uga o le fuafuāga mai aso o le 

vavau.  A e le'i afio mai o Ia i le lalolagi, a ua i Ōna luma le fuafuāga, e 

'ato'atoa i ōna fa'amatalaga āu'ili'ili uma.  Peita'i, a o Ia fe-afioa'i fa'atasi ma 

tagata, sa ta'ita'iina e le finagalo o le Tamā Ōna la'asaga ta'itasi.  E le'i 

fa'atuai o Ia e faia le galuega i le taimi na atofaina.  E fa'apei o le agaga 

gaua'i, sa Ia fa'atalitali se'ia o'o mai lea taimi. 

 I Lona fetalai atu iā Maria e le'i o'o mai Lona itūlā, sa tali atu Iesu i 

ōna mafaufauga e lē o fa'aleoina,- i le fa'amoemoe o lo'o pele iā te ia fa'apea 

le to'atele o ōna lava tagata.  Sa naunau Maria o le a fa'aalia atu e Iesu o Ia 

lava o le Mesia, ma o le a Ia nofoia le nofoāli'i o Isara'elu.  Peita'i e le'i o'o 

mai le taimi.  E lē o le 'avea ma Tupu, a o "se Tagata o Fa'anoanoaga, ua 

masani ma le tigā," ua fa'apea ona taliaina e Iesu le tofi o le aigā tagata.  

 E ui ina lē sa'o le manatu o Maria e fa'atatau i le galuega a Keriso, sa 

ia talitonu 'ato'atoa iā te Ia.  O lenei fa'atuatua na tali i ai Iesu.  O le 

fa'aaloalo i le talitonuga o Maria, ma ina ia fa'amalosia le fa'atuatua o Ōna 

so'o, o lea na faia ai le uluā'i vavega.  O le 'au so'o o le a tele mea e fetaia'i ai 

ma fa'aosoosoga tetele e maua ai le lē talitonu.  I a i latou, ua matuā 

fa'amaninoina ma le leai o se fa'alētonu mai valo'aga o Iesu o le Mesia.  Sa 

latou va'ai atu ina ia talia o Ia e ta'ita'i fa'ale-agaga ma ia sili atu fo'i lo latou 

talitonu iā te Ia.  Na latou fa'ailoa i tagata galuega ofoofogia a Keriso ma lo 

latou talitonu 'ato'atoa i Lana fe'au, a e peita'i na ofo ma matuā fa'anoanoa i 

latou i le lē talitonu, o le loloto o le fa'ailoga tagata ma le matau'a o fili o Iesu, 

ma ua fa'aalia lea e faitaulaga ma a'oa'o.  O uluā'i vavega a le Fa'aola sa 

fa'amalosia ai le 'au so'o ia tutū e fa'afeto'ai ma lenei tete'e mai.  

 Ona e le'i fa'ate'ia i 'upu a Iesu, na fai atu Maria i ē o saunia le la'o'ai, 

"O se mea lava e fai mai ai o Ia iā te 'outou, ia 'outou faia" (Ioa. 2:5).  O lea 

ua faia e Maria le mea na te mafai e saunia ai le ala mo le galuega a Keriso.  

 I tala ane o le faitoto'a, o lo'o tutū ai fagu'ele tetele e ono, ua fa'atonu 

atu Iesu i 'au'auna ia fa'atutumu i vai.  Na faia loa, ona Ia fetalai atu lea, "Inā 

asu ane ia, inā 'ave i lē pule i le tausama'aga" (F. 8).  E lē o le vai na 

fa'atumu ai, a e ua sasa'a mai ai le uaina.  Sa ofo le pule i le uaina lelei ua 

mulimuli mai.  Ua fai atu lē pule i le fa'ato'ā faiavā, "E muamua ona aumai e 

tagata uma o le uaina lelei; pe a tele fo'i le inu i ai o tagata, ona aumai ai lea o 

le uaina leaga; a ua tu'u e 'oe le uaina lelei, ua o'o mai i lenei itū aso" (F. 10).  

 E pei ona aumaia e tagata le uaina lelei muamua, a e mulimuli ane le 

uaina e leaga, e fa'apea le lalolagi ma āna meaalofa.  O mea e ofoina mai e na 

ona fa'afiafia ai mata ma fa'atosina ai lagona 'ese'ese, a e lē fa'amalieina ai.  

O le uaina e liua i le 'o'ona, o le fiafia e liua i le fa'anoanoa.  O mea na amata 

i pesega ma le fiafia a e ua fa'ai'u i le tino vaivai ma le 'ino'ino.  A o meaalofa 

a Iesu e fou i taimi uma.  O le taumafataga Na te saunia mo le agaga, e lē 

uma ona maua ai o le 'oli'oli ma le fa’amalieina.  O meaalofa fou ta'itasi e 

fa'ateleina ai le agava'a o le tagata e taliaina ma le fiafia ma le fia fa'afetai i 

fa'amanuiāga a le Ali'i.  Na te foā'i mai le alofa tunoa mo le alofa.  E lē 

mafai ona fa'aitiitia Lana foā'i mai.  Afai e te tumau iā te Ia, o le fa'amaoniga 

na e maua se meaalofa sili i le aso nei, e mautinoa ai lou taliaina o se meaalofa 

e sili atu lona tāua taeao.  O 'upu a Iesu iā Natanielu, e fa'amatala atu ai le 

Tulafono a le Atua e ola ai le fanau o le fa'atuatua.  O fa'aaliga fou uma o 

Lona alofa, Na te fa'ailoa atu ai i le loto o lo'o taliaina, "Ua e talitonu ea?... e 

te va'aia mea e silisili i nei mea" (Ioa. 1:50). 

 O le meaalofa a Keriso i le taumafataga o le fa'aipoipoga o se ata 

fa'a-fa'atusa.  O le vai e fa'asino i le papatisoga i Lona maliu; o le uaina, o le 

fa'amaligiina o Lona toto mo agasala a le lalolagi.  O le vai na fa'atutumu ai 

fagu'ele na aumai e lima o tagata, peita'i e na o le afioga a Keriso e mafai ona 

avatu i ai uiga moni mo le olaga.  E fa'apea fo'i i sauniga sa fa'aāta ai le maliu 

o le Fa'aola.  E na o le mana o Keriso, e galue e ala i le fa'atuatua, e maua ai 

le i'uga manuia e fafagaina le agaga.  

 Na lava le fetalaiga a Keriso e fa'atumuina mea na mana'omia mo le 

taumafataga.  E matuā tele fo'i Lona alofa tunoa e soloi'esea amioleaga a 

tagata, ma e fa'afou ma fa'atumauina le agaga.  

 I le uluā'i taumafataga na fa'atasi atu i ai Iesu ma Ōna so'o, na avatu 

ai e Ia iā i latou le ipu o le ata fa'a-fa'atusa o Lana galuega mo lo latou 

fa'aolataga.  I le taumafataga mulimuli, na Ia toe avatu ai, o le fa'aa'oa'o o le 

sauniga pa'ia o le a fa'amanatuina ai Lona maliu "se'ia toe afio mai" (I Kori. 

11:26).  Ma o le fa'anoanoa o so'o ina ua tete'a ma lo latou Ali'i sa 

fa'amafanafanaina i le folafolaga o le toe fa'atasi i le lumana'i, a o fa'apea atu 

"'Ou te le toe inu lava i lenei fua o le vine, se'ia o'o i lea aso 'Ou te inu ai·le 

uaina fou fa'atasi ma 'outou i le mālō a Lo'u Tamā"  (Mata. 26:29).  

 O le uaina na tu'u atu e Keriso mo le taumafataga, ma lea na Ia avatu 

i Ōna so'o e fai ma fa'ailoga o Lona toto, o le sua moni o le vine (pure juice of 

the grape).  O lea fo'i na fa'asino i ai le 'upu a le perofeta o Isaia a o tautala e 

fa'atatau i le uaina fou "i le fuifui vine," fai mai, "'Aua le fa'aleagaina; o lo'o i 

ai le fa'amanuiāga i totonu"  (Isa. 65:8).  

 O Keriso i le Feagaiga Tuai na tu'uina atu le lapata'iga iā Isara'elu, 

"O le uaina, o le fa'atauemu lea; o le 'ava, o le fa'apisapisaō lea; o i latou uma 

o ē fa'asesēina ai, e lē popoto i latou" (Fa'ata. 20:1).  Ma o Ia lava Na te le'i 

avatu lea itū'aiga mea inu.  O Satani o lo'o fa'aosooso i tagata ia gaua'i atu i 

mea e puaoa ai le mafaufau ma fa'agase ai le va'ai fa'ale-agaga, peita'i o 

Keriso ua a'oa'o mai ia pulea uiga maulalo fa'ale-tagata.  O Lona soifuāga 

'atoa o se fa'aa'oa'oga lea i le te'ena e le tagata o ia lava.  Ina ia fa'amalepe le 

mālōsi o le tu'inanau i mea fa'aletino, o Ia na tigāina ia sui i tatou i tofotofoga 

e aupito i mata'utia, ina ia manumālō le aigā tagata.  O Keriso na fa'atonuina 

Ioane le Papatiso ia lē inu i le uaina po o le 'ava mālōsi.  O Ia na fa'atonuina 

fo'i fa'apea le avā a Manoa.  Ma na Ia ta'u mai le malaia e o'o i le tagata na te 

tu'uina atu le fagu 'ava 'o'ona i laugutu o lona tuā'oi.  E lē o fete'ena'i a'oa'oga 

a Keriso.  O le uaina lē fa'amafuina na Ia faia mo le 'au vala'aulia o le 

fa'aipoipoga, e 'ato'atoa ma fou i le inu.  O le aogā mo le soifua mālōlōina e 

tofoina i lona lelei.  

 A o manatunatu ē na vala'aulia i le lelei o le uaina, o fesili na tu'u atu 

ua fa'amatalaina ai e 'au'auna le vavega na faia.  Na ofo le fa'apotopotoga, a e 

sa lē manatu iā te Ia na faia lea vavega ofoofogia.  Mulimuli ane sa latou 

sa'ili iā te Ia, a ua tu'umuli filemū o Ia, e le'i iloa fo'i e Ōna so'o.  

 Ua liliu atu nei mafaufau o tagata i le 'au so'o.  Mo se taimi 

muamua, ua latou maua le avanoa e fa'ailoaina ai lo latou fa'atuatua iā Iesu.  

Sa latou ta'u atu le mea na latou va'ai ma fa'alogo ai i le Ioritana, ma ua 

fa'atupu ai i loto o le to'atele le fa'amoemoe ua fa'atūina e le Atua se lavea'i 

mo Ōna tagata.  O le tala i le vavega ua salalau atu i nu'u uma o lea itū, ma ua 

o'o i Ierusalema.  O se fiafiāga fou ua i ai i faitaulaga ma ta'ita'i, na latou 

sa'ili i valo'aga e fa'asino i le afio mai o Keriso.  Ua i ai le naunau e fia iloa le 

galuega a lenei faia'oga fou, o lea na fa'aali mai i tagata i uiga fa'amaulalo.   

 O le galuega a Keriso ua matuā 'ese'ese pe a fa'atusatusa atu i ta'ita'i 

Iutaia.  O le latou fa'atatau i aganu'u ma mea fa'afoliga ua 'ave 'ese uma ai le 

sa'olotoga moni o mafaufauga po o gaoioiga.  Ua latou ola pea ma le fefe i le 

lē mamā.  Ina ia puipuia i latou mai mea "e lē mamā," e fa'a'ese i latou, e lē 

gata mai tagata o nu'u 'ese, a e fa'apea mai le to'atele o o latou lava tagatānu'u, 

ia lē maua se lelei mai iā i latou ma e lē fa'auō i ai.  O le tumau i ia amioga, ua 

fa'aitiitia ai o latou mafaufau ma vā apiapi ai o latou olaga.  O a latou 

fa'aa'oa'oga ua fa'amalosia ai le manatu fa'apito ma le lē fa'apalepale i so'o se 

vasega o tagata.  

 Na amata e Iesu le galuega o le toe fuata'iina e ala i le tigāalofa mo le 

aigā tagata.  A o Ia fa'ailoa atu Lona usita'i i le Tulafono a le Atua, na Ia 

a'oa'i atu i uiga fa'afoliga o Faresaio, ma taumafai e fa'asa'oloto tagata mai 

tulafono lē aogā o lo'o saisaitia ai i latou.  Na Ia sa'ili e lepeti pā o lo'o tu'u 

'ese'ese ai vaega 'ese'ese o tagata, ia Ia 'aumai fa'atasi tagata e pei o le fanau a 

le aiga e tasi.  O Lona 'auai i le taumafataga o le fa'aipoipoga o se la'asaga o 

lea fuafuāga.  

 O le Atua na ta'ita'iina Ioane le Papatiso ia mau i le vaomatua, ina ia 

puipuia o ia mai le pule a faitaulaga ma a'oa'o, ma ia saunia ai mo se galuega 

fa'apitoa.  A o lona olaga faigofie ma le nofo to'atasi, e lē o se fa'aa'oa'oga 

mo tagata.  E le'i fa'atonuina e Ioane le 'au fa'alogologo ia lafoā'i a latou 

galuega masani.  Na ia fai atu ia tu'u atu se fa'amaoniga o lo latou salamō, e 

ala i le fa'amaoni i le Atua i nofoāga na Ia vala'auina ai i latou.  

 Na a'oa'i e Iesu e fa'atatau i tu'inanau uma, a e na fa'aalia le fiafia 

lautele i Ōna uiga moni.  Sa Ia taliaina le vala'au fa'aaloalo mai itū'aiga 

tagata 'ese'ese, na asiasi i aiga o ē mau'oa ma ē matitiva, o ē a'oa'oina ma ē lē 

a'oa'oina, ma Ia sa'ili e si'itia o latou mafaufau mai fesili o mea masani o le 

olaga, i mea fa'ale-agaga ma e fa'avavau.  E le'i fa'atagaina mea lē aogā i 

Lona soifuāga, ma e le'i i ai se āta o mea fa'ale-lalolagi e fa'aleaga ai Ōna 

uiga; peita'i na Ia maua le fiafia i va'aiga o fa'afiafiāga lelei, ma o Lona 'auai 

na fa'amalieina ai ē o fa'apotopoto mai.  O le fa'aipoipoga fa'a-Iutaia o se aso 

fa'apitoa lea, ma o ōna taualumaga o se fiafiaga i le Atali'i o le tagata.  O 

Lona fa'atasi ai i lea taumafataga, ua fa'amamaluina ai e Iesu le fa'aipoipoga o 

se matā'upu fa'ale-Atua.  

 I le Feagaiga Tuai ma le Feagaiga Fou, e 'avea le fa'aipoipoga ma āta 

va'aia o le mafutaga pa'ia a Keriso ma Ōna tagata.  I le finagalo o Iesu, o le 

fiafia o sauniga i le taimi o le fa'aipoipoga, e fa'asino i luma i le 'oli'olisaga o 

lea aso fiafia pe a Ia aumaia Lana avā i le fale o le Tamā, ma nonofo fa'atasi i 

latou ua fa'aolaina ma le Fa'aola i le taumafataga o le fa'aipoipoga a le Tama'i 

Mamoe.  Ua fa'apea mai o Ia, "E pei ona fiafia o le fa'ato'āfaiavā i lana avā, 

e fa'apea ona fiafia o lou Atua iā te oe".  "E lē toe ta'ua 'oe, ua lafoaiina;...a 

e peita'i e igoa 'oe, Ua iā te 'oe Lo'u fiafia;...auā e fiafia le Ali'i iā te oe" (Isa. 

62:5, 4).  "E 'oli'oli o Ia iā te 'oe ma le fiafia; o Lona alofa e lē fetalai ai o Ia; 

e 'oli'oli lava o Ia iā te 'oe ma le ōfo fiafia"  (Sefa. 3:17).  Ina ua tu'u mai le 

fa'aaliga o mea fa'ale-lagi iā Ioane le aposetolo, na ia tusia lea, "Na 'ou 

fa'alogo e pei o le leo o le motu o tagata e to'atele, e pei o le ta'alili o vai e tele, 

e pei fo'i o le ta'alili o faitiitili tetele, ua fa'apea atu, 'Aleluia; auā ua fai ma 

Tupu le Ali'i le Atua e ōna le mālōsi uma lava.  Ia tatou fiafia ma 'oli'oli ma 

tu'u atu le vi'iga iā te ia; auā ua o'o mai le tausama'aga o le Tama'i Mamoe, o 

Lona faletua fo'i ua saunia o ia e ia.  'Amu'ia ē ua tala'iina i le tausama'aga o 

le Tama'i Mamoe" (Fa'aal. 19:6, 7, 9).  

 Ua silafia e Iesu i agaga uma se tasi e tatau ona vala'aulia i Lona 

mālō.  Ua na pā'ia loto o tagata e ala i Lona fa'atasi ma i latou, o se tasi e 

naunau mo so latou lelei.  Na Ia sa'ilia i latou i ala tetele, i o latou aiga, i luga 

o va'a, i totonu o sunako, i 'autafa o vaitūloto, ma le taumafataga o le 

fa'aipoipoga.  Na feiloa'i iā i latou i a latou galuega i aso ta'itasi, ma fa'aalia 

le fiafia i a latou faigā mea fa'ale-lalolagi.  E fai Āna a'oa'oga i totonu o aiga, 

ma aumai aiga i o latou lava fale i lalo e i ai le mamalu o Lona afio ai.  O le 

mālōsi o Lona tigāalofa na fesoasoani e fa'atosina mai ai loto.  E tele taimi e 

tu'umuli ai i mauga e tatalo ai na o Ia, peita'i o lea le sauniuniga mo Lana 

galuega fa'atasi ma tagata i a latou gaoioiga.  Mo nei taimi, ua afio mai o Ia e 

fa'amālōlō i ē mama'i, e a'oa'o i ē o lo'o pogisā, ma motusi filifili mai ē o lo'o 

fa'apologaina e Satani.  

 O le feso'ota'i ma tagata ta'ito'atasi ma le 'au'aumea fa'atasi, o ala ia 

na a'oa'o atu ai Iesu i Ōna so'o.  O nisi taimi na Ia a'oa'o atu a o nonofo 

fa'atasi ma i latou i luga o le mauga; o isi taimi i tala ane o le sami, po o le 

savavali fa'atasi ma i latou i le ala, Na te fa'aali atu mea lilo o le mālō o le 

Atua.  E le'i lauga atu e pei ona faia e tagata o nei ona po.  O so'o se mea ua 

fa'aavanoa mai ai loto o tagata ina ia taliaina le fe'au a le Atua, na Ia fofola atu 

'upu moni i le ala o le fa'aolataga.  Na te le'i fa'atonuina Ōna so'o ia latou faia 

lenei po o le nā, a e sa Ia fetalai atu, "Mulimuli mai iā te A'u." i Āna malaga i 

nu'u ma 'a'ai tetele, na Ia aveina Ōna so'o, ina ia latou va'ai i le ala Na te 

a'oa'oina ai tagata.  Na Ia fa'afeso'ota'i mai lo latou fiafia i Lona fiafia, ma sa 

latou aufa'atasi ma Ia i le galuega.  

 O le fa'aa'oa'oga a Keriso i Lona soso'o fa'atasi ma mea e fiafia i ai le 

aigā-tagata e tatau ona mulimuli i ai i latou uma o lo'o folafolaina Lana 

Afioga, ma i latou uma ua taliaina le tala lelei o Lona alofa tunoa.  E lē tatau 

ona tatou lafoaia le vāfealoa'i ma tagata lautele.  Ia 'aua ne'i tatou tu'ua le 

mafutaga ma isi.  Ina ia tatou o'o atu e fetaia'i i vasega o tagata 'ese'ese uma, 

e tatau ona tatou feiloa'i i le mea o lo'o latou i ai.  E seāseā ō mai i latou e 

sa'ili  mai i tatou.  E lē na o le pulela'a e pa'i atu ai le 'upu moni a le Atua i 

loto o tagata.  E i ai se isi fanua galue, atonu e tulaga maulalo, a e 

fa'amoemoeina.  E maua lea i se aiga o tagata e tulaga maulalo, ma i totonu o 

maota o ali'i sili; o le fonotaga a le vā fealoa'i, ma totonu o fa'atasiga mo 

fa'afiafiāga lautele e ta'umamāina.  

 O le 'avea ma so'o o Keriso, e lē tatau iā i tatou ona fefiloi fa'atasi ma 

le lalolagi ona o le tu'inanau i mea fa'afiafia, pe 'aufa'atasi ma i latou i mea e lē 

manuia.  O itū'aiga fa'atasiga fa'apea e na o le i'u i le leaga.  Ia 'aua lava ne'i 

tatou fa'atagaina le agasala e ala i a tatou 'upu po'o a tatou mea e fai, o lo tatou 

lē tautala atu po o le tatou fa'atasi atu i ai.  Ia tau'aveina Iesu ma i tatou i so'o 

se mea tatou te i ai, ma fa'ailoa atu i nisi le matuā tāua o lo tatou Fa'aola.  

Peita'i o i latou o taumafai e fa'asao le latou tapuā'iga e ala i le puipuiina i tua 

o pā ma'a, o le a lē iloa iā i latou le avanoa tāua e faia ai mea lelei.  E ala i le 

vā fealoa'i lautele, ua feso'ota'i atu le Kerisiano i le lalolagi.  O i latou uma ua 

taliaina le malamalama mai le Atua, latou te fa'apupulaina le ala o i latou e lē 

o iloaina le Malamalama o le ola.  

 E tatau ona 'avea i tatou uma ma molimau mo Iesu.  O le mālōsi 

fe-fa'auōa'i ua fa'apa'iaina e ala i le alofa tunoa o Keriso, e tatau ona fa'aleleia 

mo le laveā'iina o agaga i le Fa'aola.  Ia iloa e le lalolagi tatou te lē manatu 

fa'apito mo lo tatou lava fiafia, peita'i e tatou te naunau mo isi ia tofusia i a 

tatou fa'amanuiāga ma avanoa.  Ia latou iloa o la tatou tapuā'iga e lē o se mea 

o le a tatou lē alolofa ai pe fa'afaigatā.  O i latou uma o lo'o ta'utino ua latou 

maua Keriso, ia galulue e pei ona Ia faia mo le lelei o tagata.  

 Ia 'aua ne'i tatou tu'u atu i le lalolagi se lagona sesē e fa'apea ai o 

Kerisiano o tagata mata fa'asiasia ma e lē fiafia.  Pe a pulato'a pea la tatou 

va'ai iā Iesu, o le a tatou va'aia se Fa'aola alofa mutimutivale, ma tatou pu'eina 

ai le malamalama mai Ōna fofoga.  So'o se mea e pulea e Lona Agaga, e 

tumau ai le filemū.  Ma o le a i ai fo'i le 'oli'oli, auā e i ai le to'afilemū ma le 

pa'ia i le talitonu i le Atua.  

 O Keriso e fiafia i Ōna so'o pe a latou fa'ailoa atu, e ui o i latou o 

tagata, ua latou tofusia i uiga moni fa'ale-Atua.  E lē o i latou o ni fa'atusa, a 

e o tagata ola, o ali'i ma tama'ita'i.  O o latou loto, ua fa'afouina i le sau o le 

alofa tunoa o le Atua, o lo'o matala ma fa'ateleina e aga'i atu i le Lā o le 

Amiotonu.  O le malamalama e susulu i o latou luga, latou te fa'ailoa ai i isi e 

ala i a latou galuega, le malamalama mai le alofa o Keriso.  

Matā'upu 16 

I LONA MALUMALU 

E fa'avae lenei matā'upu i luga o le Ioa. 2:12-22. 

ulimuli ane ua maliu ifo ai i Kapanaumi, o Ia ma Lona tinā, ma 

Ōna uso, ma Ōna so'o; a e le'i nonofo ai i ni aso e tele.  Ua lata 

mai fo'i le Paseka a Iutaia; ona maliu a'e lea o Iesu i Ierusalema" (Ioa. 2:12, 

13).  

 I lea malaga, na fa'atasi atu ai Iesu i le 'aumalaga to'atele o lo'o aga'i 

atu i le laumua.  Na te le'i fa'ailoaina atu Lana galuega, ma na fa'afefiloi ma 

le motu o tagata.  I nei itū'aiga aso, o le afio mai o le Mesia, lea o lo'o 

fa'alauiloa i le galuega a Ioane, o le matā'upu lea o lo'o talanoaina e tagata.  

O le fa'amoemoe i le si'itia i luga o le mālō ua i ai iā i latou ma se 

fa'anaunaūga ua mālōsi.  Na silafia e Iesu o lenei fa'amoemoe e lē 

fa'ataunu'uina, auā o lo'o fa'avae i fa'amatalaga ua fa'auiga sesē le Afioga 

Pa'ia.  I Lona finagalo naunau, na Ia fa'amatalaina valo'aga, ma taumafai e 

fa'atosina tagata i le su'esu'eina o le Afioga a le Atua.  

 O ta'ita'i Iutaia ua latou fa'atonu tagata fa'apea o Ierusalema e 

a'oa'oina ai i latou e tapua'i i le Atua.  O i inei i le vaiaso o le Paseka, ua 

potopoto i ai le to'atele o tagata mai itū uma o Palesetina, 'atoa ma nu'u e 

mamao.  O le lotoā o le malumalu ua fa'atumulia i tagata 'ese'ese.  E to'atele 

e lē o mafai ona aumaia a latou taulaga e ofoina atu, e fai ma ata o le Taulaga 

sili e tasi.  Mo le fa'aaogāina i mea fa'apea, o meaola ua fe-fa'ataua'i i totonu 

o le lotoā i fafo o le malumalu.  O inei e potopoto ai tagata 'ese'ese e fa'atau a 

latou taulaga.  O inei e fesuia'i ai tupe o nu'u 'ese'ese mo le tupe o le 

malumalu. 

 O tagata Iutaia uma lava e mana'omia ia totogi le 'afa o le sekeli i 

tausaga ta'itasi e fai "ma togiola o lona agaga;" ma o le tupe e maua mai e 

fa'aaogā mo le tausiga o le malumalu (Eso. 30:12 - 16).  E 'ese mai i lea, e 

tele le vaegā tupe e aumaia mo le taulaga o le loto malie, ma teuina i le mea o 

teu ai tupe o le malumalu.  O tupe 'ese'ese uma mai isi nu'u e tatau ona 

fesuia'i mo le tupe e ta'ua o le sekeli o le malumalu, e talia mo le sauniga o le 

malumalu.  O le fesuia'iga o tupe e maua ai le avanoa mo le gaoi ma le 

fa'amata'u, ma ua tupu tele ai feuia'iga 'inosia, o le mafuāga o tupe maua mai 

a le 'au faitaulaga.  

 O fa'atau 'oloa ua mana'o i se tau maualuga mo a latou manu, ma sa 

latou fa'asoaina le tupe fa'asili ma faitaulaga ma ta'itai, o lea ua fa'amau'oa ai 

i latou a e pagātia pea tagata.  O tagata tapua'i ua a'oa'o ia talitonu, afai latou 

te lē ofoina atu se taulaga, o le a le maua le fa'amanuiāga a le Atua e a latou 

fanau po o latou lau'ele'ele.  O se ta'u maualuga e totogi mo manu e mafai 

"M 

ona sao lelei ai; auā o tagata na ō mai mamao, e lē tatau ona fo'i i o latou aiga 

a e le'i faia se taulaga na ala ai ona malaga mai.  

 E tele le mau taulaga na faia i le taimi o le Paseka, ma sa tele 

fe-fa'ataua'iga i le malumalu.  O le mea ua tupu le vevesi, ua pei o se fale e 

fa'atau ai povi a e lē o le malumalu pa'ia o le Atua.  Sa fa'alogoina le 

fetu'utu'una'iga, o le tagi o mamoe ma povi, o leo mālū o lupe, ua fefiloi ma le 

tatagi o tupe ma fefinaua'iga.  Sa matuā tele le fenumia'i ua fa'apopoleina ai 

le 'au tapua'i, ma o 'upu ua fa'atatau i le Silisili 'Ese ua lē lagona i le vavaō sa 

fa'atumulia ai le malumalu.  O Iutaia ua matuā fa'amaualuluga ma o latou 

uiga e fa'apea o i latou e amiotonu.  Latou te 'oli'oli i lo latou malumalu, ma 

latou te fa'atatauina se 'upu lē lelei o le fa'atauēmu ma le 'upuvale lea; e 

naunau tele i le faiga o sauniga e fa'atatau i ai; peita'i o le alofa i tupe ua 

fa'ale-aogāina ai lo latou fia-fa'amaoni.  Ua latou lē iloa le mamao ua ō 'ese 

ai mai le uluā'i fuafuāga mo le sauniga na tu'uina mai e le Atua lava ia.  

 Ina ua afio ifo le Ali'i i luga o le Mauga o Sinai, sa fa'apa'ia le 

nofoāga i Lona afio ai.  Na fa'atonuina Mose ia faia tua'oi e si'omia ai le 

mauga ma fa'apa'ia i ai, ma sa lagona le lapata'iga mai le Ali'i, "Ia outou ne'i 

tou ō a'e i le mauga, ne'i outou papa'i atu fo'i i ona vae mauga; ai se e papa'i 

atu i le mauga, e matuā oti lava ia; 'aua ne'i papa'i iā te ia se lima, a e fetogia 

lava o iā i ma'a, pe fanaia i le ū, po o se manu po o se tagata, e lē ola lava ia" 

(Eso. 19:12, 13).  O lea ua latou maua se a'oa'oga, o so'o se mea e fa'aalitino 

ai e le Atua Lona fa'atasi ai, o lea nofoāga e pa'ia.  O tua'oi o le malumalu o 

le Atua, ia tatau ona fa'ailoa atu e pa'ia.  A e o le fete'ena'i ona o le mana'o ia 

tele mea, ua latou lē iloa ai ia mea tāua.  

 O faitaulaga ma ta'ita'i sa vala'auina e fai ma sui filifilia o le Atua i le 

mālō; sa tatau ona latou fa'asa'oina le so'ona fai o le lotoā o le malumalu.  Sa 

tatau ona latou tu'uina atu i tagata se fa'aa'oa'oga o le fa'amaoni ma le loto 

alofa.  Ia lē na o le su'esu'eina o a latou lava tupe fa'asili ua maua mai, a e ia 

fai se fa'atatau i le tulaga ma mana'oga o tagata tapua'i, ma ia sauni e 

fesoasoani iā i latou e lē o mafai ona fa'atauina taulaga o lo'o mana'omia.  

Peita'i latou te lē o faia lenei mea.  O le matape'ape'a ua fa'ama'a'aina o latou 

loto.  

 O lenei taumafataga o lo'o ō mai i ai tagata puapuagātia ma mafatia, 

o i latou o lo'o mana'omia se fesoasoani.  O tauaso, o ē pipili, ē tutūli, sa i ai.  

O nisi sa aumai i luga o moega. O le to'atele sa ō mai e matitiva, e le'i mafai 

ona fa'atau se taulaga aupito taugofie mo le Ali'i, e lē mafai fo'i ona fa'atau o 

se mea 'ai e fa'amalie ai·le fia 'ai.  O nei tagata ua fa'apopoleina i 

fa'amatalaga a le 'au faitaulaga.  O faitaulaga ua mitamitavale; o latou e 

amiotonu; latou te ta'uina i latou o leoleo o tagata; peita'i e leai so latou 

fa'apalepale po o se tigāalofa mo se tasi.  O e matitiva, mama'i ma vaivai, 

latou te ōle atu mo se fesoasoani a e lē talia mai.  O latou puapuagā e lē 

fafaguina ai se tigāalofa i loto o faitaulaga.  

 Ina ua maliu atu Iesu i le malumalu, na Ia silafia atu le va'aiga 'atoa.  

Sa Ia silasila i fa'agaoioiga lē tonu.  Na Ia silafia le popole o ē matitiva, ua 

latou manatu a leai se fa'amaligiina o le toto o le a leai se fa'amagaloina o a 

latou agasala.  Ua Ia silasila atu i le lotoā i fafo o Lona malumalu ua sui i se 

nofoāga o feuia'iga lē pa'ia.  O le lotoā pa'ia ua 'avea o se mea e fai ai 

fe-fa'ataua'iga. 

 Na silafia e Keriso e i ai se mea e tatau ona fai.  O sauniga 'ese'ese 

ua tu'u fa'atasi i tagata e lē iloa le tāua.  O le 'au tapua'i ua faia a latou taulaga 

ma le leai o se malamalama i le ata o le Taulaga e sili le 'ato'atoa e tasi.  O 

lo'o fa'atasi ma i latou e lē o fa'aaloalogia ma lē fa'amamaluina, o Ia o Lē e 

fa'asino i ai a latou sauniga uma.  Na Ia tu'u atu fa'atonuga fa'atatau i faigā 

taulaga.  Na te silafia le tāua o fa'ailoga, ma ua Ia silasila ua fa'aaogā lē tatau 

ma fa'auiga sesē nei e i latou.  O tapuā'iga fa'ale-agaga ua vave ona mōu atu.  

Ua leai se feso'ota'iga o ta'ita'i ma faitaulaga i lo latou Atua.  O le galuega a 

Keriso o le fa'avaeina lea o se tapuā'iga e matuā 'ese lava.  

 A o tūla'i Keriso i fafo o le malumalu, na Ia silasila i le va'aiga o i 

Ōna luma.  I Lana silafaga fa'aperofeta, sa Ia tepa i lumana'i ma silafia atu e 

lē na o tausaga, a e o augā tupulaga.  Ua Ia silasila i faitaulaga ma ta'ita'i o 

tutūli 'ese ē mana'omia le fesoasoani, ma fa'asā le toe folafolaina o le talalelei 

i ē matitiva.  Na Ia silasila atu i le alofa o le Atua o le a nātia mai tagata 

agasala, ma o le a fa'atau e pei o 'oloa le alofa tunoa o le Atua.  A o Ia silasila 

atu i lea va'aiga, o le pule, ma le mana, ma le to'asā ua fa'aalia i Ōna fofoga.  

Sa fa'atosina mai tagata iā te Ia.  O mata o ē o lo'o faia fefa'ataua'iga ua 

pulato'a i Ōna fofoga; ua lē mafai ona 'ave'ese le latou va'ai.  Ua latou lagona 

o lo'o faitauina e lea Tagata o latou manatu loloto, ma silafia fuafuāga lilo.  

O nisi ua taumafai e fa'alilo o latou mata, a e ua pei o lo'o tusia a latou agasala 

i o latou foliga, ma fa'ailoaina e fofoga o lo'o silafia mea uma.  

 Ua leai se vevesi.  Ua leai se pa'ō o feuia'iga ma fe-fa'ataua'iga.  O 

le fa'apotopotoga ua si'omia i se lagona e lē ma-fa'amatalaina.  Ua pei e 

foliga mai ua latou tutū i luma o le fa'amasinoga a le Atua e tali atu i a latou 

amio.  A o latou tepa atu iā Keriso, ua latou va'aia le malamalama fa'a-Atua 

ua susulu mai i le tino fa'ale-tagata.  O le mamalu o le lagi o lo'o tū atu e pei 

ona tū mai le Fa'amasino i le aso mulimuli,- e lē o si'omia nei i le mamalu o le 

a i ai i lenā aso, peita'i o lo'o iā te Ia pea le mana e faitauina ai loto.  O Ōna 

fofoga ua i luga o le motu o tagata, Na te silafia tagata ta'ito'atasi.  Ua tū mai 

Ia e foliga ua maualuga a'e i a i lo latou uma, i le mamalu o se ta'ita'i, ma o se 

malamalama fa'a-Atua ua fa'apupulaina ai Ōna fofoga.  Sa fetalai atu o Ia, o 

Lona si'ufofoga e manino ma mālie,- o le si'ufofoga lea sa fa'ailoa mai ai le 

Tulafono i luga o le Mauga o Sinai, o lo'o solitulafono ai faitaulaga ma ta'ita'i 

- o lo'o fa'alogoina i totonu o le malumalu, "'Aua le fai le fale o Lo'u Tamā ma 

fale fa'atau 'oa" (Ioa. 2:16). 

 A o maliu lemū Iesu i lalo o le lotoā ma na sisi'i maea fili ina ua tau 

i totonu o le pā, sa Ia fa'atonu le 'au fe-fa'ataua'i ia ō 'ese mai le fanua o le 

malumalu.  I Lona ma'elegā ma le to'asā e le'i fa'atinoina muamua, sa Ia fuli 

i lalo laulau na fesuia'i ai tupe.  E leai se tasi na fesiligia le pule a Iesu.  E le'i 

fa'atali se isi se'i ao a latou tupe.  E le'i sasaina e Iesu se tasi i le maea, a e na 

i Lona 'a'ao le sasa fa'atauva'a ua foliga iā i latou e mata'utia e pei o se pelu 

mumū.  O ta'ita'i o le malumalu, o faitaulaga su'etupe, o ē fe-fa'ataua'i i manu 

'ese'ese, ua fa'avavave 'ese mai lea nofoāga, ma lo latou manatu ia sao mai le 

ta'usalaina ona o Lona afio'aga. 

 Sa o'o le mata'u i le motu o tagata, ua latou lagonaina le 

fa'amalumalu o Lona uiga fa'ale-Atua.  O se tagi o le fefe sa fa'alogoina mai 

laugutu o le to'atele.  E o'o lava i le 'au so'o sa lagona le gatete i fetalaiga ma 

uiga o Iesu, e lē pei o Ōna uiga masani.  Sa latou manatua 'upu tusia e 

fa'atatau iā te Ia, "Ua 'aina lava A'u i le mana'o tele i Lou fale" (Sala. 69:9).  

Ua ō 'ese nei i latou ma a latou 'oloa mai le malumalu o le Atua.  Ua uma le 

tumutumu pisapisaō sa faia i le lotoā o le malumalu ma o le filemū ma le pa'ia 

ua mautū i le nofoāga na faia ai le vevesi.  O le afio ai o le Atua sa 

fa'apa'iaina ai le mauga i aso ua mavae, o lea ua pa'ia ai le malumalu na fauina 

mo Lona mamalu.  

 I le fa'amamāina o le malumalu, na fa'ailoa atu ai e Iesu Lana 

galuega o le Mesia, ma ua ulufale nei i Lana galuega.  O lea malumalu, na 

fauina mo le afio'aga o Lē pa'ia, ma faia e 'avea ma a'oa'oga fa'a-fa'atusa mo 

Isara'elu ma le lalolagi.  Mai augā tupulaga uma, o lea le fuafuāga a le Atua 

mo mea uma na faia, mai le serafi pupula ma pa'ia, e o'o i le tagata, ia 'avea 

ma malumalu e afio ai Lē na faia mea uma.  Ona o le agasala, ua lē toe 'avea 

ai le tagata ma malumalu mo le Atua.  Ona ua fa'apogisāina ma fa'aleagaina 

e le agasala, o le loto o le tagata ua lē toe fa'aalia ai le mamalu o le To'atasi e 

Pa'ia.  A o le liu tino tagata o le Ālo o le Atua, ua fa'ataunu'uina ai le 

fuafuāga a le lagi.  E afio le Atua i le aigā tagata, ma e ala i le alofa tunoa e 

fa'aolaina ai, o le loto o le tagata e toe 'avea ma Ōna malumalu.  O le Atua na 

fuafuaina ia 'avea le malumalu i Ierusalema ma molimau faifaipea i le i'uga 

maualuga o lo'o tatala mai mo agaga uma.  Peita'i o Iutaia e le'i malamalama 

i le tāua o le maota o lo'o latou faia ma mitamitaga.  Latou te le'i gaua'i atu ia 

'avea i latou lava ma malumalu pa'ia mo le Agaga Pa'ia o le Atua.  O le lotoā 

o le malumalu i Ierusalema na fa'atumuina i le pisapisaī ma feuia'iga lē pa'ia, 

o le ata moni ua fa'asino i le malumalu o le loto, ua fa'aleagaina i le i ai o 

tu'inanau o le tino.  I le fa'amamāina o le malumalu mai fe-fa'ataua'iga 

fa'ale-lalolagi, na fa'ailoa atu ai e Iesu Lana galuega, o le fa'amamāina o le 

loto mai le leaga o le agasala,- mai tu'inanau fa'ale-lalolagi, o le manatu 

fa'apito, o amioga leaga, e fa'aleaga ai le olaga.  "E fa'afuase'i fo'i ona o'o 

mai i Lona malumalu o le Ali'i, o lē ua sa'ili e outou, o le agelu lava lea o le 

feagaiga, o Lē ua outou naunau i ai; fa'auta, e afio mai lava o Ia, ua fetalai mai 

ai le Ali'i o 'au.  A o ai sē na te lavā tali le aso o Lona afio mai?  O ai fo'i sē 

na te tula'i pe a fa'aalia mai o Ia?  Auā o Ia e tusa ma le afi a lē tunu auro; e 

tusa fo'i ma le moli a lē tā'ofu; e nofo o Ia, o Lē tunu ma fa'amamā i le ario; Na 

te fa'amamāina le fanauga a Levi, Na te fa'ate'a 'ese fo'i le 'ele'ele iā te i latou 

e pei o le auro ma le ario" (Mala. 3:1 - 3).  

 "Tou te lē o iloa ea o le malumalu outou o le Atua, o lo'o nofo fo'i le 

Agaga o le Atua i totonu iā te outou?  Afai e fa'aleaga e se tasi le malumalu o 

le Atua, e fa'aleagaina lenā tagata e le Atua ; auā e pa'ia le malumalu o le 

Atua, o outou lava ia" (I Kori. 3:16, 17).  E leai se tasi na te mafaia ona tuli 

'eseina i fafo le tele o le leaga o lo'o ua pulea le loto.  Na o Keriso na te 

fa'amamāina le malumalu o le loto.  A e peita'i, Na te lē fa'amalosia le 

ulufale atu i totonu.  E lē afio i totonu o le loto e pei ona ulufale atu i le 

malumalu i aso ua mavae; a e ua Ia fa'apea mai, "Fa'auta, 'Ou te tū atu i le 

faitoto'a ma tu'itu'i atu; ai se tasi e fa'alogo mai i Lo'u leo, ma tatala mai le 

faitoto'a, 'Ou te ulufale atu iā te ia" (Fa'aal. 3:20).  O le a sau o Ia, e lē na o 

se aso e tasi; auā ua fai mai o Ia, "'Ou te nofo i totonu iā te i latou, 'Ou te 

savali fo'i i totonu iā te i latou;...e fai i latou mo'u tagata" (II Kori. 6:16).  

"E fa'ato'ilaloina e Ia a tatou amiolētonu; e te lafo fo'i a latou agasala uma i 

mea loloto o le sami" (Mika 7:19).  O Lona afio ai o le a mamā ma 

fa'apa'iaina ai le loto, "ina ia fai ma malumalu pa'ia i le Ali'i,...e fai ma 

afio'aga o le Atua" (Efe. 2:21, 22).  

 Ona ua fa'atumulia i le fefe tele, o faitaulaga ma ta'ita'i ua sosola 'ese 

mai le lotoā o le malumalu, fa'apea ma le silafaga ati o lo'o faitauina o latou 

loto.  Na latou feiloa'i ma nisi o lo'o aga'i mai i le malumalu, ma latou ta'u atu 

i ai mea na va'ai ma fa'alogo i ai.  Ua silasila Keriso ma Lona fa'anoanoa i nei 

tagata o lo'o sosola ona o le fefefe, ma lo latou lē malamalama i le uiga o le 

tapuā'iga moni.  I lenei va'aiga, sa Ia silasila atu ai i le ata e fa'asino i le 

fa'asalalauina o le mālō 'atoa o Iutaia ona o lo latou amioleaga ma le lē 

salamō. 

 Ai se ā ua sosola 'ese ai faitaulaga mai le malumalu?  Ai se ā ua lē 

tutū ai i lo latou tofi?  O Ia Lē na fa'atonuina i latou ia ō 'ese, o le atali'i o se 

kamuta, o se Kalilaia e mativa, e leai se tulaga fa'ale-lalolagi po o se mālōsi.  

Ai se ā na latou lē tete'e atu ai iā te Ia?  Ai se ā na tu'ua ai 'oloa na maua i le 

amiolētonu, a e sosola i le fa'atonuga a le To'atasi e fa'atauva'a i le va'aiga mai 

fafo?  



108 
 

 O Keriso na fetalai atu ma le pule a se tupu, ma i Lona tino mai, ma 

Lona si'ufofoga, na i ai se tulaga e lē mafai e so latou mālōsi ona tete'e atu i ai.  

I le 'upu fa'atonu, sa latou iloa ai, pei latou te le'i iloa muamua, o lo latou 

tulaga moni, o tagata fa'a-foliga ma le faomea.  Ina ua fa'aalia le uiga 

fa'a-Atua i le tino fa'ale-tagata, ua lē gata ina latou iloa ai le 'ino'ino mai 

fofoga o Keriso; ua iloa ai fo'i le tāua o Āna afioga.  Ua latou lagona e pei ua 

i ai i luma o le nofoāli'i o le Fa'amasino e tumau e fa'avavau, ma lo latou i'uga 

ua tu'uina mai mo lea taimi ma le fa'avavau.  Mo sina taimi, sa latou talitonu 

o Keriso o se perofeta; ma e to'atele sa talitonu o Ia o le Mesia.  O le Agaga 

Pa'ia ua fa'apupulaina i o latou mafaufau 'upu na tautala atu ai perofeta e 

fa'atatau iā Keriso.  Po o le a latou gaua'i atu i lenei talitonuga?  

 Latou te lē o salamō.  Ua latou iloa ua fa'ateleina le tigāalofa o Iesu 

mo ē matitiva.  Ua latou iloa ua agasala i latou i faiga lē tonu i tagata.  Talu 

ai e silafia e Keriso o latou manatu, sa latou 'ino'ino ai iā te Ia.  O Āna 

a'oa'iga i luma o le lautele, sa masiasi ai ona o lo latou fa'amaualuga, ma ua 

latou matau'a i le tuputupu a'e o Lona uiga fa'atosina i tagata.  Ua latou 

fuafua e lu'i o Ia po o le mālōsi o ai na tulia ai i latou, ma o ai na tu'uina iā te 

Ia lea pule.  

 Na fa'agesegese ma mafaufau pea, a e na i ai le 'ino'ino i o latou loto, 

sa latou toe fo'i i le malumalu.  Peita'i, o se suiga tele i le taimi na latou ō 'ese 

ai!  Ina ua latou sosola 'ese, o tagata matitiva sa nonofo pea; ma o i latou ia o 

lo'o tepataula'i iā Iesu, o Ōna fofoga o lo'o fa'ailoa mai ai Lona alofa ma le 

agalelei.  Na maligi Ōna loifofoga ma fetalai atu iā i latou o lo'o gatete ma 

si'omia o Ia, 'Aua tou te fefefe, 'Ou te laveā'iina outou, ma outou vivi'i mai ai 

iā te A'u.  O le mafuāga lenei na 'Ou sau ai i le lalolagi.  

 Ua fa'alatalata mai tagata iā Keriso ma le fa'anatinati, ua ōle mai: Le 

Ali'i e, ia e fa'amanuia mai iā te a'u.  Na Ia fa'afofoga i le tagi mai a tagata 

uma ta'ito'atasi.  Ma Lona tigāalofa e sili atu i le alofa o se tinā, na Ia punou 

ifo i ē laiti o lo'o mafatia.  Sa Ia talia i latou uma.  Na Ia fa'amālōlō so'o se 

ma'i na i ai.  O ē gūgū ua tautala ma vivi'i; o le tauāso ua va'ai i fofoga o Lē 

na fa'afo'i mai le va'ai.  O loto o ē puapuagātia na fa'afiafiaina.  

 A o molimauina e faitaulaga ma i latou o ē galulue i le malumalu 

lenei galuega ofoofogia, o se fa'aaliga iā i latou leo ua fa'alogo i ai o latou 

taliga!  O tagata ua fa'amatala atu o latou tigā, o fa'amoemoe lē taunu'u, o ao 

ma pō o puapuagā.  Sa ua fa'amālōlō e Keriso ē ua lata ona oti.  Fai mai se 

tasi, o le 'avega sa 'ou tau'ave e mamafa tele; peita'i ua 'ou maua se fesoasoani.  

O Ia o le Keriso a le Atua, ma o le a 'ou tu'u atu lo'u ola 'atoa mo Lana 

galuega.  O mātua ua fai atu i a latou fanau, o Ia na fa'asaoina o outou ola; ia 

si'itia a'e o outou leo ma vivi'i iā te Ia.  O leo o fanau ma talavou, o tamā ma 

tinā, o uō ma le 'au maimoa, ua 'aufa'atasi uma i le fa'afetai ma vi'iga.  Ua 

fa'atumulia o latou loto i le fa'amoemoe ma le fiafia.  O le filemū ua o'o i o 

latou mafaufau.  Ua fa'afouina o latou tino ma agaga, ma na fo'i i aiga ma 

folafola i so'o se mea le alofa lē ma-fa'atusaina o Iesu.  

 I le fa'asatauroina·o Keriso, o i latou uma sa fa'amālōlōina, e le'i 

'auai fa'atasi ma le motu o tagata vavaō i le vala'au, "Ia fa'asatauro iā te Ia; ia 

fa'asatauro iā te Ia" (Mata. 27:24).  O lo latou alofa sa tumau mo Iesu; sa 

latou lagona Lona tigāalofa ma le mana ofoofogia.  Ua latou iloa o Ia o lo 

latou Fa'aola; auā na Ia tu'u atu le fa'amālōlōga o le tino ma le agaga mo i 

latou.  Na latou fa'alogo i lauga a le 'au aposetolo, ma na malamalama o latou 

loto i le ulufale mai o le Afioga a le Atua.  Na 'avea i latou o Lana 'au 

faigaluega, ona o le alofa tunoa o le Atua, ma mea faigāluega o Lana 

fa'aolataga.  

 O le motu o tagata na sosola 'ese mai le lotoā o le malumalu, ua toe 

fo'i ta'itasi mai.  Ua te'a 'ese le mata'u na o'o i a i latou, peita'i o foliga o lo'o 

va'aia ai lava le lē mautinoa ma le masiasi.  Na latou va'ai ma le ofo i galuega 

a Iesu, ma ua talitonu o Ia ua fa'ataunu'uina ai valo'aga e fa'atatau i le Mesia.  

O le agasala i le solia o le malumalu, e i luga lea o faitaulaga.  Sa latou 

fa'atagaina le fe-fa'ataua'iga o 'oloa i lona lotoā.  O tagata e mamā i latou i lea 

mea.  Ua latou lagona le pule fa'a-Atua o Iesu; peita'i sa latou iloa le pule 

fiasili o faitaulaga ma faipule.  Ua latou manatu i le 'ese o le galuega a 

Keriso, ma latou fesiligia Lana aiā ua fa'alavelave ai i mea o lo'o fa'ataga mai 

e latou e pulea le malumalu.  Ua lē fiafia i latou ona ua fa'alavelavea 

feuia'iga, ma latou lē fa'atagaina talitonuga o le Agaga Pa'ia. 

 E sili a'e i so'o se mea, o faitaulaga ma ta'ita'i na tatau ona latou 

va'aia iā Iesu Lē e fa'au'uina e le Atua; auā o lo'o i o latou lima tusi ta'ai o lo'o 

fa'amatala mai ai Lana galuega, ma sa latou iloa o le fa'amamāina o le 

malumalu o se mea ua fa'aalitinoina e sili atu i lo o se mana fa'ale-tagata.  E 

ui ina 'ino'ino iā Iesu, latou te lē o sa'oloto mai le manatu o Ia o se perofeta na 

'auina mai e le Atua e toe fa'afo'i le pa'ia o le malumalu.  Ma ua latou gaua'i 

ona o lenei fefe, na latou ō atu ai ma fesili iā te Ia, "Se ā se fa'ailoga e te fa'aali 

mai iā te i matou, ina ua e faia nei mea?" (Ioa. 2:18). 

 Na fa'aali i ai e Iesu se fa'ailoga.  I le fa'a'emo o le malamalama i o 

latou loto, ma le fai i o latou luma o le galuega e tatau ona faia e le Mesia, na 

Ia tu'uina mai fa'amaoniga mautinoa o Lana amio.  Ina ua latou fesili mai nei 

i se fa'ailoga, na Ia tali·atu iā i latou i se tala fa'a-fa'atusa, e fa'ailoa atu Na te 

faitauina o latou lotovale, ma iloa le tele o le leaga o le a ta'ita'iina i ai latou.  

Ua Ia fapea atu, "Ina lepeti ia o lenei malumalu, ona 'Ou toe faia lea i aso e 

tolu"  (F. 19). 

 I nei 'upu, na Ia tu'u atu uiga e lua.  Sa Ia fa'ailoa ai e lē na o le 

fa'aumatiāga o le malumalu ma tapuā'iga fa'a-Iutaia, a e fa'apea ma Lona 

maliu,- o le fa'aumatiāga o le malumalu o Lona tino.  Ua uma ona fafau 

fuafuāga leaga a Iutaia.  Ina ua toe fo'i faitaulaga ma faipule i le malumalu, 

na latou manatu e fasiotia Iesu, ma ia fa'ate'a 'ese atu ai Ia ma i latou.  E ui i 

lea, ina ua ta'u atu e Iesu a latou fuafuāga, latou te le'i malamalama iā te Ia.  

Sa latou fa'auiga Āna afioga e na o le fa'aumatiāga o le malumalu e fa'atatau i 

ai, ma ua alalaga ma le ita tele, "E fāsefulu ono tausaga na fai ai lenei 

malumalu, a e fa'apefea ona e toe faia i aso e tolu?" (F. 20).  Ua latou lagona 

nei ma fa'apea ua fa'aalia mai e Iesu le tonu o lo latou lē talitonu, ma sa 

fa'amautūina lo latou te'ena o Ia.  

 E le'i fuafuaina e Keriso ina ia malamalama tagata lē talitonu o 

Iutaia i Āna afioga, e o'o lava i Ōna so'o i le taimi nei.  Na Ia silafia o le a 

fa'aaogā sesēina e Ōna fili, ma o le a fa'aaogā e tete'e ai i a te Ia.  I Lona 

fa'amasinoga, latou te 'aumaia e molia ai o Ia, ma i luga o Kalevario na latou 

tauēmu atu ai iā te Ia.  Peita'i, pe ana fa'amatala nei ia 'upu, o le a tu'u atu ai i 

Ōna so'o se malamalamaga i Ōna puapuagā, ma 'aumaia ai iā i latou 

fa'anoanoāga e lē o mafai e latou ona tau'aveina i lenei taimi.  Ma o se 

fa'amalamalamaga o le a iloa vave ai e Iutaia le i'uga o lo latou matau'a ma le 

lē talitonu.  Ua latou ūlu atu nei i se ala o lo'o latou sa'ilia pea se'ia o'o ina 

ta'itaina o Ia e pei o se tama'i mamoe o le a fasia.  

 O ia 'upu na fetalai i ai Keriso, mo le lelei o i latou o ē tatau ona 

talitonu iā te Ia.  Na Ia silafia o le a toe ta'uina atu.  Ina ua toe ta'uina nei 

'upu i le taimi o le Paseka e afe ma afe tagata o le a fa'alogo i ai, ma 'aveina atu 

i itū uma o le lalolagi.  Ina ua mavae Lona toe tū mai le oti, ona fa'amanino ai 

lea o uiga o ia 'upu.  I le to'atele, ua latou fa'amaonia ma le mautinoa Lona itū 

Atua.  

 Ona o lo latou pogisā fa'ale-agaga, e o'o lava i so'o o Iesu e tele ina lē 

malamalama i Āna a'oa'oga.  Peita'i o le tele o nei a'oa'oga e fa'amaninoina i 

a i latou i mea na tutupu.  Pe a Ia lē toe feoa'i fa'atasi ma i latou, o Āna afioga 

o le a tumau pea i o latou loto.  

 A o fetalai le Fa'aola e fa'atatau i le malumalu i Ierusalema, o Āna 

afioga, "Lepeti...'Ou te toe faia i aso e tolu" e loloto lona uiga i lo o le 

malamalama o le 'au fa'alogologo.  O Keriso o le fa'avae ma le ola o le 

malumalu.  O Ōna sauniga o le ata o le taulaga ofo o le Ālo o le Atua.  O le 

galuega fa'a-faitaulaga na fa'avaeina e fa'asino i le uiga o le fa'a-fautua ma le 

galuega a Keriso.  O le fuafuāga i lona 'ato'atoa o le tapuā'iga e faia 

fa'ataulaga, o se ata fa'ata'imua i le maliu o le Fa'aola e togiolaina le lalolagi.  

O le a lē toe i ai se tāua o nei taulaga ina ua fa'ataunu'uina le va'aiga sa 

fa'asino atu i ai mo augātupulaga.  

 Talu ai o faigā sauniga uma sa fa'asino iā Keriso, e leai se aogā pe a 

aunoa ma Ia.  Ina ua fa'ailogaina le te'ena e Iutaia o Keriso e ala i lo latou 

fasiotia o Ia, ua latou te'ena mea uma sa fa'atāuaina ai le malumalu ma ōna 

sauniga.  O Lona pa'ia ua mavae.  Ua fa'amalaiaina ina ia fa'aumatia.  Mai 

lea aso, o taulaga 'ese'ese ma sauniga uma e feso'ota'i atu i ai, ua lē toe i ai se 

aogā.  E pei o le taulaga a Kaino, latou te lē o fa'ailoaina ai le fa'atuatua i le 

Fa'aola.  Ina ua fasiotia Keriso, na fa'aumatia ai lava e Iutaia lo latou 

malumalu.  Ina ua fa'asatauroina Keriso, o le 'ie puipui o le malumalu na 

saeluaina mai luga e o'o i lalo, e fa'ailoa ai ua uma ona taunu'u le taulaga 

mulimuli e silisili, ma ua fa'ai'uina e fa'avavau faigā taulaga uma.  

 "'Ou te toe faia lea i aso e tolu."  I le maliu o Iesu sa foliga mai ua 

mālō le mālōsi o le pōuliuli, ma ua latou fiafia ai i lo latou manumālō.  

Peita'i, e mai le tu'ugamau na fofoa o Iosefa, na toe tū mai Iesu i le manumālō.  

"Ua uma ona tu'u 'eseina e Ia o ali'i sili ma faipule, ona fa'aalia mai lea o i 

latou ia iloa uma, ua manumālō o Ia iā te i latou i lea lava mea" (Kolo. 2:15).  

E ala i le uiga tonu o Lona maliu ma le toe tū mai, na 'avea ai o Ia o le 

Faitaulaga o le "fale fetāfa'i moni, sa fa'atūina e lē Ali'i, a e lē o tagata" (Epe. 

8:2).  O tagata na faia le fale fetafa'i Iutaia; na fauina le malumalu o Iutaia; 

peita'i o le malumalu o i lugā, o le ata na fai ai le malumalu fa'ale-lalolagi, e 

le'i fauina e se tagata.  "Fa'auta i le Tagata, o le La La'au Lona igoa;...O Ia 

lava na te faia le malumalu o le Ali'i; e iā te Ia fo'i le mamalu, e ti'eti'e fo'i o Ia 

ma pule i luga o Lona nofoalii; e fai fo'i o Ia ma faitaulaga i luga o Lona 

nofoali'i" (Saka. 6:12, 13).  

 O sauniga fai taulaga sa fa'asino iā Keriso ua mavae lea; a e o mata o 

tagata ua liliu atu i le taulaga moni mo agasala a le lalolagi.  O le galuega 

fa'a-faitaulaga i le lalolagi ua fa'amutaina; peita'i ua tatou va'ai iā Iesu le 

Faitaulaga o le Feagaiga Fou, ma "le toto e sausau ai, o lo'o tala mai i mea e 

sili ona lelei i lo o le toto o Apelu" (Epe. 12:24).  "E le'i fa'aalia le ala i le 

mea e sili ona pa'ia, ina o tū pea le muā'i fale fetafa'i;...A o Keriso ua afio mai, 

o le faitaulaga sili i mea lelei atalī, ua ui ane i le fale fetafa'i e sili ona lelei ma 

'ato'atoa, e lē faia e lima; ona ulu fa'atasi lava lea o Ia i totonu o le mea 

pa'ia,...o Lona lava toto, ua na maua le togiola e fa'avavau mo i tatou" (Epe. 

9:8, 11, 12).  

 "O le mea fo'i lea e mafai ai iā te Ia ona fa'aola pea lava i e 

fa'alatalata atu i le Atua ona o Ia, auā o lo'o soifua pea Ia e fautua mo i latou" 

(Epe. 7:25).  E ui ina ua 'ave'eseina le galuega fa'a-faitaulaga mai le lalolagi 

i le malumalu i le lagi; e ui ina lē va'aia e mata o tagata le malumalu ma lo 

tatou Faitaulaga Sili, peita'i e le'i fa'apopoleina ai le 'au so'o.  E lē o motusia 

le latou feso'ota'iga, ma lē fa'aitiitia le mana ona o le lē i ai o le Fa'aola.  A o 

'au'auna Iesu i le malumalu i le lagi, o Ia o lo'o galue e ala i Lona Agaga i le 

Ekalesia i le lalolagi.  Ua lē o va'aia o Ia e mata, a o Lana folafolaga 

fa'amavae e fa'ataunu'uina, "Fa'auta fo'i, 'Ou te iā te outou i aso uma lava, e 



112 
 

o'o lava i le gata'aga o le lalolagi" (Mata. 28:20).  A o Ia tu'uina atu Lona 

mana i 'au'auna e tulaga maulalo ifo, o Lona 'auai o lo'o i ai pea ma Lana 

Ekalesia.   

 "O lenei ona ua iā i tatou le Faitaulaga Silisili...o Iesu le Ālo o le 

Atua, ia tatou taofimau ai i la tatou e ta'utino atu.  Auā e lē o iā i tatou se 

faitaulaga sili e lē mafaia ona tigā alofa fa'atasi ma i tatou i o tatou vaivai, a ua 

fa'aosoosoina o Ia i mea uma e pei o i tatou, a ua leai se agasala iā te Ia.  O le 

mea lea ia tatou fa'alatalata atu ai ma le fa'amalosi i le nofoāli'i o le alofa 

tunoa, ina ia alofaina ai i tatou, ia maua ai fo'i le alofa tunoa e fesoasoani mai 

i ona aso e tatau ai" (Epe. 4:14-16).  

Matā'upu 17 

O NlKOTEMO 

Fa'avaeina i le Ioane 3:1-17. 

 Nikotemo e iā te ia le tofiga fa'amoemoeina i le mālō o Iutaia.  E 

maualuga lana a'oa'oga, e tele āna taleni e lē o maua e isi, o ia o se 

tagata e fa'amamaluina i totonu o le fono a le mālō.  O ia fa'atasi ma nisi, na 

latou lagona ma sa fa'agae'etia o latou loto i a'oa'oga a Iesu.  E ui ina mau'oa, 

e atamai, ma mamalu, a e na fa'atosina o iā i lea tagata loto maulalo mai 

Nasareta.  O a'oa'oga mai le fofoga o le Fa'aola na fa'agae'etia tele ai o ia, ma 

ua ia naunau ia a'oa'oina pea i nei 'upu moni ofoofogia.  

 O le fa'atinoina o le pule a Keriso i le fa'amamāina o le malumalu na 

fa'atupu tele ai le 'ino'ino o faitaulaga ma faipule.  Na latou popole i le 

mālōsi o lenei tagata 'ese.  O le lototele o lea Kalilaia e lē ma-fa'amatalaina, 

ma e lē tatau ona tu'u avanoa i ai.  Na latou taumafai e fa'agataina Lana 

galuega.  Peita'i e le'i loto uma i ai i latou i lea fuafuaga.  E i ai ē na fefefe e 

tete'e i Lē ua fa'amaonia o lo'o galuea'iina e le Agaga o le Atua.  O lo'o latou 

manatua perofeta na fasiotia ona o lo latou a'oa'i atu i agasala a ta'ita'i o 

Isara'elu.  Latou te iloa o le nofo pologa o Iutaia i mālō fa'apaupau o le i'uga 

na maua i lo latou loto ma'a'a i le tete'e o a'oa'iga mai le Atua.  Ua latou 

fefefe i taupulepulega a faitaulaga ma faipule e tete'e atu iā Iesu, e pei ona fai 

e o latou tamā, ma o le a 'aumai ai malaia fou i luga o le mālō.  E 

malamalama Nikotemo i nei lagona.  I le fono a Faipule Faitulafono, na 

mafaufauina ai e tulituliloa pea Iesu, a e na fautuaina e Nikotemo ia latou 

fa'aeteete ma faifaimālie.  Sa ia fa'apea atu, afai o Iesu o lo'o i ai moni le pule 

mai le Atua, o le a faigatā pe a tete'e i Āna lapata'iga.  E lē mafai e faitaulaga 

ona lē faia se fa'atatau i lea fautuāga, a e mo lenei taimi, latou te lē faia se mea 

e tete'e ai i le Fa'aola.  

 Ina ua fa'alogo Nikotemo iā Iesu, sa ia gaua'i e su'esu'e i valo'aga e 

fa'atatau i le Mesia; o le tele o lana saili, o le mālōsi fo'i lea o lona lagona o Ia 

lea e tatau ona afio mai.  E fa'atasi ma isi e to'atele i Isara'elu, na tigā tele o ia 

i le fa'aleagaina fa'alētatau o le malumalu.  Sa ia molimauina le va'aiga na 

tutūli ai i fafo e Iesu ē na fe-fa'ataua'i, na ia iloa le fa'aalitino ofoofogia o le 

mana fa'ale-Atua; na va'ai o ia i le Fa'aola o lo'o taliaina ē matitiva ma 

fa'amālōlō ē mama'i; na ia va'aia foliga fiafia, ma ia fa'alogoina a latou 'upu 

vivi'i, ma e le'i mafai ona masalosalo ia o Iesu le Nasareta, o Lē na 'auina mai 

e le Atua .  

 Na ia mana'omia tele se la talanoaga ma Iesu, a e ia 'aua le iloa e 

tagata.  O se to'ilalo i se faipule Iutaia pe a fa'ailoa o lo'o ua tosina lona loto e 

se faia'oga e lē o lauiloa.  Pe a iloa fo'i e le Fono a Faipule lana asiasiga iā 

Iesu, o le a latou ta'uvaleina ma manatu fa'atauva'a iā te ia.  Na ia sa'ilia se 

O 

talanoaga fa'alilolilo, ma le manatu ia lē mulimuli mai nisi i lana fa'aa'oa'oga.  

Na ia iloa le mālōlōga a le Fa'aola i le Mauga o Olive, ua ia fa'atali se'i 

momoe le nu'u, ona sa'ili lea iā te Ia.  

 I luma o Keriso, na lagona e Nikotemo se uiga matamuli, a e ua 

taumafai e fa'alilo i lalo ifo o se tulaga to'afilemū ma mamalu.  Na fai atu o 

ia, "Rapi e, ua matou iloa o 'Oe o le a'oa'o ua maliu mai mai le Atua; auā e lē 

mafaia e se tasi ona fai o ia fa'ailoga e te faia, ana lē iā te ia le Atua" (Ioa. 

3:2).  O lona ta'uina atu o le meaalofa a Keriso o Ia o le a'oa'o, ma Lona 

mana ofoofogia o lo'o faia ai vavega, ua fa'amoemoe o ia ia 'avea ma ala mo 

lana talanoaga.  O Āna afioga ua fuafuaina e fa'ailoa ai lona talitonu; peita'i 

ua fa'aalia moni ai le lē talitonu.  Na te lē o fa'ailoaina atu o Iesu o le Mesia, 

a e na o se a'oa'o na 'auina mai e le Atua.  

 Na silasila atu Iesu i le mea o i lona loto.  O ia o lo'o sau e sa'ili le 

'upu moni.  Na Ia silafia le mafua'aga o lana asiasi mai, ma le naunau o lo'o i 

ai pea i lona mafaufau, ua Ia fetalai sa'o atu ma Lona alofa i lē ua sa'ili le 'upu 

moni,  "E moni, e moni, 'Ou te fai atu iā te 'oe, a lē toe fanau le tagata mai 

lugā, e lē mafai e ia ona iloa le mālō o le Atua" (Ioa. 3:3).  

 O Nikotemo na sau i le Ali'i ma lona manatu e la te talanoa ma Ia, 

peita'i o lea ua fa'ata'atia atu i ai e Iesu matā'upu fa'avae o le 'upu moni.  E lē 

o le i ai o lou poto i matā'upu lautele, a e mana'omia tele le fa'afouina o le 

olaga fa'ale-agaga.  E lē mana'omia ia fa'amalieina lou fia iloa, peita'i ia e 

maua se loto fou.  E tatau ona e muā'i talia se ola fou mai lugā ona mafai lea 

ona e fiafia i mea fa'ale-lagi.  Se'iloga ua i ai se suiga fou, e fa'afouina ai mea 

uma, o le a leai se i'uga aogā e te talanoa ai ma A'u e fa'atatau i La'u pule ma 

La'u galuega. 

 Sa fa'alogo Nikotemo i le lauga a Ioane le Papatiso e fa'atatau i le 

salamō ma le papatisoga, ma lona fa'asino atu o tagata i le To'atasi e 

papatisoina e le Agaga Pa'ia.  Na ia lagona e lē i ai se ola fa'ale-agaga i tagata 

Iutaia, a e o le tele, ua pulea i latou e le lē fa'apalepale ma le naunau 

fa'ale-lalolagi.  Sa ia fa'amoemoe i se tulaga e sili atu le lelei i le afio mai o le 

Mesia.  A o le fe'au e su'esu'e le loto na 'aumaia e le Papatiso, e le'i aogā ina 

ia galuea iā te ia e lagona ai le nofosala i agasala.  O ia o se Faresaio e 

lotomau, ma e mitamita i ana galuega lelei.  E fa'aaloalogia o iā i lona 

agalelei ma le tele o mea alofa na te foā'i atu mo le malumalu, ma ua ia 

lagonaina ai o lo'o fiafia le Atua iā te ia.   Na fa'ate'ia o ia i le manatu atu i se 

mālō ua 'ato'atoa tele ma pa'ia pe a va'ai atu i le tulaga o lo'o ola ai o ia i le 

taimi nei.  

 O le ata fa'a-fa'atusa o le toe fanau fouina, lea na fa'aogā e Iesu, e lē 

o malamalama 'ato'atoa i ai Nikotemo.  O tagata fa'apaupau e liua ma talia le 

fa'atuatuaga o Isara'elu e fa'atusa i tamaiti fa'ato'ā fanau mai.  O le mea lea sa 

tatau ona ia iloa o afioga a Keriso e lē fa'atatauina o 'upu i 'upu.  Peita'i o lona 

fanau mai o se tagata Isara'elu, ua manatu ai o ia e mautinoa lona nofoāga i le 

mālō o le Atua.  O lona lagona, e lē mana'omia e ia se suiga.  O lea sa ofo ai 

i fetalaiga a le Fa'aola.  Ua lē fiafia o ia i le manatu e fa'atatau tonu ia 'upu iā 

te ia.  O le mitamitavale o le Faresaio ua fete'ena'i ma le naunau moni a lē o 

lo'o sa'ili  le 'upu moni.  E maofa o ia i le talanoa mai Keriso iā te ia e pei 

ona Ia faia, Na te le'i fa'aaloalogia lona tulaga o le faipule o Isara'elu.  

 Sa fa'ate'ia o ia mai lona tulaga to'a filemū, ua ia tali Keriso i 'upu e 

tumu i le fa'atausua, "E mafai ea fa'apefea ona fanau o le tagata ua toea'ina?" 

(Ioa. 3:4).  E pei lava o le to'atele pe a o'o i ai le ma'ai o le 'upu moni i le 

lotofuatiaifo, e fa'aalia le mea moni i le uiga tumau o le tagata, e na te lē 

taliaina mea a le Agaga o le Atua.  E leai se mea o i totonu iā te ia e mafai 

ona tali atu ai i mea fa'ale-agaga; auā o mea fa'ale-agaga e fa'amalamalamaina 

fa'ale-agaga.  

 Peita'i o le Fa'aola e le'i tali le finauga i se finauga.  Na si'i Lona 

'a'ao ma le mamalu e fa'aaloalo, ua Ia 'u'una'i atu le 'upu moni ma le 

ta'utinoga,  "E moni, e moni, 'Ou te fai atu iā te 'oe, afai e lē fanau se tasi i le 

vai ma le Agaga, e lē mafai ona sao o ia i le mālō o le Atua" (F. 5).  Ua iloa 

e Nikotemo o lo'o fetalai Keriso e fa'atatau i le papatisoga i le vai ma le 

fa'afouina o le loto e le Agaga o le Atua.  Na talitonu o ia ua i ai iā i luma o 

Lē na valo'ia mai e Ioane le Papatiso.  

 Na fa'aauau pea Iesu, "O lē ua fanau mai i la le tino, o le tino lea; o 

lē ua fanau mai fo'i i la le Agaga, o le agaga lea" (F. 6).  O le uiga tumau o le 

loto o le leaga lea, ma "O ai ea e aumaia se mea mamā nai le mea ele'elea? e 

leai se tasi" (Iopu 14:4).  E leai se mea fou ua faia e tagata e mafai ona maua 

ai se fofō mo le olaga ua agasala.  "O le loto i la le tino o le ita lea i le Atua; 

auā e lē usiusita'i i le Tulafono a le Atua, e lē mafai fo'i i ai" (Rom. 8:7).  

"Auā e alu a'e mai le loto o le manatu leaga, o le fasioti tagata, o le mulilua, 

o le faita'aga, o le gaoi, o le molimau pepelo ma le 'upu leaga" (Mata. 

15:19).  O le puna o le loto e tatau ona fa'amamā a o le'i tafe mai ai le vai 

mamā.  O se tasi e taumafai ia o'o i le lagi e ala i āna lava galuega i le tausiga 

o le Tulafono, ua na taumafai i se mea e lē mafai ona faia.  E leai se 

saogalemū mo se tasi e tū i se tapuā'iga fa'ale-tulafono, o se itū'aiga amioatua 

fa'afoliga.  O le olaga o le Kerisiano e lē o se suia po o le fa'aleleiina o le mea 

tuai, peita'i o le fa'afouina o le uiga moni.  E i ai le oti i le tu'inanau o le tino 

ma le agasala, ma se ola fou 'atoa.  O lenei suiga e na o le galuega a le Agaga 

Pa'ia e mafai ai. 

 Sa fa'alētonu pea Nikotemo, ma ua fa'aaogā e Iesu le matagi e 

fa'amalamalama ai uiga o Āna fetalaiga.  "E agi le matagi i le mea e loto i ai 

o ia, e te fa'alogo fo'i i lona agi, a e te le iloa le mea na sau ai, ma le mea e alu 

atu i ai; e fa'apea i latou uma o e ua fanau mai e lē Agaga" (Ioa. 3:8). 

 O le matagi e fa'alogoina i lālā o la'au, e gasē ai lau ma fugāla'au; e lē 

ma-va'aia, ma e lē iloa e se tasi le mea na sau ai ma le mea e alu i ai.  E 

fa'apea le galuega a le Agaga Pa'ia i le loto.  E lē ma-fa'amatalaina e pei o 

gaoioiga a le matagi.  Atonu e lē mafai e se tagata ona ta'u mai le taimi tonu 

po o le nofoāga, pe fa'amatala fa'asolosolo uma la'asaga i mea na tutupu i le 

olaga liua; peita'i e lē fa'amaonia ai o ia e le'i liua.  E ala i se sui filifilia e lē 

ma-va'aia e pei o le matagi, o lo'o galue pea Keriso i le loto.  E fa'asolosolo 

lemū pea ona galue mai i le tagata, ma fa'atosina atu ai le loto iā Keriso.  E 

ala mai lea i le mafaufau loloto iā te Ia, i le faitauina o Tusi Pa'ia, po o le 

fa'alogologo i afioga a le Atua mai failauga.  A o aumaia le olēga a le Agaga 

i le tagata, e fa'afuase'ia ona tu'uina ma le fiafia i le loto ia gaua'i atu iā Iesu.  

Mo le to'atele, o le mea lea e ta'ua o le liua fa'afuase'i; peita'i e leai, o le i'uga 

lea o le galuega faifai umi a le Agaga o le Atua,- o se gaoioiga faifai mālie ma 

le onosa'i.  

 E ui ina lē va'aia le matagi, a e o lana gaoioiga e va'aia ma 

fa'alogoina.  E fa'apea le galuega a le Agaga i le loto, e fa'aalia i mea uma e 

faia e se tasi o lagona le mana fa'aola.  Pe a pulea e le Agaga o le Atua le loto, 

ona suia lea o le olaga.  O mafaufauga agasala o le a tu'u'eseina, o galuega 

leaga o le a lafoa'i; o le alofa, lotomaulalo, ma le filemū o le a suia ai 1e ita, 

matau'a, ma le fa'amisa.  O le fa'anoanoa o le a suia i le 'oli'oli, ma o foliga o 

le a susulu mai ai le malamalama o le lagi.  E lē va'aia e se tasi le lima na te 

si'itia i luga le 'avega, po o le va'aia o le malamalama e alu ifo mai maota i 

lugā.  O le fa''amanuiāga e o'o mai pe a gaua'i le loto i le Atua e ala i le 

fa'atuatua.  O lea mana e lē ma-va'aia e mata o tagata na te fa'afouina se 

tagata ia foliga i le fa'atusa o le Atua.  

 E lē mafai i mafaufau fa'atauva'a ona malamalama i le galuega o le 

fa'aolataga.  O lona itū lilo e lē o'o i ai le atamai o le tagata; peita'i o le tagata 

e ui mai le oti a e o'o atu i le ola ua malamalama i le moni o gaoioiga a le 

Atua.  O le amataga o le fa'aolataga ua mafai ona tatou iloa nei, e ala i mea 

ua va'aia i olaga o tagata, a o lona fa'ai'uga e o'o atu lea i le fa'avavau.  

 A o fetalai atu Iesu, o nisi 'ave susulu o le 'upu moni ua ulu atu i le 

mafaufau o le faipule.  O le galuega mālū ma le filemū a le Agaga Pa'ia ua 

lagona i lona loto.  E ui i lea, e le'i 'ato'atoa lona malamalama i afioga a le 

Fa'aola.  E lē o le mana'omia o le fanau fouina sa i lona manatu, a e o le 

tulaga e fa'ataunu'uina ai.  Na ia fai atu ma le ofo, "E mafai fa'apefea ia mea 

ona fai?" (F. 9). 

 Na fesili atu Iesu, "O 'oe o le a'oa'o o Isara'elu, a e e te le'i iloa ea 

nei mea?" (F. 10).  E lē tatau i se tasi e fa'amoemoeina i le a'oa'oina o 

matā'upu fa'ale-agaga i tagata ona lē malamalama i le tāua o 'upu moni.  O 

fetalaiga a Iesu na tu'u atu ai le a'oa'oga, ia 'aua le loto ita ona o 'upu manino o 

le talalelei, a o Nikotemo sa tatau ona maua e ia se manatu fa'amaulaloina o ia 

lava, ona o lona pōuliuli fa'ale-agaga.  E ui i lea, sa fetalai lemū Iesu ma le 

mamalu, o Lana silafaga ma Lona si'ufofoga na fa'ailoa ai le alofa naunau, ma 

ua iloa e Nikotemo lona tulaga maulalo.  

 A o fa'amalamalama atu e Iesu Lana galuega i le lalolagi, o le 

fa'avaeina o se mālō fa'ale-agaga a e lē o se mālō fa'ale-tino e lē tumau, ua 

fa'alētonu Lana 'au fa'alogologo.  Ua silafia e Ia lea mea, ona fetalai atu lea, 

"Afai ua 'Ou fai atu iā te outou i mea o i le lalolagi, a e lē talitonu mai outou, 

pe fa'apefea ona outou talitonu pe a A'u fai atu iā te outou i mea o i le lagi?" 

(F. 12).  Afai e lē talia e Nikotemo le a'oa'oga a Keriso, o lo'o fa'ailoa ai le 

galuega a le alofa tunoa i le loto, e fa'apefea ona ia malamalama i le uiga 

tumau o Lona mālō mamalu i le lagi?  Afai e lē malamalama i le uiga moni o 

le galuega a Keriso i le lalolagi, e lē mafai fo'i ona malamalama i Lana 

galuega i le lagi.  

 O Iutaia na tutūli e Iesu mai le malumalu, sa fai mai o latou o le fanau 

a Apera'amo, peita'i na latou sosola mai le silafaga a le Fa'aola ona ua latou lē 

lavātia le mamalu o le Atua sa fa'aalitinoina iā Iesu.  O lea ua latou tu'u atu le 

fa'amaoniga, o latou e lē agava'a e ala i le alofa tunoa o le Atua, e 'auai i 

sauniga pa'ia o le malumalu.  Na latou to'aga e tausi se pa'ia fa'afoliga, a e na 

latou fa'atamala i le fa'apa'iaina o le loto.  A o ola i latou e pipi'imau i 'upu o 

le Tulafono, o lo'o latou soli pea le agaga o le Tulafono.  O le mana'oga 

silisili mo i latou o le suia lea o i latou e pei ona fa'amalama atu e Keriso iā 

Nikotemo,- o le fanaufouina o le amio, o le fa'amamāina mai agasala, ma le 

fa'afouina o le malamalama ma le fa'apa'iaina.  

 E leai se 'alofaga mo le fa'atauasoina o Isara'elu e fa'atatau i le 

galuega o le toe fuata'iina.  I lalo o le ta’ita’iga a le Agaga Pa'ia, na tusia e 

Isaia nei 'upu, "O i matou nei e tusa ma le mea leaga i matou uma; o a matou 

amiotonu uma e tusa ia ma le 'ie o le ma'i" (Isa. 64:6).  Na tatalo fo'i Tavita, 

"Le Atua e, ia e faia se loto mamā mo a'u; ma ia e fa'afouina se loto mau i 

totonu iā te a'u" (Sala. 51:10).  O Esekielu fo'i na tu'uina mai ai le 

folafolaga, "'Ou te avatu fo'i iā te outou le loto fou, ma 'Ou tu'u i totonu iā te 

outou le agaga fou; 'Ou te 'ave'esea le loto ma'a'a ai o outou tino, ma 'Ou 

avatu iā te outou le loto 'a'ano.  'Ou te tu'uina atu Lo'u Agaga i totonu iā te 

outou, tou te savavali ai i A'u Tulafono" (Esek. 36:26, 27).  

 Sa faitauina e Nikotemo nei Tusi ma le mafaufau e fa'anenefu; 

peita'i ua amata nei ona ia malamalama i o latou uiga.  Ua ia iloa, o le matuā 

usita'i e tausi na o mata'itusi o le Tulafono i le va'aiga o le olaga mai fafo, e lē 

sao ai se tasi i le mālō o le lagi.  O le fua fa'a tagata i lona olaga, o ia e 

amiotonu ma fa'amaoni; peita'i i luma o le silafaga a Keriso, na te lagona ai o 

lona loto e lē mamā, ma lona olaga e lē pa'ia.  

 O Nikotemo ua tosina atu nei iā Iesu.  A o fa'amatala atu e le 

Fa'aola le uiga o le toe fanaufouina, sa naunau o ia iā i ai lenei suiga iā te ia.  

Na fesili o ia, "E mafai fa' apefea ia mea ona fai?" Na tali atu Iesu i se fesili e 

lē o fa'aleoina, "E pei ona si'itia i luga e Mose le gata i le vao, e ao ina 

fa'apea ona si'itia i luga o le Atali'i o le tagata; ina ia lē fano le tasi e 

fa'atuatua iā te Ia, a ia maua le ola e fa'avavau" (Ioa. 3:14, 15).  

 O le tulaga lenei e malamalama i ai Nikotemo.  O le ata fa'afa'atusa 

o le gata na si'itia i luga ua fa'amanino ai iā te ia le galuega a le Fa'aola.  Ina 

ua oti tagata Isara'elu i le tui a gata uogo, ona fa'atonu lea e le Atua Mose ia 

faia se gata 'apamemea, ma si'itia i luga i totonu o le fa'apotopotoga.  Sa ta'u 

atu i tagata o le fa'apotopotoga, o i latou uma e va'ai i le gata, e ola i latou.  E 

iloa lelei e tagata e leai se mana o i le gata e mafai ona fesoasoani iā i latou.  

A o le ata fa'a-fa'atusa lea o Keriso.  E pei ona faia le fa'atusa ia foliga i gata 

e fa'aumatia ai ma si'i i luga ia mālōlō ai, e fa'apea fo'i Lē e To'atasi na faia "ia 

tino tagata agasala" ina ia 'avea ma o latou Fa'aola (Rom. 8:3).  O le to'a'tele 

o Isara'elu ua latou fa'atatauina le sauniga o faigā taulaga e maua ai uiga tonu 

e fa'asa'oloto ai mai agasala.  Ua naunau le Atua e a'oa'o i latou ia iloa e leai 

se mana i taulaga e fa'apei lava o lea gata apamemea.  Na faia ia ta'ita'iina ai 

o latou mafaufau i le Fa'aola.  Po o le fa'amālōlōina o latou manu'a, po o le 

fa'amagaloina o a latou agasala, latou te lē mafai ona faia se mea e tasi mo i 

latou lava, a ia fa'ailoa atu lo latou fa'atuatua i le Meaalofa a le Atua.  Ia latou 

va'ai i ai ma ola ai.  

 O i latou na ūtia e gata atonu na fa'atuai ona va'ai i latou.  Atonu na 

latou fesiligia po o le ā le mea aogā e maua mai i le fa'ailoga 'apamemea.  

Atonu latou te mana'omia fa'amatalaga mai tagata popoto.  Peita'i e leai se 

fa'amatalaga na tu'uina mai.  E tatau ona latou talia le Upua le Atua iā i latou 

na ala mai iā Mose.  O le tete'e e va'ai atu i le gata apamemea, o le oti lea.  

 E lē maua se malamalamaga i le tele o manatu ma le finauvale.  E 

tatau ona tatou va'ai ma ola ai.  Na talia e Nikotemo le a'oa'oga ma sa ia 

tau'aveina loa.  Na ia su'esu'eina le Afioga Pa'ia i se ala fou, e lē mo le 

talatalaina o ni manatu o tagata, a e ina ia talia le ola mo le agaga.  Na amata 

ona va'ai atu i le mālō o le lagi a o gaua'i atu o ia i le ta’ita’iga a le Agaga 

Pa'ia.  

 E to'atele i latou i ona pō nei e mana'omia ia a'oa'oina i le 'upu moni 

e tasi na tu'uina atu i a Nikotemo e ala i le gata na si'itia i luga.  Ua 

fa'alagolago i lo latou usita'i i le Tulafono a le Atua ina ia ta'uleleia ai latou 

ma fa'amalie ai o Ia.  A o fautuaina i latou ia va'ai iā Iesu, ma talitonu na o Ia 

e fa'aolaina i latou i Lona alofa tunoa, a e na vala'au mai i latou, "E mafai 

fa'apefea nei mea ona fai?" 

 Ia pei i tatou o Nikotemo, ia tatou gaua'i e ulu atu i le olaga e pei o le 

ta'ita'i o tagata agasala.  Ona o Keriso, "E leai lava se isi igoa i lalo o le lagi 

ua foā'iina rnai i tagata e mafai ona fa'aolaina ai" (Galu. 4:12).  O le 

fa'atuatua tatou te maua ai le alofa tunoa o le Atua; a e o le fa'atuatua e lē o so 

tatou Fa'aola.  E leai se mea e maua e lē fa'atuatua pe a na o ia lava.  O le 

fa'atuatua o le lima lea tatou te pipi'i atu ai iā Keriso, ma tatou maua ai Lona 

lelei, o le vaila'au mo agasala.  Ma e lē mafai ona tatou salamō e aunoa ma le 

fesoasoani mai o le Agaga o le Atua.  Ua fai mai le Tusi Pa'ia e fa'atatau iā 

Keriso “O Ia ua 'aveina a'e e le Atua i Lona 'a'ao taumatau o le Ali'i i le ma le 

Fa'aola, na te avatua ia Isara'elu le salamō ma Le fa'amagaloina o agasala” 

(Galu. 5:31).  O le salamō e mai iā Keriso e pei lava o le fa'amagaloina o 

agasala.  

 E fa'apefea ona fa'aolaina i tatou?  "E pei lava ona si'itia i luga e 

Mose le gata i le vao," ua fa'apea fo'i ona si'itia ai i luga le Atali'i o le tagata, 

ma o i latou uma e fa'asesēina ma utia e le gata, ia va'ai ma ola ai.  "Fa'auta i 

le Tama'i Mamoe a le Atua na te 'ave'esea le agasala a le lalolagi" (Ioa. 1:29).  

O le malamalama na susulu mai le satauro o lo'o fa'aalia ai le alofa o le Atua.  

O Lona alofa o lo'o tosina atu ai i tatou iā te Ia.  Afai tatou te lē tete'e i lenei 

galuega tosina, o le a ta'ita'iina i tatou i lalo ifo o le satauro ia lagona ai le 

salamō mo agasala na fa'asatauroina ai le Fa'aola.  O le a fa'afouina i tatou e 

le Agaga o le Atua e ala i le fa'atuatua.  O manatunatuga ma mana'oga o le a 

usita'i uma i le finagalo o Keriso.  O le loto, o le mafaufau, o le a fa'afouina i 

le fa'atusa o Ia o lo'o galue iā i tatou ina ia gaua'i mea uma iā te Ia.  O le a 

tusia loa le Tulafono a le Atua i le mafaufau ma le loto, ma e mafai ai ona 

tatou ta'utino atu ma Keriso, "Lo'u Atua e, 'Ou te fiafia e fai Lou finagalo" 

(Sala. 40:8).  

 I le talanoaga ma Nikotemo, na fa'ailoa ai e Iesu le fuafuāga o le 

fa'aolataga ma Lana galuega i le lalolagi.  I le tele o a'oa'oga a Iesu, e le'i 

fa'amatalaina au'ili'ili la'asaga uma, le galuega e tatau ona faia i loto uma o i 

latou o lo'o fia ulu atu i le mālō o le lagi.  I le amataga o Lana galuega na 

fa'ailoa atu ai e Iesu le 'upu moni i se sui filifilia o faipule faitulafono 

(Sanhedrin), o se mafaufau na talilelei, ma se a'oa'o tofia o tagata.  Peita'i o 

ta'ita'i o Isara'elu sa latou lē talia le malamalama.  Sa nātia e Nikotemo le 

'upu moni i lona loto, ma e tolu tausaga e le'i fa'aalia ai lava sina fua itiiti.  

 Peita'i e masani Iesu i le itū'aiga 'ele'ele o lo'o Ia lūlūina i ai le fatu.  

O afioga na fetalai ai i le pō i se tasi tagata fa'alogologo i luga o le mauga 

tu'ufua, e le'i māumau.  Mo se taimi e le'i ta'uta'uina fa'alaua'itele Keriso e 

Nikotemo, peita'i sa ia tulimata'i pea Lona soifuāga, ma mafaufau i Āna 

a'oa'oga.  I le fono a faipule faitulafono, na ia fa'aui'esea so'o taupulepulega a 

faitaulaga ia fa'aumatia Iesu.  Mulimuli ane ina ua si'itia Keriso i luga o le 

satauro, na manatua e Nikotemo le a'oa'oga i luga o le mauga o Olive, "E pei 

ona si'itia i luga e Mose le gata i le vao, e tatau fo'i ona fa'apea ona si'itia i 

luga le Atali'i o le tagata; ina ia lē fano se tasi e fa'atuatua iā te Ia, a ia maua 

le ola e fa'avavau" (Ioa. 3:14, 15).  O le malamalama mai lea felafolafoa'iga 

fa'alilolilo ua fa'apupulaina ai le satauro i luga o Kalevario, ma na va'aia ai e 

Nikotemo iā Iesu le Fa'aola o le lalolagi.  

 Ina ua mavae le afio a'e o le Ali'i i le lagi, ina ua fa'ata'ape'apeina le 

'au so'o e ala i sauāga, na tū mai luma Nikotemo ma le lototele.  Na ia 

fa'aaogā lana 'oa e fesoasoani i le fa'aolaolaina o le Ekalesia fou na 

fa'amoemoe Iutaia ia soloi'esea i le maliu o Keriso.  I le taimi o faigatā, o ia 

lē sa fa'aete'ete ma fai fesili, sa tumau e pei o se papa; ua ia fa'amalosia le 

fa'atuatua o le 'au so'o, ma fa'aaogā lana oloa e fesoasoani i le tau'aveina i 

luma o le galuega o le tala lelei.  Na sauāina ma tauemuina o ia e i latou sa 

fa'aaloalo iā te ia.  Na fa'amativaina o iā i 'oloa fa'ale-lalolagi; a e na ia lē 

fa'avaivai i le fa'atuatua na amataina i lea pō na talanoa ai ma Iesu.  

 Na fa'amatala e Nikotemo iā Ioane lea talanoāga, ma tusia mo le 

a'oa'oga o le to'atele.  O 'upu moni sa a'oa'oina ai i lea taimi, o lo'o tāua pea i 

ona pō nei e pei ona tāua i lea pō maninoa i le mauga, ina ua alu ane le faipule 

Iutaia i le fia malamalama i le ala o le ola mai le A'oa'o loto maulalo o 

Kalilaia.  

Matā'upu 18 

"E TATAU ONA TUPU PEA O IA" 

Fa'avaeina lenei matā'upu i le Ioane 3:22-36. 

o se taimi, o le mamalu o Ioane le Papatiso i le mālō, na sili atu i lo o 

ta'ita'i, faitaulaga, ma ali'i sili.  Pe ana ia fa'ailoa atu o ia o le Mesia, 

ma si'i ai se fouvalega iā Roma, o faitaulaga ma le motu o tagata o le a 

'aufa'atasi i lalo o lana fu'a.  O manatu uma e foliga lelei i ē o naunau e 

fa'ato'ilalo mālō o le lalolagi, o Satani o lo'o sauni e u'una'i i luga Ioane le 

Papatiso.  Peita'i o le fa'amaoniga o lo'o i ōna luma fa'atatau i lona mana, sa 

ia tū mālōsi e tete'e i le fa'atosina ofoofogia.  O le tulaga fa'atāuaina sa tu'u i 

ōna luga na ia fa'asino aga'i i le Tasi.  

 O le mamalu sa iā te ia ua liliu atu nei i le Fa'aola.  O aso ta'itasi sa 

fa'asolosolo ina fa'aitiitia tagata o lo'o iā te ia.  Ina ua maliu ane Iesu mai 

Ierusalema i le lau'ele'ele o le Ioritana, na ō atu tagata e fa'alogologo iā te Ia.  

Sa fa'ato'ateleina fo'i Ōna so'o.  E to'atele na ō mai mo le papatisoga, a e ui 

ina le'i papatisoina e Keriso lava ia, na Ia fa'atagaina le pulega e faia ai lea 

sauniga e Ōna so'o.  O lea sa tu'u ai e Iesu Lana fa'amau fa'ailoga i luga o le 

galuega a lē na muamua mai.  Peita'i o so'o o Ioane, ua latou va'ai ma le 

matau'a ina ua fa'ateleina le lauiloa o Iesu.  Ua latou sauni e faitio Lana 

galuega, ma e le'i leva, ona maua lea o lea avanoa.  Na tupu a'e se fesili i lo 

latou vā ma Iutaia, po o le papatisoga e aogā mo le fa'amamāina o le agaga 

mai le agasala; ua latou talitonu o le papatisoga a Iesu e 'ese'ese lea ma Ioane.  

Sa fefinaua'i i latou ma so'o o Keriso e fa'atatau i 'upu tonu e fa'aaogā i lea 

sauniga, ma o ai e tatau ona faia le papatisoga.  

 O so'o o Ioane ua ō mai iā te ia ma ua fai atu, "Rapi e, o Lē sa oulua 

i ai ma Ia i tala atu o le Ioritana,  na e molimau i ai, fa'auta, o lo'o papatiso o 

Ia, ua ō atu fo'i iā te Ia tagata uma lava" (Ioa. 3:26).  O nei 'upu, na auala mai 

ai le fa'aosoosoga a Satani iā Ioane.  E ui ina lata ona tapunia le galuega a 

Ioane, a e o lo'o mafai lava iā te ia ona fa'alavelave atu le galuega a Keriso.  

Pe ana ia lagona le tigāalofa mo ia lava ma fa'ailoa atu ai lona lē fiafia i le 

fa'amaulaloina, o le a ia lūlūina fatu o fevaevaea'iga, o le a fa'amalosia le 

matau'a ma le tu'inanau, ma o le a taofia le aga'i i luma o le tala lelei.  

 E iā Ioane uiga vaivai fa'ale-tagata, peita'i o le pa'i mai a le alofa o le 

Atua na suia ai o ia.  Sa mau o iā i se tulaga e lē o fa'aleagaina i le manatu 

fa'apito ma le loto naunau, ma e maualuga a'e i uiga o le matau'a.  Na te le'i 

fa'aalia e 'au fa'atasi i le lē malie o ōna so'o, peita'i na ia fa'ailoa lona 

malamalama manino i lona feso'ota'iga i le Mesia, ma lona fiafia e fa'afeiloa'i 

i Lē na ia teuteuina Lona ala.  

 Sa fai atu Ioane, "E lē mafai e le tagata ona 'ave se mea māna pe a le 

foā'iina mai iā te ia mai le lagi.  O outou lava o a'u molimau na 'ou fai atu, 'E 

M 

le o le Keriso a'u; a ua 'auina mai lava a'u e muamua iā te Ia.'  O le tagata e 

ana le fa'ato'anofotane, o le fa'ato'āfaiavā  lea; a o le uō a le fa'ato'afaiavā, e 

tū mai ma fa'alogo iā te ia, e tele lona 'oli'oli i le leo o le fa'ato'afaiavā" (F. 

27-29).  O Ioane sa fa'asino iā ia lava, o le uō a le fa'ato'āfaiavā o lo'o fai ma 

'avefe'au i le vā o nei vaega e lua, e saunia le ala mo le fa'aipoipoga.  Pe a 

talia e le fa'ato'āfaiavā lana avā, ua taunu'u loa le galuega a le uō.  E 

fa'afiafiaina o ia i le tu'ufa'atasiga sa fai ai sana vaega.  O Ioane na vala'auina 

ia fa'asino tagata iā Iesu, ma o lona 'oli'oli lea i le molimauina o le manumālō 

o le galuega a le Fa'aola.  Fai mai o ia, "O lea fo'i ua 'ato'atoa ai lo'u nei 

oli'oli.  E ao ina tupu pea o Ia; peita'i a'u nei, e tauāu ina itiiti o a'u" (F. 30). 

 O Ioane na va'ai atu i le Fa'aola ma le fa'atuatua, ua si'itia o ia i le 

maualuga o le te'ena o ia lava ma le lē manatu fa'apito.  Na te le'i sa'ili ia 

fa'atosina mai tagata iā te ia, a ia si'itia i luga o latou manatu se'ia sili le 

maualuga, ona latou mapu atu ai i le Tama'i Mamoe a le Atua.  O ia sa na o 

se leo sa 'alaga i le vao.  Ua iā te ia nei le 'oli'oli e talia le olaga filemū ma lē 

lauiloa, ina ia liliu uma mata o tagata i le Malamalama o le ola.  

 O i latou e fa'amaoni i le vala'au e 'avea ma avefe'au mo le Atua, 

latou te lē sa'ilia le mamalu mo i latou lava.  O le alofa mo 'oe lava o le a 

'ave'esea e le alofa mo Keriso.  E leai se tauvāga e fa'aleagaina ai le tāua o le 

tala lelei.  O le a latou iloa le galuega e faia, o le folafola atu o le tala lelei, e 

pei ona faia e Ioane le Papatiso, "Fa'auta i le Tama'i Mamoe a le Atua na te 

'ave 'esea le agasala a le lalolagi" (Ioa. 1:29).· Latou te si'itia i luga Iesu, ma 

si'itia ai e Ia i luga le aigā tagata.  "O lo'o fa'apea ona fetalai mai o Lē ua 

Maualuga ma ua Silisili, o Lē e afio e fa'avavau, e pa'ia Lona suafa, 'Ou te 

nofo i le mea maualuga ma le pa'ia, ma te nonofo fo'i ma lē ua momomo ma 

ua maulalo lona loto, e fa'amafanafana i e ua loto maulalo, ma 

fa'amafanafanaina loto o ē ua loto momomo'" (Isa. 57:15).  

 Na fa'agalo e le perofeta lona manatu ifo iā te ia, a ua fa'atumuina o 

ia i le malamalama o le Atua.  A o ia molimauina le mamalu o le Fa'aola, o 

āna 'upu sa talafeagai ma 'upu na fetalai atu ai Keriso i le talanoāga ma 

Nikotemo.  Sa fai atu Ioane, "O Lē e maliu mai lugā, e sili o Ia i mea uma.  

O lē mai le lalolagi, o lo le lalolagi lava ia, e tautala fo'i o iā i la le lalolagi; a 

o Lē maliu mai mai le lagi, e sili o Ia i mea uma lava....Auā o Lē ua 'auina mai 

e le Atua, ua fetalai lava Ia i le afioga a le Atua; auā e lē foā'i fa'atatauina le 

Agaga o le Atua iā te Ia" (Ioa. 3:31, 34).  Na fa'apea mai Keriso, "'Ou te lē 

usita'i i Lo'u lava loto, a o le finagalo o le Tamā, o Lē na 'auina mai A'u" 

(Ioa. 5:30).  Ua ta'utino mai e fa'atatau iā te Ia, "Ua e fiafia i le amiotonu, a 

ua e 'ino'ino i le amioleaga; o le mea lea ua fa'au'uina ai 'Oe e le Atua o Lou 

lava Atua i le suāu'u o le 'oli'oli e sili i e tou te fa'atasi" (Epe. 1:9).  O le 

Tamā "e lē foā'i fa'atatauina le Agaga iā te Ia." 

 E fa'apea fo'i iā i latou e mulimuli iā Keriso.  E mafai ona tatou 

maua le malamalama mai le lagi pe a tatou gaua'i e fa'agaogao le manatu ifo 

iā i tatou lava.  E lē mafai ona tatou malamalama i le uiga o le Atua, po o le 

talia o Keriso e ala i le fa'atuatua, vaganā ua tatou gaua'i e tu'u 'ese 

mafaufauga uma a e usita'i 'ato'atoa iā Keriso.  Mo i latou uma e faia lenei 

mea, e lē tu'uina fa'atatau mai i ai le Agaga Pa'ia.  I totonu o Keriso "o lo'o 

mau iā te Ia le tumu uma lava o le itū Atua ua i Lona tino; o lo'o ua 

fa'a'ato'atoaina fo'i outou iā te Ia" (Kolo. 2:9, 10a).  

 O so'o o Ioane ua fai mai ua ō uma tagata iā Keriso; a e peita'i sa 

manino iā te ia, ma ua fa'apea atu, "E leai fo'i se tasi e talia lana molimau;" na 

o se to'aitiiti na sauni e talia o Ia e 'avea mo latou Fa'aola mai le agasala.  

Peita'i "o lē e talia Lana molimau, ua na fa'ailoa lana taofi, e fa'amaoni lava le 

Atua" (Ioa. 3:32b, 33).  "O lē fa'atuatua i le Ālo, ua iā te ia le ola e 

fa'avavau" (F. 36a).  E lē mana'omia se finauga po o le papatisoga a Iesu po 

o Ioane e fa'amamāina ai mai agasala.  O le alofa tunoa o Keriso e tu'uina le 

ola i le agaga.  A aunoa ma Keriso, o le papatisoga, e pei lava o isi sauniga, o 

le a leai se aogā.  "O se lē fa'atuatua i le Ālo e lē iloa e ia le ola" (F. 36b). 

 O le manuia o le galuega a Keriso, sa talia ma le 'oli'oli e Ioane, na 

ta'uina atu fo'i i ta'ita'i o le mālō i Ierusalema.  O faitaulaga ma a'oa'o ua 

lagona le matau'a i le mana tosina o Ioane, ina ua va'aia tagata ua tu'ua le 

sunako a e ō aga'i i le vaomatua; peita'i o lea ua i ai le Tasi e tele atu Lona 

mana e tosina mai ai le to'atele.  O nei ta'ita'i o Isara'elu, e le'i fia ta'utino atu 

fa'atasi ma Ioane, "E tatau ona tupu pea o Ia; peita'i a'u nei, e tauāu ina itiiti o 

a'u" (F. 30).  Ua tula'i mai i latou ma se fuafuāga fou ia taofia le galuega o 

lo'o fa'atosina 'ese atu ai tagata mai iā i latou.  

 Na silafia e Iesu o le a latou fa'aaogā taumafaiga uma iā i ai se 

fevaevaea'iga i le vā o Ōna so'o ma so'o o Ioane.  Ua na silafia o le a agi mai 

le matagi e tō'eseina ai le tasi o perofeta aupito sili na tu'uina mai i le lalolagi.  

I Lona naunau e te'ena faiga uma e maua ai fete'ena'iga ma le fa'auiga sesē, sa 

fa'auma filemū e Ia o Lana galuega, ma fo'i atu i Kalilaia.  Ia fa'apea fo'i i 

tatou, a o fa'amaoni i le 'upu moni, ia tatou taumafai e tu'u'ese mea e tupu ai i 

le fe'ese'esea'i ma le lē malamalama.  So'o se taimi e oso a'e ai ia fa'afitauli, e 

fa'ai'u i le lē iloa o agaga.  Pe a i ai tulaga e tula'i mai e o'o ai ina fevaevaea'i, 

ia tatou mulimuli i le fa'aa'oa'oga a Iesu ma Ioane le Papatiso.  

 Sa vala'auina Ioane e 'avea ma ta'ita'i o le toe fuata'iina.  Ona o lea 

tulaga, ua fa'afaigatā ai mo ōna so'o ona ua 'avea ma mea ua tosina ai lo latou 

tepataula'i iā te ia, ua manatu ai o le manuia o le galuega sa fa'alagolago lea i 

āna fa'agaoioiga, ma ua galo iā i latou o ia e na o se mea faigāluega o lo'o 

fa'aaogāina e le Atua.  Peita'i o le galuega a Ioane, e le'i lava mo le 

fa'atulagaina o le fa'avae o le Ekalesia Kerisiano.  Ina ua ia fa'ataunu'uina 

lana galuega, e i ai le isi galuega sa tatau ona fa'amae'aina, a e le'i mafai e lana 

molimau ona fa'ataunu'u.  E le'i malamalama ona so'o i lenei mea.  Ina ua 

latou va'ai iā Keriso ua afio mai e tau'aveina le galuega, ona matau'a lea ma 

ua lē mālilie i latou.  

 O lea faigatā o lo'o i ai pea.  E vala'au le Atua i se tagata e faia se 

galuega fa'apitoa; pe a o'o i le mea e gata mai ai lona agava'a, ona aumaia lea 

e le Atua nisi, latou te tau'aveina ma fa'ateleina pea le galuega.  A e peita'i, e 

pei o so'o o Ioane, e to'atele ua manatu o le manuia o le galuega na pogai mai 

i le tagata galue muamua.  Ua fa'alagolago i luga o le tagata, a e lē o le Atua; 

ua ūlu mai loa le matau'a, ma fa'aleagaina ai le galuega a le Atua.  O le tagata 

ua fa'apea ona fa'amamaluina, o le a tofotofoina ia fa'apelepele lona lava ia 

manatu fa'apito.  Na te lē o iloa lona tulaga fa'alagolago i le Atua.  O tagata 

ua a'oa'oina ia fa'alagolago i tagata mo lo latou ta'ita'iga, ma ua pa'ū ai i le 

sesē, ma ō 'ese ai mai le Atua.  

 O le galuega a le Atua e lē o le tau'aveina o le fa'atusa ma le fa'ailoga 

o se tagata.  Mai lea taimi i lea taimi, o le a aumaia e le Ali'i sui 'ese'ese, ina 

ia fa'aaogāina i ala e sili atu mo le fa'ataunu'uina o Lana galuega.  E fiafia i 

latou ma o ē gaua'i atu ma le loto maulalo, e fa'apea atu fa'atasi ma Ioane le 

Papatiso, "E ao ina tupu pea o Ia; peita'i a'u nei, e tauāu ina itiiti o a'u."  

Matā'upu 19 

I LE VAI'ELI O IAKOPO 

O lenei matā'upu e fa'avaeina i le Ioane 4:1-42. 

 le ala i Kalilaia na ui atu lea o Iesu i Samaria.  O le aoauli na o'o ai Ia i 

le Vanu matagofie o Sekema.  I le amataga o lenei vanu e i ai le vai'eli o 

Iakopo.  Ona ua vaivai mai Lana malaga, ua nofo Ia i lalo i lea mea e mālōlō 

a e ō atu Ōna so'o e fa'atau mai se mea 'ai.  

 O Iutaia ma Samaria e lē lelei lo latou vā, o ni fili e 'ino'ino tele i ai, 

ma e 'alo 'ese ina ia lē fetaui i ai.  O fefa'ataua'iga e faia ma Samaria, pe a 

mana'omia, e fa'atagaina e le 'au a'oa'o i lalo o le tulafono; peita'i o 

feso'ota'iga lautele ma i latou e ta'usalaina lea.  E lē fai aitalafu se Iutaia i se 

mea mai se Samaria, e lē talia fo'i se agalelei, e o'o i se fasi mea 'ai po o se ipu 

vai.  O le 'au so'o, i le fa'atauina o mea 'ai, sa latou tausi le aganu'u a le mālō.  

Latou te le'i sopo atu i se isi itū.  O se manatu mo se fesoasoani mai se 

Samaria, po o le sa'ilia o se mea mo lo latou lava lelei, e le'i ulu i le mafaufau 

o se isi o so'o o Keriso.  

 A o nofo Iesu i tala ane o le vai'eli, ua lagona e Ia le matelāina i le fia 

taumafa ma le fia inu.  Ua umi le malaga talu le taeao, ma ua vevela mai le lā 

o le aoauli.  Sa fa'ateleina Lona fia inu pe a mafaufau atu i le mālū o le vai o 

lo'o lata mai, a e lē mafai ona maua e Ia; auā e leai se maea po o se fagu utu 

vai, ma e loloto le vai'eli.  O lo'o iā te Ia le lagona fa'ale-tagata, ma ua Ia 

fa'atalitali mo se tasi ia sau e utu vai.  

 O se fafine Samaria ua aga'i mai, ma e foliga na te lē o iloa Lona 

fa'atasi ai, ua fa'atumuina lana fagu i le vai.  A o liliu ia o le a alu 'ese, ua 

talosaga Iesu iā te ia mo se vai e inu ai.  O lea se fa'aaloaloga e leai se tagata 

mai sasa'e na te taofia.  I le itū i sasa'e, o le suavai e ta'ua o le "meaalofa a le 

Atua."  O le ofoina atu o se vai inu i se tagata malaga o lo'o fia inu, e talitonu 

latou o se galuega pa'ia lea, o tagata Arapi o le toāfa latou te uia vaiala 'ese'ese 

ina ia faia ai lea galuega.  O le feitaga'i i le vā o Iutaia ma Samaria ua taofia 

ai le ofoina atu e le fafine se agalelei iā Iesu; peita'i o le Fa'aola sa sa'ilia se ala 

i lea loto, ma o le agava'a e tupu mai le alofa fa'a-Atua, na Ia talosaga, a e le'i 

ofoina atu se mea lelei.  O le ofoina atu o se agalelei, atonu o le a te'ena mai; 

peita'i o le talitonu e fa'atupu ai le talitonu.  O le Tupu o le lagi ua afio ifo i 

lenei agaga inosia, ma talosagaina se galuega fesoasoani mai i ona lima.  O 

Ia na faia le vasa, e pulea vai o sami loloto, e fa'amatalaina punāvai ma alāvai 

o le lau'ele'ele, o lo'o mālōlō mai Lona vaivai i le vai'eli o Iakopo, ma ua 

fa'alagolago atu i le agalelei o se tagata 'ese mo le meaalofa o se ipu vai.  

 Ua iloa e le fafine o Iesu o se Iutaia.  I lona ofo na galo ai iā te ia ona 

talia Lana talosaga, peita'i sa taumafai ia na iloa le mafua'aga.  Ua ia fai atu, 

I 

"E fa'apefea ona e fai mai i se mea e inu iā te a'u, o le fafine o Samaria, a o 'Oe 

o le Iutaia?" (Ioa. 4:9). 

 Na tali atu Iesu, "Ana e iloa le mea foā'i fua a le Atua, ma Lē ua fai 

atu iā te 'oe, 'Au mai iā te A'u, 'Ou te inu;' pō ua e ōle mai iā te Ia, ona foā'i 

atu lea e Ia iā te 'oe o le vai ola" (F. 10).  E te ofo i Lo'u ōle atu mo sina mea 

itiiti e pei o se vai mai le vai'eli.  Pe ana e ōle mai iā te A'u, 'Ou te avatua iā te 

'oe ia e inu i le vai o le ola e fa'avavau.  

 E le'i malamalama le fafine i afioga a Keriso, a'e na te lagonaina le 

tāua.  O lona uiga faigofie, fa'atamaitiiti, ua amata ona sui.  O lona manatu o 

lo'o fetalai Iesu e fa'atatau i le vai'eli o i o la luma, ma ua fai atu, "Le Ali'i e, e 

leai sau mea e utu a'e ai, e maulalo fo'i le vai'eli; e te maua ea i fea lenā 

vaiola?  E sili ea 'Oe i lo matou tamā o Iakopo, na na tu'u mai iā te i matou le 

vai'eli, ua inu ai fo'i o ia?" (F. 11, 12).  Sa ia va'aia i ōna luma, e na o se 

tagata malaga fia inu, ua vaivai lava ma 'ele'elea.  I lona mafaufau, ua na 

fa'atusatusaina Iesu i lo latou tamā fa'aaloalogia o Iakopo.  O lona manatu, e 

leai lava se isi vai e tutūsa ma le vai lea na aumai e o latou tamā.  Na ia 

mafaufau aga'i i tua i tamā, va'ai i luma i le afio mai o le Mesia, a o le 

Fa'amoemoe o tamā, o le Mesia lava lea, o lo'o i ona tafatafa, a e na te lē o iloa 

o Ia.  E to'a fia agaga fia inu o lo'o lata nei i le puna o vaiola, a o lo'o va'ai 

mamao mo le vaipuna o le ola!  "'Aua le fa'apea ifo i lou loto, 'O ai se e alu 

a'e i le lagi? (ina ia a'ami iā Keriso ia maliu ifo;) pe e fa'apea, 'O ai se e alu ifo 

i le mea loloto? (ona ia 'a'ami iā Keriso ia maliu a'e nai e ua oti.) ... Ua latalata 

iā te 'oe le 'upu, o i lou gutu ma lou loto;... afai e te ta'utino i lou gutu i le Ali'i 

o Iesu, ma talitonu i lou loto ua toe fa'atūina o Ia e le Atua nai ē ua oti, e 

fa'aolaina ai oe" (Rom. 10:6-9). 

 E le'i vave tali atu Iesu i le fesili e fa'atatau iā te Ia, a e na fetalai atu 

ma Lona naunau fa'amaoni, "O lē e inu i lenei vai, e toe fia inu ia.  A o se inu 

i le vai 'Ou te avatu iā te ia, e lē toe fia inu ia e fa'avavau; a o le vai 'Ou te 

avatu iā te ia, e 'avea i totonu iā te ia o le vaipuna e puna i luga i le ola e 

fa'avavau" (Ioa. 4:13, 14). 

 O se tasi e sa'ili ia fa'amalie lona fia inu i vai o lenei lalolagi, e toe fia 

inu ia.  I so'o se mea, e i ai tagata e lē o malilie o latou olaga.  O lo'o latou 

mana'omia se mea e fa'amalie ai mana'oga o le loto.  Na o le To'atasi Lē e 

malie ai lea mana'oga.  O le mana'oga o le lalolagi, "O le Fa'anaunauga o 

nu'u uma," o Keriso lea.  O le alofa tunoa o le Atua e na o Ia na te mafaia ona 

tu'uina atu, e pei o se vai ola, e fa'amamā ai, e fa'afouina ai, ma fa'amalosia ai 

le loto.  

 E le'i tu'uina atu e Iesu le manatu fa'apea ua lava le inu tasi i le vai o 

le ola e fa'amalieina ai lē e taliaina.  O le tagata ua tofo i le alofa o Keriso, o 

le a atili ona mana'o i ai; peita'i e lē toe sai'lia atu se isi mea.  O le 'oa, o le 

mamalu, ma fiafiāga o le lalolagi ua lē toe tosina i ai o ia.  O le mana'oga 

faifaipea o lona loto, Ia aumai pea Ia.  O Ia o lo'o fa'ailoa mai i le loto lea 

mea tatau, o lo'o fa'atali mai e fa'amalie lē o fia 'ai ma fia inu.  O 'oloa uma 

ma mea e fa'alagolago i ai fa'ale-tagata, e i'uvale.  O fagu e tu'u ai vai o le a 

gaogao, o vaitūloto o le a matūtū; peita'i o lo tatou Fa'aola o se vaipuna e ola 

pea.  Tatou te inu ma feinu pea, ma e fou mai pea  le vai.  O se tasi e afio ai 

Keriso, o le a i ai i totonu iā te ia le puna o fa'amanuiāga,- "o le vai e puna i 

luga i le ola e fa'avavau" (F. 14).  O lenei puna e maua ai e ia le mālōsi ma le 

alofa tunoa e lava mo mea uma na te mana'omia.  

 A o fetalai Iesu e fa'atatau i le vai o le ola, o le fafine ua va'ai atu iā te 

Ia ma le ofo.  Ua fafaguina e Ia lona mana'o, ma ua naunau i le meaalofa o 

lo'o Ia ta'uina atu.  Ua na iloa e lē o le vai'eli o Iakopo o lo'o Ia fa'atatau i ai; 

auā o lea lava e fa'aaogā, o lo'o inu ai, ma o lo'o toe fia inu pea lava.  Na fai 

atu o ia, "Le Ali'i e, aumai iā te a'u lenā vai, ina ia ou lē toe fia inu, ina ia 'ou lē 

toe sau fo'i i inei e utu vai" (F. 15). 

 Na sui fa'avave e Iesu le talanoāga.  A o le'i talia e lenei agaga le 

meaalofa o lo'o Ia naunau e tu'uina atu, ia tatau ona iloa muamua e ia āna 

agasala ma lona Fa'aola.  Ua Ia "fetalai atu iā te ia, 'Alu ia 'oe, vala'au i lau 

tane, i le toe sau i inei.'"  Na tali mai o ia, "E leai sa'u tane."  Na fa'apea ona 

ia fa'amoemoe ia taofia uma fesili e fa'atatau i lea itū.  Peita'i na fa'aauau pea 

le Fa'aola, "Ua tonu lau 'upu, 'E leai sau tane;' auā sa iā te 'oe tane e 

to'alima; o ia fo'i ua iā te 'oe i ona pō nei, e lē sau tane lea" (F. 15-18). 

 Ua gatete le fafine.  O se lima e lē ma-iloa ua susu'eina itūlau o le 

tala fa'asolopito o lona olaga, ma fa'ailoa mai mea o lo'o fa'amoemoe ia 

fa'alilo pea.  O ai Ia ua na faitauina mea lilo o lona olaga?  Ua mafaufau o ia 

i le gata'aga, i le fa'amasinoga o lo'o i lumana'i, pe a fa'aalia ai mea uma o lo'o 

natia i le taimi nei.  Mai lea malamalama, ua fafaguina nei lona loto 

fuatiaifo. 

 Ua leai se mea na te mafai ona toe fa'afiti ai; peita'i ua ia taumafai e 

'alo 'ese mai mea o lo'o lē fia fa'alogo i ai.  Na fai mai o ia ma le fa'aaloalo 

tele, "Le Ali'i e, ua 'ou iloa nei o 'Oe o le perofeta" (F. 19).  Ona ua mana'o ia 

taofia le loto o le a talitonu, sa liliu ane i mata’upu o finauga tau tapua'iga.  

Afai o Ia o se perofeta, e tatau ona Ia mafai ona tu'u mai iā te ia se a'oa'oga e 

fa'atatau i nei mea o lo'o fefinaua'i ai pea.  

 Na fa'afofoga Iesu ma le onosa'i a o tautala le fafine.  Sa Ia fa'atali 

mo se avanoa e toe tu'u atu ai le 'upu moni i lona loto.  Na fai mai o ia, "O 

matou tamā sa tapua'i i lenei mauga; a ua outou fai mai o Ierusalema le mea e 

tusa ai ona tapua'i ai" (F. 20).  O lo'o iloa atu i le va'ai le mauga o Keresema.  

O lona malumalu ua fa'aleagaina, a e na o le fata faitaulaga o lo'o totoe.  O le 

nofoāga mo tapuā'iga ua 'avea ma mata'upu o fefinaua'iga i le vā o Iutaia ma 

Samaria.  O nisi tua'ā o tagata Samaria o ni Isara'elu; peita'i ona o a latou 

agasala, ua tu'u atu ai i latou e le Ali'i ia fa'atigāina ma pulea e mālō 

fa'apaupau.  I le tele o tupulaga sa latou fefiloi fa'atasi ma ē ifo i tupua, ma ua 

fa'aleagaina ai la latou tapuā'iga.  E moni latou te fa'apea o tupua o lo'o pipi'i 

i ai na ona fa'amanatu ai iā i latou le Atua soifua, le Pule o mea uma; a e peita'i 

o tagata ua ta'ita'iina e ifo i a latou tupua.  

 Ina ua toe faia le malumalu i Ierusalema i ōna pō o Esera, sa naunau 

Samaria ia 'aufa'atasi ma Iutaia i lona fa'avaeina.  O lenei avanoa sa lē 

fa'atagaina mo i latou, ma ua tupu ai le feitaga'i i lo latou va.  Na fauina e 

Samaria se malumalu fa'atauvā i luga o le mauga o Keresema.  O i inei sa 

latou tapua'i ai e tusa ma sauniga fa'a-Mose, e ui ina e le'i tu'u'eseina uma a 

latou tupua.  Peita'i na o'o iā i latou mala, o lo latou malumalu na 

fa'aleagaina e o latou fili, ma e foliga o i latou ua i lalo o se fa'amalaiāga; a e 

sa pipi'i pea i a latou tū ma masani i le faiga o tapuā'iga.  Latou te lē 

fa'ailoaina mai o le malumalu i Ierusalema o le fale o le Atua, pe fa'apea o le 

tapuā'iga a Iutaia e sili a'e i lo latou.  

 I Lana tali i le fafine, na fetalai atu Iesu, "Talitonu mai ia iā te A'u, e 

o'o mai ona aso, tou te tapua'i i le Tamā, e lē gata i lenei mauga, po o 

Ierusalema.  Tou te tapua' i ma le lē iloa; a ua matou tapua'i ma le iloa; 

auā e mai iā Iutaia le fa'aolataga" (Ioa. 4:21, 22).  Na fa'ailoa atu e Iesu e lē 

fa'apito o Ia, e pei o Iutaia e tete'e i tagata Samaria.  O lea ua Ia sa'ili nei ia 

lepeti i lalo le fa'ailoga tagata o Iutaia i Samaria.  A o Ia ta'u atu le fa'atuatua 

o tagata Samaria ua fa'aleagaina e lē ifo i tupua, na Ia fa'ailoa atu o le 'upu 

moni o le fa'aolataga ua tu'uina atu ia Iutaia, ma o i latou e fa'aali mai ai le 

Mesia.  I totonu o Tusiga Pa'ia o lo'o fa'ailoa manino mai ai le uiga o le Atua 

ma fa'avae o Lona mālō.  O Iesu ua na fa'atulagaina o Ia ma Iutaia, o ē na 

tu'uina mai i ai e le Atua le malamalama e fa'atatau iā te Ia lava.  

 Na naunau o Ia ia si'itia mafaufauga o Lana 'au fa'alogologo iā i luga 

a'e o mea e fa'atatau i itū'aiga ma faigā sauniga, ma fesili o fefinaua'iga.  Na 

Ia fetalai atu, "E o'o mai ona aso, ua o'o nei fo'i i ai, o ē tapua'i fa'amaoni 

latou te tapua'i i le Tamā i le agaga ma le fa'amaoni; auā o lo'o sa'ili le Tamā 

i ē tapua'i fa'apena iā te Ia.  O le Atua o le Agaga lava Ia; o ē tapua'i iā te Ia, 

e tatau ona tapua'i atu iā te Ia i le agaga ma le fa'amaoni" (F. 23, 24). 

 O lea ua toe ta'u atu le 'upu moni na fa'ailoa e Iesu iā Nikotemo ina 

ua Ia fetalai atu, "A lē toe fanau le tagata, e lē mafai ona iloa e ia o le mālō o 

le Atua" (Ioa. 3:3).  E lē o le sa'ilia o le mauga pa'ia po o le malumalu pa'ia 

ona maua lea e tagata o le feso'ota'iga ma le lagi.  O le tapuā'iga e lē 

fa'agataina i le faiga o sauniga i le va'aiga mai fafo.  O le tapuā'iga e mai le 

Atua, e pau lea o le tapuā'iga e ta'ita'iina atu ai i le Atua.  Ina ia sa'o la tatou 

'au'auna atu iā te Ia, e tatau ona tatou toe fanau i le Agaga o le Atua.  O lea e 

fa'amamāina ai le loto ma fa'afouina ai le mafaufau, e tu'u mai ai iā i tatou se 

avanoa fou mo le iloa ma le alofa i le Atua.  Tatou te maua ai le agaga gaua'i 

e usita'i i mea uma e finagalo ai o Ia.  O le tapuā'iga moni lea.  O lea le fua o 

le galuega a le Agaga Pa'ia.  E ala i le Agaga, o tatalo uma e faia ma le 

fa'amaoni, e talia uma e le Atua.  Po o fea e feso'ota'i atu ai le tagata i le Atua, 

i lea lava mea e fa'aalitino ai le galuega a le Agaga, ma e fa'aalia fo'i le Atua i 

lea tagata.  O itūa'iga tagata tapua'i ia o lo'o Ia sa'ilia.  O lo'o fa'atali o Ia e 

talia i latou, ma faia i latou Mona atali'i ma afafine.  

 A o talanoa le fafine ma Iesu, na lagona e ia le naunau i Āna afioga.  

Na te le'i fa'alogo muamua i ni 'upu e uiga loloto fa'apea mai faitaulaga o lona 

lava nu'u, po o ni tagata Iutaia.  A o fofola mai i ōna luma lona olaga ua 

mavae, sa lagona e ia lenei mana'oga.  Ua na iloa le fia inu o lona agaga, e lē 

mafaia e le vai'eli i Sukara ona fa’amalieina.  O mea ua o'o mai iā te ia, ua 

fa'atupuina ai lona naunau mo se mea e sili a'e.  Sa fa'ailoa atu e Iesu iā te ia 

Na te iloa mea lilo uma i lona olaga; a e sa ia lagona o Ia o lana Uō, o lo'o tigā 

ma alofa iā te ia.  A o ta'usalaina āna agasala ona o le pa'ia o Lona afio ai, Na 

te le'i fetalai atu se 'upu e ta'uleaga ai, peita'i na ta'u iā te ia Lona alofa tunoa e 

mafai ona fa'afouina ai le olaga.  Sa amata iā te ia ona talitonu i Lona uiga.  

Ua oso a'e le fesili i lona mafaufau, Mata o le Mesia lenei ua leva ona 

fa'atalitali i ai?  Na ia fai mai iā Iesu, "Ua ou iloa o le a maliu mai le Mesia, o 

lē ua igoa iā Keriso; pe a maliu mai o Ia, e fa'ailoa mai mea uma iā te i 

matou."  Ua tali atu Iesu, "O A'u lava lenei, o Lē tautala atu iā te oe" (F. 25, 

26). 

 A o fa'alogo le fafine i nei 'upu, na tupu a'e le fa'atuatua i lona loto.  

Ua ia talia 'upu ofoofogia mai fofoga o le A’oa’o mai le Atua.  

 Sa lagona i le mafaufau o lenei fafine se tulaga fia fa'afetai.  Ua ia 

sauni e talia lenei fa'aaliga e sili ona lelei; auā sa fiafia o ia i le Afioga Pa'ia, 

ma o le Agaga Pa'ia ua saunia lona mafaufau e talia le malamalama o lo'o 

fa'asolo mai.  Na su'esu'e o ia i le folafolaga o le Feagaiga Tuai, "E fa'atūina 

e le Ali'i lou Atua mai iā te 'oe, o so lou au uso, se Perofeta mo 'oe e pei o a'u 

nei; tou te fa'alogo iā te Ia" (Teute. 18:15).  Sa naunau o ia e fia malamalama 

i lenei valo'aga.  Ua fa'asusulu atu nei le malamalama i lona mafaufau.  O le 

vai o le ola, o le ola fa'ale-agaga e tu'u atu e Keriso i agaga uma o lo'o fia inu, 

ua amata nei ona puna a'e i totonu o lona loto.  O le Agaga o le Ali'i sa galue 

iā te ia. 

 O afioga manino na fetalai ai Keriso i lenei fafine, e lē mafai ona 

faia i tagata Iutaia fa'a-fiaamiotonu.  O Keriso na taofia Āna fetalaiga iā i 

latou.  O mea sa taofia mai tagata Iutaia, ma iloa mulimuli e le 'au so'o ia 

tausia fa'alilolilo, a o lea ua fa'ailoa atu i le fafine.  Na silafia e Iesu o le a ia 

fa'aaogāina lona malamalama e aumai ai isi e tofusia i Lona alofa tunoa.  

 Ina ua fo'i mai le 'au so'o i le latou malaga, na ofo ina ua maua atu lo 

latou Matai o talanoa ma le fafine.  Na te le'i inu ina le vai na mana'o i ai, e 

le'i liliu fo'i e taumafa le mea 'ai na aumai e Ōna so'o.  Ina ua alu'ese le fafine, 

ona talosagaina lea o Ia se'i taumafa.  Na latou va'aia Lona to'afilemū, e pei 

ua fa'atumulia o Ia i mafaufauga loloto.  Na susulu mai le malamalama i Ōna 

fofoga, ma ua latou fefefe e fa'alavelave i Lana feso'ota'iga ma le lagi.  

Peita'i na latou iloa Lona vaivai, ma ua manatu o lo latou tiute e fa'amanatu iā 

te Ia mea e mana'omia mo le tausiga o Lona itū fa'ale-tino.  Na silafia e Iesu 

lo latou naunau mai ma le alolofa, ma Ia fa'apea atu, "O lo'o iā te A'u mea 'ai 

tou te lē o iloa" (F. 32). 

 Na ōfo le 'au so'o po'o ai na aumaia se mea 'ai iā te Ia; a e ua Ia 

fa'amanino atu, "O La'u mea e 'ai, ia 'Ou faia le finagalo o Lē na 'auina mai 

A'u, ma fa'ai'u Lana galuega" (Ioa. 4:34).  O Āna fetalaiga i le fafine sa 

fa'agaoioi ai lona loto fuatiaifo, ona 'oli'oli ai lea o Iesu.  Na Ia silasila atu i le 

fafine ua inu i le vai o le ola, ma sa fa'amalieina ai lona fia taumafa.  O le 

fa'ataunu'uina o le galuega na Ia tu'ua ai le lagi ina ia faia, sa fa'amalosia ai le 

Fa'aola mo Lana galuega, ma si'itia ai o Ia i luga a'e o mea e mana'omia mo le 

aigā-tagata.  O le galue atu mo le fa'amalieina o se agaga o lo'o fia 'ai ma fia 

inu i le 'upu moni, e sili atu lea ona fiafia i ai o Ia i lo o le 'ai ma le inu 

fa’ale-tino.  O se fa'amafanafanaga lea, ma se fa'afouga iā te Ia.  O le alofa, 

o le ola lea o Lona Agaga.  

 O lo tatou Fa'aola o lo'o naunau ia iloa o Ia.  O lo'o Ia mana'omia le 

tigāalofa ma le alofa o i latou ua Ia fa'atauina i Lona toto.  O lo'o matuā 

fa'anaunau ia latou ō mai iā te Ia e ola ai.  E pei o le tinā e va'ava'ai mo le ata 

fiafia ina ua iloa mai ia e lana tama itiiti, ua ta'u mai ai le malamalama o lona 

mafaufau, e fa'apea fo'i Keriso ona silasila atu mo le fa'ailoaina o le alofa e 

loto fiafia, e fa'ailoa ai o le ola fa'ale-agaga ua amata tupu i totonu o le agaga.  

 Sa fa'atumulia le fafine i le fiafia a o ia fa'alogo atu i afioga a Keriso.  

O lea fa'aaliga ofoofogia sa tauau ina tumu ma ua fa'asilia ai le mālōsi.  Na 

tu'u lana fagu utu vai, ua toe fo'i i le 'a'ai, e ta'u atu le fe'au i isi.  Na silafia e 

Iesu le mafua'aga ua alu ai.  Ina ua tu'ua lana fagu vai sa iloatino ai le aogā o 

Āna fetalaiga.  O lona mana'oga ia maua le vai o le ola; ua galo lana galuega 

na sau ai i le vai'eli; ua galo iā te ia le fia inu o le Fa'aola, na ia fuafua e avatu 

i ai se vai.  Ma le loto ua tumu i le fiafia, sa ia fa'avave atu i lona ala, ina ia 

fa'asoa atu i isi le malamalama tāua ua ia maua.  

 Na fai atu iā i tagata o le nu'u, "Inā ō mai ia; inā va'ai i le tagata ua na 

ta'ua mai iā te a'u o mea uma ua ou faia; pe lē o le Keriso ea lea?" (F. 29).  Na 

fa'ate'ia loto o tagata i āna 'upu.  Ua i ai se va'aiga fou i ona foliga, se suiga i 

lona fa'atino 'atoa mai.  Ua latou naunau e fia va'ai iā Iesu.  "Ona latou o ai 

lea i tua o le 'a'ai, ua ō mai iā te Ia" (F. 30).  

 A o nofo pea Iesu i tala ane o le vai'eli, sa Ia silasila atu i togāsaito o 

i Ōna luma, o le lanu meamata ua pā'ia e le susulu fa'a-auro o le lā.  Na 

fa'asino i Ōna so'o lea va'aiga, ma Ia fa'aaogā se fa'atusa: "Tou te lē fai ane ea, 

e toe fā masina i le o'o ai i le seleselegāsaito; fa'auta, 'Ou te fai atu iā te 

outou, i nā tepa a'e ia outou mata, ma va'ava'ai i le fanua ua sinasina mai nei 

i le seleselegāsaito" (F. 35).  A o Ia fetalai, na silasila atu i tagata o lo'o aga'i 

mai i le vai'eli.  E toe fā masina ona o'o lea i le taimi o le seleseleina o saito, 

peita'i o lea ua i ai le seleselega ua sauni mo le 'au selesaito.  

 Na fetalai atu o Ia, "O lē selesele fo'i, e maua lona totogi ma fa'aputu 

le fua e o'o i le ola e fa'avavau; ina ia taufai 'oli'oli lē lūlū saito ma lē 

selesele.  O lenei mea fo'i ua fa'amaoni ai le 'upu, E 'ese lē lūlū saito ma lē 

selesele" (F. 36, 37).  O i inei ua fa'asino atu ai e Keriso le galuega pa'ia mo 

le Atua e faia e i latou ua taliaina le tala lelei.  O i latou o Lana aufaigaluega 

o lo'o ola.  Na te mana'omia uma i latou ta'ito'atasi mo le galuega.  Pe tatou 

te lūlū pe selesele, o lo'o tatou galulue mo le Atua.  O le tasi e lūlū atu fatu; 

ma o le tasi e fa'aputu mai le seleselega; ma e maua uma e lē lūlū ma lē 

selesele o la totogi.  La te 'oli'oli fa'atasi i taui o a la galuega.  

 Sa fetalai Iesu i Ōna so'o, "Ua 'Ou 'auina atu outou e selesele i le 

mea sa outou lē galulue ai; na galulue isi tagata, a ua o'o atu outou i la latou 

galuega" (F. 38).  O lo'o silasila atu i luma le Fa'aola i le seleselega tele i le 

aso Penetekoso.  Ia 'aua ne'i manatu le 'au so'o o se fa'ai'uga lea o se latou 

lava taumafaiga.  O lea ua latou ūlu atu i le galuega na faia e isi tagata.  Talu 

mai le pa'ū a Atamu, na tu'uina atu e Keriso fatu o le Afioga i 'au'auna filifilia, 

ia lūlūina i loto o tagata.  Ma o se sui e lē ma-va'aia, ma se mana pule āoāo, o 

lo'o galue lemū ina ia maua se seleselega.  O le sau ma le timu ma le susulu o 

le la o le alofa tunoa o le Atua ua tu'uina mai, e fa'afouina ma fafagaina ai le 

fatu o le 'upu moni.  O Keriso ua sauni o le a fa'asūsūina le fatu i Lona lava 

toto.  O Ōna so'o ua fa'amanuiaina i le avanoa e galulue fa'atasi ai ma le 

Atua.  O i latou o le 'aufaigaluega sa i ai fa'atasi ma Keriso ma tagata pa'ia o 

aso ua mavae.  E ala i le liligiina ifo o le Agaga Pa'ia i le aso Penetekoso, e 

afe ma afe na liua i le aso e tasi.  O le i'uga lenei o fatu na lūlūina e Keriso, o 

le seleselega mai Lana galuega.  

 I 'upu na fetalai atu ai i le fafine i le vai'eli, o fatu lelei na uma ona 

lūlūina, ma ua vave ai ona maua o le seleselega.  O tagata Samaria na ō mai 

ma sa fa'alogologo iā Iesu, ona latou talitonu ai lea iā te Ia.  Sa latou 

potopoto mai iā te Ia i le vai'eli, sa tele a latou fesili iā te Ia ma ua naunau e 

talia afioga a Iesu i mea e tele sa pōuliuli iā i latou.  A o latou fa'alogologo, o 

lo latou fenumia'i ua amata ona 'ave'esea.  Sa pei i latou o tagata i totonu o se 

pogisā tele, ua va'aia se susulu fa'afuase'i mai o le 'ave o le malamalama se'ia 

latou maua le pupula o le ao.  Peita'i sa le'i fa'amalieina i latou i lenei 

talanoaga pu'upu'u.  Ua naunau i le fia fa'alogologo pea, ma fia aumai a latou 

uō e fa'alogo fo'i i lenei a'oa'o ofoofogia.  Sa latou vala'auina o Ia i lo latou 

'a'ai, ma talosaga atu ia latou nonofo pea.  E lua aso sa fa'atasi ai o Ia i 

Samaria, ma sa to'atele isi na talitonu iā te Ia.  

 O Faresaio e 'ino'ino i uiga faigofie o Iesu.  Sa latou lē amana'ia 

Āna vavega, a e manana'o i se fa'ailoga e fa'amaonia ai o Ia o le Ālo o le Atua.  

Peita'i o tagata Samaria latou te le'i fesili i se fa'ailoga, e le'i faia fo'i e Iesu se 

vavega mo i latou, a e na Ia fa'aalia mea lilo o le olaga o le fafine i le vai'eli.  

E to'atele na taliaina o Ia.  I lo latou 'oli'olisaga fou, na latou fai atu i le 

fafine, "Ua matou talitonu nei, e lē ona o lau 'upu, a o lea ua matou fa'alogo iā 

te Ia, ma iloa ai o le Keriso lenei, o le Fa'aola o le lalolagi" (F. 42). 

 O tagata Samaria e talitonu o le Mesia o le Fa'aola o le a afio mai, e lē 

na o Iutaia, a e mo le lalolagi.  O le Agaga Pa'ia sa auala mai ia Mose, na 

muā'i ta'uina mai o Ia o le Perofeta na 'auina mai e le Atua.  Na ala mai iā 

Iakopo na ta'u mai o le Mesia e tatau ona potopoto mai i ai tagata; ma e ala 

mai iā Apera'amo, na ta'u mai o le Mesia e manuia ai nu'u uma o le lalolagi.  

O luga o nei 'upu tusia o lo'o fa'avae ai le fa'atuatua o tagata Samaria i le 

Mesia.  Ona o le sesē o le fa'amatalaina e Iutaia perofeta na mulimuli mai, ua 

latou fa'atatauina i le uluā'i afio mai le mamalu o le afio fa'alua mai o Keriso, 

ma ta'ita'iina ai tagata Samaria e fa'alēaogāina tusitusiga pa'ia uma, vaganā na 

o tusiga na tu'uina e ala mai iā Mose.  Peita'i ina ua tu'u'esea e le Fa'aola nei 

fa'amatalaga sesē uma, e to'atele ē na taliaina valo'aga na mulimuli mai, ma 

fetalaiga a Keriso lava Ia e fa'atatau i le mālō o le Atua.  

 Ua amata e Iesu ona lepeti i lalo le puipui sa i le vā o Iutaia ma 

nu'u'ese, ma folafola atu le fa'aolataga i le lalolagi.  E ui o Ia o le Iutaia, a e 

na sa'oloto e feoa'i fa'atasi ma Samaria, ma ua fa'alēaogā aganu'u 

fa'a-Faresaio e Lona mālō.  I le fa'afeagai ma o latou uiga fa'ailoga tagata ma 

le fa'apito, na Ia talia le fa'aaloalo a ia tagata o lo'o latou 'ino'ino i ai.  Na Ia 

mālōlō i o latou aiga, taumafa fa'atasi i a latou laulau,- 'auai i taumafataga na 

saunia ma laulauina e o latou lima,- sa Na a'oa'o atu i o latou ala tele, ma 

taliaina i latou ma le alofa tele ma le fa'aaloalo.  

 I le malumalu i Ierusalema e i ai se pā maulalo e vavae ai le lotoā i 

fafo mai isi vaega uma o le fale pa'ia.  I luga o lenei puipui o lo'o tusia ai 'upu 

i gagana 'ese'ese, e ta'u mai ai e na o Iutaia e mafai ona la'asia lenei tua'oi.  Pe 

a i ai se tagata o nu'u'ese e fia so'ona ulufale i totonu, ua na solia le malumalu, 

e totogiina lana sala i lona ola.  Peita'i o Iesu, o le pogai o le malumalu ma 

ōna sauniga, e tosina mai tagata o Nu'u'ese iā te Ia i le fusi o le tigāalofa 

fa'ale-tagata, a o Lona alofa tunoa ua aumai ai i latou i le fa'aolataga o lo'o 

te'ena e Iutaia.  

 O le mafuta ai o Iesu i Samaria na fuafuaina e 'avea ma fa'amanuiāga 

i Ōna so'o, o lo'o i lalo pea o uiga fa'ailoga tagata fa'a-Iutaia. Ua latou manatu 

o le lotonu'u i lo latou lava mālō, o le a tatau ai ona fai pea Samaria ma o latou 

fili.  Sa latou ofo i le uiga o Iesu.  Latou te le'i mafai ona te'ena le mulimuli 

i Lana fa'aa'oa'oga, ma o aso e lua na i ai i Samaria, o le fa'amaoni iā te Ia na 

pulea ai le manatu fa'ailoga tagata; a o totonu o loto latou te le'i mafai ona 

fa'aleleia.  Na tuai le a'oa'oina o i latou i le uiga o le manatu fa'atauva'a ma le 

'ino'ino, ina ia tatau ona suia i le alofa ma le agalelei.  Peita'i ina ua mavae le 

afio a'e o le Ali'i, o Āna a'oa'oga na toe o'o mai i o latou mafaufau i se uiga 

fou.  Ina ua mavae le liligiina ifo o le Agaga Pa'ia, na latou toe manatunatu i 

le silasila mai o le Fa'aola, o Āna afioga, o le fa'aaloalo ma le agamalū o Ōna 

uiga fa'atatau i nei tagata 'ese fa'atauva'a.  Ina o alu Peteru e a'oa'o i Samaria, 

o lea le agaga e tasi na alu ma iā i lana galuega.  A o vala'auina Ioane i Efeso 

ma Semurana, na ia manatua le mea na tupu i Sekema, ma na fa'atumuina o ia 

i le loto fa'afetai i le A’oa’o pa'ia, ona ua Ia silasila i luma i faigatā e feiloa'i 

ma i latou, na Ia tu'u iā i latou le fesoasoani i Lana lava fa'aa'oa'oga. 

 O le Fa'aola o lo'o Ia tau'aveina pea lenei galuega e pei ona Ia ofoina 

atu le vai o le ola i le fafine Samaria.  O i latou o lo'o ta'ua i latou lava o ē 

mulimuli iā te Ia, atonu latou te 'ino'ino ma te'ena tagata fa'atauva'a; peita'i e 

leai se tulaga na fanau mai ai po o atunu'u, e leai se tulaga o le olaga, e mafai 

ona liliu'eseina Lona alofa i le fanau a tagata.  O tagata ta'ito'atasi uma, po o 

le ā le agasala, o lo'o fetalai mai Iesu, Pe a e ōle mai iā te A'u, 'Ou te avatua iā 

te 'oe le vai o le ola.  

 O le vala'aulia a le tala lelei e lē tatau ona fa'aitiitia i lalo, pe folafola 

na o nai tagata filifili to'aitiiti tatou te manatu e fa'aaloalogia ai i tatou pe afai 

latou te taliaina.  O le fe'au e tatau ona tu'uina atu i tagata uma.  So'o se mea 

e tatala mai ai loto o tagata e talia le 'upu moni, ua sauni Keriso e fa'atonu i 

latou.  Na te fa'ailoa atu iā i latou le Tamā, ma le tapuā'iga e taliaina e Ia Lē e 

faitauina loto o tagata.  Mo i latou nei, Na te lē fa'aaogāina fa'ata'oto.  Iā i 

latou, e pei o le fafine i le vai'eli, o lo'o Ia fetalai mai, "O A'u lava lenei, o Lē 

tautala atu iā te oe" (Ioa. 4:26). 

 Ina ua nofo i lalo Iesu e mālōlō i le vai'eli o Iakopo, na maliu mai o 

Ia i Iutaia, i le mea e itiiti fua na maua ai i Lana galuega.  Sa te'ena o Ia e 

faitaulaga ma a'oa'o, e o'o lava i tagata o lo'o fai mai o i latou o Ōna so'o, latou 

te lē o va'aia Lona uiga fa'a-Atua.  Na Ia lagona le lē lavā ma le vaivai; a e le'i 

fa'atamala i le avanoa e fetalai atu ai i le fafine e to'atasi, e ui o ia o se tagata 

'ese mai lo Isara'elu, ma o lo'o ola i se olaga agasala.  

 E le'i fa'atali le Fa'aola mo fa'apotopotoga ia aofa'i mai.  O le tele o 

taimi Na te amataina Āna a'oa'oga mo se to'aitiiti e potopoto mai iā te Ia, 

peita'i e ta'ito'atasi ona gasolo mai o tagata e fa'alogologo, se'i o'o ina to'atele 

ma ua lagona le ofo ma le mata'u i afioga mai le Atua e ala mai i le A’oa’o 

mai le lagi.  O le tagata faigāluega mo Keriso e lē tatau ona fa'apea a ia, e lē 

mafai ona tutūsa le tautala atu ma le loto naunau i nai tagata e to'aitiiti ma se 

fa'apotopotoga e to'atele.  Atonu e na o se to'atasi e fa'alogo i le fe'au; peita'i 

o ai na te mafai ona iloa le mamao o le a o'o i ai lona mana fa'atosina?  E 

foliga o se mea fa'atauva'a, e o'o lava i Ōna so'o, mo le Fa'aola e fa'aaogā ai 

Lona taimi mo se fafine o Samaria.  Peita'i na Ia felafolafoa’i ma ia ma le 

naunau ma le manino, e sili atu i lo tupu, o faipule, po o faitaulaga sili.  O 

a'oa'oga na Ia tu'uina atu i lea fafine o lo'o fa'amatalaina pea i itū ta'itasi uma o 

le lalolagi.  

 Ina ua maua e ia le Fa'aola, sa aumaia e le fafine Samaria isi tagata iā 

te Ia.  Ua ia fa'amaonia o Ia o se tagata galue fa'amisionare aogā e sili atu i lo 

Ōna lava so'o.  E le'i va'aia e le 'au so'o i Samaria se mea e fa'aali mai ai o i 

inei se fanua e lelei mo le tala'iga.  O o latou mafaufau o lo'o pulato'a i se 

galuega tele o le a fa'ataunu'uina i le lumana'i.  Latou te lē iloa o lo'o si'omia 

i latou e se seleselega e tatau ona fa'aputuina mai.  Peita'i e ala i le fafine 

latou te 'ino'ino i ai, o le 'a'ai 'atoa ua fa'atasi mai e fa'alogologo i le Fa'aola.  

Na ia 'aveina i lea lava taimi le malamalama i ōna tagatānu'u.  

 O lenei fafine o le ata o le galuea'iina o se fa'atuatua aogā iā Keriso.  

O so'o moni uma e fanau i totonu o le mālō o le Atua, o misionare i latou.  O 

se tasi e inu i le vai o le ola e 'avea ia ma puna o le ola.  O lē na te talia mai, e 

'avea o ia ma lē e foā'i atu.  O le alofa tunoa o Keriso i totonu i le agaga, e pei 

o le vaipuna i le toāfa, e puna a'e e fa'aleleia ai mea uma, ma fa'atosina ai i 

latou uma o le a fano, ina ia fia inu i le vai o le ola.  

Matā'upu 20 

"VAGANĀ UA TOU VA'AI I FA'AILOGA MA VAVEGA" 

Fa'avaeina i luga o le Ioane 4:43-54. 

 tagata Kalilaia na 'auai i le Paseka, na fo'i mai ma le tala i galuega 

ofoofogia a Iesu.  Na fa'amasinoina Āna galuega e ta'ita'i i 

Ierusalema, ma ua matala mai ai Lona auala i Kalilaia.  E to'atele tagata sa 

fa'anoanoa ona o le fa'aaogā sesē o le malumalu ma le matape'ape'a ma le fia 

vi'ia o faitaulaga.  O lo'o latou fa'amoemoe i lenei Tagata, lea na tulia i fafo 

le 'au ta'ita’i, atonu o Ia o le Lavea'i.  O tala ua o'o mai e foliga ua fa'amaonia 

ai le malamalama o latou fa'amoemoe.  O lea ua ta'uina o le perofeta sa 

fa'ailoa mai o Ia lava o le Mesia. 

 Peita’i o tagata Nasareta e le'i talitonu iā te Ia.  O lea le mafua'aga 

sa le'i asiasi ai Iesu i Nasareta i Lona malaga atu i Kana.  Na fa'ailoa atu e le 

Fa'aola i Ōna so'o e lē mamalu se perofeta i lona lava nu'u.  O tagata latou te 

fuaina le amio e fa'atatau i mea e mafai ona latou talia ma le fiafia.  O 

mafaufau vā iti ma le fa'ale-lalolagi na faitioina Keriso e ala i le tulaga 

maulalo na fanau mai ai, o Ōna la'ei fa'atauva'a, ma galuega o aso ta'itasi.  

Latou te le'i fia taliaina le mamā o lea agaga e leai se agasala o pisia ai.  

 Sa tauāu ina fa'aso'oina Kalilaia uma i tala o le toe fo'i mai o Keriso 

i Kana, ua aumaia ai le fa'amoemoe i ē o puapuagātia ma fa'apopoleina.  I 

Kapanaumi o lea tala na fa'alogo ma ua'i mai ai se tamāli'i Iutaia e tulaga 

maualuga i galuega a tupu.  O se atali'i o lea ta'ita'i o lo'o mafatia i se ma'i e 

foliga mai e lē mafai ona togafitia.  O foma'i ua tu'uina mai o ia ua leai se 

fa'amoemoe; peita'i ina ua fa'alogo lea tamā i tala iā Iesu, sa mausalī i lona 

loto na te sa'ili le fesoasoani mai iā te Ia.  O le tamaitiiti ua matuā vaivai lava, 

ma o le popole, atonu e uma lona ola a e le'i fo'i mai le tamā; peita'i sa manatu 

le tamāali'i e tatau ona tu'u atu le talosaga e ia lava.  Sa ia fa'amoemoe e talia 

lana talosaga, ma o le a fafaguina ai le tigāalofa o le Foma'i Sili. 

 Sa taunu'u ia i Kana, a o Iesu ua si'omia e le motu o tagata.  O lona 

loto popole sa ia fa'aofiofi atu lava i luma o le Fa'aola.  Na tau to'ai lona 

fa'atuatua ina ua va'ai atu e na o se tagata la'ei fa'atauva'a, e 'ele'elea ma lē 

lavā mai Āna malaga.  Ua na fa'alētonu pe mafai e lenei Tagata ona faia le 

mea na ia sau e talosagaina iā te Ia; peita'i sa maua e ia le avanoa e talanoa ai 

ma Iesu, ta'u atu lana fe'au, ma matuā ōle fa'atauānau i le Fa'aola ia la malaga 

fa'atasi i lona aiga.  O lona loto fa'anoanoa sa silafia lelei e Iesu.  A o le'i 'alu 

'ese le ali'i mai lona aiga, na silasila le Fa'aola i lona puapuagātia.  

 Peita'i na silafia e Iesu le mafaufau o lenei tamā, ua na faia ni 

tu'utu'uga e fa'atatau i lona talitonuga iā Iesu.  Afai e lē talia lana talosaga, na 

te lē taliaina o Ia o le Mesia.  A o fa'atali le ta'ita'i ma le tigā o le lē mautinoa, 

O 

sa fetalai atu Iesu, "Afai tou te lē va'ava'ai i fa'ailoga ma vavega, tou te lē 

talitonu lava" (Ioa. 4:48). 

 E ui i fa'amaoniga uma e fa'atatau iā Iesu o le Keriso, o le talitonu o 

lea ali'i iā Iesu e fa'alagolago i le taliaina o lana lava talosaga.  Ua 

fa'atusatusa e le Fa'aola lenei faifesili lē talitonu i le fa'atuatua faigofie o 

tagata Samaria, latou te le'i fesili mo se vavega po o se fa'ailoga.  O Lana 

afioga, o le fa'amaoniga faifaipea lea o Lona itū Atua, o lo'o i ai le mana e 

lagona ai i o latou loto.  Sa tigā Keriso ona o Ōna lava tagata, na tu'u mai i ai 

Afioga Pa'ia, ua latou lē lagona le si'ufofoga o le Atua o lo'o fetalai atu iā i 

latou e ala i Lona Ālo.  

 A e peita'i, o lea ali'i mamalu sa iā te ia se fa'atuatua; auā na sau ia e 

fesili i le mea ua foliga mai e sili ona tāua o fa'amanuiāga uma.  O lo'o iā Iesu 

se meaalofa sili a'e e tu'uina atu.  O Lona fa'anaunauga, ia lē gata ina 

fa'amālōlōina le tama, a e ia tofusia lea ta'ita'i ma lona aiga i fa'amanuiāga o le 

fa'aolataga, ma ia fa'asusulu atu se malamalama i totonu o Kapanaumi, ua 

toeitiiti nei ona 'avea loa lea ma nofoāga o Lana lava galuega.  Peita'i o lea 

ali'i e tatau ona muā'i iloatino mea o lo'o ia fia maua ona mana'omia lea e ia le 

alofa tunoa o Keriso.  O lenei ali'i mamalu o se ata ua fa'aali mai ai le to'atele 

o tagata o lona nu’u.  E fiafia i latou iā Iesu ona o o latou manatu fa'apito.  

Latou te fa'amoemoe ia maua se manuia fa'apitoa mai le mana o Iesu, ma 

manatu o lo latou fa'atuatua o le a tu'uina mai ai lea lelei fa'ale-lalolagi; peita'i 

o lo'o latou pōuliuli i lo latou gasegase fa'ale-agaga, ma ua lē iloa atu lo latou 

mana'omia o le alofa tunoa o le Atua.  

 E pei o se 'emo o le malamalama, o fetalaiga a le Fa'aola i lea ali'i 

mamalu sa fa'aalia ai mea o i lona loto.  Ua na silafia o le manatu fa'apito le 

pogai o lona sa'ilia o Iesu.  O lona fa'atuatua lē mautū ua fa'aalia iā te iā i 

lona uiga moni.  I lona loto popole, ua na iloa o lona masalosalo atonu o le a 

i'u ai le ola o lona atali'i.  Sa ia iloa ua i ai o iā i luma o Lē e mafai ona 

faitauina manatu uma, ma e Na te mafaia mea uma.  O le 'ai'oi ona ua matuā 

mafatia lava, na ia tagi atu, "Le Ali'i e, se'i E maliu ifo, manū e le'i oti si o'u 

atali'i" (F. 49).  Na taofimau atu lona fa'atuatua iā Keriso, e pei o Iakopo ina 

ua tauivi ma le agelu, ma ia fai atu "'Ou te lē tu'uina atu lava 'oe se'ia e 

fa'amanuia mai iā te a'u" (Kene. 32:26).  

 E pei o Iakopo, sa manumālō o ia.  E lē mafai e le Fa'aola ona afio 

'ese mai le loto o lo'o pipi'i atu iā te Ia, o lo'o ōle mai mo lona mana'oga.  Ua 

fetalai atu Iesu, "Alu ia 'oe, ua ola lou atali'i" (F. 50).  Sa tu'ua e le ali'i 

ta'ita'i le Fa'aola, ma le filemū ma le 'oli'oli tele na te le'i iloa muamua.  E lē 

gata ina talitonu o le a toe fa'amālōlōina lona atali'i, peita'i ua matuā 

fa'amalosia lona talitonuga iā Keriso o le Fa'aola.  

 O lea lava taimi na va'aia ai e i latou sa i tafatafa o le tamaitiiti ma'i i 

Kapanaumi se suiga fa'afuase'i e lē ma-fa'amatalaina.  Ua mavae atu le ata o 

le oti mai ōna foliga.  O le mūmūvale sa iā te ia ua mavae atu, ma ua suia i le 

foliga o le soifua mālōlōina ua toe fa'afo'i mai.  O mata ua malamalama mai 

ma le tino sa vaivai ua toe fa'afo'i i ai le mālōsi.  E leai se fa'ailoga o ia sa 

mafatia.  O lona tino sa vevela ua mālū, ma ua ia moe filemū.  O le aiga ua 

ofo, ma ua fa'ateleina le 'oli'oli.  

 O Kana e lē mamao ma Kapanaumi, e tatau ona taunu'u le ali'i i lona 

aiga i le afiafi ina ua uma le la talanoaga ma Iesu; peita'i na le'i fa'avave lona 

toe fo'i i le aiga.  Sa fa'ato'ā taunu'u o iā i Kapanaumi i le taeao o le aso na 

soso'o ai.  O se aso fiafia ina ua o'o i le aiga!  A o ia alu atu e sa'ili  Iesu, sa 

mamafa lona loto i le fa'anoanoa.  O lea ua ia va'ai i mata ua fou.  A o ia 

malaga i le taeao to'afilemū, o foafoāga uma ua foliga mai o lo'o vivi'i i le 

Atua fa'atasi ma ia.  A o mamao pea ia mai lona aiga, o 'au'auna ua ō e 

fa'afetaia'i iā te ia, ona o le naunau ia fa'ate'a se lagona lē mautinoa o iā te ia.  

E le'i fa'ate'ia o iā i tala sa latou aumai, peita'i sa ia fesili po o fea le itūlā na 

amata ona fa'afo'isia ai le mālōsi i le tama.  Sa tali latou, "Na mavae lava 

ananafi lona ma'i vevela i le itū aso e fitu" (F. 52).  O le taimi lea ina ua 

taofimau le fa'atuatua o le tamā i le ta'utinoga, "Ua ola lou atali'i," o le alofa o 

le Atua sa pa'i atu i le tama ma'i.  

 O le tamā ua fa'avavave atu e fa'afeiloa'i i lona atali'i.  Sa ia fusi mai 

iā te iā i lona fatafata e pei o se tasi ua toe fa'afo'isia mai le oti, ma fa'afetai 

pea i le Atua mo lenei vavega ofoofogia.  

 Sa fa'anaunau le ali'i mamalu ia fa'ateleina lona iloa o Keriso.  A o 

ia fa'alogo mulimuli ane i Āna a'oa'oga, o ia ma lona aiga 'atoa na 'avea ma 

Ōna so'o.  O lo latou pagātia sa fa'apa'iaina i le liua o le aiga 'atoa.  O tala o 

le vavega sa salalau; ma o totonu o Kapanaumi, e tele galuega ofoofogia na Ia 

faia ai, ma saunia ai le ala mo le galuega a Keriso.  

 O Ia lē na fa'amanuia le ali'i mamalu i Kapanaumi, e fa'anaunau Na 

te fa'amanuia i tatou.  Peita'i e pei o le tamā puapuagātia, e ta'ita'iina i tatou e 

sa'ili Iesu ona o lo tatou naunau i se lelei fa'ale-lalolagi; ma ona ua taliaina la 

tatou talosaga, ua fa'alagolago lo tatou fa'atuatua i Lona alofa.  E naunau le 

Fa'aola ia tu'uina mai fa'amanuiāga e sili atu i lo o mea tatou te ōle atu ai; ma 

ua Ia fa'atuai ona tali i a tatou talosaga se'i Ōna fa'ailoa iā i tatou le leaga o 

tatou lava loto, ma le loloto o lo tatou mana'omia o Lona alofa tunoa.  Na te 

fa'anaunau ia tatou tu'u'ese le manatu fa'apito o lo'o ta'ita'iina i tatou e sa'ili ai 

iā te Ia.  O le fa'ailoa atu o lo tatou lē mafaia o se mea ma le matuā 

mana'omia o Ia e tatau ai ona tatou fa'alagolago 'ato'atoa i Lona alofa.  

 Na mana'omia e lenei ali'i ia muā'i va'ai ua fa'ataunu'uina o lana 

tatalo ona talitonu ai lea; peita'i e tatau ona ia talia le fetalaiga a Iesu ua 

fa'afofogaina lana talosaga ma ua tu'uina atu le fa'amanuiāga.  O lenei 

a'oa'oga e tatau ona a'oa'oina ai i tatou.  Ia lē ona ua tatou va'ai po o le 

fa'alogo ua fa'afofogaina e le Atua i tatou, ona tatou talitonu ai lea.  E tatau 

ona tatou talitonu i Āna folafolaga.  Pe a tatou ō mai iā te Ia e ala i le 

fa'atuatua, o o tatou mana'oga uma lava e o'o atu i le finagalo o le Atua.  Pe a 

tatou ōle atu mo Lana fa'amanuiāga, ia tatou talitonu ua tatou mauaina, ma 

fa'afetai iā te Ia o lea ua tatou maua.  Ona tatou ō atu lea i a tatou galuega, ua 

mautinoa o le fa'amanuiāga e o'o mai pe a sili ona tatou mana'omiaina.  Pe a 

tatou malamalama i lea tulaga, ona tatou iloa lea e talia a tatou tatalo.  O le 

Atua Na te faia mo i tatou "e fa'asilisili lava i mea tou te ōle atu ai" (Efe. 

3:20), "e tusa ma le faula'i o Lona vi'iga" (F. 16), ma "e tusa ma le galuega a 

Lona mana tele lava" (Efe. 1:19).  

Matā'upu 21 

PETESA MA LE FONO FAITULAFONO 

Fa'avaeina lenei matā'upu i le Ioane 5. 

 i Ierusalema le ta'elega e latalata i le faitoto'a mamoe, o Petesa 

lona igoa i le 'upu Eperu, e lima ōna fa'apaōloga.  Sa ta'o'oto ai 

tagata e to'atele o ē mama'i, o ē tauaso, o ē pipili, ma ē ma'i tino vale; o 

fa'atalitali ai le gaepu o le vai" (Ioa. 5:2, 3).  

 E i ai vaitausaga e gaepu ai le vai, ma ua talitonuina e pogai mai lea 

i se mana 'ese e lē fa'a-lenei lalolagi, ma o ai lava e muamua alu i totonu a o 

gaepu le vai, o le a fa'amālōlōina mai so'o se itū'aiga ma'i o lo'o maua ai.  E 

tele tagata mama'i e asiasia lea nofoāga; peita'i o le matuā to'atele pe a gaepu 

le vai, e i'u lava ina solipala ai i lalo tamā, o tama'ita'i, ma tamaiti o ē sili atu le 

vaivai.  E to'atele e lē mafai ona latalata atu i le vai.  O le to'atele e o'o i ai, a 

e toe oti lava i 'autafa o le vai.  Sa fauina fa'apaōloga ina ia puipuia ai tagata 

mama'i mai le vevela i le ao ma le mālūlū o le po.  E to'atele isi e i ai pea i nei 

fa'apaōloga i le po, e tau se'ese'e i 'autafa o le vai i aso ta'itasi, ma le 

fa'amoemoe ina ia fa'amālōlōina.  

 Ua toe i ai nei Iesu i Ierusalema.  A o maliu atu na o Ia, o lo'o 

mafuta i le tatalo, sa o'o mai Ia i le vai ta'ele.  Na Ia silasila i ē o mafatia o lo'o 

tulimata'i atu ma le naunau mo so latou avanoa e tasi e fa'amālōlōina ai.  Sa 

naunau o Ia ina ia fa'aaogā Lona mana fa'amālōlō ia toe fa'afo'isia ai le mālōsi 

i nei tagata uma.  Peita'i o le Sapati le aso lea.  E to'atele o lo'o aga'i atu i le 

malumalu mo tapuā'iga, ma ua Ia silafia pe a faia se fa'amālōlōga o le a tupu 

le fa'ailoga tagata o Iutaia ma fa'apu'upu'uina ai Lana galuega.  

 Peita'i sa silasila le Fa'aola i se tasi ua matuā mafatia lava.  O se 

tagata e le'i mafai ona savali mo tausaga e tolusefulu ma le valu.  O lona ma'i 

e pogai mai i ana lava agasala, ma ua manatu ai o se fa'asalaga lea mai le 

Atua.  E na o ia ma e leai se uō; ua na lagona o ia ua tapunia i ai le alofa o le 

Atua, sa fa'apea ai lava ona ola i se tulaga puapuagātia mo 1e tele o tausaga.  

Pe a o'o i le itūlā e gaepu ai le vai, o ē o lo'o tau manatu alofa i lona vaivai sa 

latou si'i iā te ia i le fa'apaōloga.  Peita'i i le·taimi e atofaina, e le'i i ai se isi e 

fesoasoani e 'ave iā i totonu o le vai.  E na ona va'ai atu i le gaepu o le vai, a 

e lē mafai lava ona alu 'ese mai 'autafa o le vai o lo'o ta'atia ai.  O isi tagata e 

mālōlōsi iā te ia, e feosofi i latou i totonu o le vai.  Na te le'i mafai ona tauvā 

mo se manuia ma le manatu fa'apito o le motu o tagata.  O āna taumafaiga 

uma mo lea mea e tasi, ma lona popole ma le lē manuia ua fa'avave ai ona 

mavae atu se mālōsi o lo'o totoe iā te ia.  

 O lea tagata ma'i sa ta'oto i lona moega, e fai ma nofo i luga e va'ai 

atu i le vai, a e ua punou ifo se fofoga alofa ma le agalelei i ōna luga, ma le 

fetalaiga, "E te fia mālōlō ea?" ua fa'ate'ia ai o ia (F. 6).  Ua o'o nei se 

"O 

fa'amoemoe i lona loto.  Na lagona e ia e i ai le ala o le a o'o mai ai le 

fesoasoani mo ia.  A e peita'i, o lenei fa'alototele mai sa vave ona mavae atu.  

Na ia manatua lona taumafai so'o ia o'o i le vai, a o nei ua na maua lenei 

fesoasoani itiiti a e lē tumau fo'i se'i toe gaepu le vai.  Na liliu'ese o ia ma fai 

atu, "Le Ali'i e, e leai lava se tagata na te tu'uina ifo a'u i le ta'elega pe a gaepu 

le vai; a alu ifo a'u e muamua ifo le tasi iā te a'u" (F. 7). 

 E le'i fetalai atu Iesu i lenei tagata ma'i ia fa'amalosia lona fa'atuatua 

mai iā te Ia.  Na Ia fetalai tonu atu lava, "Ina tū i luga, 'ave lou moega, ma ia 

e savali" (F. 8).  Peita'i o le fa'atuatua o lea tagata ua na taofimau atu i lenei 

fetalaiga.  O ona itūtino uma ua fa'afiafiaina i le ola fou ua o'o i ai, ma le 

mālōlōina lelei ua o'o i ōna vae sa pipili.  E le'i toe fesili a e na usita'i i le 

fetalaiga a Keriso, ma ua tali mai vaega uma o lona tino i le mea ua loto i ai.  

Na tū loa i luga, ma sa 'avea ia o se tagata mālōsi.  

 O Iesu na te le'i avatua iā te ia se ta'utinoga o se fesoasoani 

fa'ale-Atua.  Atonu sa mafai lava e lea tagata le fa'atali ona o le masalosalo, 

ma lē iloa ai lona avanoa e tasi e fa'amālōlōina ai.  A e peita'i, ua talitonu o ia 

i le fetalaiga a Keriso, ma o lona usita'i na ia maua ai le mālōsi.  

 E ala i lea fa'atuatua e tasi e mafai fo'i e i tatou ona maua le 

fa'amālōlōga fa'ale-agaga.  A o le agasala ua ala ai ona vavae'esea i tatou mai 

le ola a le Atua.  O o tatou agaga ua mama'i.  Mai iā i tatou lava ia, e lē 

mafai ona tatou ola i se olaga pa'ia e pei lava o lea tagata na lē mafai ona 

savali.  E to'atele ua latou iloa lo latou lē mafaia o se mea, ma ua naunau i lea 

ola fa'ale-agaga e aumai ai i latou i se mafutaga e ō gatasi ma le Atua; e 

i'uvale a latou taumafaiga ina ia maua mai ai lea mea.  I lo latou vaivaīga, sa 

latou tagi atu, "Auē o a'u le tagata malaia!  O ai sē lavea'i iā te a'u ai le tino o 

lenei oti?" (Rom. 7:24).  E tatau ona va'ai a'e i luga nei tagata malaia ma ua 

leai se fa'amoemoe.  O le Fa'aola o lo'o punou ifo i luga o tagata na fa'atauina 

i Lona toto, ua fa'apea mai ma le alofa e lē mafai ona fa'amatalaina, "E te fia 

mālōlō ea?"  O lo'o ōle mai ia e tula'i i le soifua mālōlōina ma le manuia.  

'Aua ne'i fa'atali se'ia e lagonaina ua maua le 'ato'atoa.  Ia e talitonu i Lana 

fetalaiga, ona fa'ataunu'uina lea.  Ia tu'u atu lou loto i le itū a Keriso.  Ia e 

loto e te 'au'auna iā te Ia, ma o lou faia o Lona finagalo e te maua ai le 

mālōsi.  Atonu po o le ā le mea leaga e masani ona fai, o tu'inanau ua leva 

ona 'auai ua saisaitia ai le agaga ma le tino, e mafai ma o lo'o naunau Keriso 

ia fa'asaoina mai ai.  O le a Ia fa'atumauina le ola i le agaga "na oti i amio 

leaga ma le agasala" (Efe. 2:1).  O le a Ia fa'asa'oloto le tagata sa taofia e 

vaivaīga ma māsei ma filifili o le agasala.  

 O le tagata sa ma'i ua punou ifo e 'ave lona moega, na o le pa'ū manu 

ma le 'ie mamoe, ma a o tū sa'o o iā i luga ma le lagona o le fiafia, na ia 

va'ava'ai solo mo lona Lavea'i; peita'i o Iesu ua lē iloa atu i totonu o le motu o 

tagata.  Na popole lea tagata ina ne'i ona lē iloaina o Ia pe afai na te toe va'ai 

iā te Ia.  A o alu vave o iā i lona ala ma le mālōsi ma le sa'oloto o lana savali, 

na vivi'i i le Atua ma le 'oli'oli i lona mālōsi fou ua maua, sa ia feiloa'i ma nisi 

o Faresaio, ma na ta'u atu i ai lona fa'amālōlōina.  Na ofo o iā i o latou uiga lē 

fiafia a o fa'alogologo i lana tala.  

 O le pupula o mata ua fa'ailoa ai le ita, ma sa fesili i latou pe ai se ā 

ua tau'ave ai lona moega i le aso Sapati.  Na latou fa'amanatu iā te ia e lē tusa 

ma le tulafono ona 'ave ni 'avega i le aso o le Ali'i.  I lona 'oli'oli ua galo ai i 

lenei tagata o le Sapati lea aso; peita'i na te le'i lagona o ia ua ta'usalaina i lona 

usita'i i le fa'atonuga a le To'atasi o lo'o i ai lea pule mai le Atua.  Na tali atu 

ma le loto tele, "O Lē na fa'amālōlō mai iā te a'u, ua fetalai mai o Ia iā te a'u, 

'Ave ia lou moega, ma ia e savali'" (Ioa. 5:11).  Na latou fesili po o ai lea 

tagata na fai atu i lea mea, a e na te le'i mafai ona ta'uina atu.  Sa iloa lelei e ia 

ta'ita'i e na o le To'atasi na te mafaia ona fai lenei vavega; peita'i latou te 

naunau i se fa'amaoniga tonu e fa'asino ai o Iesu na Ia faia lea mea, atonu o le 

a mafai ona latou molia o Ia i Lona solia o le Sapati.  I lo latou manatu, fai 

mai e lē gata i Lona solia o le tulafono i le fa'amālōlōina o le tagata ma'i i le 

Sapati, a e ua lē fa'aaloalo i mea pa'ia ina ua fa'atonu atu e ave'ese lona 

moega.   

 O Iutaia ua latou so'ona fa'aaogā sesē le tulafono ina ua latou faia ma 

'avega e pologa ai.  O o latou mana'oga lē aogā ua 'avea ma 'upu tauemu a isi 

mālō.  A e fa'apitoa ai le Sapati ua fa'asi'omia i le tele o itū'aiga tulafono e 

leai se aogā.  Ua lē 'avea ma aso fiafia iā i latou, le aso e pa'ia ma mamalu i le 

Ali'i.  O tusi'upu ma Faresaio ua latou faia ma 'avega mamafa le tausiga o le 

Sapati.  Ua lē mafai e se Iutaia ona fa'amumū se afi pe tutū se molīga'o i le 

Sapati.  O le mea ua tupu o tagata ua fa'alagolago i ē fa'apaupau mo le tele o 

galuega o lo'o fa'asā ona faia e a latou lava tulafono.  Latou te lē manatu pe 

afai o ia mea e agasala ai i latou, o ē o lo'o fa'aaogā isi e faia ia gaoioiga o le a 

agasala e pei o lea galuega na faia e latou lava ia.  Ua latou manatu o le 

fa'aolataga e na o Iutaia e maua, ma o le tulaga o isi tagata uma, ua leai so 

latou fa'amoemoe, e lē mafai ona toe sili atu se leaga.  Peita'i o le Atua, Na te 

le'i tu'uina mai se poloā'iga e lē mafai ona usita'i i ai tagata uma.  O Āna 

tulafono e lē fa'atagaina ai se mea e leai se mafuaga tatau po o le manatu 

fa'apito.  

 I totonu o le malumalu na feiloa'i ai Iesu ma le tagata na 

fa'amālōlōina.  Na sau ia e aumai lana taulaga mo agasala ma le taulaga 

fa'afetai mo le alofa tunoa na ia mauaina.  Ina ua maua o iā i totonu o le 'au 

tapua'i, na fa'ailoa atu e Iesu o Ia ma lapata'i atu, "Fa'auta, ua e mālōlō oe; 

'aua e te toe agasala, ne'i o'o atu iā te 'oe se leaga e sili atu i lo o lena" (F. 

14). 

 O le tagata sa fa'amālōlōina na matuā 'oli'oli ina ua feiloa'i ma lona 

Fa'aola.  Ona e na te le'i iloa se uiga ino'ino o iā Iesu, na ia ta'u atu i Faresaio 

na fesili mai, o Ia lea na fa'amālōlōina a'u.  "O le mea lea na fa'asauā ai Iutaia 

iā Iesu, ua sa'ili fo'i e fasioti iā te Ia, auā na Ia fai nei mea i le Sapati" (F. 16). 

 Na aumaia Iesu i luma o le Fono Faitulafono ia tali atu i le moliaga o 

le soli Sapati.  Pe a na o lo'o tūto'atasi le mālō o Iutaia i lea taimi, o se 

moliaga fa'apea e manū e fa'ataunu'u ai le latou fa'amoemoe ia tu'uina atu ai le 

oti iā te Ia.  O lea mea e lē mafai ona latou faia i lalo o le pule'aga a le mālō o 

Roma.  E lē o iā Iutaia le pule e tu'u atu ai le fa'asalaga o le oti, ma o le 

moli'aga e fa'asagatau iā Keriso e leai se mamafa i se fa'amasinoga a le mālō o 

Roma.  Peita'i na i ai isi matā'upu sa latou fa'amoemoe ia fa'amautū.  A e ui 

i a latou taumafaiga ia tete'e atu i Lana galuega, o Keriso sa atili aga'i i luma 

le manuia, e o'o i totonu o Ierusalema, ua to'atele tagata na tosina atu i lo o a 

latou lava tagata.  O le motu o tagata ua lē fiafia i lauga fa'asoesā a a'oa'o 

Iutaia, ua tosina mai i Āna a'oa'oga.  Latou te malamalama i Āna afioga, ma 

ua fa'amafanafanaina ai o latou loto.  Na fetalai o Ia e fa'atatau i le Atua, e lē 

o se fa'amasino e taui ma sui, a e pei o se tamā alofa, ma na Ia fa'ailoa atu le 

fa'atusa o 1e Atua e pei ona fa'aalia mai iā te Ia lava.  O Āna fetalaiga e pei o 

le vaila'au i le agaga ua manu'a.  E ala i Āna afioga ma Āna galuega alofa ua 

Ia lepetia ai le mālōsi o le pologa i 'uputu'u anamua ma poloā'iga na faia e 

tagata, ma ua ta'u atu le alofa o le Atua i lona 'ato'atoa e lē mafai ona uma.  

 I le tasi o uluā'i valo'aga fa'atatau iā Keriso o lo'o tusia ai, "E lē 'avea 

le to'oto'o iā Iuta, po o le faipule ai ona vae se'ia maliu mai Sailo; e usiusita'i 

fo'i atu nu'u iā te Ia" (Kene. 49:10).  O tagata ua fa'apotopoto mai iā Keriso.  

O le tigāalofa i loto o le motu o tagata ua talia ai a'oa'oga o le alofa ma le 

agalelei, e sili atu i lo sauniga fai fa'amalosi o lo'o fa'atonu mai e faitaulaga.  

Pe ana lē fa'alavelave faitaulaga ma a'oa'o, se manū o Āna a'oa'oga o le a 

matuā aumaia ai se fa'afouga tele e le'i molimauina muamua i lenei lalolagi.  

Peita'i ina ia fa'atumauina le latou pule, na taumafai nei ta'ita'i e lepeti i lalo le 

uiga fa'atosina o Iesu.  O le molia o Ia i luma o le Fono Faitulafono, ma le 

ta'usalaina i Āna a'oa'oga, o le a fesoasoani ia fa'ataunu'u ai lea mea; o tagata 

e i ai pea le fa'aaloalo mo o latou ta'ita'i fa'ale-agaga.  O se tasi na te 

ta'uleagaina fa'atonuga a a'oa'o, po o le taumafai e fa'amāmā 'avega o lo'o 

latou tu'uina i luga o tagata, e ta'ua ua solitulafono, e lē na o le 'upu leaga, a e 

ua fouvale i ai.  O lenei tulaga na fa'amoemoe le 'au ta'ita'i e fa'aoso ai le 

masalosalo aga'i iā Keriso.  Ua latou fa'aalia mai o Ia o lo'o taumafai e 

fa'alēaogā aganu'u fa'avae, o le a fa'atupu ai fevaevaea'iga i tagata, ma saunia 

ai le ala mo le pule'aga 'ato'atoa a le mālō o Roma.  

 Peita'i o fuafuāga a nei a'oa'o na faia ma le naunau ina ia 

fa'ataunu'uina, sa māfua mai i se tasi o fono a e lē o le Fono Faitulafono.  Ina 

ua lē fa'ato’ilaloina Keriso e Satani i totonu o le vaomatua, na ia tu'ufa'atasia 

ai ana 'au e tete'e iā te Ia i Lana galuega, ma atonu pe ana mafai, ona taofia ai 

lea o Lana galuega.  O le mea na ia lē mafaia i ana taumafaiga na fai sa'o, o le 

a ia taumafai e fa'ataunu'u e ala i togafiti.  E le'i umi lona to'ilalo mai i le 

fete'ena'iga i le vaomatua, ma fono ma lana 'au agelu, ua fa'ateleina ana 

fuafuāga e atili fa'atauasoina mafaufau o tagata Iutaia, ina ia latou lē iloa lo 

latou Fa'aola.  Na ia fuafua e galue e ala i ana mea faigaluega i totonu o 

tapuā'iga o le lalolagi, ia fa'atumuina i latou i ōna uiga 'ino'ino e tete'e atu i le 

ali'i o le 'upu moni.  Na te ta'ita'iina i latou ia te'ena Keriso ma fa'atigā i Lona 

soifuāga i se mea latou te mafaia, ua naunau ia loto vaivai ai Ia i Lana 

galuega.  Ma o ta'ita'i o Isara'elu ua 'avea ma mea faigaluega a Satani e 

fa'asagatau atu ai i le Fa'aola.  

 O Iesu na afio mai e "ta'uleleia le tulafono, ma fa'amamaluina ai" 

(Isa. 42:21).  Na te lē fa'aitiitia lona mamalu, peita'i ia na fa'aeaina.  Fai mai 

le Afioga Pa'ia, "E le mū itiiti o Ia, e lē gapēpē fo'i o Ia, se'ia na fa'atūina le 

fa'amasinoga i le lalolagi" (F. 4).  Na afio mai Ia e fa'asa'oloto le Sapati mai 

'avega mamafa o fa'atonuga ua 'avea ai ma fa'amalaiāga a e lē o se 

fa'amanuiāga.  

 Mo lea mafua'aga, na Ia filifilia ai le Sapati e fai ai le gaoioiga o le 

fa'amālōlōga i Petesa.  Na te mafaia ona fa'amālōlō le tagata ma'i i so'o se 

aso o le vaiaso; po o lē mafai fo'i na ona fa'amālōlōina o ia, e aunoa ma Lona 

fai atu iā te ia e alu ma 'ave lona moega.  Peita'i ana faia fa'apea, o le a lē tu'u 

ai iā te Ia le avanoa lea o lo'o Ia naunau i ai.  O se fuafuāga poto o lo'o fa'avae 

ai fa'agaoioiga uma o le soifuāga o Keriso i le lalolagi.  O mea uma na Ia faia 

e tāua i le tulaga na faia ai ma lona a'oa'oga.  I le fa'atasi ai ma tagata mama'i 

i le ta'elega, na Ia filifilia lē na sili ona mafatia ina ia fa'aalia ai Lona mana 

fa'amālōlō, ma fetalai atu i le tagata e 'ave lona moega i le 'a'ai ina ia fa'ailoa 

atu ai le galuega ofoofogia ua faia iā te ia.  O lea mea o le a fa'atula'i mai ai le 

fesili po o ā tonu galuega e tatau ona faia i le Sapati, ma o le a tatala mai ai le 

ala na te ta'uleaga ai mea ua fa'asāina e Iutaia e fa'atatau i le aso o le Ali'i, ma 

fa'alēaogāina a latou tū masani.  

 Na fetalai atu Iesu iā i latou o le galuega o le fa'asa'olotoina o le 

tagata puapuagātia e talafeagai ma le tulafono o le Sapati.  E talafeagai ma le 

galuega a agelu a le Atua, o lo'o ō ifo i lalo ma ō a'e i luga i le vā o le lagi ma 

le lalolagi e fesoasoani i tagata puapuagātia.  Na fa'ailoa atu e Iesu, "O lo'o 

galue Lo'u Tamā e o'o mai lava i le aso nei; o lo'o galue fo'i A'u" (Ioa. 5:17).  

O aso uma e ā le Atua, e fa'ataunu'u ai Āna fuafuāga mo le fanau a tagata.  

Afai e sa'o le fa'aliliuina e Iutaia o le tulafono, o le Ali'i la ua i ai le sesē, o 

Lana galuega e fa'aolaina ma sapasapai mea ola uma mai le amataga i Lona 

fa'avaeina o le lalolagi; ona o Ia Lē na fa'ailoa atu Lana galuega ua lelei, ma 

fa'atūina le Sapati e fa'ailoga ai lona mae'a lelei, e tatau ona tu'u se fa'ai'uga i 

Lana galuega, ma taofia mea o lo'o faia pea e lalolagi uma.  

 Pe tatau i le Atua ona fa'asāina le lā ia 'aua ne'i faia lana galuega i le 

Sapati, ia tō'esea ōna 'ave mai le fa'amafanafanaina o le lau'ele'ele ma 

fafagaina la'au o le fanua?  E tatau i feuiā'iga o lalolagi uma ona tū e lē gaoioi 

i lea aso pa'ia?  Pe tatau ona Ia fa'atonu i alavai ia 'aua ne'i tafe atu e 

fa'asūsūina ai laufanua ma vaomatua, ma taofia galu o le sami mai le latou 

galuega faifai pea o le fafati atu ma toe tafe mai?  E tatau ona taofia le ola a'e 

o le saito ma le saga, po'o le pula o fuifui o le vine?  O se mea tatau i la'au ma 

fugāla'au ona lē fuga mai ma sasala lo latou manogi i le Sapati?  

 Afai o le tulaga lenei o le a i ai, o le a lē maua e tagata fua o le 

lau'ele'ele, ma fa'amanuiāga e fa'afiafia ai le olaga.  O mea uma na faia e 

tatau ona fai pea a latou galuega e masani ai.  E lē taofia e le Atua Lona 'a'ao 

mo sina taimi, ona e oti ai loa le tagata.  Ma o le tagata e i ai fo'i le galuega na 

te faia i lenei aso.  O mea tatau mo le olaga e tatau ona faia, o ē mama'i e 

tatau ona tausia, ia aumaia mea mo ē o lo'o mana'omia le fesoasoani.  E lē 

mafai ona tu'u fa'apea e lē sala se tasi e tu'ulafoa'i ē o puapuagātia i le Sapati.  

O le aso mālōlō pa'ia o le Atua na faia mo le tagata, ma o le faia o galuega 

alofa e talafeagai lea ma Lona uiga.  E lē naunau le Atua mo mea na Ia faia ia 

lagona se mafatia mo sina itūlā pe a mafai ona maua se mapu i le Sapati po o 

se isi lava aso.  

 E matuā mana'omia le Atua e sili atu le fa'ateleina i le Sapati nai lo o 

isi aso.  O Ōna tagata ua tu'ua a latou galuega e masani ai, ina ia mafuta ma 

tapua'i iā te Ia.  Latou te mana'omia fa'amanuiāga mai iā te Ia i le Sapati i lo 

o isi aso.  E matuā mana'omia ia fa'apitoa Lona fa'atasi mai iā i latou, ma e 

naunau mo Āna fa'amanuiāga sili.  E lē fa'atali le Atua se'i mavae le Sapati 

ona Ia tali lea o ia talosaga.  O le galuega a le lagi e lē mafai ona taofia, ma e 

lē tatau fo'i ona mālōlō tagata mai le faia o galuega lelei.  O le Sapati e le'i 

mafaufauina ia fa'ama'imau i le leai o se mea lelei e fai ai.  E fa'asāina e le 

tulafono ona fai o galuega e masani ai i le aso mālōlō o le Ali'i; ia lē 

fa'agataina ona galue ia maua le mea e ola ai; e leai se galuega mo tu'inanau 

po o manuia fa'ale-lalolagi e fa'atagaina e le tulafono ona faia i lea aso; peita'i 

ina ua fa'auma e le Atua Āna galuega o le foafoāga, ma mālōlō i le Sapati ma 

fa'amanuia i ai, e tatau fo'i i le tagata ona mālōlō mai galuega e masani ai o 

aso ta'itasi, a e fa'aaogā ōna itūlā pa'ia mo le soifua mālōlōina, e tapua'i ai, ma 

faia ai galuega pa'ia.  O le galuega a Keriso i le fa'amālōlōina o ma'i, sa 

talafeagai 'ato'atoa ma le tulafono.  O le fa'amamaluina lea o le Sapati.  

 O Iesu e tutūsa Lana aiā ma le Atua i le faia o galuega lelei ma le 

pa'ia, ma o le uiga tutūsa lea na fa'afeagai ma le Tamā i le lagi.  Peita'i o 

Faresaio o lo'o fa'ateleina pea lo latou 'ino'ino.  E lē gata ina solia e Ia le 

tulafono e tusa ai ma lo latou malamalamaga, a o Lona ta'uina o le Atua "O 

Lona lava Tamā," ua fa'ailoa mai ai o Ia e tutūsa ma le Atua (Ioa. 5:18).  

 O le mālō 'atoa o Iutaia latou te ta'uina le Atua o lo latou Tamā, o le 

mea lea atonu o le a latou lē ita tele ai pe ana fa'ailoa mai e Keriso o Ia lava o 

lo'o latou tutū tutūsa e fa'atatau i le Atua.  Peita'i ua latou molia o Ia i le 'upu 

leaga, ma fa'ailoa mai latou te malamalama ua Ia ta'uina mai lenei aiā i le 

tulaga e aupito fa'aeaina.  

 O nei fili o Keriso e leai se latou finauga e mafai ona fa'afetaui ma 

'upu moni o lo'o Ia aumaia i o latou loto fuatiaifo.  E latou te fa'ailoa atu na o 

a latou aganu'u ma 'uputu'u, a e ua foliga mai e vaivai ma e leai se ola pe a 

fa'atusa atu i matā'upu o lo'o aumaia e Iesu mai le Afioga a le Atua ma le 

ta'amilosaga e lē gata o mea na faia.  Pe ana naunau a'oa'o e talia le 

malamalama, atonu o le a latou talitonu o lo'o fetalai mai Iesu i le 'upu moni.  

A e peita'i sa latou 'alo 'ese mai a'oa'oga na Ia tu'uina atu e fa'atatau i le Sapati, 

ma sa'ili ia fa'atupuina le 'ino'ino iā te Ia ona o Lona fa'ailoa atu o Ia e tutūsa 

ma le Atua.  O le ita o ta'ita'i e leai se mea e gata mai ai.  Pe ana latou lē 

fefefe i tagata, manū ua fasiotia Iesu e faitaulaga ma le 'au a'oa'o i lea lava 

taimi.  Peita'i sa mālōsi le talitonuga i Lona agalelei.  E to'atele na ta'utino o 

Iesu o le uō na fa'amālōlō o latou ma'i ma fa'amafanafanaina o latou loto 

fa'anoanoa, ma na latou ta'uleleia Lona fa'amālōlōina o le tagata mafatia i 

Petesa.  Mo le taimi nei, o ta'ita'i ua fa'amalieina lo latou mana'o, ma ia taofia 

lo latou 'ino'ino.  

 Sa te'ena e Iesu le moliaga o le 'upu leaga.  Na Ia fetalai atu, O La'u 

pule e faia ai galuega o lo'o outou molia ai A'u, ona o A'u o le Ālo o le Atua, 

e tasi ma Ia i uiga tumau, i finagalo, ma fa'amoemoega.  I Āna galuega uma 

o le foafoāga ma le pulega, 'Ou te 'aufa'atasi ma le Atua.  "E lē mafai e le 

Atali'i ona fai o se mea, na o Ia lava; a o mea na te va'ai atu i le Tamā o faia" 

(Ioa. 5:19).  O faitaulaga ma a'oa'o o le malumalu ua fesiligia le Ālo o le 

Atua i le galuega lava na 'auina mai ai o Ia i le lalolagi e faia.  E ala i a latou 

agasala, ua latou vavae'eseina i latou lava mai le Atua, ma ona o lo latou 

fa'amaualuga ua latou liliu 'ese ai mai iā te Ia.  Ua malilie i latou iā i latou 

lava mo mea uma, ma ua iloatino e lē mana'omia se poto e sili a'e e ta'ita'iina 

a latou gaoioiga.  Peita'i o le Ālo o le Atua ua gaua'i i le finagalo o le Tamā, 

ma fa'alagolago i Lona mana.  Sa matuā tu'u'esea e Keriso o Ia lava ia, ma ua 

Na lē faia ni fuafuāga mo Ia lava.  Ua Ia talia fuafuāga a le Atua mo Ia, ma o 

aso ta'itasi lava e fofola mai ai e le Tamā Āna fuafuāga.  O lea e tatau iā i 

tatou ona fa'alagolago i le Atua, ina ia 'avea o tatou olaga o se fa'atinoga o 

Lona finagalo. 

 Ina ua sauni Mose e fausia le malumalu e fai ma afio'aga o le Atua, 

na fa'atonuina o ia e faia mea uma fa'apei ona fa'aali mai iā te ia i le mauga.  

Na matuā tumu Mose i le naunau e fai le galuega a le Atua; o tagata sili ona 

agava'a ma popoto ua sauni e fai mea uma o lo'o ia ta'u atu.  Peita'i o ia e lē 

tatau ona faia se logo, se rimoni, se filo po o se teuteu, se 'ie pupuni, po o se 

ipu o le malumalu, vaganā ia tusa ai ma mea na fa'aalia iā te ia.  Na vala'au o 

ia e le Atua i totonu o le mauga, ma fa'aali iā te ia mea fa'ale-lagi.  Na ufitia o 

ia e le Ali'i i Lona lava mamalu, ina ia mafai e ia ona va'ai i le ata, ma e 

fa'atatau i ai o mea uma ua mae'a ona faia.  Iā Isara'elu, o lo'o Ia naunau e 

faia Mona afio'aga, na Ia fa'aalia i ai Lona uiga e mamalu 'ato'atoa.  O le ata 

na fa'aali iā i latou i le mauga ina ua tu'uina ifo le Tulafono mai Sinai, ma ina 

ua afio ane le Ali'i i luma o Mose ma fa'ailoa mai, "O le Ali'i, o le Ali'i, o le 

Atua alofa mutimutivale ma le alofa fua, e telegese Lona to'asā, a e tele le 

alofa ma le fa'amaoni; o Lē tausi le alofa e o'o atu i afe o tupu1aga; o Lē 

fa'amagalo fo'i i le amiolētonu ma le solitu1afono ma le agasa1a" (Eso. 

34:6,7).  

 Na fi1ifi1ia e Isara'elu o 1atou lava ala.  Latou te le'i fauina 

fa'atatau i le ata; peita'i o Keriso, o le malumalu moni mo le afio'aga o le 

Atua, na faia fa'atatau fuafuāga uma o Lona soifuāga fa'ale-lalolagi ia 

talafeagai ma le tapula'a aupito 'ato'atoa a le Atua.  Ua fa'apea mai o Ia, "Lo'u 

Atua e, 'Ou te fiafia e fai Lou finagalo; o lo'o i totonu lava iā te A'u Lau 

Tu1afono" (Sa1a. 40:8).  O lea e tatau ona fausia a tatou amio "fa'atasi iā te 

Ia e le Agaga, e fai ma afio'aga o le Atua" (Efe. 2:22).  Ma ia tatau ona tatou 

"faia mea uma lava e pei o le fa'atusa" (Epe. 8:5), ia pei o Ia "auā na tigāina 

Keriso lava o le sui o outou, ua tu'uina mai ai e Ia le fa'aa'oa'o mo outou, ina ia 

outou mu1imu1i atu i Ōna tu1aga 'a'ao" (I Pete. 2:21).  

 O afioga a Keriso sa a'oa'o mai ai, ia tatou manatu o tatou lava o lo'o 

fusia e lē toe vavae'esea mai le Tamā i le lagi.  Tusa po o le ā lo tatou tu1aga, 

o tatou e fa'a1agolago i le Atua, o lo'o i Ōna 'a'ao o tatou taunu'uga uma.  O 

Ia na tofia mo i tatou a tatou ga1uega, ma aumaia iā i tatou le agava'a ma mea 

e fai ai lea ga1uega.  Pe a gaua'i o tatou loto i le Atua, ma ta1itonu i Lona 

mana ma le poto, ona ta'ita'iina lea o tatou i ala saogalemū, ina ia 

fa'ataunu'uina le vaega na tofia ai i tatou i Lana fuafuāga tele.  Peita'i o se 

tasi o lo'o fa'a1ago1ago i 1ona lava poto ma le ma1osi, ua vavae'esea ia e ia 

lava mai le Atua.  Ona ua ia lē ga1u1ue fa'atasi ma Keriso, o le a ia 

fa'ataunu'uina le fuafuāga a le fi1i o le Atua ma tagata.  

 Na fetalai atu pea le Fa'aola, "O mea fo'i o faia e Ia (le Tamā), o lo'o 

faia fo'i ia lava mea e le Ata1i'i.... Fa'apei ona toe fa'atutū ma fa'aola e le 

Tamā i e ua oti, e fa'apea fo'i ona fa'aola e le Ata1i'i o i latou ua Ia loto i ai" 

(Ioa. 5:19, 21).  O le taofi o Satukaio e leai se toe tū a'e o le tino; peita'i na 

fa'ailoa atu e Iesu iā i latou o le isi ga1uega aupito si1i a Lona Tamā o le toe 

fa'atūina mai lea o ē ua oti, ma o lo'o iā te Ia lea mana e faia ai fo'i lea lava 

ga1uega.  "E o'o i le aso, ua o'o nei fo'i i ai, e fa'alogo mai ai e ua oti i le 1eo 

o le Atali'i o le Atua; o ē fa'a1ogo ai fo'i, e ola ai i latou" (F. 25).  O Faresaio 

e ta1itonu i le toe tutū o e ua oti.  Na fa'ailoa atu e Keriso, e o'o i le taimi nei 

o le mana e toe fa'aola ai ē ua oti o lo'o fa'atasi ma i latou, ma e tatau ona latou 

va'aia lona fa'atinoina.  O lenei lava mana e toe fa'atutū e tu'uina atu ai fo'i le 

ola i le agaga "na oti i amio1eaga ma agasa1a" (Efe. 2:1).  O lea agaga o le 

ola iā Keriso Iesu, "o le mana o Lona toe tū mai" (Fili. 3:10), o le tagata lava 

"ua tu'usaunoa mai lea iā te a'u nai le tu1afono a le agasa1a ma le oti (Rom. 

8:2).  O le pule a le oti ua 1epetia, ma e ala i le fa'atuatua ua taofia ai le agaga 

mai le agasa1a.  O se tasi e tata1a atu lona loto i le Agaga o Keriso o le a 

tofusia i 1ea mana ma1osi e toe fa'atūina mai ai 1ona tino mai le tu'ugamau.  

 O le tagata Nasareta loto maulalo ua fa'ai1oa atu Lona tulaga moni, 

Lona mamalu fa'atamāli'i.  Ua tū a'e o Ia i luga a'e o le aigā tagata, ua Ia 

lafoa'i 'ese le pei o fo1iga o le agasa1a ma le mā, ma ua tū ma fa'ai1oa atu, o 

Lē fa'amamā1uina e age1u, o le Ālo o le Atua, e Tasi ma Lē na faia le 

1a1o1agi.  O Lana 'au fa'alogologo ua matuā maofa lava.  E 1eai se tagata 

ua tauta1a i 'upu fa'apea e pei o Ia, po o tau'aveina e ia se mama1u fa'atupu.  

O Āna afioga e manino ma faigofie, e matuā fa'ailoa atu 'atoa ai Lana 

ga1uega, ma le tiute o le 1alolagi.  "Auā e lē fa'amasino e le Tamā i se tasi, a 

ua Ia tu'u mai i le Ata1i'i, le fa'amasinoga uma lava; ina ia āva tagata uma 

lava i le Ata1i'i, fa'apei ona 1atou āva i le Tamā.  O le lē āva i le Ata1i'i, e lē 

āva lea i le Tamā na 'auina mai o Ia.... E fa'apei o le Tamā e i totonu iā te Ia 

le ola; e fa'apea fo'i ona foa'i mai e Ia i le Atali'i, iā i totonu iā te Ia lava le 

ola.  Ua foa'i mai fo'i iā te Ia le pule, ina ia fai e Ia le fa'amasinoga, auā o Ia 

o le Atali'i o le tagata" (Ioa. 5:22, 23, 26, 27). 

 O faitaulaga ma faipule ua fa'atūina i latou lava ia e fai ma 

fa'amasino ia ta'uleagaina le galuega a Keriso, peita'i na fa'ailoa atu e Iesu o Ia 

o lo latou fa'amasino, ma o le fa'amasino o le lalolagi 'atoa.  O le lalolagi ua 

tu'uina atu iā Keriso, o Ia e auala mai ai fa'amanuiāga uma mai le Atua mo le 

aigā tagata ua pa'ū.  O Ia o le Fa'aola a o le'i pa'ū, ma o Ia fo'i o le Fa'aola ua 

liu tino tagata.  O le taimi lava na i ai le agasala, sa i ai le Fa'aola.  Na Ia 

tu'uina mai le malamalama ma le ola i tagata uma, ma e fa'amasinoina tagata 

ta'ito'atasi e fa'atatau i le fua o le malamalama na tu'uina i ai.  Ma o Ia na 

tu'uina mai le malamalama, o lo'o mulimuli i lea agaga ma le alofa 

fa'anaunau, e sa'ili ia ave'esea ia mai le agasala a ia fa'apa'iaina, o Ia o lona 

Fautua ma le Fa'amasino.  Mai le amataga o le finauga tele i le lagi, o lo'o 

fa'atumauina lava e Satani lana fe'au e ala i le fa'asesē; peita'i o Keriso o lo'o 

galue pea e fa'ailoa fuafuāga leaga a Satani ma fa'aumatia lona mālōsi.  O Ia 

lea na fetaia'i ma lē e fa'asesē, ma Ia sa'ilia mai augā tupulaga uma e 

fa'asa'oloto ē o saisaitia mai lana u'umau, o Lē e tu'uina atu le fa'amasinoga i 

agaga ta'ito'atasi uma.  

 Ma o le Atua "ua fo'ai mai fo'i iā te Ia le pule, ina ia fai e Ia le 

fa'amasinoga, auā o Ia o le Atali'i o le tagata."  Auā na tofo o Ia i mea matuā 

leaga o puapuagā ma fa'aosoosoga na o'o i le fanau a tagata, ma ua silafia 

vaivaīga ma agasala a tagata; auā na manumālō o Ia i fa'aosoosoga a Satani, 

ina ua 'avea ma o tatou sui, ma o le a galue i le tonu ma le fa'apelepele mo 

agaga na masa'a mai Lona toto ia fa'aolaina ai, -ona o lenei, ua tofia ai le 

Atali'i o le tagata e fa'ataunu'uina le fa'amasinoga.  

 A e peita'i o le galuega a Keriso e lē mo le fa'amasinoga, a e mo le 

fa'aolataga.  "E le'i 'auina mai e le Atua Lona Atali'i i le lalolagi ina ia 

fa'asalaina i le lalolagi, a ia fa'aolaina le lalolagi iā te Ia" (Ioa. 3:17).  Ma i 

luma o le Fono Faitulafono na fa'ailoa atu e Iesu, "O lē fa'alogo mai i La'u 

'upu, ma talitonu iā te Ia na Na 'auina mai A'u, ua iā te ia le ola e fa'avavau; 

e lē o'o fo'i ina fa'asalaina o ia, a ua o'o atu ia i le ola, sa i le oti" (Ioa. 5:24)  

 Ina ua Ia fetalai atu i Lana 'au fa'alogologo e 'aua le ofo, na tatala atu 

e Keriso i o latou luma se va'aiga lautele, i le mea lilo o le lumana'i.  Na 

fetalai atu o Ia, "E o'o mai le aso e fa'alogo ai i Lona leo o i latou uma ua i 

tu'ugamau, ma latou ō mai ai; o ē na amiolelei, e toe tutū i le ola; a o ē na 

amioleaga, e toe tutū i le fa'asala" (Ioa. 5:28, 29).  

 O lenei fa'amaoniga o le ola i le lumana'i ua leva ona fa'atali i ai 

Isara'elu, ma o lea sa latou fa'amoemoe e maua i le afio mai o le Mesia.  O le 

malamalama e tasi e mafai ona fa'amalamalamaina ai le pogisā o le 

tu'ugamau, o lo'o susulu nei i o latou luga.  Peita'i o le loto ma'a'a e tauāso.  

Na solia e Iesu 'uputu'u a a'oa'o, ma fa'aleaogā la latou pule, ma ua latou lē 

talitonu lava.  

 O le taimi, o le nofoāga, o le mea na tupu, o le tulaga mālōsi o 

lagona ua o'o i le fa'apotopotoga, ua tu'ufa'atasia uma ma sa matuā 

fa'alolotoina ai afioga a Iesu na tu'uina atu i luma o le Fono Faitulafono.  O le 

pulega fa'atapuā'iga e aupito sili ona maualuga o le mālō o lo'o sa'ilia le ola o 

Ia ua fa'ailoa mai Na te toe fa'afouina Isara'elu.  O le Ali'i o le Sapati ua 

molia i luma o se fa'amasinoga fa'ale-lalolagi ia tali atu i le moliaga ua Ia 

solia le tulafono o le Sapati.  Ina ua Ia fa'ailoa atu Lana galuega, o Ōna 

fa'amasino na va'ai mai ma le ofo ma le ita tele; peita'i o Āna fetalaiga e le'i 

mafai ona tali mai e se tasi.  Latou te lē mafai ona ta'usalaina o Ia.  Na Ia 

te'ena le aiā o faitaulaga ma a'oa'o e fesiligia o Ia, pe e fa'alavelave mai i Lana 

galuega.  E le'i i ai se pule fa'apea na tu'uina atu iā i latou.  O a latou faitiōga 

sa fa'avae i luga o lo latou lava mitamitavale ma le fa'amaualuga.  Na Ia 

te'ena le ta'usalaina i a latou moliga ma a latou fesili. 

 E le'i fa'ato'ese o Ia i lo latou faitio i Lana galuega na fai, pe 

fa'amatala atu le mafua'aga na Ia faia ai, a e ua fāliu atu Iesu i ta'ita'i, ma o Lē 

sa latou molia ua 'avea ma Lē ua molia i latou.  Na Ia a'oa'i i latou ona o le 

ma'a'a o latou loto, ma lo latou lē iloa o Afioga Pa'ia.  Na Ia fa'ailoa atu ua 

latou tete'e i le afioga a le Atua, fa'apei ona latou te'ena o Ia na 'auina mai e le 

Atua.  "E su'esu'e outou i Tusi, auā ua outou manatu tou te maua ai le ola e 

fa'avavau; o Tusi fo'i ia o lo'o molimau iā te A'u" (Ioa. 5:39).  

 I totonu o itūlau ta'itasi, pe o le tala tu'ufa'asolo, po o le tulafono, po 

o valo'aga, o Tusi o le Feagaiga Tuai o lo'o fa'amalamalamaina ai le mamalu 

o le Ālo o le Atua.  Talu ai ona o le fa'alapotopotoga e fa'ale-Atua, o le 

'ato'atoa o le fa'a-Iutaia o se valo'aga maopoopo lea o le tala lelei.  O Keriso, 

"ua molitinoina e le 'au perofeta uma" (Galu. 10:43).  E amata mai i le 

folafolaga iā Atamu, e o'o i le fa'asologa o le 'au pateriaka ma le tausiga 

fa'atulafono o le 'oloa ma ōna vaega 'ese'ese, na fa'amanino ai tulagā 'a'ao o le 

Fa'aola e le mamalu o le malamalama o le lagi.  O tagata vā'ai na latou iloa le 

Fetū o Petele'ema, o Sailo o le a afio mai, a o mea o le lumana'i ua 

fa'asolosolo mai i o latou luma i ala fa'alilolilo.  I totonu o taulaga ofo uma 

ua fa'aalia mai ai le maliu o Keriso.  I totonu o le asu o mea manogi, ua alu 

a'e ai i luga Lana amiotonu.  O pū uma e ilia i le Iupelī, e fa'aleoina atu ai 

Lona Suafa.  I le mata'utia o le mea lilo o le mea e silisili ona pa'ia, o lo'o afio 

tumau ai Lona mamalu.  

 O Iutaia sa iā i latou le Afioga Pa'ia, ma ua manatu ai ona ua latou 

iloa i le va'aiga mai fafo nei 'upu, ua latou maua ai le ola e fa'avavau.  Peita'i 

na fetalai atu Iesu, "E lē tumau fo'i Lana afioga i totonu iā te outou."  Ina ua 

latou te'ena Keriso i totonu o Lana Afioga, sa latou te'ena lea o Ia i Lona 

fa'aali mai.  Na Ia fetalai atu ai, "E lē mafafai outou ina ō mai iā te A'u, ia 

outou maua ai le ola" (Ioa. 5:38, 40). 

 O ta'ita'i Iutaia na latou su'esu'e i a'oa'oga a perofeta e fa'atatau i le 

mālō o le Mesia; peita'i latou te le'i faia lea ona o le mana'o ia iloa le 'upu 

moni, a e o lo latou naunau ia maua fa'amaoniga e fa'atumauina ai lo latou 

fa'amoemoega o le fia tāua.  Ina ua afio mai Keriso i se tulaga e 'ese mai le 

mea na latou fa'amoemoeina, sa latou le'i talia o Ia; ina ia ta'uleleia i latou, sa 

latou taumafai ia fa'amaonia o Iesu o le tau fa'asesē.  Ina ua tutū o latou vae i 

lenei ala, sa faigofie iā Satani ona fa'amalosia lo latou tete'e atu iā Keriso.  O 

'upu lava sa tatau ona latou talia e fa'amaonia ai Lona itū Atua, ua fa'amatala 

ai lo latou tete'e atu iā te Ia.  O lea ua latou liliuina le 'upu moni a le Atua i le 

pepelo, ma o le tele o le feso'ota'i sa'o atu o le Fa'aola iā i latou i Āna galuega 

alofa, o le atili fo'i lea ona latou te'ena le malamalama.  

 Na fetalai Iesu, "Ou te lē talia le vi'iga mai tagata" (F. 41).  Na te lē 

mana'omia le pule mai le Fono Faitulafono, e lē o lo latou maliliēga na Ia 

naunau i ai.  O Ia e mafai ona lē taliaina o ni vi'iga mai iā i latou.  Na iā te Ia 

le mamalu ma le pule o le lagi.  Pe a na fa'anaunau Ia i ai, e ō mai lava agelu 

e ifo ma fa'aaloalogia o Ia; o le Tamā e mafai fo'i ona toe ta'utino i Lona itū 

Atua.  Peita'i e mo lo latou lelei, mo le lelei o lo latou mālō, Na te mana'omia 

ta'ita'i Iutaia ia latou malamalama i Ōna uiga, ma ia talia fa'amanuiāga na Ia 

afio mai e aumai iā i latou.  

 "Ua 'Ou sau i le suafa o Lo'u Tamā, a e le'i talia A'u e outou; afai e 

sau se tasi i lona lava igoa, ona talia lava lea o ia e outou" (F. 43).  O Iesu 

na afio mai i le pule a le Atua, na tau'aveina Lona fa'atusa, e fa'ataunu'uina 

Āna folafolāga, ma sa'ilia Lona mamalu; a e le'i taliaina o Ia e ta'ita'i i totonu 

o Isara'elu; peita'i pe a ō mai isi, e fa'afoliga i le amio a Keriso, a e fai lava o 

latou loto ma sa'ilia lo latou lava vi'iga, ona latou talia lea.  Ai se a?  Auā o 

ia o lo'o sa'ilia lona lava mamalu e fa'afiafiaina i le naunau mo le fa'aeaina o ia 

lava i isi.  O itū'aiga ōlega ia e talia e Iutaia.  Latou te talia le faia'oga sesē 

auā ua ia vi'ia lo latou fa'amaualuga e ala i le fa'amaonia o latou manatu ma 

'uputu'u.  Peita'i o a'oa'oga a Keriso e le'i feagai ma o latou manatunatuga.  

E fa'ale-agaga, ma e mana'omia ia fa'agalo lou manatu ifo iā te 'oe lava; o lea 

na latou lē talia ai.  Latou te le'i iloa le Atua, ma o le si'ufofoga o le Atua o 

lo'o ala mai iā Keriso latou te ta'uina o le leo o le tagata 'ese.  

 Pe lē o le mea lava lea o lo'o faia i aso nei?  Pe lē o to'atele ea, e o'o 

lava i ta'ita'i fa'ale-agaga, o lo'o fa'ama'a'a o latou loto e tete'e atu ai i le Agaga 

Pa'ia, ua lē mafai ai e i latou ona iloa le si'ufofoga o le Atua?  Pe latou te lē o 

te'ena le afioga a le Atua, ina ia latou taofimau i a latou lava tū ma masani?  

 Na fetalai atu Iesu, "Auā afai ana outou talitonu ia Mose, po ua 

outou talitonu mai iā te A'u; auā na tusia A'u e ia.  A e afai tou lē talitonu i 

ana tusi, pe fa'apefea ona outou talitonu i A'u 'upu?" (F. 46, 47).  O Keriso 

lea na fetalai iā Isara'elu e ala iā Mose.  Pe ana latou fa'alogo i le si'ufofoga o 

le Atua na fetalai e ala i lo latou ta'ita'i lauiloa, manū latou te iloaina ai i 

totonu o a'oa'oga a Keriso.  Ana latou talitonu iā Mose, se manū e mafai ona 

latou talitonu iā te Ia Lē na tusia mai e Mose.  

 Na silafia e Iesu o lo'o taumafai faitaulaga ma a'oa'o e fa'aumatia 

Lona soifua; peita'i na Ia fa'amatala manino iā i latou Lana mafutaga e 

finagalo gatasi ma le Tamā, ma Lona vā feāloa'i ma le lalolagi.  Na latou iloa 

o lo latou tete'e iā te Ia ua leai se 'alofaga, peita'i o lo latou 'ino'ino ua lē mafai 

ona fa’amalieina.  Na latou lagona le fefe a o latou molimauina le mana 

mālōsi sa fa'atasi ai i Lana galuega; peita'i na latou te'ena Āna ōlega, ma ua 

taofia ai i latou i le pogisā.  

 Ua latou lē mafai ona fa'alēaogā i le pule a Iesu pe 'ave'esea le 

fa'aaloalo ma le naunau mai o tagata, o le to'atele o i latou na talitonu ma ua 

liua i Āna afioga.  O ta'ita'i na lagona lava e i latou le loloto o le ta'usalaina a 

o Ia fa'ailoa atu a latou agasala i o latou loto fuatiaifo; peita'i o lenei mea ua 

atili fa'ateleina ai lo latou 'ino'ino iā te Ia.  Sa maumaututū lo latou naunau ia 

fa'aumatia Lona soifua.  Ua latou 'auina atu 'avefe'au i vaega uma o le 

atunu'u e lapata'i tagata ia tete'e iā Iesu o se taufa'asesē.  O tagata lamalama 

ua 'auina e va'ava'ai ma logo mai Āna fetalaiga ma mea Na te faia.  O le 

Fa'aola pele ua mautinoa nei ua tū i lalo o le ata o le satauro.  

Mata'upu 22 

O LE FALEPUIPUIINA MA LE MALIU O IOANE 

Fa'avae i le Mata. 11:1-11; 14:1-11; Mare. 6:17-28; Luk. 7:19-28. 

 Ioane le Papatiso na muamua ona folafolaina atu le mālō o Keriso, o 

ia fo'i na muamua ona sauāina.  Mai le sa'olotoga o le vaomatua ma 

le motu o tagata e to'atele sa fa'alogo ma teu i āna 'upu, o lenei ua tapunia o ia 

i totonu o puipui o se lua pogisā.  Ua 'avea o ia ma pagotā i le falepuipui o 

Herota Anetipasa.  I le itūmālō i sasa'e o le Ioritana, i lalo ifo o le pule'aga a 

Anetipasa, o inei sa tele i ai le galuega a Ioane.  Sa fa'alogo Herota lava ia i le 

fe'au a le Papatiso.  O lenei tupu amio lē taupulea na gatete i lalo o le vala'au 

ia salamō.  "Sa mata'u Herota ia Ioane, ina ua iloa o le tagata amiotonu o ia, 

ma le pa'ia;... na fa'alogo fo'i iā te ia, ma na faia mea e tele, ma fa'alogo iā te ia 

ma le fiafia" (Mare. 6:20).  Na tautala Ioane iā te ia ma le fa'amaoni, ma 

ta'uleagaina lana so'otaga agasala ma Herotia le avā a lona uso.  Mo sina 

taimi na sa'ili Herota ia motusia le filifili o le tu'inanau o lo'o saisaitia ai o ia; 

peita'i na atili ai ona taofi mau o ia e Herotia i ana fa'agaoioiga, ma maua ai se 

taui ma sui e ala i le fa'atonuina o Herota e lafo Ioane i le falepuipui.  

 O le olaga o Ioane sa ma'elegā e galue, a o le pogisā ma le lē gaoioi i 

totonu o le falepuipui, na 'avea ma mea mamafa i ōna luga.  A o mavae atu 

lea vaiaso ma lea vaiaso, e leai se suiga ma ua fa'atumulia o ia i le loto vaivai 

ma le masalosalo.  E le'i tu'ulafoa'ia o ia e ōna so'o.  Na fa'atagaina i latou ia 

asiasi i le falepuipui, ma sa latou aumai ai tala o galuega a Iesu, ma ta'u atu le 

gasolo atu o tagata iā te Ia.  Peita'i na latou fesiligia ai pe aiseā, pe afai o 

lenei a'oa'o fou o le Mesia, Na te lē faia ai se mea mo le fa'asa'olotoina o 

Ioane.  E fa'apefea ona Ia tu'u atu ma fa'atagaina Lana tagata folafola 

fa'amaoni ina ia 'ave'esea lona sa'olotoga ma atonu o le a fa'apea fo'i ma lona 

ola?  

 O nei fesili e le'i aunoa ma se i'uga na tupu mai ai.  O masalosaloga 

sa le'i tula'i mai o lea ua fa'ailoa atu iā Ioane.  Ua fiafia Satani i le fa'alogo atu 

i 'upu a nei so'o, ma le va'ai atu ua latou fa'amanu'a le agaga o le 'avefe'au a le 

Ali'i.  Paga, ua fai so'o e i latou e manatu o latou lava o uō a se tagata 

amiotonu, ma latou te naunau e fa'ailoa atu e fa'amaoni iā te ia, ua fa'amaonia 

o i latou o ōna fili e aupito mata'utia!  Ua fa'afia, i le taimi e tatau ona 

fa'amalosia ai lona fa'atuatua, a e o a latou 'upu ua tupu ai le fa'anoanoa ma le 

lotovaivai!  

 E fa'apei o so'o o le Fa'aola, o Ioane le Papatiso e le'i malamalama i 

le uiga moni o le mālō o Keriso.  Sa ia fa'amoemoeina Iesu e nofoia le 

nofoāli'i o Tavita; ma a o mavae atu le taimi, ma e leai se pulega fa'atupu o 

fa'ailoa e le Fa'aola, o Ioane ua fa'alētonu ma ua popole.  Na ia ta'u atu i 

tagata, ina ia saunia le ala i luma o le Ali'i, e tatau ona fa'ataunu'uina le 

O 

valo'aga a Isaia; e ao ona fa'alaugatasi i lalo mauga ma maupu'epu'e, o mea 

pi'opi'o e fa'asa'oina, ma fa'alaulelei mea gaoā.  Na va'ai atu o iā i nofoāga 

maualuluga o le fa'amaualuga ma le mitamitavale o tagata ina ia lafo ifo i 

lalo.  Na ia fa'asino atu i le Mesia o lo'o i ai le tapili i Lona 'a'ao, Na te matuā 

fa'amamā i Lana fola, ma fa'aputu le saito i Lona faleteusaito, a e susunu aputi 

i le afi e lē mafai ona tineia.  E pei o le perofeta o Elia, o lea lava agaga ma le 

mana na ia sau ai i Isara'elu, na ia va'ai atu i le Ali'i ina ia fa'aali mai o Ia lava 

o le Atua e tali mai e ala i le afi.  

 I lana galuega, o le Papatiso na tū atu o se fa'atonu lē fefe e a'oa'i atu 

ona o le amioleaga, e lē gata i nofoāga maualuluga a o mea maulalo.  Na iā te 

ia le loto tele e fesaga'i ai ma le tupu o Herota ma a'oa'i sa'o atu i lana agasala.  

E le'i fa'apelepele i lona lava ola, ina ia fa'ataunu'uina lana galuega na tofia ai.  

O le taimi nei a o i ai o ia i le lua pogisā o le falepuipui, na ia tulimata'i atu mo 

le Leona o le itū'aiga o Iuta ina ia lafoina i lalo le fa'amaualuga a lē o lo'o sauā 

mai, ma fa'asaoina ē mativa ma ia o lo'o tagi mai.  Peita'i o Iesu e foliga ua 

finagalo malie o Ia i le fa'apotopoto mai o so'o iā te Ia, ma le fa'amālōlōina ma 

a'oa'oina o tagata.  Na taumafa o Ia i laulau a telona, a o i ai pea i aso ta'itasi 

le amo mamafa a Roma i luga o Isara'elu, a o le tupu o Herota ma lana pa'aga 

tama'ita'i leaga o lo'o faia o la'ua lava loto, ma ua alu a'e i le lagi le tagi a ē 

matitiva ma puapuagātia.  

 I le perofeta o le vaomatua, o nei mea uma ua foliga o se mea lilo ma 

e i tala atu o lona malamalamaaga.  E i ai taimi e fa'atigā ai lona mafaufau 

ona o musumusuga a temoni, ma lofia ai o ia i le ata o se fefe e mata'utia.  

Atonu ea o le Fa'aola ua leva ona fa'amoemoe i ai e le'i fa'aali mai lava?  A e 

o le ā la le uiga o le fe'au na u'una'i mālōsi o ia ia na tau'aveina?  Na matuā 

lagona e Ioane le 'o'ona o le fa'alētonu i le i'uga o lana galuega.  Na 

fa'amoemoe o ia i le fe'au mai le Atua e tutūsa le taunu'uga e pei o le faitauina 

o le tulafono i aso o Iosia ma Esera (Faitau le II Nof. Tupu 34; Ne’em. 8, 9); 

o le a mulimuli mai ai le galuega loloto o le salamō ma le toe fo'i atu i le Ali'i.  

Mo le manuia o lenei galuega, o lona olaga 'atoa na tu'u atu ai e fai ma taulaga 

ofo.  Pe ua i'uvale ea?  

 O Ioane ua fa'apopoleina i le va'ai atu, ona o le alofa mo ia, o ōna 

lava so'o ua tupu le lē talitonu e fa'atatau iā Iesu. Pe le'i i ai se fua lelei o lana 

galuega mo i latou?  Pe na lē fa'amaoni ea iā i lana fe'au, ua vavae'eseina ai 

nei o ia mai lana galuega?  Pe afai ua fa'aali mai le Fa'aola, ma maua mai 

Ioane o fa'amaoni i lona vala'auina, mata o le a fa'ato'ilaloina nei e Iesu le 

pule'aga sauā ma fa'asa'oloto Lana 'avefe'au folafola?  

 Peita'i o le Papatiso e le'i tu'u'esea lona fa'atuatua iā Keriso.  O lona 

manatua pea o le si'ufofoga mai le lagi ma le lupe na afio ifo, o le soifuāga e 

matuā 'ato'atoa o Iesu, o le mana o le Agaga Pa'ia sa i luga o Ioane a o maliu 

ane i luma o le Fa'aola, ma le molimau a valo'aga o le Afioga Pa'ia,- e 

molimau uma o Iesu le Nasareta o Lē To'atasi na folafolaina.  

 O Ioane e lē talanoaina ma āna uō ōna masalosaloga ma mea sa 

popole ai.  Na mautū lona manatu e 'auina se fe'au e fesiligia ai Iesu.  O lea 

galuega na ia tu'u i ōna so'o e to'alua, ma le fa'amoemoe o se talanoāga ma le 

Fa'aola o le a fa'amautūina ai lo la fa'atuatua, ma aumai ai se fa'amalosiga i o 

latou uso.  Ma sa ia naunau mo sina 'upu mai iā Keriso e fetalai sa'o mai mo 

ia lava. 

 O le 'au so'o ua ō mai iā Iesu ma le la fe'au, "Po o 'Oe ea Lē maliu 

mai? pe matou te fa'atali atu i se tasi?" (Luk. 7:20).   

 E le'i umi le taimi talu ona fa'asino atu le Papatiso iā Iesu, ma ia 

fa'apea atu, "Fa'auta i le Tama'i Mamoe a le Atua, na te ave'esea le agasala a 

le lalolagi."  Ma na fa'apea, "O Ia lea o lo'o mulimuli mai, e sili lava Ia iā te 

a'u" (Ioa. 1:29, 27).  Ma o le fesili o le taimi nei, "Po o 'Oe ea Lē maliu mai?"  

Na matuā 'o'ona ma lē lelei le lagona i le uiga moni fa'ale-tagata.  Afai o 

Ioane, le teuteu ala fa'amaoni, ua na lē mafai ona iloa tonu le galuega a 

Keriso, o le ā se mea o le a fa'amoemoe i ai le motu o tagata o lo'o sa'ili mo i 

latou lava?  

 E le'i vave tali atu le Fa'aola i le fesili a le 'au so'o.  A o tutū i latou 

ma le ofo i Lona to'afilemū, o ē mama'i ma puapuagātia o lo'o ō mai iā te Ia 

ina ia fa'amālōlōina.  O ē tauāso ua tau āutago lo latou ala mai le motu o 

tagata; o ē mama'i mai itū'aiga vasega o tagata 'ese'ese, o nisi o lo'o tau 'u'una'i 

mai lava i latou, o nisi o lo'o tau'ave mai e uō, ua matuā tau fa'aofi mai ia 

fa'atasi ma Iesu.  O le si'ufofoga o le Foma'i Sili na fa'alogoina e taliga o lē sa 

tutūli.  O se 'upu, o se pa'i o Lona 'a'ao, na fa'apupulaina ai mata o le tauāso ia 

va'aia le malamalama o le aso, o 1e va'aiga o mea na fai, o foliga o uō, ma 

fofoga o le Fa'aola.  Na tu'u'ese e Iesu fa'ama'i ma tafi'esea le ma'i vevela.  

O Lona si'ufofoga na fa'alogoina e taliga o i latou ua lata i le oti, ma toe tula'i 

mai i le soifua mālōlōina ma le mālōsi.  O i latou sa fa'avaivaiina ina ua 

ulufia e temoni, na usita'i i Āna afioga, ua tuli'esea ai amio lē taupulea, ona 

latou tapua'i ai lea iā te Ia.  A o Ia fa'amālōlōina o latou ma'i, na Ia a'oa'o atu 

i tagata.  O ē matitiva ma tagata e faigaluega mamafa, sa ta'u e 'ele'elea e 

a'oa'o o le malumalu, a e ua fa'apotopoto atu iā te Ia, ma na Ia fetalai atu iā i 

latou i 'upu o le ola e fa'avavau.  

 O lea ua mavae lemū atu le aso, o so'o o Ioane ua va'ai ma fa'alogo i 

mea uma.  Mulimuli ane, ua vala'auina i latou e Iesu iā te Ia, ma fa'atonu i 

latou e ō ma ta'u iā Ioane mea na latou molimauina, ma fa'aopoopo atu, "E 

manuia fo'i se e lē tausuai mai iā te A'u" (Luk. 7:23).  O le fa'amaoniga o 

Lona uiga fa'a-Atua na va'aia i le fa'afeagai o mea e faia fa'atatau i mana'oga o 

tagata puapuagātia.  O Lona mamalu na fa'aalia i Lona afio ifo i le tulaga 

maulalo o lo'o tatou i ai.   

 Na 'aveina e le 'au so'o le fe'au, ma ua lava ai.  Sa toe manatu Ioane 

i le valo'aga e fa'atatau i le Mesia, "Ua fa'au'uina a'u e le Ali'i e tala'i le tala 

lelei i e ua tigāina, ua Ia 'auina mai a'u e fufusi i e ua loto momomo, e tala'i le 

sa'olotoga i le tafeāga, ma le matuā tatalaina o ē ua fusifusia.  E tala'i le 

tausaga e talileleia mai ai e le Ali'i" (Isa. 61:1, 2).  O galuega a Keriso e lē 

gata ina fa'aalia ai o Ia o le Mesia, peita'i sa fa'ailoa atu fo'i le tulaga ma le 

uiga e tatau ona fa'avaeina ai Lona mālō.  Na fa'aalia iā Ioane lea lava 'upu 

moni, e pei ona aumaia iā Elia i le vao, ona "o le matagi tetele fo'i ma le 

mālōsi ua lepetia ai mauga, ma nmomomo ai papa i luma o le Ali'i; a e le'i i ai 

le Ali'i i le matagi; ua mulimuli i le matagi o le mafui'e; e le'i i ai le Ali'i i le 

mafui'e; e mulimuli i le mafui'e o le afi, a e le'i i ai le Ali'i i le afi;" ma na 

mavae le afi, ona fetalai mai lea o le Atua i le perofeta i "le leo filemū ma le 

itiiti" (I Tup. 19:11, 12).  O Iesu sa tatau ona faia Lana galuega, e lē o le 

fetaia'iga ma meatau ma le lafotūina o nofoāli'i ma mālō, peita'i e mai le 

gagana i loto o tagata e ala i se olaga alofa ma le ofoina atu o le tagata lava ia.  

 O le fa'avae o le olaga o le Papatiso i le ofoina atu o ia lava ua faia 

lea ma fa'avae o le mālō o le Mesia.  Na iloa lelei e Ioane e fou nei mea uma 

i matā'upu fa'avae ma le fa'amoemoe o ta'ita'i o Isara'elu.  O mea uma na te 

iloa o fa'amaoniga o le itū Atua o Keriso e lē 'avea o se fa'amaoniga iā i latou.  

O lo'o latou va'ava'ai atu mo se Mesia e le'i folafolaina mai.  Na va'ai atu 

Ioane i le galuega a le Fa'aola e na o le 'ino'ino ma le ta'uleagaina o i latou e 

maua ai.  O ia, o le teuteu ala, ua latalata ona ia inu i le ipu e tatau ona inuina 

e Keriso se'ia mae'a lelei.  

 O le fetalaiga a le Fa'aola, "E manuia fo'i sē lē tausuāi iā te A'u" 

(Mata. 11:6), o se a'oa'iga lemū atu lea iā Ioane.  E le'i lē iloa lea iā te ia.  

Ina ua manino nei lona malamalama i le uiga moni o le galuega a Keriso, na 

ia gaua'i atu i le Atua po o le ola po o le oti, ma 'au'auna ai mo le lelei o le 

galuega na alofa i ai.  

 Ina ua ō 'ese atu 'avefe'au, ona fetalai atu lea Iesu i tagata e fa'atatau 

iā Ioane.  O le finagalo o le Fa'aola ua tumu i le tigāalofa mo le molimau 

fa'amaoni o lo'o i ai i le falepuipui a Herota.  Na te lē tu'ua tagata ia latou 

manatu fa'apea ua tu'ulafoa'i e le Atua Ioane, po o lona fa'atuatua ua to'ilalo i 

le aso o tofotofoga.  Ua fetalai atu o Ia, "Na outou ō atu ea i le vao e 

matamata i ni ā?  O le ū ea ua lūlūina e le matagi?" (Mata. 11:7). 

 O ū 'u'umi e ola i tafatafa o le Ioritana, e lolo'u i le agi o le savili, o 

ata fa'a-fa'atusa ia o a'oa'o o le malumalu ua 'avea o tagata faitio ma 

fa'amasino o le galuega a Ioane.  O lo'o maluelue atu i lea itū ma lea itū e 

matagi o manatu o le to'atele.  E lē mafai ona fa'amaulaloina i latou e talia le 

fe'au su'esu'e i le loto a le Papatiso, peita'i ona o le fefefe i tagata latou te lē 

fa'ailoa ai lo latou tete'e i lana galuega.  A o le 'avefe'au a le Atua e leai se 

fa'anaunauga fa'apea i lona agaga.  O le motu o tagata sa potopoto mai iā 

Keriso na latou molimauina le galuega a Ioane.  Na latou fa'alogo i lana 

a'oa'i atu o le agasala.  I Faresaio fa'a-fiaamiotonu, i le 'au Satukaio 

faitaulaga, i le tupu o Herota ma lana 'au fa'afeao, o Āloali'i ma fitafita, o 

telona ma ē galulue mamafa, sa tautala manino atu Ioane iā i latou uma lava.  

E lē o ia o se ū e lūlūina, pe fe'aveā'i solo e matagi o vi'iga ma faitioga 

fa'ale-tagata.  I totonu o le falepuipui, na tutūsa lona fa'amaoni i le Atua ma 

lona ma'elegā mo le amiotonu e pei ona ia tala'iina le fe'au a le Atua i le 

vaomatua.  I lona fa'amaoni i fa'avae moni, na ia mautū e pei o le papa.  

 Na fa'aauau atu pea Iesu, "Pe na outou ō e matamata i ni ā?  O le 

tagata ea ua ofu i ofu malūlū?  Fa'auta, o e ofu i ofu matagofie, ma ua solo 

lelei, o i maota o tupu ia" (Luk. 7:25).  O Ioane na vala'auina ia a'oa'i atu i le 

agasala ma le tele o mea i lona taimi; ma o ōna lavalava faigofie ma lona 

olaga pulea lelei, sa talafeagai ma le uiga o lana galuega.  O la'ei taugatā ma 

le maumea tele o lenei olaga, e lē o se tofi o 'au'auna a le Atua, peita'i e mo i 

latou o i totonu "o maota o tupu," o ta'ita'i o lenei lalolagi, o i latou e ōna le 

pule ma lona 'oloa.  E finagalo Iesu ia fa'asino le 'ese'esega o lavalava o 

Ioane ma la'ei o lo’o ofuina e faitaulaga ma faipule.  O nei ta'ita'i ua teuteu i 

latou i ofu matagofie ma le taugatā.  Latou te fiafia i teuga e iloa mai fafo e 

fa'atosina mai ai mata o tagata, ma ia fa'atele atili le manatu atu o tagata iā i 

latou.  E sili iā i latou ona maua o vi'iga mai tagata i lo o le mana'o ia mamā 

le loto ma talileleia ai e le Atua.  O lea ua latou fa'aali atu lo latou gauā'i i 

mālō o lenei lalolagi a e lē o le Atua.  

 Ua fetalai mai Iesu, "O le ā ea na outou ō atu e matamata i ai?  o le 

perofeta ea?  E moni, 'Ou te fai atu iā te outou, e sili lava ia i le perofeta.  

'Auā o ia lea ua tusi mai i ai: 'Fa'auta, 'Ou te 'auina atu La'u sāvāli i Ōu 

luma, o lē na te teuteuina Lou ala i Ōu luma.'  

 "E moni 'Ou te fai atu iā te outou, e le'i tū mai i ē na fananau i fafine 

sē sili iā Ioane le Papatiso" (Mata. 11:9-11).  I le fe'au iā Sakaria a e le'i 

fanau mai Ioane, na fa'ailoa atu e le agelu, "E sili o iā i luma o le Ali'i" (Luk. 

1:15).  I totonu o fuafuāga a le lagi, o le ā le mea e maua ai le tulaga 

maualuga?  E lē o le mea e aupito sili i le manatu o le lalolagi; e lē o le 'oa, po 

o le tofiga, po o le gafa fa'atamāli'i, po o meaalofa o le poto, e fa'atāuaina e i 

latou lava.  Afai o le atamai maoa'e, e 'ese mai se isi mea e sili atu le 

maualuga, e tatau ona fa'amamaluina, o le uiga o le a tatou tu'u le fa'aaloaloga 

iā Satani, o le mālōsi o lona poto e leai se tagata e fa'atusa i ai.  Peita'i ina ua 

suia i le manatu fa'apito iā te ia lava, o le tele o le meaalofa, o le sili fo'i lea 

ona tele atu o le fa'amalaiāga.  O le amio tatau e tāua lea i le Atua.  O le 

alofa ma le loto mamā o uiga e matuā fa'ailogaina e Ia.  O Ioane e sili o ia i le 

silafaga a le Ali'i, ina o i ai i luma o 'avefe'au mai le Fono Faitulafono, i luma 

o tagata, ma i luma o ōna lava so'o, na te le'i sa'ilia sona lava mamalu, peita'i 

na fa'asino uma iā Iesu le To'atasi o le folafolaga.  O lona 'oli'oli e lē fa'apito 

mo ia lava a e mo le galuega a Keriso, ua tu'uina mai o se ata o le uiga 

fa'atamāli'i lea ua fa'ato'ā iloa i se tagata.  

 O le molimau na 'a'ave e fa'atatau iā te ia ina ua mavae lona maliu, e 

i latou sa fa'alogo i lana molimau iā Iesu, fai mai, "E leai lava se fa'ailoga na 

faia e Ioane; a o mea uma na fai mai ai e Ioane iā te Ia nei, e moni ia" (Ioa. 

10:41).  E le'i tu'uina iā Ioane ia vala'au ifo le afi mai le lagi, pe ia toe fa'atū 

a'e sē ua oti, fa'apei ona faia e Elia; na te le'i fa'aogāina le mana o le to'oto'o o 

Mose i le suafa o le Atua.  Na 'auina atu o ia e folafola le afio mai o le 

Fa'aola, ma fa'ailoa i tagata ia sauni mo Lona fa'aali mai.  Ona o lona 

fa'amaoni i le fa'ataunu'uina o lana galuega, ma ina ua toe manatua ai e tagata 

mea na ia a'oa'oina ai i latou e fa'atatau iā Iesu, na latou fai mai ai, "O mea 

uma na fai mai ai e Ioane iā te Ia nei, e moni ia."  O lea molimau iā Keriso e 

vala'au i so'o uma o le Matai ia tatau ona latou tau'aveina.  

 Ona o ia le ta'imua o le Mesia, o Ioane "e sili lava ia i le perofeta" 

(Luk. 7:26).  'Auā o perofeta na va'ai mamao mai i le afio mai o Keriso, a o 

Ioane, na tu'u atu ia na iloa o Ia, ia fa'alogo i le molimau mai le lagi i Lona 

soifuāga fa'a-Mesia, ma ia tu'uina atu o Ia iā Isara'elu o Lē na 'auina mai e le 

Atua.  Peita'i na fetalai mai Iesu, "O lē aupito itiiti i le mālō o le lagi, e sili 

lea iā te ia" (Mata. 11:11). 

 O le perofeta o Ioane o le so'otaga i le vā o feagaiga e lua.  Ona o ia 

o le sui filifilia o le Atua na ia tula'i e fa'ailoa atu le vā feagai o le tulafono ma 

perofeta e fa'atatau i le galuega fa'a-Kerisiano.  O ia o le malamalama itiiti, 

ma e mulimuli mai ai sē e sili atu.  O le mafaufau o Ioane na 

fa'amalamalamaina e le Agaga Pa'ia, ina ia mafai e ia ona fa'asusulu atu le 

malamalama i luga o ōna tagata; peita'i e leai se isi malamalama na susulu 

mai pe toe fa'asusulu manino i luga o le tagata to'ilalo e pei o lea na 

fa'asusuluina mai i a'oa'oga ma fa'aa'oa'oga a Iesu.  O Keriso ma Lana 

galuega e itiiti le malamalama i ai e pei ona fa'atinoina i ata o taulaga osia.  

Sa fa'apea Ioane ona le'i malamalama 'ato'atoa i le lumana'i o le ola e 

fa'avavau, e ala i le Fa'aola.  

 E 'ese mai le 'oli'oli na maua e Ioane i lana galuega, o lona olaga sa 

tumu i le fa'anoanoa.  E lē fa'alogoina so'o lona leo vaganā i totonu o le 

vaomatua.  O lona tulaga sa mau to'atasi lava ia.  Ma e le'i fa'atagaina o ia e 

va'ai i le i'uga o āna galuega.  E lē o sona avanoa fa'apitoa iā i ai ma Keriso 

ma molimauina le fa'atinoina o le mana fa'a-Atua o lo'o fa'atasi i le 

malamalama e sili atu.  E le'i mo ia le iloa o le tauaso ua toe fa'afo'i lana 

va'ai, ua fa'amālōlō ē mama'i, ma toe fa'atutū o ē na oti.  Na te le'i va'aia le 

malamalama na susulu mai i afioga uma a Keriso, o lo'o fa'aali mai le mamalu 

i luga o folafolaga o valo'aga.  O le so'o aupito itiiti na va'ai i galuega 

ofoofogia a Keriso ma fa'alogo i Āna fetalaiga atonu ua sili atu lona manuia i 

lo Ioane le Papatiso, o lea na fa'apea ai ua sili atu i lo ia.  

 E ala i le to'atele na fa'alogologo i tala'iga a Ioane, o lona lauiloa na 

salalau atu i itū uma o le atunu'u.  Sa loloto le lagona o le fa'anaunau ia iloa 

le i'uga o lona i ai i le falepuipui.  Peita'i o lona olaga e lē ponā, ma le 

alofagia o ia e le lautele o tagata, na talitonu ai e lē i ai se mea leaga e tatau 

ona molia ai o ia.  

 Sa talitonu Herota o Ioane o le perofeta a le Atua, ma na tonu lona 

mafaufau e fa'asa'olotoina o ia.  Peita'i na fa'atuai lana fuafuāga ona o le fefe 

ia Herotia lana avā.   

 Na iloa e Herotia e lē talia pe a tu'u sa'o atu se fa'atatau iā Herota ina 

ia fasiotia Ioane, ma na tonu iā te ia o le a mafaufau se togafiti ia fa'ataunu'u ai 

lana fuafuāga.  I le aso fanau o le tupu na fuafuaina se fa'afiafiāga mo ta'ita'i 

o itū uma o le mālō ma tamāli'i o le nofoā'iga.  Na saunia le ta'umafataga ma 

le onāga.  O Herota o le a i se tulaga fiafia ma lē puipuia ai ōna 

manatunatuga, atonu o le a mafai ona faia le mea o i le loto o Herotia. 

 Ina ua o'o mai le aso tele, ma o le tupu ma āna ali'i ua 'a'ai ma feinu, 

na 'auina e Herotia lana tama teine i le fale o le taumafataga e fa'afiafia le 'au 

vala'aulia.  O Salome o se teine lālelei o Salome, ma o āna amioga ua 

fa'atosina mai ai loto o tamāli'i o lo'o ia fa'afiafia.  E lē o se masani ia 'auai 

tama'ita'i o le maota i ta'umafataga ma fiafiāga fa'apenei, ma o se faiga lē 

tatau le tu'u atu e Herota ina ua fa'atagaina lenei afafine o Āloali'i ma 

faitaulaga o Isara'elu e fa'afiafia i āna tagata vala'aulia.  

 O le tupu ua nunumi lona mafaufau i le uaina.  O ōna tu'inanau 

fa'aletino ua māluelue, ma le tomai o le mafaufau ua 'ave'esea lea.  E na o le 

maota o fa'afiafiāga ua ia va'ai atu i ai, ma le 'au vala'aulia o lo'o fiafia, o le 

laulau o mea taumafa, o le uaina ma mōlī fe-'emo'emoa'i, ma le teine talavou 

o lo'o siva i ona luma.  I le taimi o le lē fa'aeteete, sa ia naunau ia faia se 

fa'aaliga ia fa'aeaina ai iā i luma o ali'i sili o lona mālō.  Ua faia se tautōga 

ma ia folafola i le tama teine a Herotia na te avatu iā te ia so'o se mea e mana'o 

i ai, e o'o lava i le vaeluāga o lona mālō.  

 Ua fa'avave Salome i lona tinā, ina ia iloa le mea e tatau ona fai i ai.  

O le tali ua uma ona saunia, - o le ulu o Ioane le Papatiso.  E le'i iloa e 

Salome le fia taui ma sui o i le loto o lona tinā, ma ua fa'ate'ia ia lē ta'uina lana 

talosaga; peita'i na manumālō le mana'oga o Herotia lona tinā.  Ua toe fo'i le 

teine ma le talosaga mata'utia, "Ou te mana'o ina ia e aumai nei lava le ulu 

o Ioane le Papatiso i se tanoa" (Mare. 6:25).  

 O Herota ua ofo ma ua lē mautonu.  Ua uma le vevesi o le fiafia, ma 

o se tulaga ligoligoā ua lagona i luga o le fa'afiafiāga.  O le tupu ua 

fa'atumulia i le fefe i le manatu o le a 'ave'esea le ola o Ioane.  Peita'i na fai 

lana ta'utinoga, ma ua lē mana'o e foliga atu e lē mana'o i ai ma so'ona fai ona 

manatu ma fa'ai'uga.  O le ta'utinoga na faia ina ia fa'aaloalogia āna mālō 

vala'aulia, ma pe ana fai e tu'u mai e se tasi se 'upu e tete'e i le fa'ataunu'uina o 

lea folafolaga, manū na te fiafia e fa'asao le ola o le perofeta.  Na ia tu'u iā i 

latou le avanoa e tautala ai e fai ma sui mo le pagotā.  Sa latou malaga 

mamao mai ona o le fia fa'alogo i le tala'iga a Ioane, ma na latou iloa o ia o se 

tagata e lē solitulafono, ma o se 'au'auna a le Atua.  Peita'i e ui ina fa'ate'ia i 

latou i le mana'oga o le teine, a e o latou ua matuā meia ma lē mafai ona tu'u 

atu se tete'e.  E le'i i ai se leo na si'i a'e ia fa'asaoina le 'avefe'au o le lagi.  O 

nei tagata e i tofiga maualuluga e fa'atuatuaina i le mālō, ma e i o latou luga le 

aiā e matuā tāua; peita'i ua tu'u atu i latou lava i se tulaga o le 'ai ma le onā se'i 

o'o ina leai se lagona i le mafaufau.  O o latou ulu ua niniva i le va'aiga o siva 

ma pesega fa'afiafia, ma o le lotofuatiaifo ua fa'alēaogāina.  E ala i lo latou lē 

magagana ua latou tu'u atu ai le fa'asalaga o le oti i luga o le perofeta a le Atua 

ia fa'amalie ai le taui ma sui o le fafine ua leai se mafaufau lelei o i ai.  

 O Herota na fa'atali ma le lē manuia ina ia fa'asa'olotoina mai lana 

tautoga; ona ia faia lea ma le toā'i le poloa'iga ia fasiotia le perofeta.  E le'i 

umi a e ua aumai le ulu o Ioane i luma o le tupu ma āna mālō vala'aulia.  Ua 

tapunia mau nei e fa'avavau laugutu na lapata'i atu ma le fa'amaoni iā Herota 

ia liliu'ese mai le agasala.  E lē toe fa'alogoina lea leo na vala'auina tagata ia 

salamō.  O fa'afiafiāga o le pō e tasi na fa'atauina i le ola o se tasi o perofeta 

e aupito silisili.  

 Paga, ua fa'afia ona maumau ola o i latou e lē agasala ona o le lē fai 

fa'atatau o i latou sa tatau ona 'avea ma leoleo o meatonu!  O se tasi e tu'u le 

ipu 'ava 'o'ona i ona laugutu, e pa'ū iā te ia amiolētonu uma na te faia a o i lalo 

o lea pulega mālōsi.  A o fa'alēaogāina lagona tatau e mafaufau ai, ua lē 

mafai ai e ia ona manino le malamalama i le sa'o ma le sesē.  Ua ia tatala le 

auala mo Satani e galue ai e ala mai iā te ia ina ia fa'apologa ma fa'aumatia i 

latou e leai se sesē.  "O le uaina o le fa'atauemu lea; o le 'ava, o le 

fa'apisapisao lea; o i latou uma o e fa'asesēina ai, e lē popoto i latou" (Fa'ata. 

20:1).  O lea "ua fa'afo'isia i tua le fa'amasinoga,... o lē ua 'alo i le leaga, ua 

vetea ana mea" (Isa. 59:14, 15).  O i latou o i ai le pule'aga i olaga o a latou 

uso ā tagata, e tatau ona ta'usalaina i le solitulafono ona ua gaua'i atu i le 

so'ona fai o le sesē.  O i latou uma e galuea'iina le tulafono, e tatau ona 'avea 

ma tagata tausi tulafono.  E tatau ona 'avea i latou ma tagata e mafai ona 

pulea i latou lava.  E mana'omia ia matuā pulea 'ato'atoa le tino, o le 

mafaufau, ma ia tonu le amio, ia maua le mālōsi o le fa'autauta ma le tomai 

maualuga mo mea tatau ma le sa'o.  

 O le ulu o Ioane le Papatiso ua avatu iā Herotia, sa na talia ma ua 

fa'amalieina ai lona mana'oga leaga.  Na matuā fiafia o iā i lana taui ma sui, 

ma manatu ai ua te'a le popole sa i le loto o Herota.  Peita'i, e leai se fiafia na 

te maua mai i lana agasala.  O lona igoa ua lauiloa ma inosia, a o Herota ua 

lagona le tigā tele ona ua salamō, a e le'i fa'apea ona o lapata'iga a le perofeta.  

O le tosina mālōsi o a'oa'oga a Ioane e le'i fa'afilemūina; o le a fa'alauteleina i 

tupulaga uma e o'o i le taimi o le i'uga.  

 O le agasala a Herota sa tumau pea i ona luma.  Na ia taumafai pea 

ia maua se mapusaga mai moli'aga a se lotofuatiaifo ua matuā ta'usalaina.  O 

lona talitonu iā Ioane ua lē mafai ona 'ave'esea.  A o ia toe manatunatu i le 

olaga pulea lelei o Ioane, o āna ōlega fa'atauānau, o āna fautuāga e tonu, ma ia 

manatua le o'o atu i ai o le oti, ua lē mafai ai e Herota ona maua se to'afilemū.  

E fa'afeagai o iā i matā'upu a le mālō, e talia fa'aaloaloga mai tagata, e fa'aali 

le mata fiafia ma foliga fa'amamaluina, a o ia fa'alilo se loto popole, ua 

fa'apologaina i le fefe pe ua i ai se fa'amalaiāga i ōna luga.  

 O Herota na matuā'i ona lagonaina 'upu a loane, fa'apea e leai se mea 

e mafai ona fa'alilo mai le Atua.  Ua ia talitonu e i ai le Atua i mea uma, na Ia 

molimauina le taumafataga fiafia i le fale o fa'afiafiāga, na Ia fa'alogo i le 

poloa'iga e vavae 'ese le ulu o Ioane, na va'ai ifo i le 'oli'oli o Herotia, ma le lē 

migao na ia tu'u atu ai le āo o lē na a'oa'i atu iā te ia.  Ma le tele o isi mea na 

fa'alogo ai Herota mai le perofeta, ua tautala mai nei i lona lotofuatiaifo, ua 

sili atu ona manino i lo o lana tala'iga i le vao.  

 Ina ua fa'alogo Herota i galuega a Keriso, sa matuā fa'apopoleina ai 

lava o ia.  Na manatu o ia ua toe fa'atūina Ioane mai le oti e le Atua, ma ua 

'auina mai o ia ma le mana e sili atu ina ia ta'uleagaina le agasala.  Sa fefe 

pea o ia i le manatu o le a toe tauia e Ioane lona maliu i le ta'usalaina o ia ma 

lona aiga.  O Herota ua toe selesele le mea na fetalai mai le Atua o le i'uga o 

le ala o le agasala,- "o le loto gatete, ma mata ua fole, ma le loto vaivai; e 

fa'alētonu fo'i lou ola; e te fefe fo'i i le pō 'atoa ma le ao, e te lē sanoola i lou 

ola.  E te fa'apea ane i le taeao, E, fia o'o i le afiafi!  E te fa'apea ane fo'i i le 

afiafi, E, fia o'o i le taeao! auā o le fefe o lou loto e te fefe ai, auā fo'i o mea e 

va'ai i ai ou mata" (Teute. 28:65-67).  O manatu lava o le tagata agasala e 

toe molia o ia; ma e leai se fa'atigā e sili atu i lo le tui o le lotofuatiaifo o lo'o 

lagona pea le ta'usalaina, ua lē mafai ai ona maua se malōlō i le ao po o le pō.  

 I le tele o mafaufau o tagata, o lo'o i ai se mea lilo loloto o lo'o 

si'omia ai le i'uga na o'o iā Ioane le Papatiso.  Na latou fesiligia pe aiseā na 

tatau ai ona tu'ua ia i le falepuipui ia mafatia ma maliu ai.  O le mea lilo o 

lenei fuafuāga, e lē mafai ona o'o i ai le va'ai fa'ale-tagata; peita'i e lē mafai 

ona fa'amaluelueina ai lo tatou talitonuga i le Atua pe a tatou manatua o Ioane 

ua na o se tasi na tofusia i tigā o Keriso.  O i latou uma e mulimuli iā Keriso 

o le a fa'apaleina i le paleali'i e faia ma taulaga ofo.  O le a lē malamalama i 

ai tagata manatu fa'apito, ma o le a 'avea ma fa'ailoga o osofa'iga mata'utia a 

Satani.  O lenei ta'iala o le tu'u atu o le tagata lava ia ua fa'avaeina le mālō o 

Satani ia fa'aumatia, ma na te si'itaua i ai i so'o se mea o lo'o fa'aalitino ai.   

 O le olaga o Ioane a o tamaitiiti, talavou, ma ina ua tagata matua sa 

fa'ailoaina i le mautū o le fa'amaoni ma uiga tonu.  Pe a fa'alogoina lona leo i 

le vaomatua o fai mai, "Inā teuteu ia outou le ala o le Ali'i, ia fa'alaulelei Ōna 

ala" (Mata. 3:3), na fefe ai Satani mo le saogalemū o lona malō.  O le 

mata'utia o le leaga o le agasala na fa'aalia i se tulaga ua fa'agatete ai tagata.  

O le mālōsi o Satani sa pulea ai le to'atele o tagata ua motusia nei.  E le'i 

vaivai o ia e taumafai ia ave'ese le Papatiso mai se olaga e lē taofia le gaua'i 

atu i le Atua; peita'i na to'ilalo o ia.  Ma na to'ilalo fo'i iā Iesu.  I āna 

fa'aosoosoga i le vao, na to'ilalo Satani, ma sa atili ai lona ita tele.  O lenei ua 

ia manatu ia aumai fa'anoanoāga i luga o Keriso e ala i le sauāina o Ioane.  O 

le To'atasi na te le'i mafaia ona fa'atosina ia agasala, ua na taumafai e 

fa'atigāina.   

 O Iesu e le'i fia aiā e fa'asao Lana auauna.  Na Ia silafia e lavātia e 

Ioane ona fa'afeagai ma tofotofoga.  Manū e fiafia le Fa'aola e maliu ane iā 

Ioane, e fa'amalamalamaina le pogisā o le fale puipui i Lona fa'atasi ai.  

Peita'i e le'i tatau ona tu'uina atu o Ia i lima o le fili ma fa'alavelaveina ai Lana 

galuega.  Manū o se mea fiafia pe ana Ia fa'asaoina Lana 'au'auna fa'amaoni.  

Peita'i e mo le lelei o le afe ma afe o i latou o mulimuli mai e tatau ona ui mai 

le falepuipui e o'o i le oti, o lea ua tatau ai iā Ioane ona inu i le ipu o le oti ona 

o lana molimau.  A o fa'atigāina i latou e mulimuli iā Iesu i totonu o fale 

pogisā, po o le fasiotia e le pelu, sauāina i le saisaitia, po o le susunuina i le 

afi, e foliga mai ua tu'ulafoa'iina e le Atua ma tagata, peita'i o se mapusaga i o 

latou loto le manatu iā Ioane le Papatiso, o lona fa'amaoni na molimau i ai 

Keriso, na ui o iā i se tulaga e pei o lenei!  

 O Satani na fa'atagaina ia na fa'apu'upu'uina le ola fa'ale-lalolagi o le 

'avefe'au a le Atua; peita'i o lenā ola "ua lilo fo'i lo outou ola fa'atasi ma 

Keriso i le Atua" (Kolo. 3:3), e lē mafai ona o'o i ai lē e fa'aleaga mea.  Na 

matuā fiafia o ia ina ua fa'apea o le a ia aumaia le fa'anoanoa i luga o Keriso, 

peita'i na te le'i manumālō ia Ioane.  O le oti lava ia ua na o na tuu'eseina o ia 

e fa'avavau mai le mālōsi o fa'aosoosoga.  I lenei taua, ua fa'ailoaina mai e 

Satani lona lava uiga moni.  I luma o lalolagi o lo'o molimau, ua ia fa'aalitino 

ai lona feitaga'i i le Atua ma tagata.  

 E ui ina leai se vavega na faia ia fa'asaoina ai Ioane, a e le'i 

tu'ulafoa'iina o ia.  Na fa'atasi pea ma ia agelu o le lagi, sa latou fa'ailoa iā te 

ia valo'aga e fa'atatau iā Keriso, ma folafolaga tāua a le Afioga Pa'ia.  O nei 

mea uma sa tumau ai o ia, ma o le a tumau ai fo'i tagata o le Atua i tausaga o 

lo'o lumana'i ai.  I a Ioane le Papatiso, e fa'apea ma i latou o lo'o mulimuli 

mai iā te ia, ua tu'uina atu i ai le ta'utinoga mautū, "Fa'auta fo'i, 'Ou te iā te 

outou i aso uma lava, e o'o lava i le gata'aga o le lalolagi" (Mata. 28:20).  

 O le Atua Na te lē ta'ita'iina Lana fanau i se mea vaganā ua latou 

filifili e ta'ita'i i latou i ai, pe a na mafai ona latou va'ai atu i le fa'ai'uga mai le 

amataga, ua iloa le mamalu o le fa'amoemoe o lo'o latou fa'ataunu'uina a o 

latou galulue fa'atasi ma Ia.  E lē o Enoka, lē na 'ave olaina i le lagi, e lē o 

Elia, na 'ave a'e i se kariota afi, na aupito maualuga pe sili a'e le 

fa'amamaluina i lo o Ioane le Papatiso, lē na fano to'atasi i le falepuipui 

pogisā.  "Auā ua foā'ifuaina iā te outou ona o Keriso, e lē na ona ia fa'atuatua 

iā te Ia, a ia fa'atigāina fo'i outou ona o Ia" (Fili. 1:29).  Ma o meaalofa uma 

e mafai e le lagi ona tu'uina i luga o tagata, o le mafuta fa'atasi ma Keriso i 

Ōna tigā, o le talitonuga lea e silisili ona tāua ma aupito maualuga.  

ASO O FOLAFOLĀGA 

Matā'upu 23 

"UA LATA MAI LE MĀLŌ O LE ATUA" 

a maliu atu lea o Iesu i Kalilaia, ua tala'i atu ai le talalelei i le mālō 

o le Atua, ua fa'apea atu, "Ua o'o mai ona pō, ua latalata mai le 

Malo o le Atua; inā salamō ia, ma talitonu i le talalelei” (Mare. 1:14, 15).  

 O le afio mai o le Mesia na muamua folafolaina i totonu o Kalilaia.  

I le malumalu i Ierusalema o le fanau mai o le teuteu ala na muamua ta'u iā 

Sakaria a o 'au'auna o iā i luma o le fata faitaulaga.  I luga o atumauga o 

Petele'ema na folafola ai e agelu le fanau mai o Iesu.  O Ierusalema na ō mai 

i ai makoi e sa'ili o Ia.  I totonu o le malumalu na ta'utino ai Simeona ma Ana 

o Ia o le Atua.  "O Ierusalema, ma Iutaia uma," na fa'alogo i tala'iga a Ioane 

le Papatiso; ma sui mai le Fono Faitulafono, fa'atasi ma le motu o tagata, na 

fa'alogo i lana molimau e fa'atatau iā Iesu.  I totonu o Iutaia, na talia ai e 

Keriso Ōna muā'i so'o.  I le amataga o i inei na faia ai le tele o Āna galuega.  

O le fa'asusuluina atu o Lona mamalu fa'a-Atua i le fa'amamāina o le 

malumalu, o Āna vavega o fa'amālōlōga, ma a'oa'oga o 'upu moni pa'ia mai 

Ōna fofoga, o mea uma ia na ta'u mai ai mea na Ia fa'ailoa i luma o le Fono 

Faitulafono ina ua mavae le fa'amālōlōga i Petesa,- o Ia o le Ālo o Lē e 

fa'avavau.  

  Pe a na talia Keriso e ta'ita'i o Isara'elu, Na te fa'amamaluina i latou 

e fai ma Āna 'avefe'au e tau'aveina le talalelei i le lalolagi.  O i latou na 

tu'uina muamua i ai le avanoa e folafola atu le mālō ma le alofa tunoa o le 

Atua.  Peita'i o Isara'elu e le'i iloa le taimi e āsia mai ai i latou.  O le matau'a 

ma le lē talitonu o ta'ita'i o Iutaia ua i'u i le matuā 'ino'ino tele, ma o loto o 

tagata ua fa'aliliu 'ese mai iā Iesu.  

 O le Fono Faitulafono na latou te'ena le fe'au a Keriso ma naunau ia 

oti o Ia; o lea na maliu 'ese ai Iesu mai Ierusalema, mai faitaulaga, o le 

malumalu, o ta'ita'i fa'ale-agaga, o tagata ua a'oa'oina i le tulafono, a e liliu atu 

i se isi vasega latou te folafolaina Lana fe'au, ma ia maua mai i latou e tatau 

ona tau'aveina le tala lelei i mālō uma.  

 E pei ona te'ena le malamalama ma le ola o tagata e pulega a ta'ita'i 

fa'ale-agaga i ona pō o Keriso, ua fa'apea fo'i ona te'ena i tupulaga uma sa 

mulimuli mai ai.  O lo'o ta'u mai pea le tala fa'asolopito o le tu'umuli o 

Keriso mai totonu o Iutaia.  Ina ua folafola atu le Afioga a le Atua e le 'au 

Toefuata'iina, latou te le'i manatu ia vavae'ese mai le ekalesia ua uma ona 

fa'avaeina; peita'i o ta'ita'i fa'ale-agaga na latou lē talia le malamalama, ma o i 

latou sa faia lenei galuega ua fa'amalosia ia sa'ili se isi vasega, o ē naunau mo 

le 'upu moni.  I o tatou aso nei, ua to'aitiiti ē ta'utino e mulimuli i le 'au 

"U 



164 
 

Toefuata'iina o lo'o tumau ma fa'amaoni i le agaga o lo latou talitonuga.  E 

to'aitiiti o lo'o fa'alogo atu i le si'ufofoga o le Atua, ma sauni e talia le 'upu 

moni i so'o se tulaga o lo'o tu'uina mai ai.  O le tele o i latou o lo'o mulimuli 

i tulaga vae o le 'au Toefuata'iina e fa'amalosia ia liliu'ese mai ekalesia o lo'o 

fa'amaoni i ai, ina ia fa'ailoa atu a'oa'oga faigofie o le Afioga a le Atua.  Ma o 

le tele o taimi o i latou o lo'o sa'ili atu mo le malamalama ua 'avea lenei lava 

a'oa'oga o se mafuāga e tu'ua ai le ekalesia a o latou tua'ā, ina ia latou 

fa'atinoina le usiusita'i.  

 O tagata Kalilaia e va'ai fa'atauva'a i ai a'oa'o o Ierusalema ona e 

fa'apea e lē fa'aaloalo, e tulaga maulalo ma lē a'oa'oina, a e o lea ua latou tu'u 

atu se si'osi'omaga mo le galuega a le Fa'aola.  Sa sili lo latou loto naunau ma 

le fa'amaoni; sa itiiti i lalo le pulea e le manatu fa'apito; o o latou mafaufau sa 

sili ona matala atu mo le taliaina o le 'upu moni.  I Lona maliu atu i Kalilaia, 

e le'i sa'ilia e Iesu se nofoāga ia mau to'atasi pe vavae 'ese ai.  O le itūmālō i 

lea taimi sa fa'atumulia i tagata, ma na tele le fefiloi ai o tagata 'ese'ese mai isi 

mālō i lo o ē na i Iutaia.  

 A o femāliua'i Iesu i Kalilaia, e a'oa'o ma fa'amālōlō, na mulimuli 

mai iā te Ia le motu o tagata mai 'a'ai ma nu'u 'ese'ese.  E to'atele na ō mai 

Iutaia ma itūmālō e tuā'oi ai.  O Lana masani o le fa'alilo lea o Ia mai tagata.  

Ona o le mālōsi o le naunau iā te Ia na tatau ai se puipuiga ia lē fa'ate'ia le 

pule'aga a Roma ona o le popole ne'i tupu se fouvalega.  E le'i i ai muamua se 

taimi fa'apenei i le tala'aga o le lalolagi.  O le lagi ua aumaia i lalo i tagata.  

O agaga matelāina i le fia 'a'ai ma le fia inu ua leva ona fa'atalitali i le 

fa'aolataga o Isara'elu, ua fafagaina nei i le alofa tunoa o le Fa'aola agalelei.  

 O le 'avega o le tala'iga a Keriso e fa'apea, "Ua o'o mai ona pō, ua 

latalata mai le mālō o le Atua; ina salamō ia ma talitonu i le talalelei."  O 

lea le fe'au o le talalelei, e pei ona tu'uina mai e le Fa'aola lava Ia, e fa'avae i 

luga o valo'aga.  O le "taimi" na Ia fetalai mai ua fa'ataunu'uina, o le vaega 

taimi lea na fa'ailoa mai e le agelu o Kaperielu ia Tanielu.  Na fai mai le 

agelu, "Ua atofaina vaiasosā e fitugafulu mo lou nu'u ma lau 'a'ai pa'ia, e 

fa'auma ai le solitulafono, ma fa'ai'u ai agasala; e fai ai fo'i le togiola mo 

agasala, ma fa'ao'oina mai ai le amiotonu e fa'avavau, e fa'amaufa'ailogaina 

fo'i le fa'aaliga ma le valo'aga, e fa'au'uina ai fo'i le mea e silisili ona pa'ia" 

(Tani. 9:24).  O le aso e tasi i le faitau fa'avalo'aga, e tusa lea ma le tausaga e 

tasi (Va'ai i le Nume. 14:34; Esek. 4:6).  O vaiaso e fitusefulu (70), po o le 

fā selau ma le iva sefulu aso, e tusa lava lea ma tausaga e fā selau iva sefulu 

(490).  O le amataga o lenei vaegataimi ua ta'u mai: "Ia e iloa fo'i ma e 

manatunatu, e afua mai i le o'o atu o le poloā'iga ia toe faia ma ia ati'ina a'e 

Ierusalema, e o'o atu i le Mesia le Ali'i, e fitu vaiasosā ma vaiasosā e 

onogafulu ma le lua," e maua ai vaiaso e onosefulu ma le iva, po o le fā 

selau ma le valusefulu tolu tausaga (Tani. 9:25).  O le poloā'iga e toe 

fa'afou ma atina'e Ierusalema, e pei ona fa'amaē'aina i le poloā'iga a 

Aretaseta Logimanu (Eser. 6:14; 7:1, 9), na amata fa'aaogā i le tau e āfu ai 

mea o le T.L.M. 457 (Tausaga o Lumana'i le Mesia/ B.C. 457).  Amata mai i 

lea taimi, o le 483 tausaga e o'o atu lea i le tau e āfu ai o le T.A. 27 (Tausaga o 

le Ali'i/ A.D. 27).  E tusa ai ma le valo'aga, o lenei vaegataimi e o'o atu i le 

Mesia, o le To'atasi ua fa'au'uina.  I le T.A. 27, na taliaina e Iesu i Lona 

papatisoga le fa'au'uga a le Agaga Pa'ia, ma amata ai Lana galuega.  Ona 

folafolaina lea o le fe'au, "O le taimi ua fa'ataunu'uina."  

 Na toe fai mai le agelu, "Na te fa'atumauina fo'i le feagaiga i tagata e 

to'ateIe i le vaiasosā e tasi" (O aso e 7, o tausaga ia e 7).  Mo le fitu tausaga 

talu ona ulufale atu le Fa'aola i Lana galuega, o le talalelei sa folafolaina 

fa'apitoa ia Iutaia; na folafolaina e Keriso lava Ia i le tolu ma le 'afa tausaga, a 

e na folafola mulimuli mai e aposetolo.  "O le vaeluagalemū fo'i o le 

vaiasosā Na te fa'agata ai le taulaga" (Tani. 9:27).  I le tau e tutupu a'e ai 

la'au o le T.A. 31 (A.D. 31), o Keriso le taulaga moni na ofoina ai i luga o 

Kalevario.  Ona saeluaina ai lea o le 'ie puipui o le malumalu, e fa'ailoa ai ua 

te'a 'ese le pa'ia ma le tāua o sauniga e fa'atatau i faigā taulaga.  Ua o'o mai le 

taimi e fa'agataina ai taulaga fa'ale-lalolagi.  

 O le vaiaso e tasi - e fitu tausaga - na fa'agataina i le T.A. 34 (A.D. 

34).  E ala i le fetogia o Setefano i ma'a, na fa'amau mulimuli ai e Iutaia lo 

latou te'ena o le tala lelei; o le 'au so'o ua salalau solo ona ua sauāina, "ma 

latou folafola atu le tala lelei o le 'upu" (Galu. 8:4); ma i se taimi pu'upu'u na 

mulimuli ai, sa liua ai Saulo lē na fa'asauā, ma ua 'avea o Paulo, le aposetolo i 

nu'u'ese.  

 O le taimi na afio mai ai Keriso, o Lona fa'au'uina e le Agaga Pa'ia, o 

Lona maliu, ma le 'aveina o le talalelei i nu'u'ese, sa manino ona fa'ailoa mai.  

O le avanoa fa'apitoa lea o tagata Iutaia ia malamalama i ia valo'aga, ma ia 

iloa lo latou fa'ataunu'uina i le galuega a Iesu.  Na fautua atu Keriso i Ōna 

so'o i le tāua o le su'esu'e i valo'aga.  E fa'asino i le valo'aga na tu'uina atu ia 

Tanielu e fa'atatau i lo latou taimi, na fetalai atu o Ia, "Inā mafaufau ia o lē 

faitau" (Mata. 24:15).  Ina ua mavae Lona toetū mai, na Ia fa'amatala i Ōna 

so'o mea ua tusia "e le 'au perofeta uma" o mea ua tusia "e fa'atatau iā te Ia" 

(Luk. 24:27).  O le Fa'aola na fetalai e ala mai i perofeta uma.  "O le Agaga 

o Keriso sa i totonu iā te i latou,..ua muā'i fa'ailoa mai o tigā o Keriso, ma le 

mamalu e mulimuli ane i ai" (I Pete. 1:11).  

 O Kaperielu, o le agelu e pito atu i le Ālo o le Atua, na sau o ia ma le 

fe'au pa'ia iā Tanielu.  O Kaperielu lea, o "Lana agelu," na 'auina mai e 

Keriso e tatala ma fa'ailoa le lumana'i iā Ioane  le so'o pele; ma na folafola 

mai se fa'amanuiāga iā i latou e faitau ma fa'alogo i 'upu o le valo'aga, ma 

tausi i mea o tusia ai i totonu (Fa'aal. 1:3).  

 "E lē faia lava se mea e le Ali'i, a e fa'aalia Lona finagalo i Āna 

'au'auna o perofeta" (Amos. 3:7).  A e o "i le Ali'i lo tatou Atua mea lilo; a o 

mea ua fa'ailoa mai o iā te i tatou ia ma a tatou fanau e fa'avavau" (Teute. 

29:29).  Ua tu'uina mai e le Atua nei mea iā i tatou, ma o Āna fa'amanuiāga o 

le a fa'atasi lea i le su'esu'eina o afioga fa'avalo'aga i le āva ma le tatalo.  

 E pei o le fe'au o le muā'i afio mai o Keriso na folafola mai ai le mālō 

o Lona alofa tunoa, e fa'apea le fe'au o Lona afio fa'alua mai o lo'o folafola ai 

le mālō o Lona mamalu.  Ma o le fe'au lona lua, e pei o le fe'au muamua, e 

fa'avae i luga o valo'aga.  O 'upu a le agelu iā Tanielu e fa'atatau i aso 

mulimuli e tatau ona malamalama i ai i le taimi o le i'uga.  I lenā taimi, "e 

fetaufetulia'i tagata e to'atele, e tupu tele fo'i le malamalama....E agasala o ē 

agasala, e lē lagona fo'i so latou e to'atasi o ē agasala; a o ē popoto e lagona 

lava i latou" (Tani. 12:4, 10).  O le Fa'aola lava na Ia tu'uina mai fa'ailoga o 

Lona afio mai, ma Ia fetalai mai, "Pe a iloa e outou ia mea ua faia, ia outou 

iloa ua latalata le mālō o le Atua....Ia outou, ne'i fa'amamafaina o outou loto, 

ma le fa'aniniva, ma le onā, ma le popole i mea a le olaga nei, ne'i fa'afuase'i 

mai lea aso iā te outou....O lea ia outou mataāla ai ma tatalo e lē aunoa, ina 

ia ta'uaogāina outou e sao maii ia mea uma ua tali o'o mai, ma ia tutū i luma 

o le Atali'i o le tagata" (Luk. 21:31, 34, 36).  

 Ua tatou o'o mai i le vaegātaimi na valo'ia mai i totonu o nei tusi.  O 

le taimi o le i'uga ua o'o mai, o fa'aaliga a perofeta ua tatalaina, ma o a latou 

lapata'iga e fa'asino atu ai i tatou i le afio mai i le mamalu o lo tatou Ali'i, ua 

lata mai lea. 

 O Iutaia na latou fa'amatala ma fa'auiga sesē le Afioga a le Atua, ma 

ua latou lē iloa ai le taimi e o'o mai ai le asiasiga iā i latou.  O tausaga o le 

galuega a Keriso ma Āna aposetolo,- o tausaga tāua mulimuli o le alofa tunoa 

mo tagata na filifilia,- na latou fa'aalu i taupulepulega ia fa'aumatia 'avefe'au a 

le Ali'i.  O tu'inanau fa'ale-lalolagi na fa'atumulia i latou, ma o le folafolaga 

o le mālō fa'ale-agaga na lē aogā iā i latou.  O lea ua fa'atumuina mafaufauga 

o tagata i nei aso i le mālō o lenei lalolagi, ma ua latou lē mataāla i le vave o le 

fa'ataunu'uina o valo'aga ma fa'ailoga o fa'amaoniga o le mālō o le Atua ua 

fa'ata'alise le o'o mai.  

 "A o outou, le 'au uso e, tou te lē o i le pōuliuli, ia maua mai ai outou 

e lenā aso, pei o se gaoi.  O tagata o le malamalama outou uma lava, ma 

tagata o le ao; tatou te lē o i le pō ma le pōuliuli" (I Tesa. 5:4, 5).  E ui ona 

tatou te lē iloa le itūlā e toe fo'i mai ai lo tatou Ali'i, a e tatou te iloa pe a 

latalata mai o Ia.  "O lea, 'aua ne'i tatou momoe ai fa'apei o isi, a ia tatou 

mataāla, ma ia fa'autauta" (F. 6).   

Matā'upu 24 

"E LĒ O LE ATALI'I LENEI O LE KAMUTA?" 

Fa'avae lenei matā'upu i le Luka 4:16-30. 

 le solo lelei pea o aso o le galuega a Keriso i Kalilaia, e tasi le ata pogisā 

na lafoia mai.  O tagata o Nasareta na latou te'ena o Ia.  Sa fai mai i 

latou, "E lē o le atali'i ea lenei o le kamuta?"  

 I le taimi o Lona tamaitiiti ma le talavou, o Iesu sa tapuā'i ma Ōna 

uso i le sunako i Nasareta.  Ina ua amataina Lana galuega, na maliu 'ese lea o 

Ia ma i latou, peita'i na lē pogisā iā i latou mea ua o'o iā te Ia.  Ina ua toe 

fa'aali mai o Ia iā i latou, o lo latou fiafia ma le fa'amoemoe sa fa'ateleina i se 

tulaga e matuā maualuga.  O lenei ua toe va'aia tagata ma foliga masani o i 

latou na Ia silafia a o la'itiiti.  Ua i ai nei Lona tinā, o Ōna uso ma tuafafine, 

ma o mata uma ua vā'ai atu iā te Ia a o ulufale i le sunako i le aso Sapati, ma sa 

Ia nofoi fa'atasi ma le 'au tapua'i. 

 I totonu o le sauniga masani mo le aso, o le toeā'ina e faitau mai i 

Tusi a perofeta, ma apoapoa'i atu i tagata ia tumau pea lo latou fa'amoemoe i 

le To'atasi o le a afio mai, Na te aumaia se nofoā'iga mamalu, ma ave'esea 

uma pulega sauā.  Na Ia taumafai e fa'alototele le 'au fa'alogologo e ala i le 

toe fa'amanatu o fa'amaoniga ua latalata le afio mai o le Mesia.  Na Ia 

fa'amatalaina le marnalu o Lona afio mai, ma fa'amuamua le manatu o le a 

fa'aali mai o Ia e ta'ita'i i 'autau e lavea'iina Isara'elu.   

 Pe a fa'atasi ai se a'oa'o i totonu o le sunako, o ia e tatau ona faia le 

a'oa'oga, a e so'o se tagata Isara'elu e faitau mai Tusi a perofeta.  O lenei 

Sapati, na talosagaina ai Iesu ia faia sana vaega i le sauniga.  Na Ia "tū i luga 

fo'i e faitau.  Ua tu'uina mai iā te Ia le Tusi a le perofeta o Isaia" (Luk. 4:16, 

17).  O le tusi na Ia faitauina e malamalama i ai e fa'atatau i le Mesia:  

 "Ua i O'u luga le Agaga o le Ali'i, auā ua na fa'au'u mai iā te A'u e 

folafola le talalelei i ē matitiva; ua 'auina mai A'u e Ia e fa'amālōlō i ē loto 

momomo, e tala'i le sa'olotoga i le tafeāga, ma ia pupula mata o ē tauaso, e 

tu'u sa'oloto i ē ua fa'asauāina, e tala'i le tausaga e talileleia mai ai e le Ali'i" 

(Isa. 61:1, 2).  

 "Na ta'ai e Ia le Tusi, ona tu'u atu ai lea i le 'au'auna;...ona pulato'a 

mai lea iā te Ia mata o tagata uma i le sunako....Ua latou molimau uma iā te Ia, 

ua ofo fo'i i 'upu alofa na pa'ū mai Lona fofoga" (Luk. 4:20-22).  

 O Iesu na tū atu i luma o tagata o se a'oa'o o valo'aga e fa'atatau iā te 

Ia lava.  I le fa'amatalaina o 'upu na Ia faitauina, ua Ia fetalai e fa'atatau i le 

Mesia Na te fa'amāmā 'avega mamafa, sē e fa'asa'oloto i ē o fa'apologaina, o 

se foma'i o ē puapuagātia, e fa'afo'i le va'ai i ē tauaso, ma fa'ailoa i le lalolagi 

le malamalama o le 'upu moni.  O Lona uiga matagofie ma le ofoofogia, o le 

tu'uina mai o Āna fetalaiga ua fa'aloto fiafia ai le 'au fa'alogologo i se mana 

I 

latou te le'i lagonaina muamua.  O le mālōsi o le mana fa'a-Atua ua soloia ai 

uma i lalo puipui; e pei o Mose, na latou iloa Ia e lē o va'aia.  A o fa'agaioi o 

latou loto e le Agaga Pa'ia, na latou tali atu ma le naunau i amene ma vi'iga i 

le Ali'i.  

 Peita'i ina ua fa'ailoa atu e Iesu, "O le aso nei ua taunu'u ai lenei 

Tusi, o outou o fa'alogo ai" (Luk. 4:21), na fa'ate'ia i latou ma ua toe 

manatunatu iā i latou lava, ma i mea e fa'atatau iā te Ia o lo'o fetalai atu iā i 

latou.  O i latou o Isara'elu, o le fanau a Apera'amo, ua fa'aalia mai i latou e 

pei o lo'o fa'apologaina.  Sa ta'ua i latou o pagotā e fa'asaoina mai le mālōsi o 

le leaga; sa i le pogisā, ma o lo'o mana'omia le malamalama o le 'upu moni.  

O lo latou fa'amaualuga ua fa'atausūai, ma ua osofia i le fefe.  O afioga a Iesu 

ua fa'ailoa atu ai o Lana galuega mo i latou e 'ese'ese ma le mea o lo'o latou 

naunau i ai.  E foliga o a latou galuega o le a matuā su'esu'eina.  E ui ina faia 

a latou sauniga ia lelei 'ato'atoa i le va'aiga mai fafo, latou te lē o manatu i le 

iloiloga mai le silafaga a Ōna fofoga e matuā manino.  

 O ai lenei Iesu? o le latou fesili lea.  O Ia lē na fetalai mai e iā te Ia 

le mamalu o le Mesia, o le atali'i o le kamuta, ma sa galue i Lana faiva ma 

Lona tamā o Iosefa.  Na latou va'aia Ia o galue i le alu i luga o mauga ma alu 

ifo i lalo, ua latou masani ma Ōna uso ma tuafāfine, ma latou iloa Lona 

soifuāga ma Āna galuega.  Na latou iloa o Ia i Lona tuputupu a'e mai le 

la'itiiti e o'o i Lona talavou, ma Lona talavou e o'o i Lona tagata matua.  E ui 

ina e leai se pona i Lona soifuāga, a e latou te le'i talitonu o Ia o le To'atasi o le 

Folafolaga.  

 E i ai le 'ese'esega i le vā o Āna a'oa'oga e fa'atatau i le mālō fou ma 

mea na latou fa'alogo i ai mai o latou ta'ita'i!  E le'i fetalai atu Iesu e fa'atatau 

i le fa'asaoina o i latou mai iā Roma.  Na latou fa'alogo i Āna vavega, ma 

fa'amoemoe ai i Lona mana o le a fa'aaogā mo lo latou lelei, peita'i latou te le'i 

va'aia se fa'ailoga o lea fuafuāga.  

 A o latou tatalaina le faitoto'a i masalosaloga, o o latou loto ua 

fa'ama'a'aina talu mai sina taimi na maua ai se lelei.  Ua fuafua Satani ia lē 

fa'apupulaina i lea aso mata ua fa'atauasoina, e fa'apea agaga o lo'o saisaitia i 

le pologa ia lē fa'asa'olotoina.  Na ia galue mālōsi ia fusi mau i latou i le lē 

talitonu.  Na latou lē faia se fa'amatalaga i fa'ailoga ua uma ona tu'uina mai, 

ina ua fa'agae'etia i latou i le lagona o lo latou Fa'aola o lo'o fetalai iā i latou.  

 Peita'i ua tu'uina atu nei e Iesu iā i latou se fa'amaoniga o Lona itū 

Atua e ala i Lona fa'aalia o latou manatu lilo.  "Ona fetalai atu lea o Ia iā te i 

latou, 'E fai mai lava e outou lenei 'upu fa'atusa iā te A'u, Le Foma'i e, ina 

fa'amālōlō ia 'oe iā te oe; o mea uma na faia i Kapanaumi, na matou fa'alogo 

i ai, ia E faia fo'i i'inei i Lou nu'u moni.'  Ua fetalai atu Ia, 'E moni, 'Ou te fai 

atu iā te outou, E lē talia se perofeta i Lona nu'u moni.  A e 'Ou te fai atu iā 

te outou, sa i Isara'elu i ōna pō o Elia, o fafine e to'atele ua oti a latou tane, 

na punitia ai le lagi i tausaga e tolu ma masina e ono, ua oge tele ai le nu'u 

uma.  A e le'i 'auina atu Elia i so latou, ua na o Sarefata le 'a'ai o Saitonu, i 

le fafine ua oti lana tane.  Sa i Isara'elu fo'i lepela e to'atele i ōna pō o 

Elisaia le perofeta, a e le'i fa'amamāina so latou, ua na o Na'amanu lava le 

Suria" (Luk. 4:23-27).  

 E ala i nei mea na tutupu i olaga o perofeta, o lea ua fa'aaogā e Iesu e 

fa'afetaui atu ai i fesili a Lana 'au fa'alogologo.  O 'au'auna na filifilia e le 

Atua mo se galuega fa'apitoa, e le'i fa'atagaina e galulue mo se tagata loto 

ma'a'a ma le lē talitonu.  Peita'i o i latou o i ai le lagona ma le fa'atuatua e 

talitonu ai, ua i ai le manuia fa'apitoa i fa'amaoniga o Lona mana e ala mai i 

perofeta.  I ōna pō o Elia, na ō 'ese Isara'elu mai le Atua.  Na latou pipi'i atu 

i a latou agasala, a e te'ena le lapata'iga a le Agaga na ala mai i 'avefe'au a le 

Ali'i.  O lea na latou vavae'esea lava i latou mai le alāvai o lo'o tafe mai ai 

fa'amanuiāga a le Atua iā i latou.  Na afio ane le Ali'i i aiga o lsara'elu, ma 

maua ai se lafitaga mo Lana 'au'auna i se nu'u fa'apaupau, i se fafine e lē o se 

tagata o le nu'u filifilia.  Peita'i o lenei fafine na fa'amanuiaina ona ua ia 

mulimuli i le malamalama na ia maua, ma o lona loto na tatala atu i le 

malamalama tele na 'auina mai e le Atua iā te ia e ala i Lana perofeta.  

 O le mafua'aga lea e tasi i le taimi o Elisaia, na le'i fa'amamāina ai 

lava lepela o Isara'elu.  Peita'i o Na'amanu, se ali'i mamalu fa'apaupau, na 

fa'amaoni i lona talitonuga i mea sa'o, ma ia lagona lona mana'omia tele o le 

fesoasoani.  Na i ai o iā i se tulaga e maua ai meaalofa o le alofa tunoa o le 

Atua.  Ua lē na o le fa'amamāina o ia mai lona lepela, peita'i na 

fa'amanuiaina fo'i i le iloa o le Atua moni.  

 O lo tatou tutū atu i luma o le Atua, e lē fa'alagolago i le aofa'iga o le 

malamalama ua tatou maua, a e fa'alagolago i luga o le fa'aaogāina o le mea 

ua iā i tatou.  E o'o lava i tagata fa'apaupau ua filifilia le mea sa'o e tusa ai ma 

lo latou iloa, e i se tulaga e sili ona fa'amanuiaina nai lo i latou ua leva ona i ai 

le malamalama tele, ma ta'uta'u e 'au'auna i le Atua, peita'i latou te fa'alēaogā 

le malamalama, ma o latou olaga e fete'ena'i ma le malamalama o lo'o latou 

ta'uina atu.  

 O fetalaiga a Iesu i Lana 'au fa'alogologo i le malumalu na taia tonu 

i le pogai o lo latou fa'a-fiaamiotonu, ua matuā fa'ailoa iā i latou le 'o'ona o le 

mea moni i le latou ō 'ese mai le Atua ma ua tu'u'ese ai le tofi e 'avea ai i latou 

o Ōna tagata.  O ia 'upu uma e ma'ai e pei o se pelu ina ua fa'aalitino mai i o 

latou luma lo latou tulaga moni.  Ua latou fa'atauemu nei i le fa'atuatua na 

aumai e Iesu na mua'i osofia ai i latou.  Latou te le'i fia ta'utino o Ia lea na 

tupu a'e i le mativa ma le tulaga maulalo, ua 'ese mai i tagata lautele.  

 O lo latou lē talitonu ua fanau mai ai le matau'a.  Ua pulea i latou e 

Satani, ma ona o le ita tele ua latou vala'au atu e tete'e i le Fa'aola.  Ua latou 

liliu'ese mai iā te Ia lea o Lana galuega o le fa'amālōlō ma toe fa'afou; a o le 

taimi nei ua latou fa'aalitinoina uiga a le fa'aleaga mea.  

 Ina ua fetalai Iesu e fa'atatau i fa'amanuiāga ua tu'uina atu i nu'u'ese, 

na fa'atupu tele le fa'amaualuga fa'ale-atunu'u o Lana 'au fa'alogologo, ma ua 

lē lagona Āna afioga i le fenumiā'i o mau leo.  O nei tagata e mitamitavale i 

lo latou tausia o le tulafono; peita'i ona o lea ua fa'atausūai lo latou uiga 

fa'ailoga tagata, ua latou sauni e fasioti tagata.  Ua mae'a le fa'atasiga, ma ua 

latou tagolima iā Iesu, ua tuli Ia i fafo mai le sunako, ma i fafo o le 'a'ai.  O 

latou uma e foliga ua naunau ia fa'aumatia o Ia.  Ua latou 'ave fa'avave Ia i 

luga o se maupu'epu'e, ma le manatu e lafo ifo ai o Ia i lalo.  O 'alaga ma 

amio lē taupulea na fa'atumulia ai lea va'aiga.  O nisi ua fetogi iā te Ia i ma'a, 

a e na fa'afuase'ia ona mōu 'ese Ia ma i latou.  O 'avefe'au a le lagi sa i Ōna 

tafatafa i le sunako, na fa'atasi ma Ia i totonu o le motu o tagata  Na latou 

puipuia o Ia mai Ōna fili, ma ta'ita'i iā te Ia i se nofoāga saogalemū.  

 O agelu na puipuia Lota ma ta'ita'i saogalemū o ia mai totonu o 

Sotoma.  Na latou puipuia Elisaia i totonu o le 'a'ai itiiti i le mauga.  Ina ua 

si'omia le mauga i solofanua ma kariota a le tupu o Suria, ma lana 'autau 

mata'utia, na va'aia e Elisaia i atumauga pito mai ua ufitia i le 'autau a le 

Atua,- o solofanua ma kariota afi ua si'omia ai le 'au'auna a le Atua.  

 E fa'apea i tupulaga uma ona latalata mai pea agelu i tagata e 

mulimuli fa'amaoni iā Keriso.  O le fa'apotopotoga e mata'utia le to'atele a ē 

amioleaga o lo'o ō atu e tete'e iā i latou ua manumālō; peita'i o Keriso e 

naunau ia tatou va'ai atu i mea e lē o va'aia, i le 'autau a le lagi o lo'o si'omia ai 

i latou uma o ē alolofa i le Atua, ina ia lavea'iina i latou.  Po o le ā le faigatā, 

o mea e va'aia pe lē va'aia, o lo'o puipuia i tatou e agelu, tatou te lē iloa, se'ia 

o'o i le malamalama atalī tatou te iloa ai le tausiga a le Atua.  O le a tatou iloa 

ai, o le aiga uma i le lagi, sa tāua iā i latou le aiga i lalo nei, ma o 'avefe'au mai 

le nofoāli'i o le Atua sa fa'atasi pea ma i tatou i la'asaga o aso ta'itasi.  

 A o i ai Iesu i le sunako, na Ia faitau mai valo'aga, ma taofi a e le'i o'o 

i le fa'amatalaga fa'apitoa e fa'atatau i le galuega a le Mesia.  Ina ua faitauina 

'upu, "E tala'i le tausaga e talileleia mai ai e le Ali'i," na Ia tu'u'ese le isi vaega 

o le faiupu, "ma le aso e taui ai ma sui e lo tatou Atua" (Isa. 61:2).  O lo'o i ai 

le 'upu moni i lea vaega e pei lava o le vaega muamua o le valo'aga, ma e ala 

i Lona lē gagana, ua fa'aali mai e le'i te'ena e Iesu le mea moni.  Peita'i o 

lenei vaega mulimuli ua fiafia Lana 'au fa'alogologo e tu'uloto ona e naunau 

ia fa'ataunu'uina.  Latou te ta'uleagaina iloiloga e fa'atatau i tagata 

fa'apaupau, a e lē o iloa e sili atu ona ta'usalaina i latou i lo o isi.  O i latou na 

sili ona loloto lo latou mana'omia o le alofa tunoa na latou sauni e te'ena mo ē 

fa'apaupau.  O lea aso i le sunako, a o tū Iesu i totonu ma i latou, o lo latou 

avanoa lea e talia ai le vala'au a le lagi.  O Ia Lē "e fiafia i le alofa" (Mika 

7:18), e finagalo malie e fa'asao i latou mai le malaia na aumaia e a latou 

agasala.  

 E lē mafai ona Ia tu'u atu i latou a e lē o tu'uina atu se toe vala'au ina 

ia salamō.  Ina ua lata i le fa'ai'uga o Lana galuega i Kalilaia, na Ia toe asiasi 

i le aiga na tupu a'e ai a o itiiti.  Talu mai le te'ena o Ia i lea nofoāga, o le 

ta'uta'ua o Āna tala'iga ma Āna vavega sa fa'atumulia ai lea nu'u.  Ua leai nei 

se tasi e mafai ona te'ena o Ia e i ai le mana e sili atu i le mālōsi fa'ale-tagata.  

Na iloa e tagata Nasareta o Ia e femāliua'i i le faia o galuega lelei, ma 

fa'amālōlō i latou uma o lo'o fa'atigāina e Satani.  Na i ai nu'u ma 'a'ai e le'i 

fa'alogoina ai se ōi o se ma'i; auā o Ia na ulufale ma fa'amalōlō uma o latou 

tagata mama'i.  O le alofa tunoa na fa'aalia i galuega uma o Lona soifuāga, 

ua molimau ai i Lona fa'au'uina fa'a-Atua.  

 A o latou toe fa'alogo atu i Āna fetalaiga, na lagona e tagata o 

Nasareta le Agaga o le Atua.  Peita'i e o'o lava i le taimi nei, latou te lē o 

ta'utino o lenei Tagata, o lē na latou tutupu a'e fa'atasi, o Ia e 'ese pe sili a'e i lo 

i latou.  O lo'o manatua pea i o latou mafaufau e ui ina Ia fa'ailoa mai o Ia o 

Lē na folafolaina, na Ia te'ena so latou tofi ma Isara'elu; auā ua Ia fa'aali atu iā 

i latou e la'itiiti atu lo latou tāua i le Atua i lo o tagata fa'apaupau.  O lea e ui 

ina latou fesili, " O fea na maua ai e lenei Tagata lenei poto, ma nei galuega 

ofoofogia?" (Mare. 1:24) latou te le'i talia o Ia o le Keriso a le Atua.  Ona o 

lo latou lē talitonu, e le'i mafai e le Fa'aola ona faia o ni vavega e tele iā i 

latou.  E to'aitiiti agaga na tatala atu o latou loto i Āna fa'amanuiāga, ma na 

maliu 'ese o Ia ma le fa'anoanoa, e le'i toe fo'i mai.  

 O le lē talitonu, ona sa lē fa'apelepeleina i le loto, na fa'apea ona 

pulea ai tagata o Nasareta.  O lea ua pulea le Fono Faitulafono ma le mālō.  

Mo faitaulaga ma tagata lautele, o le te'ena muamua o le fa'aali mai o le mana 

o le Agaga Pa'ia o le amataga lea o le i'uga.  Ina ia fa'amaonia e sa'o la latou 

tete'e muamua, sa fa'aāuāu pea ona latou faitio i fetalaiga a Keriso.  O lo 

latou te'ena o le Agaga na fa'ai'u ai i le satauro i Kalevario, i le fa'aumatiāga o 

lo latou 'a'ai, i le fa'asalalauina o le mālō i itū uma o le lalolagi.  

 Paga, o le fa'anaunauga o Keriso e tatala atu iā Isara'elu 'oloa tāua o 

le 'upu moni!  Peita'i o lo latou tauāso fa'aleagaga ua lē mafai ai ona fa'aali iā 

i latou 'upu moni e fa'atatau i Lona mālō.  Ua latou pipi'i mau pea i a latou 

'uputu'u ma a latou sauniga lē aogā, a o le 'upu moni a le lagi o lo'o fa'atali pea 

lo latou taliaina.  Ua fa'aalu a latou tupe i aputi ma atigi, a o lo'o i ai le areto 

o le ola e mafai ona latou pa'i i ai.  Ai se ā na latou lē o ai i le Afioga a le 

Atua, ma matuā su'esu'e ina ia iloa pe o i ai i latou i le sesē?  O Tusi o le 

Feagaiga Tuai o lo'o ta'u manino mai ai mea ta'itasi i lona āu'ili'iliina i le 

galuega a Keriso, ma o lo'o Ia aumaia pea lava pea 'upu mai le 'au perofeta, 

pei ona fa'ailoa mai, "O le aso nei ua taunu'u ai lenei Tusi, o outou ua 

fa'alogologo i ai" (Luk. 4:21).  Pe a na latou su'esu'e fa'amaoni i Afioga 

Pa'ia, ma aumai a latou manatu e tofotofoina i afioga a le Atua, se manū e lē 

tagi Iesu i lo latou lē salamō.  Manū e lē fetalai atu o Ia, "Fa'auta, e tu'ua lo 

outou fale, e fa'a-fa'atafuna'iina (Luk. 13:35).  Atonu o le a latou iloa 

fa'amaoniga o Lona soifuāga fa'a-Mesia, ma atonu na mafai ona fa'aliliu'ese 

ai le malaia na fa'aumatia ai lo latou nu'u mitamitavale.  A e peita'i, o 

mafaufau o Iutaia ua vā apiapi e ala lē tatau o le fa'ailoga tagata.  O a'oa'oga 

a Keriso ua fa'aalia ai a latou amio lē 'ato'atoa, ma e mana'omia le salamō.  

Afai latou te talia Āna a'oa'oga, e tatau ona suia a latou amio ma o latou 

fa'amoemoega ia tu'u'esea.  Ina ia fa'amamaluina e le lagi, e tatau ona 

tu'u'ese fa'aaloaloga a tagata.  Afai latou te usita'i i 'upu a lenei a'oa'o fou, ua 

tatau iā i latou ona tete'e atu i manatu o ē popoto ma a'oa'o o ia vaitaimi. 

 O le 'upu moni e le'i lauiloa i aso o Keriso.  E lē o lauiloa i ōna pō 

nei.  Na lē lauiloa talu ona tu'u muamua e Satani i le tagata se lagona ia 

'ino'ino i ai, e ala i tala fa'afoliga e i'u ai i le vi'iga o ia lava.  Pe tatou te lē o 

maua i aso nei manatu ma a'oa'oga e leai ni fa'avae i le Afioga a le Atua?  O 

tagata o lo'o pipi'i mālōsi i nei mea e pei o Iutaia i a latou tū masani.  

 Sa fa'atumulia ta'ita'i Iutaia i le mitamitavale fa'aleagaga.  O lo 

latou naunau i le fa'amamaluina o i latou lava sa fa'aalitinoina i sauniga o le 

malumalu.  Latou te naunau i nofoāga sili i totonu o le sunako.  E fiafia i 

fa'afeiloa'iga i maketi, ma mitamita e fa'alogo i o latou tofiga o lo'o ta'u mai e 

tagata.  A o fāi ifo uiga fa'amaoni, a e ua fa'ateleina le manatu i a latou 

'uputu'u ma sauniga.  

 Talu ai ua fa'apogisāina lo latou malamalama e le manatu fa'apito e 

fa'ailoga tagata, ua latou lē mafai ai ona fa'atulaga tutūsa le mana o fetalaiga a 

Keriso ma le maulalo o Lona soifuāga.  Latou te lē malamalama e moni o le 

ola e aupito maoa'e e lē mana'omia se fa'aalialia mai fafo.  O le tulaga mativa 

o lenei Tagata e foliga mai e lē feagai ma Lona fa'ailoa mai o Ia o le Mesia.  

Ua latou fesili ifo, Afai o Ia lea o lo'o fai mai ai, ai se ā le mea e fa'atino mai ai 

fa'afoliga?  Afai ua lotomalie o Ia e leai se mālōsi o ni 'autau, o le ā le mea o 

le a o'o i ai lo latou mālō?  E fa'apefea i le mālōsi ma le mamalu ua leva ona 

fa'atali i ai ona aumaia mālō ina ia pulea e le 'a'ai o Iutaia?  Pe le'i a'oa'o mai 

faitaulaga o Isara'elu o le a pulea le lalolagi 'atoa?  Ma e mafai e a'oa'o 

lauiloa fa'ale-agaga ona sesē?  

 Peita'i e lē na o le lē fa'aalia mai fafo o le mamalu i Lona soifuāga na 

ta'ita'i ai Iutaia e te'ena Iesu.  O Ia o le fa'atinoina o le olaga mamā 'ato'atoa, a 

o i latou e lē mamā.  Na mau fa'atasi o Ia ma tagata e 'avea o se fa'aa'oa'o o le 

fa'amaoni e leai se pona.  O Lona soifua lē agasala na fa'a'emo atu ai le 

malamalama i luga o latou loto.  O Lona fa'amaoni na fa'aalia ai lo latou lē 

fa'amaoni.  Ua fa'aalitino ai le gaogao o uiga fialelei fa'afoliga, ma iloa 

agasala iā i latou i lona tulaga e matuā leaga.  O lea malamalama e lē 

mana'omia.  

 Pe ana tosina atu Keriso i le 'au Faresaio, ma vi'ia lo latou a'oa'oina 

ma uiga lelei, se manū latou te fa'afeiloā'i o Ia ma le 'oli'oli.  Peita'i ina ua Ia 

fetalai e fa'atatau i le tu'uina mai e le lagi o le alofa tunoa mo tagata uma, na Ia 

fa'ailoa mai ai se vaega o tapuā'iga e latou te lē talia.  O la latou fa'ata'ita'i ma 

a'oa'oga e le'i 'avea o se mea ia naunau e faia le galuega a le Atua.  Ina ua 

latou va'aia Iesu o lo'o tosina atu i ē o latou ita i ai ma te'ena, na tupu a'e ai le 

'ino'ino tele i o latou loto fa'amaualuga.  A e lē gata i lo latou mitamitaga ona 

"o le Leona o le itū'aiga o Iuta" (Fa'aal. 5:5), o Isara'elu e tatau ona fa'aeaina 

ia silisili i mālō uma, sa tatau ona latou tau'ave mea na lē atofaina i o latou 

fa'amoemoega fa'amaualuluga e sili atu i lo le latou tau'aveina o a'oa'iga a 

Keriso ona o a latou agasala, ma fetalaiga mamafa na latou lagona mai le 

fa'atasi ai i Lona uiga mamā. 

Matā'upu 25 

O LE VALA'AU I AUTAFA O LE SAMI 

Fa'avae i le Mata. 4:18-22; Mare. 1:16-20; Luk. 5:1-11. 

a tafa mai āta i luga o le Sami o Kalilaia.  O le 'au so'o, ua vaivai mai 

le galuega lē manuia o le pō, o lo'o i ai pea i o latou va'a fai faiva i luga 

o le vaituloto.  O Iesu ua maliu ane mo se itūlā filemū i tala ane o le vai.  I le 

taeao pō na fa'amoemoe o Ia mo sina mālōlōga mai le motu o tagata o lo'o 

mulimuli iā te Ia i aso ta'itasi.  Peita'i o tagata ua amata ona potopoto mai iā 

te Ia.  Ua vave ona fa'ateleina pea i latou i Ōna itū uma.  O le taimi lea ua ō 

mai ai le 'au so'o i uta i le lau'ele'ele.  Ina ia maliu 'ese Iesu mai le fete'ena'iga 

o le motu o tagata, na Ia la'a atu i le va'a o Peteru, ma fetalai atu ia tu'utu'u 

la'itiiti i ta'i le va'a mai le matāfaga.  O inei o le a iloa lelei atu ai o Ia ma 

mafai ona lagona mai e tagata uma, ona Ia a'oa'o atu lea i le motu o tagata o 

lo'o i uta i le lau'ele'ele.  

 O se va'aiga ofoofogia lenei mo agelu; o lo latou Ta'ita'i 'au mamalu, 

o lo'o nofo i le va'a o se tagata faifaiva, ua fesoua'ina ai mai galu o le sami, ma 

o lo'o folafola atu le tala lelei o le fa'aolataga i le motu o tagata fa'alogologo 

ua tau fa'aofiofi e o'o i le pito o le vai!  O Ia o Lē e fa'aaloalogia o le lagi ua 

fa'ailoa atu mea tetele o Lona mālō i tagata lautele.  Peita'i e leai se va'aiga e 

sili atu le matagofie mo Lana galuega.  O le vaituloto, o mauga, o fanua 

laugatasi ua fofola mai, o le malamalama o le lā ua lōfia ai le lau'ele'ele, o 

mea uma ia e fa'amalamalamaina Āna a'oa'oga ma fa'amautū ai i o latou 

mafaufau.  Ma e leai se a'oa'oga a Keriso na i’uvale.  O fe'au ta'itasi uma 

mai Ōna fofoga na o'o atu i nisi agaga e 'avea ma 'upu o le ola e fa'avavau.  

 O taimi uma sa fa'aopoopo mai ai isi i le motu o tagata o lo'o i luga o 

le vai.  O tagata mātutua e fa'alagolago i o latou to'oto'o, o fai fa'ato'aga mai 

atumauga, o tagata faifaiva i le vaituloto, o fa'atau 'oa ma a'oa'o, o ē mau'oa 

ma tagata a'oa'oina, o tagata mātutua ma le 'autalavou, o lo'o si'i mai o latou 

tagata mama'i ma ē o mafatia, ua fa'aofiofi i le fia fa'alogo i fetalaiga a le 

A'oa'o pa'ia.  Mo se va'aiga fa'apea, sa va'ai mamao atu i ai perofeta, ma 

latou tusia fa'apea: 

 "O le nu'u o Sepulona, ma le nu'u o Nafatali, 

 O le ala i le vai i tala ane o Ioritana, 

 O Kalilaia o nu'u 'ese, 

 O le nu'u sa nofo i le pōuliuli 

 Ua latou iloa le malamalama tele; 

 O i latou fo'i sa nonofo i le nu'u ma le ata o le oti, 

 Ua alu a'e le malamalama iā te i latou" (Mata. 4:15-16). 

 E lē gata i le motu o tagata i luga o le 'auvai o Kenesareta, sa i le 

finagalo o Iesu isi tagata fa'alogologo a o Ia a'oa'o atu i tala ane o le sami.  A 

U 

o Ia silasila atu i augā tupulaga o lo'o i luma, ma silafia ai Ōna tagata 

fa'amaoni i totonu o falepuipui ma maota fa'amasino, i fa'aosoosoga ma 

le·tu'ua to'atasi ma le pagātia.  O va'aiga ta'itasi o le 'oli'oli ma fete'ena'iga 

ma fa'afitauli ua matala mai i Ōna luma.  Mai 'upu o lo'o tu'u atu i ē ua 

potopoto mai iā te Ia, ua Ia fetalai atu ai fo'i i ia agaga 'upu uma ia o'o iā i 

latou se fe'au o le fa'amoemoe i totonu o tofotofoga, o le fa'amafanafanaga i 

totonu o fa'anoanoāga, ma le malamalama o le lagi i totonu o le pogisā.  E 

ala mai i le Agaga Pa'ia, o lea si'ufofoga na fetalai mai i le va'a o le tagata 

faifaiva i luga o le Sami o Kalilaia, o le a fa'alogoina o fetalai ma le filemū i 

loto o tagata e o'o i le taimi o le i'uga.  

 Ua uma le a'oa'oga, ua liliu Iesu iā Peteru, ma fa'atonu atu ia tu'utu'u 

le va'a i le loloto o le sami, ma lafo i lalo lana 'upega mo se tosoga manuia.  

Peita'i ua fa'aloto vaivai Peteru.  O le pō 'atoa sa leai se mea na maua.  I 

totonu o itūlā ta'aligoligoā na ia mafaufau ai i le i'uga e o'o iā Ioane le 

Papatiso, o lo'o pagātia na o iā i lona nofoāga pogisā.  Na manatunatu o iā i 

taualumaga o i luma o Iesu ma Ōna so'o, i le lē manuia o le galuega mo Iutaia, 

ma le matau'a o faitaulaga ma a'oa'o.  E o'o lava i lana faiva masani na 

to'ilalo ai fo'i o ia; ma a o ia māta'i mai tafatafa o 'upega gaogao, o le 

lumana'i ua foliga pogisā i lona loto ua fa'avaivai.  Na fa'apea atu o ia, "Le 

Ali'i e, ua 'atoa le pō ua tigāina ai i matou, e leai ni mea na maua; a ona o Lau 

fetalaiga 'ou te tu'u ifo ai le 'upega" (Luk. 5:5). 

 E na o le pō le taimi lelei mo le fagota ma 'upega i vai manino o le 

vaituloto.  Ina ua uma le pō 'atoa a e lē manuia le faiva, ma ua foliga mai ua 

leai se fa'amoemoe pe a toe lafo le upega i le ao; peita'i na tu'u mai e Iesu le 

fa'atonuga, ma o le alolofa i lo latou Matai na usita'i ai le 'au so'o.  O Simona 

ma lona uso na tu'uina i lalo le 'upega.  A o latou taumafai e toso mai le 

upega i totonu o le va'a, ona o le tele o i'a ua tauau ina fa'aleagaina le 'upega.  

Na latou vala'auina Iakopo ma Ioane mo se fesoasoani.  Ina ua saogalemū le 

uta ma o va'a e lua ua tutūmu ma matuā mamafa lava, ua tauāu ina gogoto.  

 Peita'i o Peteru ua lē o toe manatu nei i va'a ma uta i'a.  O lenei 

vavega, e sili atu i isi na ia molimauina, ua ia iloa o se fa'atinoina o le mana 

fa'a-Atua.  O Iesu ua ia va'aia ai Lē e To'atasi o lo'o taofimau mea uma na 

faia i lalo o Lana pulega.  O le afio ai o le Atua ua fa'aalia ai lona ia lava 

tulaga lē pa'ia.  O le alofa i lona Matai, o le mā i lona lava lē talitonu, o le 

loto fa'afetai i le fa'amaulalo o Keriso, a e sili i mea uma, o le lagona o lona 

tulaga 'ele'elea i luma o le silafaga e 'ato'atoa le mamā, ua matuā lē mautonu 

ai o ia.  A o fa'amautū e āna uō manuia o le faiva, sa fa'apa'ū Peteru i 'a'ao o 

le Fa'aola, ma tagi atu, "Le Ali'i e, inā maliu 'ese atu ia 'Oe iā te a'u, auā o a'u 

le tagata agasala" (F. 8). 

 O le fa'atasi ai o le mamalu fa'a-Atua na mafua ai ona fa'apa'ū 

Tanielu e pei o sē ua oti i luma o le agelu a le Atua.  Fai mai o ia, "Ua mavae 

lo'u matagofie, ua 'ou pulavale, ua leai lava se mālōsi ua toe iā te a'u" (Tani. 

10:8).  Ina ua va'ai Isaia i le mamalu o le Ali'i, sa fa'apea o ia, "Auē a'u nei! 

auā ai a'u a fano; auā o a'u o le tagata laugutu leaga, o a'u fo'i matou te mau 

fa'atasi ma le nu'u laugutu leaga; auā lava ua iloa i o'u mata le Tupu o Ieova o 

'au" (Isa. 6:5).  O le aigā tagata, i ōna vaivaīga ma uiga agasala, ua aumaia e 

fa'afeagai ma le 'ato'atoa o le Atua, ma ua ia lagona ai lona lē pa'ia ma le lē 

'ato'atoa.  E fa'apea lava i a i latou uma ua fa'atagaina i ai se va'aiga o le 

silisili 'ese ma le mamalu o le Atua.  

 Na fa'apea atu Peteru, "Le Ali'i e, inā maliu 'ese ia 'Oe iā te a'u, auā o 

a'u le tagata agasala," a o lo'o ia pipi'i atu pea i 'a'ao o Iesu, ma 1e lagona e lē 

mafai e ia ona alu'ese mai iā te Ia.  Na fetalai le Fa'aola, "'Aua e te fefe, e 

amata i nei ōna pō ona e maua tagata" (Luk. 5:10b).  Ina ua uma ona iloa e 

Isaia le mamalu o le Atua ma lona ia lava lē aogā, ona tu'uina mai lea iā te ia 

o le fe'au pa'ia.  Ina ua uma ona ta'ita'iina o Peteru ia tu'u'ese le olaga e 

manatu iā te ia lava ma ia fa'alagolago atu i le mana o le Atua, ona ia maua lea 

o le vala'au i lana galuega mo Keriso.  

 E o'o mai i lea taimi e le'i i ai se tasi o so'o na 'ato'atoa le 'aufa'atasi o 

le 'aufaigaluega fa'atasi ma Iesu.  Na latou molimauina le tele o Āna vavega, 

ma fa'alogo i Āna a'oa'oga; peita'i latou te le'i matuā lafoa'i 'ese a latou 

galuega sa masani ai.  O le falepuipuiina o Ioane le Papatiso na 'avea o se 

fa'anoanoāga na matuā sili ona 'o'ona iā i latou uma.  Pe afai o lea le i'uga e 

o'o i ai le galuega a Ioane, o le a iā i latou se fa'amoemoe itiiti mo lo latou 

Matai, ona ua 'aufa'atasi uma ta'ita'i fa'ale-agaga e tete'e iā te Ia.  I lalo o ia 

tulaga, ua latou lagona se sa'oloto ina ua toe fo'i mo sina taimi pu'upu'u i o 

latou faiva.  Peita'i, ua vala'auina nei i latou e Iesu ia lafoā'i o latou olaga sa 

masani ai, ma ia latou 'au'aumea fa'atasi ma Ia.  O Peteru na ia talia le 

vala'au.  Ina ua latou taunu'u i uta, na vala'au Iesu i isi so'o e to'atolu, "Inā 

mulimuIi mai iā te A'u, 'Ou te faia outou ma fai faiva i tagata" (Mata. 4:19).  

Na latou tu'ua loa mea uma, a e mulimuli iā te Ia.  

 A e le'i fetalai Iesu iā i latou ia tu'ua a latou 'upega ma va'a fagota, na 

Ia 'avatu muamua iā i latou le folafolāga a le Atua na te tausia o latou 

mana'oga uma.  O le fa'aaogāina o le va'a o Peteru mo le galuega o le tala 

lelei na matuā fa'amanuiaina lava.  O Ia Lē "e faula'i Lona alofa iā te i latou 

uma lava o ē vala'au atu iā te Ia" (Rom. 10:12), na fetalai mai, "Ia outou foā'i 

atu, e foā'iina mai ai iā te outou;...e fo'ai mai le fua lelei, e lolomi ma lūlūina, 

e tumu ma solo i tua" (Luk. 6:38).  I lenei fuaga lelei, na Ia taui atu ai le 

galuega a le 'au so'o.  Ma o so'o se mea e foa'i fua e fai ma taulaga ofo mo 

Lana galuega, o le a tauia e tusa ma "le silisili 'ese o le faula'i o Lona alofa 

tunoa" (Efe. 3:20; 2:7).  

 I lea pō fa'anoanoa i luga o le vaituloto, ina ua vavae 'ese i latou ma 

Keriso, o le 'au so'o na matuā fa'amamafaina loto i le lē talitonu, ma ua 

fa'avaivai i le galuega e leai se fua.  Peita'i o Lona fa'atasi ai na tupu a'e ai lo 

latou fa'atuatua, ma aumai iā i latou le 'oli'oli ma le manuia.  E fa'apea fo'i 

tatou; a aunoa ma Keriso, e lē fua mai la tatou galuega, ma o le a faigofie ona 

tupu le lē talitonu ma le muimui.  Peita'i pe a lata mai o Ia, ma tatou galulue 

i lalo o Lana ta'ita'iga, ona tatou 'oli'oli ai lea i fa'amaoniga o Lona mana.  O 

le galuega a Satani o le fa'alotovaivai o le agaga; o le galuega a Keriso o le 

fa'aloto tele ma fa'agaoioi le fa'atuatua ma le fa'amoemoe.  

 O le a'oa'oga loloto na tu'uina mai e le vavega mo le 'au so'o, o se 

a'oa'oga fo'i lea mo i tatou;- o Ia lea o Lana fetalaiga e āo fa'atasi ai i'a mai le 

sami na te mafaia fo'i ona fa'agaoioi loto o tagata, ma tosina mai i latou e ala i 

maea o Lona alofa, ina ia mafai e Āna 'au'auna ona 'avea ma "fai faiva i 

tagata."  

 O nei tagata faifaiva o Kalilaia o i latou o tagata maulalo ma e le'i 

a'oa'oina; peita'i o Keriso, le malamalama o le lalolagi, e matuā mafai ona 

fa'a-agava'a i latou mo le tulaga ua Ia filifilia i latou i ai.  E le'i fa'alēaogāina 

e le Fa'aola le tulaga a'oa'oina; ona pe a pulea e le alofa o le Atua, ma tu'u atu 

'atoa mo Lana galuega, o le poto tatau e 'avea o se fa'amanuiāga.  Peita'i na Ia 

lē amana'ia tagata popoto o Lona taimi, ona ua tele lo latou manatu iā i latou 

lava ua lē mafai ai ona lagona se tigāalofa mo uso a tagata o lo'o mafatia, ma 

'avea o ē galulue fa'atasi ma le Tagata mai Nasareta.  I o latou uiga fa'ailoga 

tagata sa latou fa'atauemu pe ana fa'apea o le a a'oa'oina e Keriso.  O Iesu o 

lo'o sa'ili ia galulue fa'atasi i latou o le a 'avea ma ala e lē tapunia mo le 

fa'afeso'ota'i atu o Lona alofa tunoa.  O le mea muamua e tatau ona a'oa'oina 

e i latou uma o le a 'avea ma 'aufaigaluega fa'atasi ma le Atua o le matā'upu i 

le lē fa'alagolago iā te 'oe lava; ona saunia ai lea o latou ina ia tu'u atu ai iā i 

latou le uiga o Keriso.  E lē maua lenei tulaga e ala i a'oa'oga mai a'oga e sili 

le maualuga i le poto lautele.  O le fua o le atamai e na o le A'oa'o fa'ale-Atua 

e maua mai ai.  

 Na filifilia e Iesu tagata faifaiva fa'atauva'a auā e le'i a'oa'oina i 

'uputu'u ma aganu'u sesē o lo latou taimi.  O lo'o iā i latou le agava'a 

fa'ale-atunu'u moni, ma o i latou e lotomaulalo ma a'oa'o gofie,-o ali'i Na te 

mafai ona a'oa'oina mo Lana galuega.  I le savaliga lautele o le olaga e i ai se 

tagata o lo'o savali ma le onosa'i i feuiuiā'iga o galuega o aso ta'itasi, e lē o 

iloa o lo'o iā te ia le mālōsi, pe a fa'atinoina, o le a si'itia ai o iā i luga i se 

tulaga e tutūsa ai ma tagata e aupito fa'amamaluina o le lalolagi.  O le pa'i 

mai o se lima agava'a e mana'omia ia fa'ate'ia ai le mafaufau e lē o fa'aogaina.  

O itū'aigā tagata ia na vala'au e Iesu e fai ma Āna 'au faigaluega; ma na Ia 

tu'uina atu iā i latou le mea aogā i le 'au'aumea fa'atasi ma Ia.  E le'i i ai se 

faia'oga fa'apea mo tagata e aupito maualuluga o le lalolagi.  Ina ua tula'i mai 

le 'au so'o mai le a'oa'oga a le Fa'aola, e lē toe fa'apea o i latou e le'i a'oa'oina 

ma e lē i ai se aganu'u.  O i latou ua 'avea e pei o Ia i le mafaufau ma le amio, 

ma iloa ai e tagata sa latou fa'atasi ma Iesu.  

 E lē o le galuega e aupito maoa'e a le a'oa'oina le na o le fa'ailoa atu 

o le malamalama lautele, peita'i o le tu'uina atu o lea mālōsi mata'utia o le a 

maua mai le feso'ota'iga o le mafaufau i le mafaufau, ma le agaga i le agaga.  

E na o le ola e mafai ona maua mai ai le ola.  O se avanoa fa'apitoa la, na 

maua e i latou mo le tolu tausaga na fa'atasi ai i aso ta'itasi ma lea soifuaga 

pa'ia o lo'o tafe mai ai mea lelei uma mo le ola ma fa'amanuiaina ai le 

lalolagi!  E sili a'e i āna pa'aga uma, o Ioane le so'o pele sa gaua'i atu o ia i le 

mana o lenā olaga ofoofogia.  Fai mai o ia, "Ua fa'aalia mai fo'i le ola, na 

matou va'ai atu, matou te molimau fo'i i ai, ma ua matou ta'u atu iā te outou le 

ola e fa'avavau, o lenā sa i le Tamā, a ua fa'aalia mai iā te i matou" (I Ioa. 

1:2).  "O Lona tumu ua maua ai e i tatou uma lava le alofa tunoa, e 

fa'aopoopo i le alofa tunoa" (Ioa. 1:16).  

 O aposetolo uma a lo tatou Ali'i e leai se mea e aumai ai se vi'iga iā i 

latou lava.  Ua fa'amaonia o le manuia o la latou galuega e na o le Atua e 

maua mai ai.  O olaga o nei ali'i, o amioga na latou atiina'e, ma galuega 

ofoofogia na faia e le Atua e ala iā i 1atou, e 'avea ma molimau i mea o le a 

faia e Ia mo i latou uma e mafai ona a'oa'oina ma e usiusita'i.  

 O le tagata e silisili 1ona alofa iā Keriso o le a ia faia le mea e aupito 

sili ona lelei.  E leai se mea e gata mai ai le aogā o se tasi, ua tu'u'esea ia lava, 

e fai se avanoa mo le galuea'iina e le Agaga Pa'ia i 1ona 1oto, ma ola i se 

olaga e fa'apa'iaina 'ato'atoa i le Atua.  Pe afai e lavātia e tagata a'oa'oga 

tatau, e aunoa ma le faitio pe fa'avaivai ai, o le a a'oa'oina i latou e le Atua i 

itūlā ta'itasi, ma lea aso ma lea aso.  Ua leva ona naunau o Ia e fa'aali Lona 

alofa tunoa.  Pe afai o le a ave'esea e Ōna tagata ni mea o fa'alavelavea ai i le 

āla, o le a Ia sasa'a mai i tafega tetele le vai o le fa'aolataga, i ala mai i tagata.  

Pe afai o tagata e ola i tulaga maulalo ua fa'amālōsia e faia mea lelei uma 

latou te mafaia, afai ia lē o'o atu lima i o latou luga e taofiofi ai lo latou 

naunau, o le a i ai se 'aufaigaluega e to'a selau mo Keriso i le mea o lo'o i ai 

nei le to'atasi. 

 E talia e le Atua tagata i le tulaga o lo'o i ai, ma a'oa'o i latou mo 

Lana galuega, pe a fai e gaua'i atu i latou iā te Ia.  O le Agaga o le Atua, e 

taliaina i totonu o le 1oto, o le a fa'amalosia ōna itūtino uma.  I lalo o le 

ta'ita'iga a le Agaga Pa'ia, o le mafaufau e tu'uina atu 'ato'atoa i le Atua e tupu 

lelei, ma e fa'amalosia ia malamalama ma fa'ataunu'uina le finagalo o le 

Atua.  O vaivaīga ma uiga lē mautonu o le a suia i le mālōsi ma le 

maumaututū.  O le mafutaga faifaipea e fausia se so'otaga felāta'i a Iesu ma 

Ōna so'o, ona 'avea lea o le Kerisiano e pei o Ia i le mafaufau ma le amio.  E 

ala i le feso'ota'iga ma Keriso na te maua ai le va'aiga e sili atu le manino ma 

le lautele.  O lona poto ma le fa'autaga o le a sili atu le ma'ama'ai, o ana 

fa'ai'uga e matuā tonu.  O se tasi o lo'o naunau e fia galue mo Keriso o le a 

fa'amalosia e le mana fa'aola o le Lā o le Amiotonu, e mafai ai e ia ona fua 

mai fua e tele mo le mamalu o le Atua.  

 O le tele o tagata e aupito a'oa'oina i faiva lautele ma le poto su'esu'e, 

na maua a'oa'oga tāua mai Kerisiano e ola fa'atauva'a sa ta'ua e le lalolagi 

tulaga o ē le'i a'oa'oina.  Peita'i o nei so'o e le'i lauiloa sa latou maua se 

a'oa'oga i le a'oga e aupito sili ona maualuga.  O latou ia sa nonofo i tafatafa 

o 'a'ao o Ia Lē a fetalai mai, "e leai se isi e fa'apea lana tautala mai."  

Matā'upu 26 

I KAPANAUMI 

 Kapanaumi na mālōlō ai Iesu mai Āna femalagaa'iga, ma ua ta'ua ai 

"O Lona lava 'a'ai."  E i luga o le laufanua o le Sami o Kalilaia, e lata 

i tuā'oi o le fanualaugatasi matagofie o Kenesareta.  

 O le maulalo o le vaituloto e maua ai e lea fanua laugatasi se tau e 

lelei mai le itū i saute.  O i inei i le taimi o Iesu na olaola lelei ai pama ma 

olive, o fa'ato'aga ma tovine, a e maise o fanua ma fugāla'au lanu matagofie, o 

lo'o fa'asūsūina mai e alavai e tafe mai papa i itū mauga.  O laufanua ma atu 

mauga ua si'omiaina autafa o le vaitūloto, o lo'o tutū solo ai nu'u ma 'a'ai laiti.  

E tumu i va'afagota e feoa'i i luga o le vai.  Mai itū uma ua vevesi tagata i 

galuega o lea itū'aiga olaga. 

 O Kapanaumi lava ua masani ina ua 'avea ma totonugalemū o le 

galuega a le Fa'aola.  Ona e i le ala mai Tamaseko i Ierusalema ma Aikupito, 

ma o'o atu i le Sami Metitirani, o se laufanua e matuā tāua mo fe-malagaa'iga.  

O tagata mai nu'u 'ese'ese e ui i totonu o le 'a'ai, pe mālōlō mai a latou malaga.  

O i inei na mafai ai e Iesu ona feiloa'i i atunu'u uma ma tulaga 'ese'ese, o ē 

mau'oa ma maualuluga fa'apea ē matitiva ma tulaga maulalo, ma o Āna 

a'oa'oga sa mafai ona 'aveina atu i isi atunu'u fa'apea le tele o aiga. O le 

su'esu'eina o valo'aga sa fa'ateleina, o le a fa'aosofia ai le lagona i tagata, ma 

taula'i atu o latou mafaufau i le Fa'aola, ma o le a aumaia Lana galuega i luma 

o le lalolagi.  

 E ui i fa'agaoioiga a le Fono Faitulafono e tete'e iā Iesu, a o tagata sa 

fa'atali ma le naunau mo le atina'eina o Lana galuega.  O le lagi 'atoa ua tele 

gaoioiga fiafia.  O agelu na latou saunia le ala mo Lana galuega, ua galulue i 

loto o tagata ma tosina i latou i le Fa'aola.  

 I Kapanaumi o le atali'i o le ali'i mamalu na fa'amalōlō e Keriso, sa 

'avea ma molimau i Lona mana.  Ma o le ali'i o le malō ma lona aiga, na 

fiafia e ta'utino atu lo latou fa'atuatua.  Ina ua iloa o lo'o i ai le A'oa'o ma i 

latou, sa fa'agaoioia ai le 'a'ai 'atoa.  O le motu o tagata ua lolofi mai i Ōna 

luma.  I le Sapati na fa'atumulia le sunako e le motu o tagata, ma ua toe fo'i 

isi ina ua lē mafai ona ulufale i totonu.  

 O i latou uma na fa'alogologo i le Fa'aola "Ua matuā ofo i latou i 

Lana matā'upu; auā o Lana fetalaiga ua i ai le pule" (Luk. 4:32).  "Ua Ia 

a'oa'o iā te i latou e pei o sē ua i ai le pule, a e lē pei o le 'au tusi'upu" (Mata. 

7:29).  O a'oa'oga a tusi'upu ma ta'ita'i e leai se ola ma fa'afoliga, e pei o 

matā'upu e a'o fa'atauloto.  Iā i latou o le Afioga a le Atua e leai se mana ola.  

O o latou manatu ma 'upu tu'u ua sui ai a'oa'oga.  I totonu o sauniga masani 

latou te ta'uina o lo'o fa'amatalaina ai le tulafono, peita'i e lē lagona se 

O 

gaoioiga mai le Atua e fa'agae'etia ai o latou loto po'o loto o le 'au 

fa'alogologo.  

 E leai se vaega a Iesu i matā'upu ma taofi 'ese'ese o lo'o fefinaua'i ai 

Iutaia.  O Lana galuega o le ta'uina atu lea o le 'upu moni.  O Āna fetalaiga e 

fa'asusulu atu ai le malamalama i luga o a'oa'oga a le augā tamā mai anamua 

ma perofeta, ma o le Afioga Pa'ia ua o'o mai i tagata e pei o se malamalama 

fou.  E le'i iloa muamua e Lana 'au fa'alogologo se loloto fa'apea i uiga o 

afioga a le Atua.  

 O Iesu na fetaia'i ma tagata i tulaga o lo'o latou i ai, o se tasi e masani 

i o latou fa'afitauli.  Na Ia fa'amatagofieina le 'upu moni ina ua tu'uina atu i 

se 'auala e matuā sa'o ma faigofie.  O Lana gagana e mamā, e 'ato'atoa, ma 

manino e pei o se vai o lo'o tafe.  O Lona si'ufofoga e pei o se pese iā i latou 

e fa'alogologo pea i leo o a'oa'o e tu'uina mai e leai se ola.  Peita'i e ui ina 

faigofie Āna a'oa'oga, na Ia fetalai atu e pei o Lē ua i ai pule.  O lenei uiga na 

tu'u 'ese'ese ai Āna a'oa'oga mai isi uma lava.  O a'oa'o sa tautala mai ma le 

masalosalo ma le lē mautinoa, e pei o le a fa'amatalaina le Afioga Pa'ia a e 

fa'auiga 'ese po o le matuā suia lava le uiga.  O aso ta'itasi sa aga'i i le matuā 

fa'aletonu le 'au fa'alogologo.  Peita'i o Iesu sa a'oa'o atu le Afioga Pa'ia ma 

le pule e lē fesiligia.  Po o le ā lava Lana matā'upu, e tu'uina atu ma le mana e 

pei o Āna fetalaiga e lē mafai ona toe fa'aliliu 'eseina.  

 O Ia e fai mea fa'amaoni, a e lē o le fa'amalosi.  Na Ia fetalai atu o 

Lē e mautū le fuafuāga e fa'ataunu'uina.  Na Ia aumaia i luma o le va'aiga le 

uiga moni o le lalolagi e fa'avavau.  I totonu o matā'upu uma lava, ua fa'aalia 

ai le Atua.  Sa taumafai Iesu e motusia le mālōsi o tu'inanau o lo'o fa'atosina 

ai tagata i mea o le lalolagi.  Ua Ia tu'uina mea o lenei olaga i o latou tulaga 

moni, ia fa'amulimuli nai lo latou fiafia i mea e tumau; peita'i na Ia lē 

fa'aleaogāina lo latou tāua.  Na Ia a'oa'o e fa'atatau i le so'otaga o le lagi ma 

le lalolagi, ma o le malamalama o le 'upu moni a le Atua e saunia lelei ai 

tagata e faia galuega o aso ta'itasi.  Na fetalai o Ia ma Lona masani i mea o le 

lagi, Na te silafia Lona vā feagai ma le Atua, a e silafia fo'i Lona feso'ota'iga i 

tagata ta'ito'atasi o le aigā tagata.   

 O Āna fe'au o le alofa e uiga 'ese'ese ina ia feagai ma le 'au 

fa'alogologo.  Na Ia silafia "ona fa'amafanafana i se 'upu lē ua tigāina" (Isa. 

50:4); o le alofa tunoa na liliga i Ōna fofoga, ina ia tu'uina atu i tagata i ala e 

matuā maoā'e 'oloa tāua o le 'upu moni.  Na iā te Ia le agava'a e fa'afetaui ai 

le fa'ailoga tagata, ma latou maofa ai i a'oa'oga e fa'atosina mai ai i latou.  E 

ala i mafaufauga lelei, na Ia pā'ia loto o tagata.  O Āna a'oa'oga e aumaia mai 

mea o le olaga i aso fai so'o, ma e ui ina faigofie, na i ai i totonu se uiga loloto 

e ofoofogia.  O manu lele o le vānimonimo, o lili o le fanua, o fatu la'au, o le 

leoleo mamoe ma mamoe,- mai nei mea va'aia, na fa'amalamalamaina e 

Keriso le 'upu moni e lē mavae; ma e mulimuli ane, ina ua va'ai Lana 'au 

fa'alogologo i nei mea na faia, sa latou toe manatua ai Āna fetalaiga.  O 

fa'amalamalamaga a Keriso e manatua ai pea Āna a'oa'oga.  

 E le'i fa'avi'ivi'ia e Keriso tagata.  Na te le'i faia se 'upu e fa'aeaina 

ai o latou manatu ma mafaufauga, ma Na te le'i vi'ia fo'i i latou mo le agava'a 

i le fauina o mea fou; peita'i o ē mafaufau loloto ma le lē faitio na latou talia 

Āna a'oa'oga, ma iloa o lo'o iloiloina ai lo latou atamai.  Na latou ofo i le 'upu 

moni fa'aleagaga ua tu'uina mai i le gagana e sili ona faigofie.  O ē aupito 

maualuga le a'oa'oga sa matuā sili ona fiafia i Āna fetalaiga, ma o ē e le'i 

a'oa'oina sa fa'amanuiaina pea i latou.  Na iā te Ia le fe'au mo i latou e lē 

faitau; ma na Ia faia ia o'o lava i le tagata fa'apaupau ia malamalama o lo'o iā 

te Ia se fe'au mo i latou.  

 O Lona agamalū sa lagona i le pa'i fa'amālōlō i loto ua mafatia ma 

popole.  E ui ina fa'atasi o Ia ma le fili o lo'o ita mālōsi mai, sa si'omia o Ia i 

se mana filemū.  O le lālelei o Ōna fofoga, o le matagofie o Lana amio, a o le 

mea e aupito sili i mea uma, o le alofa e fa'aalia i le silasila ma Lona 

si'ufofoga, na tosina mai ai iā te Ia i latou uma e le'i fa'ama'a'aina i le lē 

talitonu.  Pe ana leai le fa'ailoa o fofoga fiafia ma le si'ufofoga mālie, se 

manū e lē tosina le motu o tagata e to'atele iā te Ia.  Na ō mai iā te Ia ē 

mafatia ma ua latou lagona Lona so'otaga fiafia e fa'apei o se uō fa'amaoni ma 

e agalelei ua feagai ma i latou, ma ua latou naunau ia iloa atili le 'upu moni o 

lo'o Ia a'oa'oina.  O le lagi ua tū latalata mai.  Sa latou naunau ia mafuta i 

Lona mamalu, ina ia tumau pea iā i latou le mafanafana o Lona alofa.  

 Sa silasila Iesu ma le fa'anaunau i le suiga i foliga o Lana 'au 

fa'alogologo.  O foliga na fa'ailoa mai ai le fiafia ma le loto malie na lagona 

ai e Ia le 'oli'oli tele.  A o tūia e ū o le 'upu moni le loto, ua lepeti i lalo puipui 

o le manatu fa'apito, ma ua galue le salamō, ma mulimuli mai ai le loto 

fa'afetai, sa fa'afiafiaina ai le Fa'aola.  A o silasila o Ia i le to'atele o le 'au 

fa'alogologo, ma silafia ai e Ia foliga na silasila muamua i ai, sa fa'apupulaina 

Ōna fofoga i le 'oli'oli.  Na va'aia ai lo latou fa'amoemoe mo Lona mālō.  Pe 

a folafola ma le manino le 'upu moni, e pā'ia ai nai tupua o lo'o fa'apelepele i 

ai.  Na te mātauina le suiga o foliga, o mata lē fiafia, e ta'u mai e lē taliaina le 

malamalama.  Ina ua silasila atu o Ia i tagata ua lē o talia le fe'au o le manuia, 

sa lagona e Ia le loloto o le o'otia o Lona finagalo.  

 I le sunako sa fetalai Iesu e fa'atatau i le mālō na afio mai e fa'avae, 

ma Lana galuega o le fa'asa'olotoina o latou ua fa'apologa e Satani.  Na 

fa'ate'ia o Ia e se 'alaga o le mata'u tele.  O se tagata ulutinoina ua i ai le 

agaga o le temoni, ua sau i luma o le motu o tagata ma vala'au mai, "Iesu e, le 

Nasareta, se ā ea lau na iā te i matou?  Ua e maliu mai ea ia fanoia i matou?  

Ua ou iloa 'Oe, o le Pa'ia 'Oe o le Atua" (Mare. 1:24). 



183 
 

 Ua tupu tele nei le fememea'i ma le mata'u.  O tagata ua fa'aletonu 

ma ua fa'asaga 'ese le va'ai ma Keriso, ma ua lē fa'alogo i Āna fetalaiga.  O le 

fuafuāga lenei a Satani i le ta'ita'i atu o lana mea faigaluega i le sunako.  

Peita'i o Iesu ua a'oa'i le temoni, ua fa'apea atu, "Ina fa'alologo ia, ma e alu i 

fafo nai iā te ia.  Ona lafo i lalo lea o le temoni iā te iā i o latou luma; ona 

alu lea i fafo iā te ia, ua lē afaina lava ia" (Luk. 4:35).  

 O le mafaufau o lenei tagata puapuagātia na fa'apogisāina e Satani, 

peita'i ona o le fa'atasi ai o le Fa'aola, o se 'ave o le malamalama na fa'ate'a ai 

le pōuliuli.  Sa naunau o ia e fia sa'oloto mai le pulega a Satani; a e peita'i o le 

temoni sa tete'e i le mana o Keriso.  Ina ua taumafai le tagata e ōle atu iā Iesu 

mo se fesoasoani, a e sa tu'uina e le agaga leaga 'upu i totonu o lona gutu, ma 

ia tagi ai i le tele o lona fefe.  O le tagata sa i ai le temoni ua tau malamalama, 

o ia o lo'o fa'atasi ma Lē e mafaia ona fa'asa'olotoina o ia; peita'i ina ua 

taumafai e fa'alatalata atu i lea 'a'ao mālōsi, o se tasi loto mālōsi ua taofi iā te 

ia, ma o 'upu a se tasi na tautala e ala mai iā te ia.  O le fete'ena'iga i le vā o le 

mālōsi o Satani ma lona naunau mo le sa'olotoga na matuā mata'utia tele.  

 O Ia lē na mālō iā Satani i totonu o le vaomatua o fa'aosoosoga, ua 

toe fa'afesaga'i ma Lona fili.  Sa tu'ufa'atasi e le temoni lona mālōsi 'atoa ia 

na pulea pea le tagata o lo'o iā te ia.  Afai e to'ilalo i inei, ua na tu'uina le 

manumalō iā Iesu.  E foliga mai o lenei tagata e tatau ona fa'amaumau lona 

ola i le fete'ena'iga ma le fili na fa'aleagaina lona olaga mai lona talavou.  

Peita'i na fetalai atu le Fa'aola ma le pule, ma fa'asa'oloto ai le tagata na 

pologa.  Na tula'i o ia ma le fiafia i luma o tagata ua ofo, ina ua 

fa'asa'olotoina o ia.  E o'o lava i le temoni, sa ta'utino i le mana fa'ale-Atua o 

le Fa'aola.  

 Sa vivi'i atu lea tagata i le Atua mo le fa'asaoina o ia.  O mata sa 

so'ona pupula e pei o le afi ona o le uiga o lona ma'i mafaufau, o lea ua va'ai 

lelei ma sa fa'atumuina i loimata o le fiafia.  O tagata ua mēia i le ofo.  E 

mulimuli ane ua latou gagana ma ua fesili ai le tasi i le tasi, "Pe se ā lenei?  

Se ā fo'i lenei matā'upu fou?  Auā ua pule o Ia i agaga leaga, ma fetalai atu i 

ai, ona latou fa'alogo lava lea iā te Ia" (Mare. 1:27).  

 O le mafua'aga lilo o puapuagā na 'avea ai lenei tagata o se va'aiga 

mata'utia i ana uō ma se avega iā te ia lava, e mai lona ia lava olaga.  Na 

tosina o iā i tu'inanau o le agasala, ma manatu ia faia le olaga o se fa'afiafiāga 

tumau.  E le'i fuafua o ia o le a 'avea o se mea fa'amata'u i le lalolagi ma se 

luma i lona aiga.  Na mafaufau o ia o lona taimi e mafai ona fa'aaogā i 

fa'afiafiāga mamā ma lelei.  Peita'i ina ua la'a tasi i le ala aga'i i lalo, sa vave 

le se'e maulalo o ōna vae.  Ona o le lē fai fa'atatau lelei ma le tu'inanau vale, 

ua fa'aaogā sesē tulaga fa'atamali'i o lona uiga moni, ma ua pulea 'ato'atoa ai 

ia e Satani.  

 Ua toe salamō a e ua tuai.  Ina ua mana'o ia lafoā'i le 'oa ma fiafiāga 

ina ia toe maua mai lona olaga ua mavae atu, a e ua 'avea o se tagata ua leai se 

fa'amoemoe po o se fesoasoani mai le u'umau a le fili.  Na ia tu'uina atu o ia 

i le lau'ele'ele o le fili, ma ua pulea e Satani ōna itūtino uma.  O le 

taufa'aosooso na fa'amailei ia i le tele o fa'aupuga matagofie; peita'i ina ua i 

lalo o lona mālōsi le tagata, o le agaga leaga sa fa'ateleina lona fa'asauā ma ua 

matuā mata'utia ana asiasiga.  E fa'apea i latou uma e gaua'i atu i le leaga; o 

fiafiāga o o latou olaga mai le amataga e i'u i le pogisā o le leai o se 

fa'amoemoe po o uiga valea o le agaga ua fa'aleagaina.  

 O le agaga leaga lea e tasi na fa'aosoosoina Keriso i le vao, ma pulea 

le tagata ma'i lē taupulea i Kapanaumi, o lo'o pulea Iutaia e lē talitonu.  

Peita'i mo i latou ua ia fa'aalia se uiga fa'afialelei, e sa'ili e fa'asesēina i latou 

ona o le mafuāga i le latou tete'e o le Fa'aola.  O lo latou tulaga ua sili atu ona 

leai se fa'amoemoe i lo o le tagata na ulufia e le temoni, ona ua latou lē lagona 

lo latou mana'omia o Keriso, ma ua taofimau i lalo o le mālōsi o Satani.  

 O le taimi o le galuega a Keriso mo tagata, o le taimi lea o le matuā 

ma'elegā o le 'autau a le mālō o le pōuliuli.  Mo tausaga e tele, o Satani ma 

āna agelu leaga sa sa'ili ia latou pulea tino ma agaga o tagata, ina ia aumai i o 

latou luga agasala ma puapuagā; ona ia fa'ae'e lea o nei mafatiāga uma i luga 

o le Atua.  O Iesu na fa'aalia i tagata le uiga o le Atua.  Na Ia lepetia le pule 

a Satani, ma fa'asa'oloto āna tagata sa pologa ai.  O le ola fou ma le alofa ma 

le mana mai le lagi ua galue i loto o tagata, ma o le ali'i o le leaga ua fa'ate'ia 

mai ia fa'asagatau atu mo le pule'aga a lona mālō.  Ua fa'apotopoto e Satani 

ana 'au uma, ma i la'asaga ta'itasi uma, sa na fesiligia le galuega a Keriso.  

 O le a fa'apea le fete'ena'iga tele mulimuli o le finauga i le vā o le 

amiotonu ma le agasala.  A o tu'u ifo mai lugā le ola fou ma le malamalama 

ma le mana i luga o so'o o Keriso, o se ola fou e tuputupu a'e mai lalo, o le a 

fa'amalosia ai le 'aufaigaluega a Satani.  O itū uma o le lalolagi o le a i lalo o 

lea pulega mālōsi.  O se tomai sa fa'ateleina mai tausaga e tele o le 

fete'ena'iga, o le ali'i o le leaga o le a galue i ala fa'afoliga.  E ofu o ia e foliga 

o se agelu o le malamalama, ma o le motu o tagata e to'atele "latou te fa'alogo 

i agaga e fa'asesē ma matā'upu a temoni" (I Timo. 4:1).  

 I aso o Keriso, o ta'ita'i ma a'oa'o o Isara'elu na leai so latou mālōsi e 

tete'e atu ai i le galuega a Satani.  Na latou fa'atamala i le ala e tasi e mafai ai 

ona latou tete'e mālōsi i agaga leaga.  O le afioga a le Atua na manumālō ai 

Keriso i le ali'i o le leaga.  O ta'ita'i o Isara'elu ua ta'ua o i latou o a'oa'o e 

fa'amatalaina le Afioga a le Atua, peita'i ua na ona latou su'esu'e ia 

fa'atumauina ai a latou aganu'u, ma fa'amalosia ai a latou matā'upu 

fa'ale-tagata.  E ala i a latou fa'amatalaga ua fa'ailoa atu ai o latou manatu a e 

le'i tu'uina mai i ai e le Atua.  O a latou fa'aliliuga 'ese ua lē manino ai mea na 

Ia fa'afaigofie.  Ua latou fefinaua'i i mea e leai se aogā, ma ua lē talia 'upu 

moni e sili atu le tāua.  O lea ua fa'ailoa atu ai le lē fa'amaoni.  Ua 'ave'esea 

le mana o le afioga a le Atua, ma o agaga leaga ua galuea'iina o latou lava 

loto.  

 O le tala tu ufa'asolo ua toe fa'amatalaina.  A o fofola mai le Tusi 

Pa'ia i o latou luma, ma ta'ua latou te āva i āna a'oa'oga, o le to'atele o ta'ita'i 

fa'ale-agaga o le taimi nei ua fa'aumatia le talitonu i ai i le afioga a le Atua.  

E matuā fa'asaga i latou e vaevae ia 'upu, ma fa'atū o latou lava manatu ia sili 

a'e i lo o ōna fa'amatalaga faigofie.  I o latou lima o le a lē iloa 'ese atu ai e le 

afioga a le Atua lona mana e toe fa'afouina ai.  O le ala lea ua lē ma-taofia ai 

le lē fa'amaoni, ma o le amioleaga ua fa'ateteleina.  

 Ina ua fa'aleaga e Satani le fa'atuatua i le Afioga Pa'ia, na ia fa'asino 

loa tagata i nisi pogai mo le malamalama ma le mana.  O lea sa 'u'una'i mālie 

atu ai ia lava.  O i latou e liliu'ese mai le a'oa'oga faigofie a le Tusi Pa'ia ma 

le mana o le Agaga Pa'ia o le Atua e liua ai, ua latou vala'auina le pule a 

temoni.  O faitioga ma matā'upu e tau matemate fa'atatau i le Afioga Pa'ia ua 

tatala ai le ala mo talitonuga i tagata ua oti fa'apea tapua'iga i mea na 

foafoaina e ala mai manatu loloto,- o suiga fa'a-ōnapō nei o aga fa'apaupau 

mai anamua - ua fa'aofi mai ina ia tumau e o'o lava i ekalesia e ta'utino latou 

te tapua'i iā Iesu Keriso.  

 O lo'o galulue fa'atasi ma le folafolaina o le tala lelei agaga e tau 

fa'asesē ma le molimau pepelo.  E tele tagata e fia 'a'afia ona o le fia iloa, 

peita'i ina ua va'aia fa'amaoniga o le galuega a se mana ua sili i lo o le tagata, 

ua fa'atosina atu o ia, e o'o ai ina pulea o ia e se agaga e mālōsi atu i lo o ia 

lava.  Ua lē mafai loa e ia ona sola 'ese mai lea mālōsi. 

 O le puipui o le agaga o le a lepetia i lalo.  O le a leai se pā e tete'e ai 

i le agasala.  Pe a te'ena noataga puipui o le Afioga a le Atua ma tete'e i Lona 

Agaga, e leai se tagata e iloa le loloto o le tulaga leaga o le a goto atu iā i ai.  

O agasala lilo po o tu'inanau mata'utia o le a saisaitia ai o ia, e pei o ia na 

ulufia e temoni i Kapanaumi.  A e peita'i o lona tulaga sa i ai pea le 

fa'amoemoe.  

 O le ala e mafai ai ona tatou mālō i lē o lo'o leaga, o le mea lea na 

manumalō ai Iesu,- o le mana o le afioga a le Atua.  E lē pulea e le Atua o 

tatou mafaufau pe a tatou lē loto i ai; peita'i, afai tatou te naunau ia iloa ma 

faia Lona finagalo, ona maua lea e i tatou o Āna folafolaga: "E iloa fo'i e 

outou le mea moni, e tu'u sa'oloto fo'i outou e le 'upu moni" (Ioa. 8:32).  "Ai 

se tasi e fia fai Lona finagalo, e iloa e ia le matā'upu" (Ioa. 7:17).  E ala i le 

fa'atuatua i nei folafolaga, o tagata ta'ito'atasi uma atonu o le a mafai ona 

lavea'iina mai mailei tau fa'asesē ma le pule a le agasala.  

 E sa'oloto tagata ta'ito'atasi uma e filifili po o le ā le mālōsi o le a 

pulea o ia.  E leai se tasi ua matuā pa'ū maulalo, leai nisi e matuā leaga lava, 

peita'i e mafai ona latou maua le lavea'iga iā Keriso.  O lē na i ai le temoni, o 

le mea sa tatau ona tatalo ai, na ia mafai ona tautala mai e na'o 'upu a Satani; 

peita'i ua fa'alogoina le ōlega lē leoa mai le loto.  E lē te'ena se tagi mai se 

agaga o fia ola, e ui ina leai ni 'upu o fa'aleoina.  O i latou o le a loto malilie e 

ulufale atu i le feagaiga ma le Tupu o le lagi o le a lē tu'uina atu i le pule a 

Satani, po o vaivaīga o o latou uiga moni.  O lo'o vala'auina i latou e le 

Fa'aola, "Se'i tago o iā i Lo'u mālōsi, ia mā lelei ai ma Ia, e lelei ai fo'i o ia ma 

A'u" (Isa. 27:5).  O agaga o le pogisā o le a tau mo le tagata sa i lalo ifo o la 

latou pulega, peita'i o agelu a le Atua o le a finau mo lea agaga ma le mana o 

le manumālō.  Ua fetalai mai le Ali'i, "E faoa ea le vete ai lē ua mālōsi?  Pe 

lavea'iina ea le tafeaga a lē ua amiotonu?  Ua fetalai mai le Ali'i, 'E faoa lava 

le tafeaga a lē ua mālōsi, e lavea'iina fo'i le vete a lē mata'utia; 'Ou te finau atu 

fo'i A'u i e ua finau atu iā te 'oe, 'Ou te fa'aolaina fo'i au fanau" (Isa. 49:24, 

25).  

 A o va'ai atu pea ma le maofa le fa'apotopotoga o i totonu o le 

sunako, a ua tu'umuli Iesu i le aiga o Peteru mo se mālōlōga pu'upu'u.  Peita'i 

o lea ua lafoia mai nei se ata pogisā.  O le tinā o le avā a Peteru o lo'o 

gasegase, ua maua i le "ma'i vevela tele."  Na fa'amālōlō e Iesu le ma'i, ona 

tula'i lea o lē sa mafatia ma 'au'auna atu i mana'oga o le Matai ma Ōna so'o 

(Luk. 4:38). 

 O tala o le galuega a Keriso sa vave ona salalau atu i Kapanaumi.  

Ona o le fefefe o tagata i a'oa'o, ua lē mafai ai ona ō mai ina ia fa'amālōlōina i 

latou i le Sapati; peita'i a goto atu loa le lā, ona tupu lea o se vevesi tele.  Mai 

aiga, o fale faigaluega, o maketi mo fefa'ataua'iga, o tagata o le 'a'ai e gasolo 

mai e aga'i i le nofoāga fa'atauva'a o lo'o i ai Iesu.  Sa aumai i luga o moega ē 

mama'i, o nisi o lagolago mai i o latou to'oto'o, po o se fesoasoani mai aiga 

ma uō, ua aga'i mai uma ina ia fa'atasi ai ma le Fa'aola.  

 Na latou ō mai ma toe fo'i atu a'o gasolo pea itūlā o le aso, auā e leai 

se tasi e mautinoa pe toe maua se fa'atasiga a taeao ma Lē e fa'amālōlōina 

ma'i.  E le'i molimauina muamua i Kapanaumi se aso fa'apenei.  Ua 

fa'atumulia le nofoāga i le leo o le manumalō ma le 'alaga o le lavea'iina.  O 

le Fa'aola na matuā fa'afiafiaina Lona finagalo ona o lea 'oli'olisaga na Ia 

aumaia.  A o Ia molimauina mafatiāga o i latou na ō mai iā te Ia, na 

fa'atumuina o Ia i le tigāalofa, ma 'oli'oli i Lona mana e toe fa'afo'i ai i latou i 

le soifua mālōlōina ma le fiafia.   

 Ina ua uma ona fa'amālōlō o le tagata ma'i mulimuli, ona mālōlō lea 

o Iesu i Lana galuega.  Sa ō 'ese atu le motu o tagata i le leva o le pō, ma ua 

to'afilemū mea uma i le aiga o Simona.  Ua mavae atu le aso faifai umi, ma 

ua sa'ili e Iesu se mālōlōga.  Peita'i a o momoe filemū pea le 'a'ai, o le Fa'aola 

"ua ala pō o Ia,...ona ulufafo lea ma maliu i le mea tu'ufua ma tatalo ai" 

(Mare. 1:35).   

 Sa fa'apea ona fa'aaogāina o aso i le soifuāga fa'ale-lalolagi o Iesu.  

E masani ona Ia 'a'auina atu Ōna so'o ia asiasi i o latou aiga mo se malōlōga; 

peita'i na Ia tete'e lemū a latou taumafaiga e tau tosina 'ese Ia mai Āna 

galuega.  O le aso 'atoa e galue ai o Ia, e a'oa'o i tagata e le'i a'oa'oina, 

fa'amalōlō i ē mama'i, fa'apupula i ē tauaso, fafaga le motu o tagata; ma i le 

afiafi po o le vave ao, e afio 'ese o Ia i le sulufa'iga malu o mauga mo le 

mafutaga ma Lona Tamā.  O le tele o taimi e fa'aogā e Ia le pō 'atoa e tatalo 

ma manatunatu loloto ai, a e toe fo'i i Lana galuega ma tagata i le tafa o ata.  

 I le vave ao, sa ō mai Peteru ma ana uō iā Iesu, ua fai mai o tagata o 

Kapanaumi o lo'o sa'ili iā te Ia.  O le 'au so'o sa matuā lē fiafia i le 

fa'afeiloa'iga sa maua e Keriso, e o'o mai i le taimi nei.  O ta'ita'i o 

Ierusalema o lo'o sa'ili e fasioti iā te Ia; e o'o lava i tagata moni o Lona nu'u na 

taumafai ia fa'aumatia Lona soifua; peita'i i Kapanaumi sa talia o Ia ma le 

oli'olisaga tele, ma ua fa'afou ai le fa'amoemoe o le au so'o.  Atonu o le a 

maua i tagata Kalilaia o ē fiafia i le olaga sa'oloto nisi e lagolagoina le mālō 

fou.  Peita'i na ofo i latou ina ua fa'alogo i fetalaiga a Keriso, "E tatau ona 

'Ou folafola le tala lelei o le mālō o le Atua i nisi 'a'ai fo'i; auā o le mea lea na 

'auina mai ai A'u" (Luk. 4:43). 

 I le tulaga fevesia'i o lo'o i ai nei i Kapanaumi, ua tau fa'alavelavea 

ona o le a lē iloa le uiga moni o Lana galuega.  E lē finagalo Iesu ia tosina 

mai tagata ona o Ia o se fai vavega ofoofogia po o se foma'i e fa'amālōlōina 

ma'i o le tino.  Na sa'ili o Ia ia tosina mai tagata iā te Ia o lo latou Fa'aola.  A 

o naunau tagata ia talitonu o Ia lea ua afio mai o se tupu, e fa'avae se nofoa'iga 

fa'ale-lalolagi, na Ia fa'anaunau ia liliu'ese o latou mafaufau mai le 

fa'ale-lalolagi i le fa'ale-agaga.  O manuia fa'atauva'a fa'ale-lalolagi o le a fai 

ma fa'alavelave i Lana galuega.  

 O le ofo o le motu o tagata ua afāina ai Lona finagalo.  I Lona 

soifuāga, e le'i i ai se manatu e fa'atāua Ia lava.  O le fa'aaloalo o lo'o tu'uina 

atu e le lalolagi ona o le tulaga, po o le 'oa, po o le agava'a, o se mea e 'ese i le 

Atali'i o le tagata.  O mea uma e fa'aaogā e tagata ia fa'amamaluina ma 

Āloa'ia ai, e le'i fa'aaogāina e Iesu.  I tausaga e tele a o le'i fanau mai o Ia, na 

tu'uina mai i valo'aga e fa'atatau iā te Ia, "Na te lē alaga, na te lē leo tele, e lē 

lagona fo'i Lona leo i le ala.  O le ū gapēpē na te lē gausia; o le vavae ua mū 

itiiti na te lē tineia; o le fa'amaoni na te avatu ai le fa'amasinoga.  E lē mū 

itiiti o Ia, e lē gapēpē fo'i o Ia, se'ia Na fa'atūina le fa'amasinoga i le lalolagi" 

(Isa. 42:2-4).  

 O Faresaio ua sa'ili ia iloga'ese latou e ala i a latou sauniga 

fa'aonomea, ma le fa'alialiavale o a latou tapua'iga ma mea e foa'i atu.  Na 

latou fa'amaonia lo latou naunau mo tapuā'iga e ala i le faia o ia mea ma autū 

o a latou felafolafoa'iga.  O finauga i le vā o itū'aiga talitonuga sa 'umi ma na 

fa'ateteleina, ma o se mea ua masani ona latou fa'alogoina i luga o auala tele 

leo o le feitaga'i i fefinaua'iga ma a'oa'o o le tulafono.  

 E matuā telē le 'ese'esega o nei mea uma pe a fa'atusatusa i le 

soifuāga o Iesu.  O lea soifuāga, e leai se fefinaua'iga pisapisaō, e leai se 

tapuā'iga fa'alialiavale, e le'i molimauina ai se fa'agaoioiga e maua ai ni 

vi'iga.  O Keriso na fa'alilo i totonu o le Atua, ma o le Atua ua fa'aalia mai i 

le uiga o Lona Ālo.  Mo lenei fa'aaliga sa naunau Iesu ia tosina atu i ai 

mafaufau o tagata, ma tu'uina i ai lo latou fa'aaloalo.  

 O le Lā o le Amiotonu e le'i fa'afuase'i le afio mai ma Lona 

matagofie i le lalolagi, ina ia fa'agae'etia ai lagona uma i Lona mamalu.  Na 

tusia e fa'atatau iā·Keriso, "Ua saunia Lona afio atu e pei o le taeao" (Hose. 

6:3).  E to'afilemū le o'o mai o le malamalama i luga o le lalolagi, ua fa'ate'a 

'ese ai le ata o le pogisā, ma fafaguina mai le lalolagi i le ola.  E fa'apea ona 

oso a'e o le Lā o le Amiotonu, "e i ai fo'i le mea e malōlō ai i Ōna apa'au" 

(Mala. 4:2).   

Matā'upu 27 

"E TE MAFAI ONA FA’AMAMĀ IA TE A’U" 

Fa'avae i le Mata. 8:2-4; 9:1-8; 9:32-34; Mare. 2:1-12; Luk. 5:12-28. 

 fa'ama’i uma na lauiloa i nu'u o i le itū i Sasa’e, o le lepela e silisili ona 

mata'utia.  O lona uiga sosolo gofie ma e lē mafai i ai se togafiti, ua 

a’afia ai tagata i lona mata'utia, ma ua fa'atumuina ai ē loto tetele i le fefe.  O 

le manatu o Iutaia, o le fa'asalaga lea ua o'o mai ona o le agasala, ma ua ta'ua 

“o le pa’i mai," "o le tamatama’i lima o le Atua.”  O a’a e tupu loloto, e lē 

mafai ona fa'aumatiaina, ma ua fa'atusa i ai le agasala.  I le tulafono 

fa'ale-tapuā'iga, o le lepela ua fa'ailogaina e lē mamā.  E pei o se tasi ua oti, e 

ave'eseina mai nofoāga o lo'o i ai tagata.  So'o se mea e pa’i atu i ai, o le a lē 

mamā fo'i.  O le ‘ea o lo'o ia mānavaina o le a fa'aleagaina.  O se tasi e 

masalomia o lo'o a’afia i le fa'ama'i e tatau ona alu atu ma fa'aali o iā i 

faitaulaga, ma iloiloina ai le tulaga o lo'o i ai.  Afai e fa'ailoa mai o ia ua 

lepela, ona ave'ese lea mai lona aiga ma le fa'apotopotoga a Isara'elu, ma e alu 

e mau fa'atasi ma i latou o lo'o maua i lea itū'aiga ma'i.  O le tulafono e lē 

fesuia'ia i lona fa'ataunu'uina.  E o'o lava i tupu ma ta'ita'i e le'i fa'aagafua 

mai ai.  O le tupu e maua ai i lenei fa'ama’i mata'utia, e tatau lava ona tu'ua le 

to’oto’o o lo'o fa'ailoa ai lana pule, a e alu 'ese mai le mea o lo'o i ai tagata. 

 O le lepela e alu 'ese mai ana uō ma lona aiga, e tatau ona tau’ave e 

ia le leaga o lona ma’i.  O ia na te fa'ailoa atu le leaga o lona pagātia, e saeia 

ona ofu, ma fa'ailoa atu le lapata'iga ia sosola 'ese tagata mai lona ma’i pipisi.  

O le tagi, “E lē mamā, e lē mamā,” o 'upu nei e sau ma le leo fa'anoanoa mai 

le nofoāga tu'ufua o lo'o i ai, o se fa'ailoga lea e fa'alogoina ma le fefe ma le 

‘inosia. 

 I le nu'u o lo'o fai ai le galuega a Keriso, e to'atele nei tagata mafatia 

sa i ai, ma ua o'o atu iā i latou tala i Lana galuega, ona tupu a’e ai lea o se 

malamalama o le fa'amoemoe.  Peita'i na gata mai i aso o Elisaia le perofeta, 

sa le'i toe iloa se mea e fa'atatau i le fa'amamāina o se tasi na saisaitia i lenei 

fa'ama’i.  Latou te le'i fa'amoemoeina fa'apea e faia e Iesu mo i latou se mea 

Na te le'i faia muamua mo se tasi.  E ui i lea, sa i ai se tasi na amata ona tupu 

a’e le fa'atuatua i lona loto.  Peita'i e le'i iloa e lenei tagata pe fa'apefea ona 

o'o atu iā Iesu.  Na fa'asāina o ia mai le feso'ota'i atu i tagata, a e o le a 

fa'apefea nei ona alu atu i Lē e fa'amālōlōina tagata?  Ma na ia tu'ufesili pe 

mata e fa'amālōlō ia e Keriso.  Pe o le a Ia punou ifo ia Na silafia ai se tasi e 

talitonu o lo'o mafatia i lalo o le fa'amasinoga a le Atua?  O le a lē pei ea Ia o 

Faresaio, ma e o'o lava i foma’i, na fa'aleoina se fetu'u i ōna luga, ma 

lapata’iina o ia ia alu 'ese mai le mea o i ai tagata?  Na ia mafaufau i mea uma 

na fa'amatala mai iā te ia e uiga iā Iesu.  E le'i tuli 'eseina se tasi na alu atu i le 

fia maua o Lana fesoasoani.  O lenei tagata pagātia na nauau ia na maua le 

I 

Fa'aola.  E ui ina ua punitia o ia mai totonu o 'a'ai, a e atonu o le a fetaui ma 

Ia i se auala i tala ane o mauga, po o lona maua o Ia o a'oa'o tagata i fafo mai 

o 'a'ai.  E tele faigatā, peita'i ona toe pau lava lea o lona fa'amoemoega. 

 Ua ta'ita'i atu le lepela i le Fa'aola.  O Iesu o lo'o a'oa'o atu 

i 'autafa o le vaitūloto, ma o lo'o si’omia o Ia e le motu o tagata.  A o tū 

mamao atu o ia, na fa'alogo le lepela i nai 'upu o lo'o fetalai atu ai le Fa'aola.  

Na ia va'aia o Ia a o fa'ae'e Ōna 'a'ao i luga o ē mama’i.  Na va'ai i ē pipili, o 

ē tauaso, o ma’i tino gagase, ma i latou o mafatia i itū'aiga ma'i 'ese'ese ua 

tula’i i le soifua mālōlōina, ua vivi'i i le Atua mo lo latou fa'aolataga.  Sa 

fa'amalosia le fa'atuatua i lona loto.  Ua fa'alatalata atu ia fa'atasi ma le motu 

o tagata.  O puipuiga o i ōna luga, o le saogalemū o tagata, ma le fefe o lo'o i 

tagata e fa'atatau iā te ia ua galo uma lava.  E tasi lava le mea na manatu iā i 

ai, o lona fa'amoemoe mo le fa'amālōlōina.  

O ia o sē e ‘inosia i le va'aiga a tagata.  O le fa'ama’i ua 'avea o se 

mea fa'amata'u tagata i le ala, ma o lona tino ua afāina e mata'utia i le va'ai.  

Ina ua va'aia o ia o tagata ua tu'umuli ma le mata'u tele.  Sa fememea'i le 

motu o tagata i le naunau e fia sosola 'ese mai iā te ia.  O nisi sa taumafai ia 

‘aua ne’i fa'alatalata atu iā i a Iesu, a e na lē mafai lava.  Na ia le'i va'aia pe 

fa'alogo iā te i latou.  O a latou faitiōga na ia lē amana'ia.  Sa na o le Ālo o le 

Atua o lo'o va'ai atu iā i ai.  E na o le si’ufofoga e aumaia le ola i le tagata 

puapuagātia o lo'o fa'alogo iā i ai.  Ua ia fa'alatalata atu iā Iesu, sa fa'apa’ū i 

Ōna 'a'ao ma tagi atu, “Le Ali'i e, a E finagalo i ai, E te mafaia lava ona 

fa'amamā mai iā te a’u” (Luk. 5:12). 

 Ua fetalai atu Iesu, “Ou te loto i ai; inā mamā ia oe,” ma fa'ae'e 

Lona 'a'ao i ōna luga (Mata. 8:3). 

 Na suia i lea lava taimi le lepela.  O 'a'ano o lona tino ua mālōlōina, 

o vaega uma, e i ai neura ma musele ua fa'amalosia.  Ua mavae atu le tino 

leaga o le lepela, a ua i ai le va'aiga mālōlōina ma le pa'ū fou ma le matagofie 

e pei o se tamaitiiti. 

 Na fa'atonu atu Iesu i le tagata ia ‘aua ne’i fa'ailoa atu i se tasi le 

galuega ua faia iā te ia, a ia alu sa’o i le malumalu e fa'ailoa o ia ma 'ave lana 

taulaga.  O lenei itū'aiga taulaga e lē mafai ona taliaina a e se'i muamua ona 

iloiloina e le faitaulaga ma fa'ailoa atu ua mamā mai lea fa'ama'i.  E ui ina 

latou lē fia faia lenei vaega o le sauniga, e lē mafai ona latou ‘alo 'ese mai le 

fa'ataunu'uina o lenei galuega, o le iloiloina o le tagata ma aumai ai le 

fa'ai’uga mo le mea e tatau ona fai. 

 O 'upu o le Afioga a le Atua o lo'o fa'aalia mai le naunau o Keriso 

mo lea tagata ia na faia nei mea ia vave ma ia leai se pisa.  "Ona fetelai atu 

lea o Iesu iā te ia, 'Ia oe, ne’i e ta’u atu i se tasi; a ia e alu, inā fa'aali 'oe i le 

faitaulaga, ma e avatu le taulaga na poloa'i ai Mose, e fai ma fa'ailoga iā te i 

latou'" (Mare. 1:43, 44).  Pe a na iloa e faitaulaga ni fa'amaoniga e fa'atatau 

i le fa'amālōlōina o le lepela, atonu o lo latou 'ino'ino iā Keriso o le a 'avea ma 

mafua'aga e ta'ita'iina ai i latou e faia se fa'ai’uga e lē fa'amaoni.  Sa naunau 

Iesu ia alu lea tagata e fa'ailoa o ia i le malumalu a e le'i o'o atu iā i latou ni 

fa'amatalaga e fa'atatau i lea vavega.  O lea ua fa'amautū ai se filifiliga tonu, 

ma o le tagata lepela sa fa'amālōlōina ua fa'atagaina e toe fo'i e fa'atasi ma 

lona aiga ma āna uō. 

 E i ai isi mafuaga na silafia e Keriso na ala ai ona taofia lenei tagata 

ia lē ta'uina atu i se tasi.  Na silafia e le Fa'aola o Ōna fili o lo'o sa'ili pea e 

fa'agataina Lana galuega, ma ia fa'aliliu 'ese tagata mai iā te Ia.  E silafia e Ia 

pe ana fa'aleoina i atunu'u mamao le fa'amālōlōina o le lepela, o le a 

fa'apotopoto mai iā te Ia isi o lo'o pagātia i lenei ma'i mata'utia, ma o le a alu 

ai le tala o le a tupu tele le fa'ama'i e ala i le feso'ota'i o tagata lautele ma i 

latou.  O le tele o lepela latou te lē fa'aaogāina fa'apea le mea alofa o le 

soifua mālōlōina ia 'avea ma fa'amanuiāga iā i latou po o isi fo'i tagata.  Ma o 

Lona tosina mai o lepela iā te Ia, ua Ia tu'u atu ai le avanoa mo le moliaga ua 

na lepeti i lalo puipuiga o le tulafono e masani ai.  O lea o le a fa'alavelavea 

ai Lana galuega o le folafolaina o le tala lelei. 

 O lenei mea na tupu ua fa'amaonia ai le lapata'iga a Keriso.  O le 

motu o tagata ua molimau i le fa'amālōlōina o le lepela, ma ua latou naunau e 

iloa le filifiliga a faitaulaga.  Ina ua toe fo'i le tagata na fa'amālōlō i āna uō, 

sa matuā ofo tagata.  E ui lava ina lapata’i atu Iesu, a e le'i tau natia e lea 

tagata le mea moni i le fa'amālōlōina o ia.  O le a matuā lē mafai ona natia o 

lea mea, peita'i o le lepela lava ua na fa'alauiloaina atu.  Ona ua manatu o 

uiga fa'amaulalo o Iesu na tu'u ai puipuiga i luga o ia, sa feālua'i solo ma 

fa'ailoa atu le mana o lenei Fa'amālōlō Silisili.  Na te le'i malamalama o mea 

uma o lo'o fa'aalitinoina fa'apea e 'avea ma fa'amalosi'aga i faitaulaga ma 

ta'ita'i ina ia fa'aumatia Iesu.  O lē na fa'amālōlōina, ua na lagona o le manuia 

o le soifua mālōlōina e matuā tāua tele.  Na 'oli'oli o ia i le fa'afouina o lona 

mālōsi, ma le fa'afo’isia i lona aiga ma le nu'u, ma lagona ai e lē mafai ona 

taofia le vi'iga e tu'uina atu i le Foma’i na fa'amālōlōina o ia.  Peita'i o lona 

fa'ailoa atu o lenei mea i nu'u 'ese, na i’u ina fa'alavelavea ai le galuega a le 

Fa'aola.  Na māfua ai ona lolofi atu iā te Ia le motu o tagata ma fa'amalosia o 

Ia ia taofi Lana galuega mo se taimi. 

 O gaoioga uma na faia i le galuega a Keriso, na salalau mamao atu i 

itū uma le mafua'aga ma le fuafuāga na ala ai ona fai.  Ua sili atu ona 

malamalama i ai tagata e ui lava ina e le'i va'ai i ai i lona fa'atinoina.  E 

fa'apea le fa'amamāina o le lepela.  A o galue Iesu mo i latou uma na ō mai iā 

te Ia, sa naunau o Ia e fa'amanuiaina i latou e lē o mafai ona ō mai.  A o Ia 

tosina mai telona, o tagata fa'apaupau, ma Samaria, na Ia naunau e feso'ota'i 

atu i faitaulaga ma a'oa'o o lo'o punitia e le fa'ailoga tagata ma aganu'u.  Na 

te le'i tu'ua se ala e lē su'esu'eina, e leai se mea e mafai ona fai na te le'i faia 

ina ia o'o atu ai iā te i latou.  I lona 'auina atu o le lepela na fa'amālōlōina i 

faitaulaga, na Ia tu'uina atu ai iā te i latou le molimau malamalama lelei ina ia 

tu'u 'esea ai o latou uiga fa'ailoga tagata. 

 O Faresaio na latou fa'ailoa mai o a'oa'oga a Keriso e tete'e atu i le 

tulafono na tu'uina mai e le Atua e ala mai ia Mose; peita'i o Lana fa'atonuga 

i le lepela na fa'amamāina, ia 'ave se taulaga e tusa ai ma le tulafono na lē 

fa'amaonia ai lea moliaga.  Ua lava lea molimau na tu'uina atu mo i latou 

uma o lo'o naunau ia talitonu.  

 O ta'ita'i i Ierusalema na latou 'auina atu tagata ia sa'ilia ni mafua'aga 

e tatau ai ona fasiotia Keriso.  Na tali o Ia i Lona tu'uina atu iā i latou o le 

fa'amaoniga o Lona alofa mo le fanau a tagata, o Lona fa'aaloalo i le tulafono, 

ma Lona mana e laveā'iina ai tagata mai le agasala ma le oti.  Na Ia molimau 

atu iā i latou, "Ua tu'uina mai e i latou iā te A’u le leaga e taui a’i le lelei, ma 

le ‘ino’ino e taui a’i Lo’u alofa” (Sala. 109:5).  A o i ai o Ia i luga o le 

mauga, na Ia tu'uina atu le tulafono, “Ia outou alolofa atu i e ua ita mai” 

(Mata. 5:44), na Ia tu'uina atu fo'i le fa'aa’oa’o, "'Aua le taui atu le leaga i le 

leaga, po o le agatele mai i le agatele atu; a ia outou fa'amanuia atu” (I Pete. 

3:9). 

 O faitaulaga lava ia na fa'asalaina ma tuli'ese lepela, o lea ua 

fa'amaonia lona fa'amamāina.  O lenei fa'asalaga sa puipuia ai le lepela, ua 

uma ona fa'alauiloa atu, ma ua 'avea o se molimau tumau mo Keriso.  Ina ua 

toe talia lenei tagata i totonu o le fa'apotopotoga a Isara'elu, ua fa'amaonia 

lava e faitaulaga ua lē toe i ai se leaga o le fa'ama’i iā te ia, o ia lava ua 'avea o 

se molimau ola mo lona Fesoasoani.  Na avatu e ia lana taulaga ma le fiafia, 

ma fa'aeaina ai le suafa o Iesu.  O faitaulaga ua talitonu i le mana fa'a-Atua o 

le Fa'aola.  Sa tu'uina atu iā i latou le avanoa ia iloa ai le 'upu moni ma fiafia 

ai i le malamalama.  A tete'e i ai, ona mavae atu lea, e lē toe fo'i mai.  E 

to'atele na te'ena le malamalama; peita'i e le'i tu'u maia le malamalama ia leai 

se aogā.  E tele agaga na fa'agae'etia i lea taimi a e le'i i ai se fa'ailoga na faia 

e fa'atinoina ai.  I le soifuāga o le Fa'aola, o Lana galuega e foliga sa itiiti se 

tali alofa mai faitaulaga ma le 'au a'oa'o; peita'i ina ua mavae Lona afio a’e, 

“Ua 'ana'ana fo'i faitaulaga e to'atele lava i le fa'atuatua” (Galu. 6:7). 

 O le galuega a Keriso i le fa'amamāina o le lepela mai lona ma’i 

mata'utia, o se ata lea o Lana galuega i le fa'amamāina o le olaga mai le 

agasala.  O le tagata na sau iā Iesu na "tumu i le papala o le lepela."  O le 

‘ona e oti ai na a’afia ai lona tino 'atoa.  Na taumafai le ‘au so'o ia lē pa’i atu 

lo latou Matai iā te ia; auā o se tasi e pa’i i le lepela e lē mamā ai ma ia.  

Peita'i, o le fa'ae'e atu o Lona 'a'ao i le lepela e le'i fa'a'ele'eleaina ai Iesu.  O 

Lana pa’i na o'o atu ai le mana e ola ai.  Na fa'amamā ai le lepela.  E fa'apea 

fo'i le lepela o le agasala,- o a’a e loloto, e oti ai, ma e lē mafai ona 

fa'amamāina i le mālōsi fa'ale-tagata.  “O lo'o ma’i le ulu uma, o lo'o vaivai 

le loto uma.  E afua i le Ālofivae e o'o lava i le ulu, e leai se mea ua sao; a o 

manu’a, ma fa'alavalava, 'atoa ma le papala ua 'a'ati” (Isa. 1:5, 6).  Peita'i o 

Iesu na afio mai e mau i le aigā tagata, e le'i leaga ai o Ia.  O Lona mafuta mai 

e i ai le mana e mālōlō ai mo le tagata agasala.  O ai lava o le a fa'apa'ū ifo i 

Ōna ‘aao, ma ōle atu ma le fa'atuatua, “Le Ali'i e, afai E te finagalo i ai, E te 

mafaia lava ona fa'amamā mai iā te a’u," o le a fa'alogoina Lana tali mai, “Ou 

te loto i ai, inā mamā ia oe” (Mata. 8:2, 3).   

 I nisi o fa'amālōlōga a Iesu, Na te le'i tu'uina atu i lea lava taimi le 

fa'amanuiāga na sa'ilia.  Peita'i i le tulaga o le lepela, e le'i umi ona fai le 

talosaga a e ua talia.  Pe a tatou tatalo mo fa'amanuiāga fa'ale-lalolagi, atonu 

e fa'atuai mai le tali, po o le aumai e le Atua iā i tatou o se mea tatou te le'i ōle 

atu ai, peita'i e lē fa'apea pe a tatou ōle atu mo le lavea’iga mai le agasala.  O 

Lona finagalo ia fa'amamāina i tatou mai le agasala, ia faia i tatou ma Āna 

fanau, ma ia mafai ai ona tatou ola i se olaga fa'apa'iaina.  O Keriso “na 

foā'iina mai o Ia e Ia ona o a tatou agasala, ina ia lavea’i mai o Ia iā i tatou ai 

le olaga leaga ua i ai nei, e tusa ma le finagalo o le Atua, o lo tatou lava Tamā” 

(Kala. 1:4).  Ma "o lenei fo'i le fa'amalosi ua tatou maua i Ōna luma, pe afai 

tatou te ōle atu ai se mea e tusa ma Lona finagalo, e fa'afofoga mai o Ia iā i 

tatou.  Afai fo'i ua tatou iloa, e fa'afofoga mai o Ia iā te i tatou i se mea tatou 

te fa'atoga atu ai, ua tatou iloa e maua e i tatou mea tatou te fa'atoga atu ai iā te 

Ia" (I Ioa. 5:14,15).  “A e afai tatou te fa'aali a tatou agasala, e fa'amaoni o Ia 

ma le amiotonu e fa'amagalo ai a tatou agasala, ma fa'amamā mai iā i tatou i 

amiolētonu uma lava” (I Ioa. 1:9). 

 I le fa'amālōlōina o le pipili i Kapanaumi, na toe a'oa'o ai e Keriso 

lenei lava 'upu moni e tasi.  O le fa'aalitinoina o Lona mana e fa'amagalo ai 

agasala na faia ai le vavega.  Ma o le fa'amālōlōina o le ma’i pipili sa 

fa'amalamalamaina ai fo'i isi 'upu moni tāua.  E tumu i le fa'amoemoe ma le 

fa'alototele, ma e mai lona so'otaga atu ma Faresaio lamalama vale, e i ai fo'i 

se a'oa'oga i lapata'iga mo i latou. 

 O lenei tagata pipili e pei lava o le lepela, ua leai sona fa'amoemoe e 

toe manuia le olaga.  O lona ma’i o le i'uga aliali o se olaga agasala, ma o ōna 

tigā ua ia lagona ai le salamō.  Ua leva ona talosaga atu i Faresaio ma foma’i 

mo le fia maua o se mapusaga mai mafatiāga o lona mafaufau ma lona tino.  

Peita'i sa latou ta'u mai e lē toe mafai i ai se togafiti, ma ua tu'ulafoa'i ia i le 

to'asā o le Atua.  O Faresaio na latou manatu o fa'ama'i o se fa'amaoniga o le 

lē fiafia o le Atua, ma sa latou fa'ataumamao mai ē mama’i ma mana'omia le 

fesoasoani.  Peita'i i le tele o taimi o i latou ia e fa'aeaina lo latou lava tulaga 

pa'ia ua sili atu lo latou nofosala nai lo i latou ua latou ta’usalaina.   

 O le tagata ma'i supa na ia lē mafai ona toe faia se mea mo ia lava, 

ma ona ua lē o va'ai atu i se fesoasoani mai so'o se itū, sa goto ifo ai i le leai o 

se fa'amoemoe.  Ona ia fa'alogo lea i le tala i galuega ofoofogia a Iesu.  Na 

ta’u atu iā te ia e i ai isi tagata agasala ma le mafatia e pei o ia ua 

fa'amālōlōina; e o'o lava i lepela na fa'amamāina i latou.  O uō na ta’u maia 

nei mea, na fa'alototele atu iā te ia ina ia talitonu, atonu e mafai fo'i ona 

fa'amālōlōina o ia pe a 'ave iā Iesu.  Peita'i sa mōu 'ese lona fa'amoemoe ina 

ua manatua e ia le mafua'aga na o'o mai ai le ma'i iā te ia.  Na fefe o ia i le 

Foma’i Sili ina ne’i lē talia o iā i luma o Lana silafaga. 

 Peita’i e lē o le fa'afouina o le mālōsi fa'ale-tino o lo'o naunau iā i ai, 

a e o le fa'asa’olotoina mai le 'avega o le agasala.  Afai e mafai e ia ona va'ai 

iā Iesu, ma maua ai le fa'amaoniga o le fa'amagaloina ma le filemū ma le lagi, 

o le a ia loto malie i le ola po o le oti, e tusa ai ma le finagalo o le Atua.  O le 

tagi a le tagata mafatia e fa'apea, Oi, pe a na mafai ona ou o'o i Ōna luma!  E 

lē o i ai se taimi e fa'amaumauina; o lona tino ma’i ua fa'aalia mai ai fa'ailoga 

o vaega ua fa'aleagaina.  Na ia fa'atauānau i ana uō ia tau'aveina o iā i lona 

moega iā Iesu, ma na latou fiafia e faia lea mea.  Peita'i o le fale na i ai le 

Fa'aola, ua fa'atumulia 'atoa totonu ma fafo e le motu o tagata, ma ua lē mafai 

e le tagata ma'i ma ana uō ona o'o atu iā te Ia, po o le tau latalata ina ia mafai 

ona lagona Lona si’ufofoga. 

 Sa a'oa'o atu Iesu i totonu o le fale o Peteru.  E tusa ai ma la latou 

aganu’u, o Ōna so’o sa nonofo pito mai iā te Ia, ma "ua nonofo mai ai o 

Faresaio ma a'oa'o o le tulafono, ē na ō mai mai faoa 'a'ai uma o Kalilaia, ma 

Iutaia, ma Ierusalema" (Luk. 5:17).  O i latou nei na ō mai e lamalama, ma 

sa'ili se moliaga e tete'e ai iā Iesu.  I fafo atu o ia ali’i o le mālō, o lo'o 

tumutumu ai itū'aiga tagata 'ese'ese, o ē naunau, o ē fa'aaloalo, o ē e fia iloa, 

ma i latou e lē talitonu.  O tagata mai atunu’u 'ese'ese ma itū'aiga vasega uma 

o fa'alapotopotoga 'ese'ese o lo'o fa'atasi ai.  "Ua i ai fo'i le mana o le Ali'i e 

fa'amālōlō iā te i latou” (F. 17b).  O le Agaga o le ola ua fa'atasi ai i luga o le 

fa'apotopotoga, peita'i o Faresaio ma a'oa'o sa latou lē o iloa Lona afio ai.  

Latou te le'i lagona se mana'oga, ma o le fa'amalōlōga e lē mo i latou.  “Ua 

fagaina e Ia i mea lelei e sa fia 'a'ai; a o ē maumea ua ‘aufuaina atu e Ia” (Luk. 

1:53). 

 Sa taumafai atu pea i latou na aumaia le tagata ma'i i totonu o le 

motu o tagata, a e le'i mafai lava.  Na va'ava'ai solo le tagata ma'i ma lona 

mafatia ua lē fa'aleoina.  Ona ua lata mai lava le fesoasoani, e fa'apefea ea 

ona toe fa'amamulu atu le fa'amoemoe o lo'o iā te ia?  Sa ōle atu i āna uō ina 

ia 'ave o iā i luga o le fale, ua tatala le taualuga ma tu'utu’u ifo ai o iā i lalo i 

'a'ao o Iesu.  O le tautalaga na fa'ate’ia.  Na silasila atu le Fa'aola i foliga 

fa'anoanoa, ma na silafia mata o lo'o va'ai naunau mai iā te Ia.  Na te silafia 

le mana'oga; sa Ia tosina mai iā te Ia lea agaga loto popole ma le masalosalo.  

A o i ai pea le tagata ma’i i lona aiga, na tu'u i ai e le Fa'aola le salamō i lona 

loto fuatiaifo.  Ina ua salamō o iā i ana agasala, ma talitonu i le mana o Iesu e 

fa'a'ato'atoa ai o ia, o le alofa tunoa o le Fa'aola e ola ai na muamua 

fa'amanuiaina ai lona loto naunau.  Na silasila Iesu i le uluā'i malamalama o 

le fa'atuatua ua tupu a’e i se talitonuga e na o Ia le fesoasoani o le tagata 

agasala, ma Na silafia atu le tupu mālōsi a’e i taumafaiga uma ina ia o'o atu i 

Ōna luma. 

 I le taimi nei, ua fa'alogoina i taliga o le tagata mafatia 'upu e pei o se 

pese mālie ina ua fetalai le Fa'aola, “Lo’u atali'i e, ina fa'alototele ia oe, ua 

fa'amagaloina au agasala” (Mata. 9:2). 

 O le 'avega o le leai o se fa'amoemoe ua ave'ese mai le mafaufau o le 

tagata ma’i; o le to’afilemū o le fa'amagaloina ua i ai i ōna luga, ma ua 

fa'asusuluina ōna foliga.  Ua mavae atu tigā o lona tino, ma ua fa'afouina 

'ato'atoa.  O le tagata ma'i supa ua fa'amalōlōina!  O le tagata agasala sa 

ta'usalaina ua fa'amagaloina! 

 O le fa'atuatua faigofie na ia talia ai fetalaiga a Iesu ua 'avea ma 

fa'amanuiāga o lona olaga fa'afouina.  Na te le'i toe tu'u atu nisi mana'oga, 

peita'i ua ta’oto’oto filemū, ma e leai ni 'upu e mafai ona fa'amatalaina ai lona 

fiafia.  O le malamalama o le lagi ua fa'apupulaina ōna foliga, ma o tagata ua 

va'ai atu ma le mata'u i le va'aiga. 

 O a'oa'o na fa'atalitali ma le popole e fia va'ai i se fa'ai’uga o le a faia 

e Keriso i lenei matā'upu.  Ua latou manatua le talosaga mai a lenei tagata iā 

i latou mo se fesoasoani, a e na latou lē tu'uina atu le alofa po o se 

fa'amoemoe mo ia.  Ona e le'i fa'amalieina ai i latou o lea sa latou fa'ailoa atu 

ai ua mafatia o ia i le fetu'u a le Atua mo āna agasala.  O nei mea ua fa'afou i 

o latou mafaufau ina ua latou toe va'ai i le tagata ma’i i o latou luma.  Na 

latou iloa le fiafia o tagata uma na va'ai i lenei vavega, ma latou lagona ai se 

fefe e mata'utia pe a ave'esea lo latou uiga tosina tagata. 

 O nei tagata mamalu latou te lē talatalanoa fa'atasi, peita'i o le 

feva'aia'i o le tasi i foliga o le tasi, latou te iloa ai e tasi le manatu o iā i latou, 

ina ia faia se mea e fa'aumatia ai lagona o le a tutupu mai.  Na fa'ailoa atu e 

Iesu ua fa'amagaloina agasala a le tagata ma’i.  O ia 'upu na ta'u mai e 

Faresaio o se 'upu leaga, ma taupulepule ai o le a latou aumaia lea mea, o se 

agasala e tatau i ai le oti.  Ua fai ifo i o latou loto, “Se ā le mea ua 'upu leaga 

ai fa'apea lenei tagata i le Atua?  E mafaia ea iā te ai ona fa'amagaloina o 

agasala, ua na o le to'atasi o le Atua lea?” (Mare. 2:7). 

 Ua silasila atu Iesu iā i latou ona fefefe ai lea ma solomuli lemū i tua, 

ona Ia fetalai atu lea, “Se ā le mea ua outou manatunatu ai ia mea i o outou 

loto?  Po o le fea e faigofie?  Po o le fai atu i le supa, 'Ua fa'amagaloina au 

agasala;' po o le fai atu, 'Inā tula’i ia, ma 'ave lou moega, ma savali?'  A e 

peita'i ina ia outou iloa o i ai i le Atali'i o le tagata i le lalolagi le pule e 

fa'amagalo ai agasala, (ua fetalai ane ia i le supa), 'Ou te fai atu iā te 'oe, 'Inā 

tula’i ia, inā 'ave lou moega, ma alu atu i lou fale'” (Mare. 2:8-11). 

 O ia lea na fata atu iā Iesu i le moega ua tū i luga ma le mālōsi 

'ato'atoa o le talavou.  O le toto o lo'o i ai le ola ua tafe atu i ālātoto uma o le 

tino.  O vaega uma o lona tino ua gaoioi.  O le sulumālama o le soifua 

mālōlōina e manumalō i le tino na latalata ina oti.  “Ona tula’i loa lea o ia, ua 

'ave fo'i lona moega, ma savali ane i luma o i latou uma.  Ona ofo tele ai lea o 

i latou uma, ma vivi’i atu i le Atua, ua fa'apea, 'Ua tatou le iloa mai anamua se 

mea fa'apena'” (F. 12). 

 E ofoofogia le alofa o Keriso, na punou ifo ai e fa'amālōlō le tagata 

ua ta'usalaina ma lē puapuagātia!  O le Atua ua mafatia ma fa'amafanafana i 

mafatiāga o le aigā tagata ua pagātia!  Oi, e matuā ofoofogia le mana o lo'o 

fa'aalia i le fanau a tagata!  O ai e mafai ona masalosalo i le fe'au o le 

fa'aolataga?  O ai na te mafai ona ta’u fa'atauva'aina le alofa tunoa o le 

Fa'aola agalelei?  

 E na o le mana foafoa o le Atua e mafai ona toe fa'afo’isia le soifua 

mālōlōina i lea tino ua fa'aleagaina.  O le si’ufofoga lava e tasi na fetalai atu 

ia ola le tagata lea na faia i le ēfuēfu o le 'ele'ele, o le si’ufofoga fo'i lea na 

fetalai atu ai le ola i le tagata ma’i supa o le a oti.  Ma o le mana lava lea na 

tu'uina atu le ola i le tino na toe fa'afouina ai le loto.  O Ia lea i le foafoāga, 

“na fetalai ane, ona i ai lava lea; o Ia na tulei mai Lana afioga, ona tū mai lava 

lea” (Sala. 33:9), na fetalai ma o'o atu ai le ola i le agaga ua oti i le 

solitulafono ma agasala.  O le fa'amālōlōina o le tino o le fa'amaoniga lea o 

le mana e toe fa'afouina le loto.  O Keriso na fetalai i le ma’i supa e tula’i ma 

savali, “ina ia latou iloa ai, o lo'o i le Atali'i o le tagata le pule i le lalolagi e 

fa'amagalo ai agasala” (Mare. 2:8). 

 O le tagata ma’i supa na ia maua iā Keriso le fa'amālōlōga o le agaga 

'atoa ma le tino.  O le fa'amālōlōga fa'ale-agaga e mulimuli mai ai le 

fa'afouina o le tino.  O lenei a'oa'oga e lē tatau ona fa'agaloina.  E tele tagata 

mafatia i fa'ama’i o le tino i ona pō nei, e pei lava o le ma’i supa, o lo'o 

mana'omia le fe'au, “Ua fa'amagaloina au agasala.”  O le 'avega o le 

agasala, fa'atasi ma le vevesi ma le lē fa'amalieina o tu'inanau, o le fa'avae lea 

o o latou ma’i.  Latou te lē maua se mālōlōga vaganā ua ō mai i Lē e 

fa'amālōlōina le agaga.  O le manuia ma le filemū e na o Ia e mafai ona 

tu'uina atu, e o'o atu ai le mālōsi i le mafaufau, ma le fa'amālōlōga i le tino. 

 O Iesu na afio mai “ina ia fa'aumatia e Ia galuega a le ti’apolo” (I 

Ioa. 3:8).  “Sa iā te Ia le ola” (Ioa. 1:4), ma na Ia fetalai mai, “Ua 'Ou sau 

ina ia latou maua le ola, ia maua atili ai lava” (Ioa. 10:10).  O Ia “O le 

Agaga fa'aola o Ia” (I Kori. 15:45).  O lo'o i ai pea iā te Ia le mana fa'aola e 

pei lava o i ai o Ia i le lalolagi, na Ia fa'amālōlō ē mama’i, ma fetalai atu mo le 

fa'amagaloina o le tagata agasala.  O Ia "Lē fa'amagaloina au amio leaga 

uma lava; o Lē fa'amālōlōina ou ma’i 'atoa uma” (Sala. 103:3). 

 O le lagona na o'o i tagata e ala i le fa'amālōlōina o le ma'i supa, e pei 

lava ua tatala mai le lagi, ma ua fa'aali mai mamalu o se lalolagi e sili atu ona 

lelei.  A o ui atu i totonu o le motu o tagata lē sa fa'amālōlōina, ua vi’ia le 

Atua i ōna la’asaga uma, ma lana 'avega ua mamā e pei o se fulu manulele, o 

tagata ua fa'aavanoa le ala mo ia, ma o latou foliga ofo ua pulato'a atu iā te ia, 

ua musumusu le tasi i le tasi, “Ua fāi 'ese na mea ua tatou iloa i le aso nei” 

(Luk. 5:26). 

 O Faresaio ua lē gagana i le ofo tele ma lē mautonu i lo latou 

to’ilalo.  Na latou va'ai ua leai se avanoa i inei mo lo latou matau’a e fa'aoso 

ai le ita o le motu o tagata.  O le galuega ofoofogia na faia i le tagata sa latou 

tu'uina atu i le to'asā o le Atua, ua matuā maofa lelei ai tagata ma ua galo ai i 

lea taimi le ‘au a'oa'o.  Na latou va'ai e iā Keriso se mana na latou ta'uina e na 

o le Atua e i ai; peita'i o le mamalu o Lona uiga agamalū na iloga ai le 

'ese'esega ma o latou uiga fa'amaualuga.  O i latou ua fenumia’i ma lē 

mautonu, e latou te iloa, a e lē ta’utinoina le fa'atasi ai o sē e sili a'e.  O le 

mālōsi o le fa'amaoniga o lo'o iā Iesu le pule i le lalolagi e fa'amagaloina 

agasala, o le atili lea ona mautū o lo latou lē talitonu.  Mai le aiga o Peteru, 

na latou va'ai ai i le tagata ma'i na fa'amālōlōina e ala i Lana fetalaiga, ua 

latou ō 'ese atu e sa'ili nisi fuafuāga fou e molia ai le Ālo o le Atua. 

 O fa'ama’i o le tino, po o le ā le uiga leaga ma le tūgā, na 

fa'amālōlōina i le pule a Keriso; peita'i o le fa'ama’i o le agaga e matuā 

taofimau e i latou o lo'o pupuni o latou mata e tete'e atu ai i le malamalama.  

O fa'ama'i o le lepela ma le supa e lē sili atu le mata'utia i lo o le fa'ailoga 

tagata ma le lē talitonu. 

 I le fale o le tagata sa fa'amalōlōina mai le ma’i supa, na tele le 

'oli'olisaga ina ua ia toe fo'i atu i lona aiga, o tau'aveina le moega na fata atu ai 

o ia mai o latou luma i se taimi e le'i leva ona mavae atu.  Ua latou potopoto 

e si’omia o ia ma loimata o le fiafia, ona e pei e lē talitonu i latou.  Sa tū o iā 

i o latou luma i le 'ato'atoa o le tagata mālōsi.  O ona lima na latou va'aia e lē 

gaoioi ua vave usita'i i mea e mana'o ia e fai.  O le tino sa fa'aitiitia ma leaga, 

ua lelei ma fa'afouina.  Ua mālōsi lana savali ma ua sa'oloto lana la’a.  O le 

'oli'oli ma le fa'amoemoe ua fa'aalia mai i ona foliga; ma o se fa'aaliga o le 

'ato'atoa ma le filemū ua suia ai fa'ailoga o le agasala ma puapuagā.  O le 

fiafia ma le fa'afetai ua fa'atumulia ai lea aiga, ma ua vi'ia ai le Atua e ala i 

Lona Ālo, o Lē na toe fa'afo'isia le fa'amoemoe i lē sa leai se fa'amoemoe, ma 

le mālōsi i le tagata sa afāina.  O lenei tagata ma lona aiga ua sauni e tu'u atu 

o latou ola mo Iesu.  E leai se masalosalo e fa'anenefuina lo latou fa'atuatua, 

e lē fa'aleagaina e se lē talitonu lo latou tautua fa'amaoni iā te Ia Lē na aumaia 

le malamalama i totonu o lo latou aiga sa ufitia i le pōuliuli.   

Matā'upu 28 

O LEVI-MATAIO 

Fa'avae i Tusi o Mata. 9:9-17; Mare. 2:14-22; Luk. 5:27-39. 

 tagata faigāluega e aupito sili ona ‘inosia i Palesetina, o tagata ao 

lafoga ia o le malō o Roma.  O le fa'amalosia mai e mālō mai fafo o le 

totogiina o lafoga, o le fa'atigā faifai pea lea iā Iutaia, ona e fa'amanatu mai ai, 

ua mavae lo latou tū sa'oloto.  Ma o le ‘au ao lafoga e lē na o ni mea 

faigāluega a Roma sauā; latou te 'ave fa'amalosi mea mo i latou lava, e 

fa'amau'oa fo'i latou i tupe fa'asili o lafoga.  O se tagata Iutaia e talia lenei 

galuega i lalo ifo o le pule’aga a Roma, e ta'ua ua fa'alata le mamalu o lona 

mālō.  O ia ua itagia pei o sē ua fulitua mai, ma ua fa'avasega fa'atasi ma 

tagata e tulaga aupito maulalo o le nu'u. 

O Levi-Mataio e aofia i lenei vasega o le ‘au ao lafoga.  O ia na 

soso'o ona vala'auina i le galuega a Keriso, e mulimuli mai i so'o e to’afā i 

Kenesareta.  Na faitioina Mataio e Faresaio ona o lana galuega, peita'i na 

silafia e Iesu i lenei tagata se loto e tatala atu mo le taliaina o le 'upu moni.  O 

Mataio na fa'alogo i a'oa'oga a le Fa'aola.  A o fa'aali atu iā te ia e le Agaga o 

le Atua lona olaga agasala, na ia naunau e sa'ili se fesoasoani mai iā Keriso; a 

e peita'i, o ia ua masani i uiga fa'apito o le 'au a'oa'o, ma e leai sona manatu o 

le a āmana’ia mai o ia e lenei A’oa’o Sili.  

 A o i ai i lona nofoāga faigaluega i se tasi aso, sa va'aia Iesu e le 

telona o lo'o aga'i mai.  Na ia matuā ofo i le fa'alogo atu i 'upu o fa'apea mai 

iā te ia, “Mulimuli mai iā te A’u” (Mata. 9:9). 

 O Mataio “na tu'ua lea e ia o mea uma, ua tula'i ma mulimuli iā te Ia” 

(Luk. 5:28).  E le'i i ai se fa'atuai, e leai se fesili, e le'i toe manatu i le 

galuega e mau'oa ai o le a fesuia’i ma le tulaga mativa ma faigāta.  Ua lava iā 

te ia le mafuta ma Iesu, atonu o le a ia mafai ona fa'alogo i Āna afioga, ma 

fa'atasi ma Ia i Lana galuega. 

 Na fa'apea fo'i le ‘au so'o na vala'auina muamua.  Ina ua vala'au e 

Iesu Peteru ma āna uō ia mulimuli iā te Ia, na latou tu'ua loa o latou va'a ma 

'upega.  O nisi o nei so'o e i ai uō e fa'alagolago iā i latou mo le tausiga; 

peita'i ina ua latou maua le vala'au a le Fa'aola, latou te le'i fa'atali, pe fesili, O 

le a fa'apefea ona 'ou ola ma tausi lo’u aiga?  Na latou usita'i i le vala'au; ma 

e mulimuli ane ina ua fesiligia i latou e Iesu, "Na 'Ou 'a'auina atu iā te outou 

e leai sa outou ete tupe, po o se ‘ato, po o se’evae, pe na outou matitiva ea i se 

mea e tasi?" na mafai ona latou tali atu, "E leai lava" (Luk. 22:35). 

 I le manatu atu iā Mataio i lona mau'oa, ma Anetere'a ma Peteru i lo 

la matitiva, o le iloiloga e tasi na tu'uina atu i ai; o le tulaga fa'apa'iaina e tasi 

na filifili e i latou ta'ito'atasi.  I le taimi o fa'amanuiāga, ina ua tutūmu 'upega 

i i’a, ma ua matuā mālōsi mai lagona fa'atosina o le olaga tuai, na fetalai atu ai 

O 

Iesu i le ‘au so'o i le sami ia tu'ua mea uma mo le galuega o le tala lelei.  E 

fa'apea ona iloiloina tagata ta’ito’atasi uma, pe mālōsi atu le toso a le 

tu'inanau i mea fa'ale-lalolagi e mavae po o le mafutaga fa'atasi ma Keriso. 

 O ta’iala e matuā sa’o lelei lava.  E lē mafai e se tasi ona manuia i le 

galuega a le Atua se’i vaganā ua tu'uina atu i ai lona loto 'atoa, ma ia 

fa'alēaogāina mea uma sa lelei iā te ia, mo le silisili o le iloa o Keriso.  E leai 

se tasi e mafai ona 'avea ma so’o o Keriso pe a i ai se mea o ia taofia, e lē 

mafai fo'i ona la galulue fa'atasi ma Ia.  Pe a talia fiafia e tagata le fa'aolataga 

e matuā tele, o le taulaga ofo na va'aia i le soifuāga o Keriso o le a va'aia fo'i i 

o latou olaga.  Po o fea e ta'ita'i i ai e Ia le ala, o le a latou fiafia e mulimuli i 

ai. 

 O le vala'auina o Mataio e fai ma so'o o Keriso na tupu ai le ita tele o 

tagata.  Mo se a'oa'o fa'ale-agaga e filifili se telona ao lafoga e 'avea ma Ōna 

so’o, o se matuā tete'e lea fa'ale-tapuā'iga, i le vā fealoa’i ma tagata, fa'apea tū 

ma masani fa'ale-atunu'u.  O le una'iina o uiga fa'ailoga tagata na 

fa'amoemoe Faresaio ia fa'aliliu ai lagona o tagata ma tete'e iā Iesu. 

 Mai le 'au ao lafoga sa fa'alauteleina ē e fia iloa le mea ua tupu.  O o 

latou loto ua tosina atu i le A’oa’o mai le Atua.  I lona 'oli'oli ina ua 'avea ma 

so’o, o Mataio ua naunau e aumai ē sa latou galulue iā Iesu.  Na ia faia se 

taumafataga i lona fale, ma vala'aulia ai ōna aiga ma āna uō.  E lē na o telona 

na i ai, peita'i e to'atele tagata 'ese'ese na aofia ai, o nisi o i latou e fa'ailoga 

fesili amio, ma ua ta'uvaleaina e o latou tua’oi fa'afia amio mamā. 

 O le fa'afiafiāga na faia mo le fa'aaloalogia o Iesu, ma e le'i fa'atuai 

ona Ia talia o le vala'au.  Na Ia silafia o lenei mea o le a tausuāi ai le 'au 

Faresaio, ma o le a tu'u maulalo ai fo'i Ia i le va'ai a tagata.  Peita'i e leai se 

fesiligia o tulafono e mafai ona a’afia ai Āna gaoioiga.  E lē mamafa iā te Ia 

le va'aiga i fafo e fa'atatau i le 'ese'esega o tagata.  E tasi le mea o lo'o lagona 

e Lona finagalo o le tagata o lo'o fia inu i le vai o le ola. 

 Sa i ai Iesu o se mālō fa'aāloālogia i le la'o'ai a le ‘au ao lafoga, o 

Lona alofa ma Lona agalelei na fa'ailoa ai Na te silafia le mamalu o le aigā 

tagata; ma o tagata ua naunau ia aogā lo latou fia tāua iā te Ia.  I totonu i o 

latou loto o lo'o gālala i le fia inu, na pa’i atu i ai Āna afioga o lo'o i ai le 

fa'amanuiāga, ma le mana e ola ai.  Ua fafagu mai ni lagona fou, ma ua i ai le 

avanoa o se olaga fou ua tatala mai iā i latou sa te'ena mai e fa'apotopotoga 

faitele. 

 I itū'aiga fa'apotopotoga fa'apenei, e to'atele nisi na fa'alogo i 

a'oa'oga a le Fa'aola, a e fa'ato’ā fa'ailoa o Ia ina ua mavae Lona afio a’e i le 

lagi.  Ina ua liligi ifo le Agaga Pa’ia ma liua ai le tolu afe i le aso e tasi, sa i ai 

i totonu o i latou ia le to'atele o ē na fa'alogo muamua i le 'upu moni i le laulau 

a le 'au ao lafoga, ma o nisi o i latou na 'avea ma 'ave fe'au o le tala lelei.  O 

Mataio lava ia, o le fa'aa'oa'oga na faia e Iesu i le taumafataga, o se 

fa'aa'oa'oga e tumau pea iā te ia.  O lenei telona ‘inosia na 'avea o se tasi o 

tagata tala’i sa aupito fa'amaoni i lana ia 'au'aunaga, i lona mulimuli latalata i 

tulagā 'a'ao o lona Matai. 

 Ina ua iloa e a'oa'o le fa'atasi ai o Iesu i le taumafataga a Mataio, na 

latou taofi i lea avanoa e molia ai o Ia.  Peita'i sa latou filifili e galulue e ala 

atu i le ‘au so’o.  Na latou fa'amoemoe e fafaguina i le ‘au so’o uiga fa'ailoga 

tagata, ina ia vavae'esea ai i latou mai lo latou Matai.  O la latou fuafuāga, ia 

molia Keriso i le ‘au so’o, ma molia fo'i le ‘au so’o iā Keriso, e fa'asaga tonu 

a latou ū i le mea latou te manatu ia matuā fa'amanu’aina ai.  O le ala lenei o 

lo'o galue ai Satani talu lona lē fiafia a o i ai i le lagi; ma o i latou uma e 

taumafai e fai ni fe'ese'esea’iga ma vavae'ese mai le Atua, ua a’afia i le 

una'iina a lona agaga. 

 “Se a le mea e 'ai fa'atasi ai le tou Matai ma telona ma ē ua agasala?" 

(Mare. 2:16), ua fesili atu ai le 'au a'oa'o matau’a. 

 E le'i fa'atali Iesu i Ōna so’o e tali atu i lea moliaga, peita'i na fetalai 

atu o Ia, "E lē aogā le foma’i i ē mālōlō, na o ē mama’i.  Inā ō ia, inā a'oa'o 

pe o le ā le uiga o lea 'upu, 'Ou te loto i le alofa, a e lē o le taulaga;' auā 'Ou 

te le'i sau e vala'au i ē ua amiotonu, a o ē ua agasala ina ia latou salamō" 

(Mata. 9:12, 13).  O Faresaio e manatu o lo'o latou 'ato'atoa fa'ale-agaga, e 

lē mana'omia se foma’i, a e o la latou fa'atatau o telona ma tagata o nu'u'ese 

ua fa'afanoina mai fa'ama’i o le agaga.  Pe lē o Lana galuega ea lea, o Ia o le 

foma’i, e alu i le vaega tonu lea o lo'o mana'omia Lana fesoasoani? 

E ui ina manatu fa'amaualuga Faresaio iā i latou lava, peita'i ua 

matuā sili atu ona leaga le tulaga o lo'o latou i ai nai lo ē ua latou 'ino'ino i ai.  

O telona e itiiti lo latou loto fa'apito ma le manatu ifo iā i latou lava, ma o lea 

e faigofie ona tatala atu o latou loto i le mana tosina o le 'upu moni.  Na 

fetalai atu Iesu i a'oa'o, "Ia outou ō ma a'oa'o le uiga o le 'upu lenei, 'Ou te 

loto i le alofa, a e lē o le taulaga.”  O lea na Ia fa'ailoa atu, a o latou fai mai 

o lo'o latou fa'amatala le afioga a le Atua, a e 'ato'atoa lo latou pōuliuli i lona 

uiga.  

 O Faresaio na o sina taimi na filemū ai, peita'i na matuā fa'amalosia 

ai lo latou matau'a.  Na soso’o ai ona latou sa'ilia o so’o o Ioane le Papatiso, 

ma taumafai e fa'atosina i latou ia fa'asagatau i le Fa'aola.  O nei Faresaio 

latou te le'i talia le galuega a le Papatiso.  Na latou tusitusi lima ma tauēmu i 

lona olaga lē so'onafai ma fai fa'atatau lelei, o lona olaga faigofie, o ōna ofu 

fa'atauva'a, ma ua fai mai i latou o ia se agaga e matuā 'ese.  Ona ua ia 

ta'uleagaina lo latou fa'afoliga, na latou te'ena āna 'upu, ma taumafai e fa'aoso 

tagata ia tete'e iā te ia.  O le Agaga o le Atua na galue i loto o nei tagata 



202 
 

fa'atauēmu ia latou iloa a latou agasala; a e na latou te'ena le fe'au mai le Atua, 

ma fa'apea o Ioane ua ulutinoina e le ti’apolo. 

 A o nei ua afio mai Iesu ma 'au'aumea fa'atasi ma tagata, ua 'a'ai ma 

feinu i a latou la'o'ai, ma latou molia o Ia fai mai o se tagata e so'ona ‘ai ma 

inu i le uaina mālōsi.  O i latou na faia lenei moliaga na nofosala ai lava i 

latou.  E pei ona fa'aali sesē mai e Satani le Atua, ma fa'aofuina i ōna lava 

uiga, e fa'apea fo'i ona fa'afoliga fa'asesē 'avefea'u a le Atua e nei tagata 

amioleaga.   

 O Faresaio e lē manatu i latou o Iesu sa taumafa ma telona ma tagata 

agasala ina ia aumai ai le malamalama o le lagi iā i latou o lo'o nonofo i le 

pogisā.  Latou te lē o mafai ona iloa o 'upu ta'itasi o lo'o fetalai mai ai le 

A’oa’o pa'ia, o fatu ola o le a tutupu a’e ma fua mai fua e vi'ia ai le mamalu o 

le Atua.  Sa tonu i o latou loto ia lē taliaina le malamalama; ma e ui ina latou 

te'ena le galuega a le Papatiso, ua latou sauni nei ia fa'auō ma ōna so’o, ma le 

fa'amoemoe ia mafai ona latou galulue fa'atasi e tete'e iā Iesu.  Na latou 

fa'ailoa mai o Iesu e lē fa'a'aloalo i 'uputu’u mai anamua; ma ua latou 

fa'atusatusa le amio matuā pa’ia a le Papatiso ma le tulaga o le taumafata o 

Iesu fa'atasi ma telona ma tagata agasala.  

 O so’o o Ioane i lenei taimi o lo'o latou lagona le fa'anoanoa tele.  O 

lea taimi e le'i ō e latou te asiasi iā Iesu ma 'ave le fe'au mai iā Ioane.  O lo 

latou a'oa'o pele o lo'o i le fale puipui, ma ua tele aso e na o lo latou 

fa'anoanoa lava.  E le'i faia e Iesu se taumafaiga ina ia fa'asa'oloto ai Ioane, 

ma ua foliga mai fo'i ua Ia fa'alēaogā āna a’oa’oga.  Afai o Ioane na 'auina 

mai e le Atua, ai se ā ua uia ai e Iesu ma Ōna so’o se ala e tele le 'ese'esega ma 

Ioane? 

  O so’o o Ioane e le'i malamalama lelei i le galuega a Keriso; latou 

te manatu atonu o i ai ni fa'avae o moliaga a le ‘au Faresaio.  Ua latou va'ai i 

le tele o tulafono e fa'atonuina mai e a'oa'o, ma le fa'amoemoe i le 

ta’uamiotonuina e ala i galuega o le tulafono.  O le anapogi na faia e Iutaia e 

pei o se gaoioiga e tāua, ma o i latou e aupito pipi'imau i lea talitonuga e 

fa'alua i le vaiaso ona anapogi.  O Faresaio ma so’o o Ioane na anapogi, ona 

ō ane lea o so'o iā Iesu ma le fesili, “Se ā le mea ua anapopogi so’o ai i matou 

ma le ‘au Faresaio, a o Ōu so'o, e lē anapopogi i latou?” (Mata. 9:14). 

 Na tali lemū atu Iesu i a i latou.  E le'i taumafai o Ia e fa'asa’o o 

latou manatu sesē e fa'atatau i le anapogi, peita'i ina ia fa'asino sa'o i latou e 

fa'atatau i Lana lava galuega.  Ma na Ia faia lenei mea e ala i Lona 

fa'a'aogāina o le ata e tasi na fa'a'aogā e le Papatiso i lana molimau iā Iesu.  

Na fai mai Ioane, “O le tagata e ana le fa'ato’ānofotane, o le fa'ato’āfaiavā lea; 

a o le uō a le fa'ato’āfaiavā, e tū mai ma fa'alogo iā te ia, e tele lona 'oli'oli i le 

leo o le fa'ato’āfaiavā; o lea fo'i ua 'ato'atoa ai lo’u nei 'oli'oli” (Ioa. 3:29).  E 

le'i mafai ona fa'agaloina e so’o o Ioane nei 'upu a lo latou a’oa’o, pei ona 

fa'amanatuina le ata, ina ua fetalai Iesu, “Pe mafai ea e uō a le fa'ato’āfaiavā 

ona anapopogi ina o iā te i latou le fa'ato’āfaiavā?  Latou te lē mafai ona 

anapopogi i ona aso o iā te i latou le fa'ato’āfaiavā?”  (Mare. 2:19). 

 O le Āloali’i o le lagi ua fa'atasi ma Ōna tagata.  O le meaalofa 

aupito silisili a le lagi ua tu'uina mai i le lalolagi.  O le 'oli'oli i ē matitiva; auā 

ua afio mai Keriso ia faia i latou ma suli o Lona mālō.  O le 'oli'oli mo ē 

mau’oa; auā Na te a'oa'oina i latou ia iloa fa'amautū le ‘oa e tumau e 

fa'avavau.  O le 'oli'oli mo ē lē iloa; o Ia e fa'apopotoina i latou i le 

fa'aolataga.  O le 'oli'oli i ē a'oa'oina; e Na te tatalaina iā i latou mea lilo 

loloto e le'i mafai ona latou fuatia; o 'upu moni sa natia talu ona fa'avaeina le 

lalolagi, o le a fa'amatalaina mai i tagata e ala i le galuega a le Fa'aola. 

 O Ioane le Papatiso na 'oli'oli ina ua va'aia le Fa'aola.  O le 

mafua'aga o le 'oli'olisaga na maua e le ‘au so’o, o ē ua fa'amanuiaina e feoa’i 

ma talanoa ma le Tupu o le lagi!  E lē o se taimi lenei mo i latou e fa'anoanoa 

ma anapogi ai.  Ua tatau ona tatala o latou loto e talia le malamalama o Lona 

mamalu, ina ia mafai ona latou fa'asusulu atu le malamalama i luga o i latou o 

lo'o nonofo i le pogisā ma le ata o le oti. 

 Na 'avea o se ata malamalama afioga na fa'ailoa atu e Keriso, peita'i 

na lafoia ai se ata pogisā, ua na o Ia e silafia.  Ua fetalai atu, “A e o'o i ōna pō 

e ave'eseina ai le fa'ato’āfaiavā iā te i latou, ona latou anapopogi ai lea ina 

ona aso” (Mare. 2:20).  Pe a latou va'aia lo latou Ali'i ua fa'alataina ma 

fa'asatauroina, ona fa'anoanoa ai lea ma anapogi le ‘au so’o.  I Āna fetalaiga 

mulimuli iā i latou i le afeafe aupitoaluga, na fetalai atu ai, “E toe itiiti ona 

outou lē va'ai mai ai lea iā te A’u; e toe itiiti fo'i ona outou toe va'ai mai lea iā 

te A’u?  E moni, e moni, 'Ou te fai atu iā te outou, e tagi outou ma 

taufaitagiauē, a e 'oli'oli le lalolagi; e tigā outou, a e liua lo outou tigā ma 

'oli'oli” (Ioa. 16:19, 20). 

 Pe a toe tū mai o Ia mai totonu o le tu'ugamau, ona suia lea lo latou 

fa'anoanoa i le 'oli'oli.  Ina ua mavae Lona afio a’e ua lē o toe i ai o Ia i le 

tino; peita'i e ala i Lē e fa'amafanafana mai o le a fa'atasi mai pea o Ia iā i 

latou, ma e lē tatau iā i latou ona fa'aalu le taimi e fa'anoanoa ai.  O le mea 

lenei e mana'o i ai Satani.  Ua ia naunau ia latou fa'ailoa atu i le lalolagi le 

lagona o i latou ua fa'asesēina ma ua lē mautonu; peita’i e ala i le fa'atuatua, e 

tatau iā i latou ona va'ai atu i le malumalu o i lugā, o lo'o galue ai Iesu mo i 

latou; ia tatala atu o latou loto i le Agaga Pa’ia, o Lona sui, ma ia 'oli'oli i le 

malamalama o Lona fa'atasi ai.  Peita’i, e o'o mai aso o tofotofoga ma 

faigāta, pe a tu'uina i latou i fete'ena'iga ma faipule o lenei lalolagi, ma ta'ita'i 

o le mālō o le pogisā; ina ua lē o toe fa'atasi Keriso i le tino ma i latou, ma 

latou lē iloa le mafutaga ma Lē o lo'o fa'amafanafana mai, o le taimi lea ua 

tatau ai mo i latou le anapogi. 

 O Faresaio na latou sa'ili e fa'aeaina i latou lava e ala i le matuā 

fa'amaoni e tausi faigā sauniga, a’o o latou loto o lo'o tumu i le matau’a ma le 

fevaevaea’i.  Ua fa'apea mai le Afioga a le Atua, “Fa’auta, ua outou anapogi 

ia finau ai, ma misa ai, ma ia tu’i ai i le lima e fai ai le amioleaga; ‘aua tou te 

anapogi e pei o le asō, e lagona ai o outou leo i le mea maualuga.  E fa'apena 

ea le anapogi 'Ou te loto i ai; o le aso e fa'atigā ai le tagata iā te ia lava?  E 

punou ai ‘ea lona ulu e pei o le fiso?  E fola lona moega i le ’ie talatala ma le 

lefulefu?  E te fa'aigoa ea lenā mea o le anapogi ma le aso e fiafia i ai le 

Ali'i?” (Isa. 58:4, 5). 

 O le anapogi moni e lē na o se sauniga e fa'ataunu'uina.  Ua 

fa'amatala mai e le Afioga a le Atua le anapogi ua filifilia e le Atua, --“ia 

tatalaina fusi na faia i le amio leaga, e tatala fusi o le amo, e tu'uina atu ia 

sa’oloto e ua fa'asauāina, ma ia outou gausia amo uma lava;” ma ia “alofa atu 

i lē ua fia’ai, ma e fafaga ia ma’ona lē ua tigā” (Isa. 58:6, 10).  O le 

fa'atulagaina lenei o le agaga moni ma le uiga o le galuega a Keriso.  O Lona 

soifuāga 'atoa o Lana taulaga ofo lea mo le lalolagi.  Pe o le anapogi i le 

vaomatua o fa'aosoosoga, po o le taumafa fa'atasi ma telona i le taumafataga a 

Mataio, na Ia tu'uina atu Lona soifua mo le fa'aolataga o ē ua lē iloa.  E lē o 

le nofonofo vale ma fa'anoanoa, i le na o le fa'amaulaloina o le tino ma le tele 

o taulaga e osia, o le a fa'atinoina ai le agaga moni o le tapuā'iga; peita'i e 

fa'ailoa i le tu'u atu 'ato'atoa o le loto ina ia gaua'i e 'au'auna i le Atua ma 

tagata. 

 Ina ua fa'aauau Lana tali i so’o o Ioane, na fetalai Iesu i se fa'ata'oto, 

“E leai se tasi na te fonoa le matuā ofu i le ‘ie fou; auā e masae le ofu i lona 

fono, ona atili ai lea ona masae” (Mata. 9:16).  O le fe'au a Ioane le 

Papatiso e lē tatau ona fa'afefiloi ma aganu'u ma 'uputu'u.  O le taumafai e 

tu'u fa'atasi le fa'afoliga a Faresaio ma le fa'amaoni o Ioane i le Atua, e na o le 

atili ai ona fa'amaonia le 'ese'esega o lea vā. 

 E lē mafai fo'i ona tu'u fa'atasia fa'avae o a'oa'oga a Keriso ma 

matā'upu fa'afoliga a Faresaio.  O Keriso na te lē tapunia le vā na faia e ala i 

a'oa'oga a Ioane.  O Ia e matuā fa'amaninoina le tu'u'ese'esega o mea tuai ma 

mea fou.  Na fa'amalamalama atili e Iesu fa'apea, “E le utufia fo'i le uaina 

fou i fagu pa'ū tuai; a fa'apea, ona pāpā ai lea fagu pa'ū, ona masa’a lea o le 

uaina, e maumau fo'i fagu pa'ū” (Mare. 2:22).  O fagu pa'ū na fa'aaogā e utu 

ai le uaina fou e na o sina taimi ona mago lea ma ma’ale’ale, ma lē toe aogā ai 

mo lea fuafuāga i se taimi o lumana’i.  I lenei ata fa'atusa, na fa'ailoa atu e 

Iesu le tulaga o ta'ita'i Iutaia.  O faitaulaga, tusi'upu, ma faipule ua mausalī i 

se tulagamau o sauniga ma aganu'u.  O o latou loto ua fetau fe'oma'i, e pei o 

fagupa’u uaina na fa'atusa i ai e Iesu i latou.  Ona ua māliliegofie i latou i se 

tapuā'iga fa'ale-tulafono, ua lē mafai ai ona 'avea i latou o fale teu'oa o le 'upu 

moni ola o le lagi.  Ua manatu i latou ua lava lo latou lava amiotonu, ma ua 

lē mana'omia se mea fou e avatu i totonu o la latou tapuā'iga.  O le finagalo 

alofa o le Atua i tagata ua latou lē taliaina fa'apea o se mea e 'ese mai iā i 

latou.  Ua latou fa'afeso'ota'i atu i ai ma o latou lava ta'uleleia ona o a latou 

galuega lelei.  O le fa'atuatua e galue e ala i le alofa ma fa'amamāina ai le 

agaga, e lē maua se nofoāga mo le tu'uina fa'atasi ma le tapuā'iga a Faresaio, e 

faia i sauniga ma fa'atonuga a tagata.  O le taumafaiga ia tu'u fa'atasi a'oa'oga 

a Iesu ma tapuā'iga ua mautū, o le a lē aogā.  O le 'upu moni e tāua a le Atua, 

e pei o le uaina ua tuai, o le a masae ai le fagupa’u tuai o 'uputu’u 

fa'aFaresaio. 

 O Faresaio na manatu o i latou ua popoto tele ma lē mana'omia se 

a’oa’oga, ua tele le amiotonu e lē mana'omia le fa'aolataga, ua maoa'e le 

fa'amamaluina e lē o mana'omia le mamalu mai iā Keriso.  Na liliu 'ese le 

Fa'aola mai iā i latou ina ia sa'ilia nisi e taliaina le fe'au a le lagi.  I totonu o le 

‘au fai faiva e le'i a’oa’oina, i le 'au ao lafoga i le nofoāga o fefa'ataua’iga, i le 

fafine o Samaria, i tagata lautele na fiafia e fa'alogologo iā te Ia, na Ia maua ai 

Āna fagupa'u fou mo le uaina fou.  O mea faigāluega e fa'aaogāina i le 

galuega o le tala lelei, o i latou ia na talia ma le fiafia le malamalama na 'auina 

mai e le Atua.  O i latou nei o Lana ‘aufaigaluega e fa'asalalauina le 

malamalama o le 'upu moni i le lalolagi.  Pe afai e ala i le alofa tunoa o 

Keriso, o le a 'avea Ōna tagata ma fagu pa'ū fou, ma Ia fa'atutumuina i latou i 

le uaina fou. 

 O a'oa'oga a Keriso, e ui ina fa'atusaina i le uaina fou, e lē o se 

matā'upu fou, a e o le fa'aaliga o mea na a'oa'oina mai le amataga.  Peita'i, na 

lē iloa i le 'au Faresaio le ulua'i tāua ma le matagofie o le 'upu moni a le Atua.  

Iā i latou, o a'oa'oga a Keriso ua fou i ōna itū uma, ma e le'i taliaina ma latou 

lē fia iloaina.   

 Na fa'asino atu e Iesu le mālōsi o a'oa'oga sesē e fa'aumatia ai le 

fiafia ma le naunau i le 'upu moni.  Na fetalai atu o Ia, “E leai fo'i se tagata e 

inu i le uaina tuai, ona mana'o loa lea i le uaina fou; auā ua fai mai o ia, 'Ua 

sili le uaina tuai'” (Luk. 5:39).  O 'upu moni uma sa tu'uina i le lalolagi e ala 

mai i pateriaka ma perofeta, na susulu mai i se matagofie fou i fetalaiga a 

Keriso.  Peita'i o tusi'upu ma Faresaio e leai so latou naunau mo le tāua o le 

uaina fou.  A lē tu'u'eseina 'uputu'u anamua, o aganu'u, ma tū e masani ai, o 

le a leai se avanoa i o latou mafaufau po o loto mo a'oa'oga a Keriso.  Ua 

latou taofimau i matā'upu e lē o i ai se ola, ma liliu 'ese mai le 'upu moni ma le 

mana o le Atua. 



206 
 

 O le mea lenei e fa'amaonia ai le fa'aumatiāga o Iutaia, ma o le 

fa'amaoniga fo'i lea o le malaia o le to'atele o agaga i aso o lo'o tatou i ai nei.  

E afe ma afe o lo'o faia pea lenei sesē e pei o Faresaio ia na a’oa’iina e Keriso 

i le taumafataga a Mataio.  Ona e sili atu iā te i latou le taofimau o se manatu 

o lo'o fa'apelepele i ai, ma ia lē lafoa'ia se talitonuga ua faia fa'a-tupua e ifo i 

ai, e to'atele ua tete'e i le 'upu moni o lo'o sau mai le Tamā o le malamalama.  

Ua latou talitonu iā i latou lava, ma fa'alagolago i lo latou lava poto, ma ua lē 

iloa ai lo latou mativa fa'ale-agaga.  O lo'o latou tausisi ia fa'aolaina i ni 

auala e mafai ona latou fa'atinoina i ni galuega tāua.  Pe a latou va'ai atu ua 

leai se auala e fa'aofi atu ai i latou i totonu o le galuega, ona latou te'ena lea o 

le fa'aolataga ua tu'uina mai. 

 O le tapuā'iga fa'ale-tulafono e matuā lē mafai ona ta'ita'iina ni 

agaga iā Keriso; auā o se tapuā'iga lea e leai se alofa, e lē o fa'atasi ai Keriso.  

O le anapogi po o le tatalo e faia i le agaga o se tagata e fa'a-fiaamiotonu e 

inosia i le silafaga a le Atua.  O le fa'apotopotoga mamalu mo le tapuā'iga, o 

le fa'asologa o sauniga tau tapuā'iga, o le fa'alumaina i le va'aiga mai i fafo, o 

le osiga o taulaga, e fa'ailoa atu ai o ia o lo'o faia nei mea ua manatu lava o ia 

e amiotonu, ma ua tofia o ia mo le lagi; peita'i o nei mea uma o se fa'asesē.  O 

a tatou lava galuega e matuā lē mafai ona fa'atauina ai le fa'aolataga. 

 E pei ona faia i ōna pō o Keriso, e fa'apea fo'i i le taimi nei; e lē o iloa 

e Faresaio lo latou mativa fa'ale-agaga.  O i latou ia ua tu'uina mai i ai le 

fe'au, “Ua e fai mai, 'ou te se mau’oa, ua fa'atamāo'aigaina a’u, 'ou te lē 

mativa fo'i i se mea e tasi; a ua e lē iloa o 'oe o le malaia, ma le pagātia, ma le 

mativa, ma le tauaso, ma le lē lavalavā; 'ou te fai atu ai iā te 'oe, ia e fa'atau atu 

iā te A’u le auro ua fa'amamāina i le afi, ina ia e mau’oa ai, ma ofu sisina ina 

ia e ofu ai, ina ne’i iloa le mā o lou lē lavalavā” (Fa'aal. 3:17, 18).  O le 

fa'atuatua ma le alofa, o auro ia ua iloiloina i totonu o le afi.  Peita'i mo le 

to'atele, o le auro ua tauau ina mavae le pupula, ma o le oloa tāua ua lē iloa.  

O le amiotonu o Keriso iā i latou, ua pei o se ofu ua lē ofuina, o se vaipuna ua 

lē pā’ia.  Mo i latou ia, ua fa'apea mai i ai, “A ua 'Ou iloa se mea iā te 'oe, ona 

ua e tu'ua lou uluā'i alofa.  O lenei, ia e manatua le mea na e pa’ū mai ai, ma 

ia e salamō, ma ia e faia āu uluā'i galuega; afai e leai, ona 'Ou vave alu atu lea 

iā te 'oe, 'Ou te ‘ave'esea lau tu'ugalamepa i le mea e tu'u ai, pe afai e te lē 

salamō” (Fa'aal. 2: 4, 5). 

 “O taulaga i le Atua o le loto momomo lea; le Atua e, e te lē ‘inosia 

le loto momomo ma le nutimomoia” (Sala. 51:17).  O le tagata e tatau ona 

fa'agaogao o ia mai iā te ia lava, a o le'i 'avea ma tagata talitonu 'ato'atoa iā 

Iesu.  Afai e lafoā'i 'ese 'oe mai iā te 'oe lava, ona faia lea e le Ali'i se 

foafoāga fou.  O fagupa’u fou e mafai ona utu i ai le uaina fou.  O le alofa o 

Keriso o le a fa'aolaina ai le tagata e talitonu i le ola fou.  O ia o lo'o va'ava'ai 

atu i Lē e Amataina ma Fa'ai’uina lo tatou fa'atuatua, o le a fa'aalitino mai ai 

le uiga o Keriso. 

Matā'upu 29 

O LE SAPATI 

 le Sapati na fa'apa'ia mai le foafoāga.  Na fa'apa'iaina mo le tagata i 

le amataga, “ina o pepese fa'atasi fetū o le taeao, ma alalaga fiafia 

atali'i uma o le Atua” (Iopu 38:7).  O le filemū na fa'atumuina ai le lalolagi 

uma; auā o le lalolagi sa ō gatasi lava ma le lagi.  “Ua silasila atu le Atua i 

mea uma ua Na faia, fa'auta fo'i ua matuā lelei lava” (Kene. 1:31).   

 Auā o Ia na mālōlō i le Sapati, “Ona fa'amanuia atu lea e le Atua i le 

aso fitu, ma Na fa'asāina ai” (Kene. 2:3),—ua vavae 'ese mo le fa'aaogāina i 

mea pa'ia.  Na Ia avatu ia Atamu e fai ma aso e mālōlō ai.  O le aso e 

fa'amanatu ai galuega o le foafoāga, ma o le fa'ailoga o le mana o le Atua ma 

Lona alofa.  Ua fa'apea mai le Afioga a le Atua, “Ua fai ma fa'amanatuga 

Ōna vavega; o lo'o alofa fua mai ma alofa mutimutivale mai Ieova” (Sala. 

111:4).  “Auā o Āna mea e lē va'aia talu ona faia o le lalolagi, e va'aia lava ia 

i le mafaufau i mea na faia, o Lona mana lava lea e fa'avavau ma Lona Atua" 

(Rom. 1:20). 

 O mea uma na foafoaina e le Ālo o le Atua.  “Sa i le amataga le 

Lokou, sa i le Atua le Lokou, o le Atua fo'i le Lokou.  O Ia lava sa i le Atua i 

le amataga.  Na Ia faia mea uma lava; e leai fo'i se mea e tasi na faia e le'i faia 

e Ia” (Ioa. 1:1-3).  Ma ona o le Sapati o le fa'amanatu o le galuega o le 

foafoāga, o lea le fa'ailoga o le alofa ma le mana o Keriso. 

 O le Sapati tatou te manatunatu ai i uiga tumau o mea na faia, ma 

aumaia i tatou i totonu o le mafutaga ma Lē na foafoaina mea uma.  I pesega 

a manu felelei, o le puā'ina o le sau mai la'au, ma le pese mai a le sami, o lo'o 

mafai ai lava ona tatou fa'alogoina Lona si'ufofoga, o Lē na feso'ota'i iā 

Atamu i Etena i le mālū o le aso.  Ma a o tatou va'ai atu i Lona mana i totonu 

o mea na faia, tatou te maua ai le fa'amafanafanaga, auā o le fetalaiga na faia 

ai mea uma i le foafoāga o lea o lo'o fetalai ma o'o atu ai le ola i le tagata.  O 

Ia lē “Na fai atu ia pupula mai le malamalama mai le pōuliuli, ua fa'apupula 

mai e Ia i o matou loto, ina ia malamalama e iloa ai le mamalu o le Atua i 

fofoga o Iesu Keriso” (II Kori. 4:6). 

 O le manatu lenei na ala ai ona fatuina lenei pese: --"Auā ua E 

fa'afiafia mai iā te a’u i Lau galuega; 'ou te alaga fiafia ona o mea ua faia e Ōu 

'a'ao.  Le Ali'i e, e matuā sili lava mea ua E faia; E loloto lava Ōu manatu" 

(Sala. 92:4, 5). 

 Na fa'ailoa mai e le Agaga Pa'ia e ala i le perofeta o Isaia, “Tou te 

fa'atusaina le Atua iā te ai?  Se a fo'i se fa'atusa tou te fa'atusaina ai o 

Ia?...Tou te lē iloa ea?  Tou te le'i fa'alogo ea?  E le'i ta'uina atu ea iā te 

outou mai le amataga?  Tou te le'i lagona ea mai le fa'avaeina o le lalolagi?  

O Ia lē ti’eti’e i luga o le fa'ata'ali'oli'o o le lalolagi, a o ē nonofo ai e tutūsa i 

O 

latou ma sē; o Ia lē fofola le lagi e pei o se ‘ie manifinifi; Na te 

fa'amafolafolaina ai fo'i e pei o se fale ‘ie e nofo ai....Po o ai ea tou te fa'atusa 

i ai A’u? po o ai fo'i ma te tutūsa? ua fetalai mai ai Lē Pa'ia.  Se’i tetepa a’e i 

luga ma outou va'ai, po’o ai ea na faia nei mea?  Na te ta'ita'iina mai a latou 

‘au ua faitauina; Na te vala'au iā te i latou i o latou igoa; ona o le tele o Lona 

mālōsi ma Lona mana tele; e leai so latou e lē iloa.  Iakopo e, se ā le mea e te 

fai ane ai?  Isara'elu e, se ā le mea e te fa'apea ai, 'Ua lilo lo’u ala iā Ieova, ua 

tu'ua fo'i lo’u fa'amasinoga e lo’u Atua?'  E te lē iloa ea?  E te le'i fa'alogo ai 

ea?  O le Atua o le vavau, o le Ali'i o Lē na faia tulu'iga o le lalolagi, e lē 

vaivai o Ia, e lē tigāina fo'i?...Na te avatu le mālōsi i ē ua vaivai; a o ē ua leai 

se mālōsi, Na te fa'atuputele i ai le mālōsi” (Isa. 40:18, 21, 26-29).  “'Aua e 

te fefe, auā 'Ou te iā te 'oe, ‘aua le fetepatepaa’i, auā o A’u o lou Atua; 'Ou te 

fa'amalosia oe; e moni, 'Ou te fesoasoani iā te oe; e moni, 'Ou te taofia 'oe i 

Lo’u lima taumatau e i ai le amiotonu” (Isa. 42:10).  “Liliu mai ia iā te A’u, 

tou te ola ai, o outou tulu'iga uma o le lalolagi; auā o A’u o le Atua, a e leai 

lava se tasi” (Isa. 45:22).  O le fe'au lenei o lo'o tusia i mea na faia, na 

filifilia ai le Sapati ia tausia mo le fa'amanatuina.  Ina ua fa'atonu e le Ali'i 

Isara'elu ia fa'apa'ia Ōna Sapati, Na Ia fetalai atu, “E fai fo'i ia ma fa'ailoga iā 

te A’u ma outou, ia iloa ai e outou, o A’u lava o Ieova lo outou Atua” (Esek. 

20:20). 

 Sa aofia le Sapati ina ua tu'uina ifo le Tulafono i Sinai; peita'i e lē o 

le taimi muamua lea na fa'ailoa mai ai e 'avea ma aso e mālōlō ai.  O tagata 

Isara'elu na i ai le malamalamaaga i ai a o le'i o'o i Sinai.  Sa tausia lava le 

Sapati a o malaga aga'i atu i ai.  O nisi sa lē fa'amamalu i ai, na a’oa’i i latou 

e le Ali'i, ua fa'apea atu, “Tou te lē mafafai se'ia afea ona tausi i A’u 

poloā'iga ma A’u tulafono?” (Eso. 16:28). 

 O le Sapati e lē mo na o Isara'elu, peita'i e mo le lalolagi.  Na uluā'i 

fa'ailoa i le tagata i Etena, ma e pei o i si vaega o Poloā'iga e Sefulu, e lē mafai 

ona fa'alēaogāina.  O le tulafono lea o le isi ona vaega o le poloā'iga e fā, na 

fa'ailoa mai e Keriso, “E mavae atu le lagi ma le lalolagi, a e lē mavae atu 

lava se iota po o sina fasi mata’itusi o le tulafono” (Mata. 5:18).  O le umi e 

tumau ai le lagi ma le lalolagi, e tumau pea fo'i le Sapati, o se fa'ailoga o le 

mana o Lē na foafoaina mea uma.  Pe a toe va'aia le matagofie o Etena i le 

lalolagi, o le aso mālōlō pa'ia o le Atua o le a fa'amamaluina e mea uma o i 

lalo o le lā.  “O lea Sapati ma lea Sapati," e ō mai uma i latou o nonofo i le 

lalolagi fou "e ifo mai i O’u luma,' ua fetalai mai ai Ieova” (Isa. 66:23). 

 E leai se isi sauniga na tu'uina atu ia Iutaia e iloa 'ato'atoa ai lo latou 

'ese'esega mai mālō o lo'o si'omia ai i latou e pei o le Sapati.  Na fuafuaina e 

le Atua o lona tausiga e tatau ona fa'ailoa ai o i latou o Ōna tagata tapua’i 

fa'amaoni iā te Ia.  O lea le fa'ailoga o lo latou vavae 'ese mai ifoga i tupua, 

ma lo latou feso'ota'iga i le Atua moni.  Peita'i ina ia mafai ona tausi le Sapati 

ia pa'ia, o tagata e tatau fo'i ona pa'ia i latou.  E ala i le fa'atuatua e tatau ona 

tofusia i latou i le amiotonu o Keriso.  Ina ua tu'uina atu le tulafono iā 

Isara'elu, “Ia e manatua le aso Sapati e te fa'apa'iaina,” na fetalai atu fo'i le 

Ali'i iā i latou, “E fai outou ma tagata pa'ia mo A’u” (Eso. 20:8; 22:31).  E 

na o le pau lea o le auala e faia ai le Sapati ma fa'ailoga o Isara'elu ē tapua’i i 

le Atua. 

 Ina ua o 'ese Iutaia mai le Atua, ma lē faia mo i latou le amiotonu a 

Keriso e ala i le fa'atuatua, na lē iloa ai lea le tāua o le Sapati iā i latou.  O 

Satani na sa'ili e fa'aeaina ia lava ma ia tosina 'ese tagata mai iā Keriso, ma ia 

galue e fa'auiga sesē le Sapati, auā o le fa'ailoga lea o le mana o Keriso.  O 

ta'ita'i o Iutaia, na latou fa'ataunu'uina le fuafuāga a Satani e ala i le si'omia o 

le aso mālōlō o le Atua i 'avega o mea e tatau ona fai.  I ōna pō o Keriso, o le 

Sapati sa matuā fa'aaogā sesē ua fa'ailoa i lona tausiga amio a tagata alofa 

fa'apito ma lē mautonu, a e lē o le uiga o le Tamā alofa fa'ale-lagi.  O le 'au 

a'oa'o ua fa'aalia le Atua na tu'uina mai tulafono e lē mafai e tagata ona usita'i 

i ai.  Ua latou ta'ita'i tagata ia va'ai atu i le Atua o se pule sauā, ma ia manatu 

i le tausiga o le Sapati, e pei ona Ia mana'omia, e fa'atupu ai le loto ma’a’a ma 

le sauā i tagata.  O le galuega a Keriso, o le 'ave 'ese lea o nei mafaufauga 

sesē.  E ui ina mulimuli a'oa'o lē alolofa ma 'ino'ino iā te Ia, o Ia e le'i fa'apea 

ua foliga mai na gaua’i i a latou tulafono, peita'i sa aga'i sa'o i luma ma tausi 

le Sapati e tusa ma le tulafono a le Atua. 

 I le tasi Sapati, ina ua fo'i mai le Fa'aola ma Ōna so'o mai le nofoāga 

o tapuā'iga, na latou ui ane i le fa'ato’agā saito ua matua.  Na umi le taimi o le 

galuega a Iesu, ma a o latou ui atu i le togāsaito, o Ōna so'o ua amata fa'aputu 

‘au saito, ua mili i o latou lima ma 'a'ai ai.  Pe ana faia lea mea i se isi lava 

aso, o le a leai se 'upu e faia i ai, auā o se tasi e ui i se togāsaito, o se fa'ato’aga 

o la'au ‘aina, po o se tovine, e sa’oloto e 'ave le mea e fia ‘ai ai. (Va'ai i le 

Teute. 23:24, 25).  Peita'i o le faia o lenei mea i le Sapati, o le faia lea o se 

galuega e lē tatau.  E lē gata i le fa'aputuina o saito, o se itū'aiga seleselega, 

peita'i o le mili i o latou lima, o le fa'amamāina lea.  O lea, i le taofi o a'oa'o, 

ua fa'alua ona solitulafono. 

 O tagata tau lamalama na latou faitio atu iā Iesu, fai mai, "Fa'auta, ua 

faia e Ōu so'o le mea e sā ona fai i le Sapati" (Mata. 12:2). 

 Ina ua molia i le soliga o le Sapati i Petesa, na puipuia e Iesu Ia lava 

i le ta'utino atu o Ia o le Ālo o le Atua, ma na fa'ailoa atu o Lana galuega e 

talafeagai ma le finagalo o Lona Tamā.  Ona ua osofa'ia nei le ‘au so'o, na Ia 

fa'ailoa atu i ē o lo'o faitio mai, fa'aa'oa'oga mai le Feagaiga Tuai, o gaoioiga 

na faia i le Sapati e i latou i totonu o le galuega a le Atua. 

 O a'oa'o Iutaia e fa'amaualuluga ona o lo latou atamamai i Afioga a 

le Atua, a e i totonu o le tali a le Fa'aola ua i ai se a'oa'iga i lo latou lē iloa tonu 

o Tusitusiga Pa'ia.  Na fetalai atu, “E le'i faitau ea e outou le mea na faia e 

Tavita, ina ua fia’ai o ia, 'atoa ma lana ‘au malaga; ina ua ulu atu ia i le fale 

o le Atua ma ua talia areto e laulauina i luma, ua ‘ai ai,...e sā ona ‘ai ai, ua 

na o le ‘au faitaulaga lava?” (Luk. 6:3, 4).  “Ua Ia fetalai atu fo'i iā te i 

latou, 'Ua faia le sapati mo tagata, a ua lē faia tagata mo le Sapati'" (Mare. 

2:27).  “E le'i faitaulia ea fo'i e outou i le tulafono, o sapati uma ua solia ai 

le sapati e le 'au faitaulaga i le malumalu, a e lē sala i latou?  'Ou te fai atu 

fo'i iā te outou, O i inei Lē ua sili i le malumalu” (Mata. 12:5, 6).  “O le 

Atali'i o le tagata, o le Ali'i lava Ia o le sapati” (Mare. 2:28). 

 Afai na fai e Tavita le mea sa'o e fa'amalie ai lona fia’ai, i lona 

taumafaina o areto ua tu'u'eseina e fa'aaogā mo sauniga pa'ia, o lea ua tonu 

fo'i i le ‘au so'o ona fa'amalieina o latou mana'oga e ala i le tauina o saito i 

totonu o itūlā pa'ia o le Sapati.  O faitaulaga i le malumalu, e sili atu fo'i ona 

tele a latou galuega e fai i le Sapati nai lo isi aso.  O galuega fa'ale-lalolagi 

fa'apea, pe a faia i aso fai so'o, e ta'ua lea ua solitulafono; peita'i o galuega a 

faitaulaga ua faia mo le tautua i le Atua.  Ua latou faia ia sauniga e fa'asino i 

le mana fa'aola o Keriso, ma o le latou galuega ua talafeagai ma le matā'upu o 

le Sapati.  A o le taimi nei, ua afio mai Keriso lava ia.  O le ‘au so'o, i le faia 

o le galuega a Keriso, o lo'o feagai ai i le 'au'aunaga i le Atua, ma mea ua 

mana'omia mo le fa'ataunu'uina o lenei galuega, e tatau ona faia lea i le aso 

Sapati. 

 O lea ua a'oa'o atu e Keriso Ōna so'o ma Ōna fili o le galuega a le 

Atua e muamua i mea uma.  O le autū o le galuega a le Atua i lenei lalolagi o 

le fa'aolaina o le tagata; ona o lea o mea e mana'omia e faia i le Sapati mo le 

fa'ataunu'uina o lenei galuega ua tusa ai ma le tulafono o le Sapati.  Na 

fa'ai’uina e Iesu Lana matā'upu e ala i le fa'alauiloa atu o Ia lava o le “Ali'i o le 

Sapati,”—O le To'atasi e sili atu i fesili uma ma e aupito maoa'e i tulafono 

uma.  O le Fa'amasino Sili na Ia lē ta'usalaina le ‘au so'o mai faitiōga, ina ua 

tu'u fa'atatau i tulafono lava na molia ai i latou fa'apea ua latou solia. 

 E le'i tu'u'esea e Iesu lea matā'upu e aunoa ma se a’oa’iga i Ōna fili.  

Na Ia fa'ailoa atu i ai o lo latou tauāso na latou sesē ai i le matā'upu o le 

Sapati.  Ua Ia fa'apea atu, “Ana outou iloa le uiga o lea 'upu, 'Ou te loto i le 

alofa, a e lē o le taulaga,' po ua outou lē fa'asalaina o ē lē sala” (Mata. 

12:7).  O le tele o a latou sauniga so'ona fai ua lē mafai ai ona tu'u atu le 

fa'apalepale fa'amaoni ma le agaalofa, o le uiga lea e iloa ai le tagata tapua’i 

moni i le Atua. 

 Na toe fa'amanatu e Keriso le 'upu moni i taulaga o lo'o osia ina ia 

taunu'u a e leai se aogā.  O ia mea o feuiā'iga, a e lē o se i'uga.  O lo latou 

autū, o le ta'ita'iina atu lea o tagata i le Fa'aola, ma aumai i latou i le mafutaga 

fa'atasi ma le Atua.  O le 'au'auna atu i le alofa e tāua lea i le Atua.  Pe a lē i 

ai lea a e na o le faia o sauniga, ona 'avea lea o se fa'atigā iā te Ia.  E fa'apea 

fo'i le Sapati.  Na fuafua ina ia aumai ai tagata i le mafutaga ma le Atua; 

peita'i ina ua fa'atumuina le mafaufau i sauniga fa'atupu vaivai, ua 

fa'aleaogāina loa le autū o le Sapati.  O lona tausiga mo na o le va'aiga mai 

fafo ua 'avea ai o se mea e tauemuina. 

 I se tasi Sapati, a o ulufale Iesu i le sunako, na Ia silasila atu i se 

tagata e ma'i gase lona lima.  O Faresaio ua mata'i o Ia, po o le ā Lana mea o 

le a fai.  Na silafia e le Fa'aola, pe a fa'amalōlō i le Sapati o le a molia o Ia ua 

solitulafono, peita'i na Ia lē fa'atuai e lepeti i lalo le pā o tū masani o lo'o 

puipuia le Sapati.  Na fa'atonu atu Iesu i le tagata ma’i ia tula’i i luga, ma 

fesili atu, “Pe sā ea le agalelei i le Sapati, po o le agaleaga; o le fa'aola, po o 

le fasioti?”  O se 'uputu'u a Iutaia, a lē faia se mea lelei, pe a o i ai se avanoa 

e fai ai, o le faia lea o le mea leaga; o le fa'atamala i le lē fa'asaoina o se ola, o 

le fasioti tagata lea.  Ua fa'apea ona fetaia'i Iesu ma a'oa'o i lo latou lava 

'ele'ele, “A ua latou fa'alologo.  Ua Ia silasila solo iā te i latou ma le to’asā, 

ina ua tigā o Lona finagalo, auā o latou loto ua ma’a’a, ona fetalai atu lea o Ia 

i le tagata, 'Inā fa'aloaloa ia lou lima.'  Ona fa'aloaloa ai lea e ia, ona toe lelei 

ai lea o lona lima, ua pei o le tasi” (Mare. 3:4, 5). 

 Ina ua latou fesili, “E tatau ea ona fa'amālōlō i le Sapati?” ua fetalai 

atu Iesu iā te i latou, "O ai ea so outou e ana le mamoe e tasi, afai fo'i e pa’ū 

o ia i le lua i le Sapati, e lē tago ea i ai, ma ava'e i luga?  E lē sili lava ea le 

tagata i le mamoe?  O lea e tatau ai ona agalelei i le Sapati” (Mata. 

12:10-12). 

 O tagata tau lamalama e le'i tali atu iā Keriso i luma o le motu o 

tagata, ona o le fefefe i a’afia i latou i ni fa'afitauli.  Latou te iloa e fa'amaoni 

Āna fetalaiga.  Ina ia lē solia a latou 'uputu’u, e latou te tu'ua se tagata ia 

fa'apuapuagātia, a e o le a latou tu'u fa'asao sē e sauā ona o le mea ua tō'esea 

mai lē e pule pe afai ua fa'atamala i ai.  O lea ua fa'ailoa mai e sili atu le lelei 

o le tausiga o le manu i lo o le tagata, o lē na faia i le fa'atusa o le Atua.  Ua 

fa'amanino mai ai le galuea'iina o tapuā'iga sesē uma.  Na latou amata mai 

ina ua naunau le tagata ia fa'aeaina o ia e sili a’e i le Atua, peita'i na latou i’u 

i le fa'amaulaloina o le tagata i lalo ifo o le meaola.  O tapuā'iga uma e 

fa'asagatau i le pule'aga aoao a le Atua, ua 'ave'ese fa'alētatau mai le tagata le 

mamalu na iā te ia mai le foafoāga, ma o le a toe fa'afou mo ia iā Keriso.  O 

tapua'iga sesē uma o lo'o a'oa'o ōna so'o ia lē amana'ia mana'oga fa'ale-tagata, 

o mafatiāga, ma mea tatau.  E matuā fa'atāua e le tala lelei le tagata na fa'atau 

i le toto o Keriso, ma e a'oa'o mai ia fa'apelepele ma agalelei fa'atatau i 

mana'oga ma puapuagā o le tagata.  Na fetalai le Ali'i, “'Ou te faia tagata e 

sili i le auro lelei, o tagata lava e sili i le auro o Ofeira” (Isa. 13:12). 

 Ina ua fāliu atu Iesu i Faresaio ma le fesili pe ono talia 

fa'ale-tulafono i le aso Sapati ona agalelei pe agaleaga ai, e fa'asao se ola pe 

fasioti ai, na Ia fa'afetaui i latou ma a latou fuafuāga leaga.  Sa latou 

lamalama i Lona soifua ma le ino'ino tele, a o lo'o Ia fa'asaoina ola ma aumaia 

se oli'olisaga i le motu o tagata.  E sili ea ona fasioti i le Sapati, pei ona latou 

fuafuaina, i lo o le fa'amālōlō o lē e mafatia, e pei ona Ia faia?  Pe e amiotonu 

atu le i ai o le fasioti tagata i le loto i le aso pa’ia o le Atua, i lo le alofa i tagata 

uma, e pei ona fa'aalia i galuega o le alofa tunoa? 

 I le fa'amālōlōina o le lima gase, na ta’uleagaina e Iesu le aganu'u a 

Iutaia, a e tū pea le poloā'iga e fā e pei ona tu'uina mai e le Atua.  Na Ia 

fa'ailoa mai “O lea e tatau ai ona agalelei i le aso Sapati” (Mata. 12:12).  E 

ala i Lona tafi'esea o puipuiga lē aogā a Iutaia, na Ia fa'amamaluina le Sapati, 

a o i latou o lo'o faitio iā te Ia ua latou solia le aso pa'ia o le Atua. 

 O i latou sa taofia le manatu na fa'agata e Keriso le tulafono ua a'oa'o 

atu na Ia solia le Sapati ma ta’uamiotonuina Ōna so'o i le faia o lea lava mea e 

tasi.  O lea ua latou i ai i le tulaga e tasi e pei ona faia e Iutaia va'ava'aivale.  

I lenei mea ua latou fete'ena'i ai ma le molimau a Keriso lava Ia, na fa'ailoa 

mai, “Na 'Ou tausia poloā'iga a Lo’u Tama, ma 'Ou tumau i Lona alofa” 

(Ioa. 15:10).  E le'i solia e le Fa'aola ma ē na mulimuli iā te Ia le tulafono o le 

Sapati.  O Keriso o le sui o lo'o soifua o le tulafono .  E le'i i ai se soliga o 

ōna fa'atonuga pa'ia na maua i Lona soifuaga.  Ina ua silasila atu i se nu'u o 

tagata molimau o lo'o sa'ilia se mea e ta'usalaina ai o Ia, na mafai ai e Ia ona 

fetalai atu a e leai sē e faitio, “O ai ea so outou na te fa'ailoa mai sa’u 

agasala?” (Ioa. 8:46). 

 O le Fa'aola e le'i afio mai e tu'u'eseina a'oa'oga na tu’uina mai e 

pateriaka ma perofeta; auā o Ia na fetalai e ala mai i nei tagata na 'avea ma sui 

filifilia.  O 'upu moni uma o le Afioga a le Atua e mai iā te Ia.  Peita'i o nei 

ma'a tāua e leai se tau ua tu'uina i se fa'atulaga sesē.  O lo latou malamalama 

tāua ua fa'aaogā e galue i le sesē.  E fa'anaunau le Atua ia ‘ave'ese mai lo 

latou tulaga sesē ma suia i le fa'avae o le 'upu moni.  O lenei galuega, e na o 

le 'a'ao fa'a-Atua e mafai ona fa'ataunu'uina ai.  E ala i lona so'otaga ma le 

mea sesē, ua fa'aaogāina e le fili o le Atua ma tagata le 'upu moni i lana 

galuega.  O Keriso na afio mai e fa'atulaga le 'upu moni i le mea e vi'ia ai le 

Atua, ma galue mo le fa'aolataga o le aigā tagata. 

 Na fetalai mai Iesu, “Ua faia le Sapati mo tagata, a ua le'i faia 

tagata mo le sapati” (Mare. 2:27).  O le tulafono na fa'avaeina e le Atua, na 

faia mo le lelei o tagata.  “Auā o mea uma o ā outou ia" (II Kori. 4:15).  

"Po o Paulo, po o Apolo, po o Kefa, po o le lalolagi, po o le ola, po o le oti, po 

o mea i nei ona po, po o mea atalī; o mea uma lava o a outou ia; e o Keriso fo'i 

outou; e o le Atua fo'i Keriso” (I Kori. 3:22, 23).  O le tulafono o Poloā'iga e 

Sefulu, lea o lo'o aofia ai le Sapati, na tu'uina mai e le Atua i Ōna tagata e 

'avea ma fa'amanuiāga.  Fai mai Mose, “Na poloa’i mai fo'i Ieova iā te i 

tatou ia faia nei tulafono uma lava, ia matata’u ia Ieova lo tatou Atua, ina ia 

manuia ai tatou i aso uma, ina ia fa'aolaina i tatou, pei na fai i le aso nei” 

(Teute. 6:24).  E ala i le fai pese, na tu'uina mai le fe'au iā Isara'elu i le 

Salamo, “Ia outou 'au'auna atu ia Ieova ma le fiafia; ō mai ia outou i Ōna luma 

ma le alaga fiafia.  Ia outou iloa o Ieova o Ia lava le Atua; o Ia na faia i tatou, 

ua fai i tatou Mona; o Lona nu'u i tatou, o le lafu mamoe ua Ia fagaina.  Ia 

outou ūlu atu i Ōna faitoto’a ma le vi'iga, ma Ōna lotoā ma le pese; ia outou 

vivi'i atu iā te Ia, ia outou fa'amanū atu i Lona suafa” (Sala. 100:2-4).  Na 

fa'ailoa mai fo'i e le Ali'i, “O i latou uma o ē tausi i le sapati a e lē soli i ai, ma 

latou taofi mau i La’u feagaiga; 'Ou te aumaia i latou lava i Lo’u mauga 

pa'ia, ma A’u fa'afiafia iā te i latou i Lo’u fale tatalo” (Isa. 56:6, 7). 

 "Lenei la, o le Atali'i o le tagata, o le Ali'i ia o le Sapati” (Mare. 

2:28).  O nei 'upu ua tumu i a'oa'oga ma fa'amafanafanaga.  Ona o le Sapati 

na faia mo le tagata, o le aso lea o le Ali'i, e pulea fo'i e Keriso.  Auā "na Ia 

faia mea uma lava; e leai fo'i se mea e tasi na faia e le'i faia e Ia” (Ioa. 1:3).  

Talu ai na faia e Ia o mea uma, na Ia faia le Sapati.  Na tu'u'eseina e Ia e fai 

ma fa'amanatuga o galuega o le foafoāga.  E fa'asino atu iā te Ia o Lē na faia 

mea uma ma o Ia na fa'apa'iaina.  E fa'ailoa ai o Ia Lē na faia mea uma i le 

lagi ma le lalolagi, ma o Ia o lo'o taofia fa'atasi mea uma, o le ūlu o le 

ekalesia, ma o Lona mana ua toe fa'aleleia ai i tatou i le Atua.  Auā ina ua 

fetalai fa'atatau iā Isara'elu, na Ia fa'apea mai, “Na 'Ou avatu fo'i iā te i latou 

O’u Sapati, e fai ma fa'ailoga iā te A’u ma i latou, ia latou iloa ai o A’u o 

Ieova Lē fa'apa'iaina i latou” (Esek. 20:12).  O le Sapati o se fa'ailoga lea o 

le mana o Keriso e fa'apa'iaina ai i tatou.  Ma e tu'uina atu iā i latou uma ua 

fa'apa'iaina e Keriso.  Ona ua 'avea o se fa'ailoga o Lona mana fa'apa'ia, o le 

Sapati ua tu'uina atu iā i latou uma o ē ua faia ma vaega o le Isara'elu a le Atua 

e ala iā Keriso. 

 Ma ua fetalai mai le Ali'i, “Afai e te liliu 'ese lou vae i le Sapati, a e 

lē faia lou lava loto i Lo’u aso sā; ma ē ta'ua le sapati, o le aso fiafia, le aso ua 

sā ia Ieova, ua mamalu;...ona ē fiafia lava lea iā Ieova” (Isa. 58:13, 14).  Mo 

i latou uma e taliaina le Sapati e fai ma fa'ailoga o le mana foafoa ma le 

togiola o Keriso, o le a 'avea ma mea e fiafia ai.  O lo latou va'aia o Keriso i 

totonu, o le a fiafia ai fo'i latou iā te Ia.  O le Sapati e fa'asinoina i latou i 

galuega o le foafoāga, o se fa'amaoniga o le silisili 'ese o Lona mana i le 

fa'aolataga.  A o toe fa'amanatu ai le filemū na lē iloa i Etena, a e ta’u mai ai 

le filemū e toe fa'afo’isia e ala i le Fa'aola.  Ma o mea uma na foafoaina o lo'o 

latou ta’u mai pea Lana vala'au, “Ia outou ō mai iā te A’u, o outou uma o e 

tigāina ma mafatia i avega, o A’u fo'i e mālōlō ai outou” (Mata. 11:28). 

Matā'upu 30 

"UA IA FA'AU'UINA LE TO’ASEFULULUA" 

Fa'avaeina lenei matā'upu i le tusi o Mare. 3:13-19 ma le Luk. 6:12-16. 

a maliu a’e Ia i le mauga, ona vala'au atu lea i ē na Ia finagalo i ai; 

ona latou ō mai lea iā te Ia.  Ona tofia lea e Ia le to'atinoāgafulu 

ma le to'alua, ina ia latou fa'atasi ma Ia, ia na 'a'auina atu fo'i i latou e tala’i i le 

tala lelei” (Mare. 3:13, 14). 

 O lalo o la'au paōlo i autafa o le mauga, e lē mamao mai le Sami o 

Kalilaia, na vala'auina ai le to’asefulu ma le to’alua i le galuega 

fa'a-aposetolo, ma e lē mamao mai le nofoāga na tu'uina atu ai le Lauga i luga 

o le Mauga.  O laufanua ma mea maupu’epu’e o nofoāga ia e masani Iesu 

ona afio atu i ai, ma o le tele o Āna a'oa'oga na tu'uina atu i lalo ifo o le lagi nai 

lo totonu o le malumalu po o sunako.  E leai se sunako na mafai ona ofi ai 

tagata na mulimuli mai iā te Ia; peita'i e lē na o lea le mafua'aga na Ia filifilia 

ai e a'oa'o atu mai lalo o la'au ma laufanua.  O Iesu na fiafia e silasila i le 

va'aiga o mea o le foafoāga.  I a te Ia, o ia nofoāga malōlō ta’itasi e 

to’afilemū, o se malumalu pa'ia lava lea. 

 O lalo fo'i o la'au o Etena na filifilia e i la'ua, ē na muamua nonofo i 

luga o le lau'ele'ele e fai ma o la'ua malumalu.  O i inei na mafuta ai Keriso 

ma le tamā o le aigā tagata.  Ina ua tuli'esea mai Parataiso, sa tapua’i pea o 

tatou ulua'i mātua i laufanua ma lalo o la'au, ma o i inei sa fa'afeiloa'i ai 

Keriso iā i la'ua ma le tala lelei o Lona alofa tunoa.  O Keriso na fetalai iā 

Apera'amo i lalo o le la'au i Mamere; na fa'atasi ai ma Isa'ako a o ia alu e 

tatalo i le fanua laugatasi i le afiafi; ma Iakopo i autafa o le mea maupu’epu’e 

i Peteli; ma Mose i atu mauga o Mitiana; ma le taule’ale’a o Tavita a o leoleo 

lana lafu.  O le fa'atonuga a Keriso mo tagata Eperu i le sefululima seneturi 

sa latou tu'ua ai o latou fale mo le vaiaso e tasi i tausaga ta’itasi, ma sa nonofo 

i fale lē tumau e faia i lālā mata o la'au, “tou te 'ave ai fua o la'au matagofie, o 

lau pama ma lā o la'au felefele, ma garava mai le alia” (Levi. 23:40).  

 I le a'oa'oina o Ōna so’o, na filifili Iesu e tula'i 'ese mai le vevesi o le 

'a'ai, a e afio atu i le to’afilemū o laufanua ma nofoāga maupu’epu’e, e 

talafeagai ma a'oa'oga o le olaga pulea lelei o lo'o Ia naunau e a'oa'oina ai i 

latou.  I le taimi o Lana galuega, sa fiafia o Ia e fa'apotopotoina mai tagata iā 

te Ia i lalo o le lagi laulelei, i luga o se maupu'epu'e mutiā, po o autafa o le vai 

tuloto.  O i inei, a o si’omia e mea uma mai Āna lava galuega, na Ia mafai 

ona liliu atu mafaufau o Lana 'au fa'alogologo mai mea fa'afoliga i mea e 

tumau moni.  I le tupu a’e ma le atina’e o mea na faia, ua fa'aalia ai ta'iāla o 

Lona mālō.  Pe afai e tepa a’e mata o tagata i mauga o le Atua, ma va'aia 

galuega ofoofogia a Ōna 'a'ao, o le a mafai ona latou maua se a'oa'oga tāua o 

le 'upu moni a le Atua.  O a'oa'oga a Keriso o le a fai pea mo i latou mai mea 

“U 



217 
 

na faia.  E fa'apea i a i latou uma e ō i laufanua a o i ai ma Keriso i o latou 

loto.  Latou te lagona le si’omia o i latou i le uiga pa'ia.  O mea o le foafoāga 

e tau'aveina fa'ata'oto a lo tatou Ali'i, ma fa'aauau pea Āna fautuāga.  E ala i 

le feso'ota'i ma le Atua i galuega na faia, e si'itia ai le mafaufau, ma maua e le 

loto le mālōlōga. 

 O le ulua'i la'asaga lenei ua tatau ona fa'ataunu'uina i le fa'atulagaina 

o le ekalesia ina ua mavae le afio 'ese o Keriso, a e ua 'avea o Lona Sui i le 

lalolagi.  E leai so latou malumalu matagofie, peita'i o le Fa'aola na ta'ita'i 

Ōna so'o i nofoāga sa pele iā te Ia, ma i o latou mafaufau o gaoioiga pa'ia o lea 

aso ua feso'ota'i e fa’avavau ma le matagofie o ātumauga ma laufanua ma le 

sami.  

 Na vala'auina e Iesu Ōna so'o ina ia mafai ona Ia 'auina atu i latou o 

Āna molimau, ina ia fa'ailoa i le lalolagi mea na latou va'ai ma fa'alogo ai iā te 

Ia.  O la latou galuega e aupito sili ona tāua i so'o se galuega na vala'auina ai 

tagata, ma e na o le tasi e sili atu ai, o Keriso lava lea.  O i latou o le a galulue 

fa'atasi ma le Atua mo le lavea’iga o le lalolagi.  E pei o pateriaka e sefululua 

o le Feagaiga Tuai na tula’i mai e fai ma sui o Isara’elu, e fa’apea le to’a 

sefululua ona ‘avea o sui o le tapuā'iga o le tala lelei. 

 Na silafia e le Fa'aola amio a i latou na Ia filifilia; o o latou vaivaīga 

ma sesē uma lava na folasia i Ōna luma; na Ia silafia faigāta e ao ona latou ui 

atu ai, o tiute e latou te tau'aveina; ma sa matuā alofa naunau Lona finagalo iā 

i latou nei ua filifilia.  Na maliu a’e na o Ia i le mauga e latalata i le Sami o 

Kalilaia ma fa'aalu ai le pō 'atoa o tatalo mo i latou, a o latou momoe i lalo o le 

mauga.  Ina ua tafa mai ata na Ia fa'apotopoto mai i latou iā te Ia; auā e i ai se 

matā'upu tāua e fa'asoa atu iā te i latou. 

 O nei so'o na latou fa'atasi ma Iesu mo sina taimi i le galuega.  O 

Ioane ma Iakopo, Anetere’a ma Peteru, o Filipo, Natanielu, ma Mataio, na sili 

lo latou lata iā te Ia i lo isi so'o, ma sa molimauina le tele o vavega.  O Peteru, 

Iakopo, ma Ioane na sili atu fo'i lo latou latalata iā te Ia.  O le tele o taimi sa 

latou fa'atasi ai lava, sa molimauina vavega, ma fa'alogo i Āna fetalaiga.  O 

Ioane na fa'alagolago ma aupito i lata iā Iesu, ma sa iloga ai o ia o lē na 

alofaina e Iesu.  Na alofa le Fa'aola iā i latou uma, peita'i o le loto o Ioane na 

sili ona ia taliagofie le alofa o Iesu.  O ia fo'i e aupito itiiti i lo isi, sa iā te ia le 

agaga talitonu fa’atamaitiiti ma sa ia tatala lona loto iā Iesu.  O ia lea na 

matuā lagona le tigāalofa mo Keriso, ma na ala mai iā te ia ona fa’ailoa atu i 

Ōna tagata o a'oa'oga loloto fa'ale-agaga a le Fa'aola. 

I le ta'ita’iga o le tasi vaega na vaevaeina i ai le ‘au aposetolo na 

tula’i mai ai le igoa o Filipo.  O ia le so'o muamua na fetalai tonu atu i ai 

Iesu, “Mulimuli mai iā te A’u.” O Filipo e mai Petesaita, o le 'a'ai o Anetere’a 

ma Peteru.  Na ia fa'alogologo i a'oa'oga a Ioane le Papatiso, ma sa fa'alogo 

fo'i i le fa'aaliga o Keriso o le Tama'i Mamoe a le Atua.  O Filipo o sē na 

sa'ili fa'amaoni mo le 'upu moni, peita’i na fa'agesegese i lona loto ona 

talitonu.  E ui o ia na ‘auai ma fa'atasi atu iā Keriso, peita'i ina ua ia fa'aalia o 

Ia iā Natanielu na fa'ailoa ai e lē o 'ato'atoa lona talitonu i le itū-Atua o Iesu.  

E ui lava ina folafola mai e le si’ufofoga mai le lagi o Keriso o le Ālo o le 

Atua, a e i a Filipo o Ia “o Iesu, o le atali'i o Iosefa, o le Nasareta” (Ioa. 1:45).  

I le fafagaina o le lima afe, na fa'aalia ai fo'i le lē fa'atuatua o Filipo.  Na 

fesili atu Iesu e tofotofo ai o ia, “O ifea tatou te fa'atauina mai ai ni areto, ina 

ia 'a'ai ai i latou nei?”  O le tali mai a Filipo, sa i ai lea i le itū o le lē 

fa'atuatua, ina ua fai mai, “E lē lava areto, pe a fa'atau i tenari e luaselau, ina 

ia tofu i latou ma sina mea itiiti” (Ioa. 6:5,7).  Na lagona e Iesu le 

fa'anoanoa.  E ui ina ua uma ona va'ai Filipo i galuega ma ia lagona le mana 

o Iesu, a e le'i fa'atuatua lava.  Ina ua fesili atu tagata Eleni iā Filipo e 

fa'atatau iā Iesu, na te le'i taofimau lea avanoa e fa'ailoa atu ai i latou i le 

Fa'aola, peita’i ua alu e ta’u atu iā Anetere’a.  I itūlā mulimuli a o lumana’i le 

fa'asatauroina o Iesu, o 'upu a Filipo e foliga mai e fa'avaivai ai le fa'atuatua.  

Ina ua fai atu Toma iā Iesu, “Le Ali'i e, matou te lē iloa le mea e te maliu atu 

i ai, matou te mafaia fa'apefea ona iloa o le ala?  Ua fetalai atu Iesu iā te ia, 

‘O A’u nei le Ala, ma le Upu moni, ma le Ola….O lē ua va'ai mai iā te A’u ua 

va'ai o ia i le Tamā.’  Ua fai mai Filipo iā te Ia, Le Ali'i e, ia e fa'ailoa mai le 

Tamā iā te i matou, ona gata ai lea o matou mana'o” (Ioa. 14:5-8).  Sa tuai 

ona talitonu lona loto, e vaivai fo'i le fa'atuatua, o lenei so'o ua tolu tausaga o 

fa'atasi ma Iesu. 

 O se mea fiafia le fa'atusatusa atu o le lē talitonu o Filipo ma le 

talitonu fa’a-tamaitiiti o Natanielu.  O ia o se tagata e matuā fa’amaoni lona 

uiga, o lona fa'atuatua e pipi'i mau atu ai i mea moni e lē o va'aia.  E ui lava o 

Filipo o le tagata a’oga i totonu o le a’oga a Keriso, a e sa onosa'i lava le 

A’oa’o mai le Atua i lona lē talitonu ma le tuai ona malamalama.  Ina ua 

liligi ifo le Agaga Pa’ia i luga o le ‘au so'o, ona 'avea loa lea o Filipo ma 

a’oa’o e pei o le tofiga pa’ia.  Na ia iloa le mea e ta’u atu, ma sa a'oa'o atu ma 

le mautinoa ina ia lagona e le ‘au fa'alogologo ma liua ai i latou. 

 A o saunia e Iesu le ‘au so'o mo lo latou fa'au’uga, o le to'atasi o i 

latou e le'i vala'aulia, a e na u’una’i mai ia fa'atasi ma i latou.  O Iuta le 

Sekara, o le tagata na ta’utino atu e mulimuli iā Keriso.  Ua sau nei o ia i 

totonu, ma talosaga mo sona nofoāga i totonu o le ‘au so’o.  O ōna uiga 

fa’anaunau ma foliga pei e fa'amaoni na fai atu ai, “Le A’oa’o e, 'ou te 

mulimuli atu iā te 'Oe i mea uma e te maliu atu i ai.”  E le'i tulia pe taliina e 

Iesu, a e na o 'upu fa'anoanoa na fetalai atu ai, “E fai lua o Ālope, e fai fo'i 

mea e momoe ai manu felelei; a o le Atali’i o le tagata, e leai se mea e moe ai 

o Ia” (Mata. 8:19,20).  Na talitonu Iuta o Iesu le Mesia; ma o lona 

fa'amoemoe a i ai i totonu o le 'au aposetolo, o le a mautinoa ai sona tulaga 

maualuga i totonu o le mālō fou.  O lenei fa'amoemoe na fuafua e Iesu ia 'ave 

'esea e ala i Lana fetalaiga e fa'atatau i Lona soifuāga mativa. 

 Sa naunau le 'au so'o ia 'avea Iuta o se tasi o i latou.  Na latou va'aia 

o ia e foliga o se ta'ita’i, o se tagata e agava'a ma se ta'ita'i fuafua lelei, ma sa 

latou tu’u atu iā Iesu o ia se tagata o le a fesoasoani mālōsi iā te Ia i Lana 

galuega.  Na ofo i latou i le taliaina o ia e Iesu ma le lē faitio. 

 O le ‘au so’o na matuā lē fiafia i latou ona ua lē taumafai Iesu ina ia 

fa'amautū le galulue fa'atasi ma ta’ita’i o Isara'elu.  Na latou lagona o le mea 

sesē le lē fa'amalosia o Lana galuega e ala i le fa’amautū o le lagolago a nei 

tagata lauiloa.  Pe ana Ia te'ena Iuta, ua latou mafai ai, i o latou mafaufau, 

ona fesiligia le poto a lo latou Matai.  O le tala fa'asolopito o le olaga o Iuta 

mulimuli ane, ua fa'ailoa ai iā i latou le faigatā o le fa'atagaina o so'o se 

manatu fa'ale-lalolagi e fua fa'atatau i ai le filifilia o tagata e fetaui mo le 

galuega a le Atua.  O le galulue fa'atasi o nei itū'aiga tagata e pei ona naunau 

i ai le ‘au so'o e fa'amautū se manū e tu’ulafoa’i atu ai le galuega i lima o fili 

aupito leaga. 

 Peita’i o lea ua i ai nei Iuta i totonu o le ‘au so'o, e le'i fa'atauva'a fo'i 

iā te ia le matagofie o uiga o Keriso.  Na ia lagona le galuega a le mana o le 

Atua e tosina ai tagata i le Fa'aola.  O Ia Lē na afio mai, Na te lē gagauina i 

lalo le ū ua gapēpē pe tinei le vavae ua mū itiiti (Mata. 12:20), e lē te'ena 

lenei agaga a o i ai sina naunau ia fa'asaga aga’i i le malamalama.  O le 

Fa'aola na Ia faitauina le loto o Iuta; na te silafia le loloto o le amioleaga o lo'o 

i ai, a e a lē laveā'iina e ala i le alofa tunoa o le Atua, ona goto loa lea o Iuta.  I 

le fa'afeso’ota’i mai o lenei tagata iā te Ia, na Ia tu'uina o ia i le mea e mafai 

ona mafuta ai ma iā i aso ta’itasi, ma tafe atu ai Lona alofa e lē o i ai se 

manatu fa'apito.  Afai e tatala atu e ia lona loto iā Keriso, ona tuli'ese lea e le 

alofa tunoa o le Atua le temoni o le manatu fa'apito, ma 'avea loa Iuta o se 

tagata o le mālō o le Atua.  

 E talia e le Atua tagata i le tulaga o lo'o i ai, fa'atasi ai ma o latou 

uiga fa'ale-tagata, ma Ia a'oa'oina i latou mo Lana galuega, pe afai o le a latou 

usita’i ma fa'aa’oa’o iā te Ia.  E le'i filifilia i latou ona ua 'ato'atoa, peita’i e ui 

lava i lo latou lē ‘ato’atoa, e mafaia lava i lo latou usita'i i le 'upu moni ua 

latou iloa ma le alofa tunoa o Keriso ona fa'afouina i latou ia foliga iā te Ia. 

 O avanoa na maua e Iuta, e pei fo'i o avanoa na maua e isi so'o.  O 

a'oa'oga tāua lava ia na fa'alogologo ai fo'i o ia.  A o le fa'atinoina o le 'upu 

moni, e pei ona mana'omia e Keriso, e 'ese'ese ma mana'oga ma fuafuāga a 

Iuta, ma sa lē fia gaua’i atu ōna manatu ina ia taliaina le malamalama mai le 

lagi. 

 Na agalelei lava le Fa'aola i le feagai ai ma le tagata lea o le a 

fa'alataina o Ia!  I totonu o a'oa'oga a Iesu, na Ia fa'amamafaina ai le ta’iala o 

le alofa i tagata ina ia 'ave 'ese ai le a’a o le tu'inanau.  Na Ia fa'ailoa atu i 

luma o Iuta le mata'utia o le uiga o le matape’ape’a, ma o le tele o taimi na 

iloa ai e ia ua fa'asino mai lana agasala; peita’i e le’i mana'o e fa'aali ma 

lafoā'i lana amiolētonu.  Na malie lava ia i le olaga o lo'o ola ai, o lona lē fia 

tete'e atu i le fa'aosoosoga, ua fa'aauau ai lava ona mulimuli atu i ona uiga fai 

togafiti.  O Keriso sa i ona luma, o le fa'aa’oa’o lea e tatau ona foliga i ai pe 

afai na te fia seleseleina le fa'amanuiāga fa'ale-Atua ma le galuega; peita’i na 

tele a'oa'oga sa fa'alogologo i ai, a e lē taliaina lava e Iuta. 

 E leai ni 'upu fa'atigā na a’oa’i atu ai Iesu i lona matape'ape'a, a e o le 

onosa'i fa'ale-lagi na tau'ave ai lenei tagata o lo'o sesē, ma Ia tu'uina atu i ai 

fa'amaoniga o lo’o Ia faitauina lona loto e pei o se tusi faitau.  Na Ia tu'u atu 

i ona luma mafua'aga e tatau ai ona faia le mea sa’o; a o lona te'ena o le 

Malamalama o le Lagi, ua leai loa se ‘alofaga a Iuta.  

 Ona o lona lē savali i totonu o le malamalama, na filifili ai lava Iuta 

e taofi pea i ana amio sesē.  O mana'oga leaga, o le loto ita ma le taui ma sui, 

o mafaufauga pogisā ma le lē fiafia, na fa'apelepeleina pea, se’ia o'o ina pulea 

'ato'atoa o ia e Satani.  O Iuta na 'avea ma sui filifilia o fili o Keriso. 

 Ina ua sau o ia i totonu o le mafutaga fa'atasi ma Iesu, na i ai nisi o 

uiga lelei i lana amio se manū e 'avea ma fa'amanuiāga i le ekalesia.  Pe a na 

fia gaua’i e 'ave le amo a Keriso, atonu e i ai fa'atasi o ia ma i latou e ta'ita'i i 

aposetolo; a e peita'i na ia fa'ama’a’a lona loto ina ua fa'ailoa atu ōna sesē, ma 

o lona fa'amaualuga ma le fouvale na ia filifilia ai lava ōna uiga fa'apito ma le 

fia sili, ma ua lē fetaui ai o ia mo le galuega na finagalo le Atua e tu'uina atu iā 

te ia na te faia. 

 O le ‘au so’o uma lava na i ai o latou sesē i le taimi na vala'auina ai i 

latou e Iesu i Lana galuega.  E o'o fo'i iā Ioane, o lē na mafuta felāta’i ma Lē 

e agamalū ma loto maulalo, a e le'i agamalū o ia, e le'i gaua’i gofie fo’i.  O ia 

ma lona uso e ta'ua “o atali’i o faititili.”  A o latou fa'atasi ma Iesu, e so'o se 

mea e faia e fa'asagatau iā te Ia na tupu ai lo la ita tele ma le mana'o e 

fa'afetaui.  O le loto ita, o le fia taui ma sui, ma le agaga o le faitio, na i ai 

uma i le so’o pele.  O Ioane na mitamitavale ma mana'o e fia muamua i le 

mālō o le Atua.  Peita’i o aso ta’itasi, i le fa'atusatusa atu o lona loto 

fa'amaualuga, na ia va'aia le agalelei ma le fa'apalepale o Iesu, ma fa'alogo ai 

i Āna a'oa'oga i le loto maulalo ma le onosa'i.  Na ia tatala atu lona loto i le 

ta’ita’iga a le Atua, ma 'avea ai loa o ia e lē na o se tagata fa'alogologo, a o le 

tagata e fa'atino afioga a le Fa'aola.  Ua natia nei iā Keriso le ola fa'apito o 

Ioane.  Ua a'oa'oina o ia na te amoina le amo a Keriso ma 'ave Lana 'avega. 

 Na a’oa’i e Iesu Ōna so'o, na Ia lapata’i ma fautuaina i latou; peita’i 

o Ioane ma ona uso latou te le'i tu'ua o Ia; na latou filifilia Iesu, e ui i Āna 

a’oa’iga.  E le'i vavae 'ese e le Fa'aola Ia mai iā i latou ona o o latou vaivaīga 

ma sesē.  Na latou fa'atasi pea e o'o i le i’uga ma latou tofusia i Ōna 

puapuagā, ma latou maua mai ai ni a'oa'oga mai Lona soifuaga.  O lo latou 

va'ava'ai atu pea iā Keriso, na 'avea ma auala e suia ai i latou. 

 O aposetolo e 'ese'ese a latou amio ma o latou loto.  E i ai le telona, 

o Levi-Mataio, ma le fia maoa’e o Simona le Selote, o lē na matuā ita tele i le 

pule’aga a Roma; o le tagata agaalofa ma osovale o Peteru, ma le tagata e loto 

mālōsi o Iuta, o Toma e loto fa'amaoni, a e fefe ma pala’ai; o Filipo, e 

fa'agesegese ma e maua i le masalosalo, ma le fanau a Sepetaio ma o latou 

uso e fia taulamua ma lē fefefe e fa'aali mai manatu.  Na aumaia fa'atasi nei 

tagata uma, fa'atasi ai ma a latou amio sesē 'ese'ese, o uiga na tutupu mai ai 

ma aga e tau aga’i atu i le leaga; peita’i e ala iā Keriso o le a latou i ai i totonu 

o le aiga o le Atua, ma a'oa'oina ai ia tasi i le fa'atuatua, i talitonuga, ma le 

loto.  E i ai lava mea e tofotofoina ai i latou, o mea e lē fiafia ai, mea e 

'ese'ese ai i o latou manatu; peita’i a afio loa Keriso i le loto, ona lē toe i ai lea 

o ni fe'ese'esea’iga.  O Lona alofa ua ta'ita'iina ai ia alofa le tasi i le tasi; o 

a’oa’ga a le Matai ua ta'ita'iina ai i le fa'aleleia o mea uma sa 'ese'ese ai, ma 

aumaia le 'au so’o i totonu o le mafutaga e tasi ma le loto e tasi.  O Keriso o 

le Totonugalemū lea, a o i latou o vaega ta'itasi o le li’o o le aiga e galulue 

fa'atasi. 

Ina ua fa'auma e Iesu Lana fa'atonuga i le ‘au so’o, ona Ia 

fa'apotopoto mai lea o latou e to'aitiiti e si’osi'o mai iā te Ia, ua to’otuli o Ia i 

le ogātotonu, ma tu'u atu Ōna 'a'ao i luga i o latou ulu, ua tatalo ia fa'apa'iaina 

i latou mo Lana galuega pa'ia.  Ua fa’apea ona fa’au’uina o le ‘au so'o o le 

Ali'i i le galuega o le tala lelei. 

 O le vala'auina e Keriso o Ōna sui filifilia mo tagata, e le'i filifilia 

agelu e le'i pa’ū’ū, peita’i o tagata e i ai o latou lagona e pei lava o tagata o 

lo'o latou sa'ili e fa'aola.  O Keriso na Ia aveina i Ōna luga le itū tagata, ina ia 

mafai ona Ia pā’ia le aigā tagata.  O le itū Atua e mana'omia le itū tagata; auā 

e mana'omia fa'atasi le Atua ma le tagata e aumaia le fa'aolataga i le lalolagi.  

O le itū Atua e mana'omia le itū tagata, atonu e maua ai e le aigā tagata se ala 

o feso’ota’iga i le vā o le Atua ma le tagata.  E fa'apea fo'i i 'au'auna ma 'ave 

fe'au a Keriso.  E mana'omia e le tagata se mana e i fafo atu ma e i luga a’e o 

ia, ia toe fa'afo’i ai o ia ia foliga i le Atua, ma ia mafai ai ona faia le galuega a 

le Atua; peita’i e lē fa'apea o le a fa'alēaogāina ai le mālōsi o le tagata.  O le 

aigā tagata e fa'alagolago i le mana o le Atua, o Keriso e afio i le loto e ala i le 

fa'atuatua; ma e ala i le galulue fa'atasi ma le Atua, o le mālōsi o le tagata o le 

a fa'aaogāina mo le lelei.  

 O Ia lea na vala'auina tagata fai faiva o Kalilaia, o lo'o vala'auina pea 

tagata mo Lana galuega.  Ma o lo'o naunau e fa'aalitino Lona mana e ala atu 

iā i tatou e pei ona Ia fa'ailoa atu e ala i Ōna so'o maumua.  E tusa po o le ā lo 

tatou lē 'ato'atoa ma le agasala, ua ofo mai lava e le Ali'i ia tatou galulue 

fa'atasi ma Ia, ma a'oa'oina ai i tatou e Keriso ia iloa fai Lana galuega.  Ua Ia 

vala'auina i tatou ia ō mai i lalo ifo o le a'oa'oga mai le Atua, ina ia tatou 

fa'atasi ai ma Keriso, ma tatou galulue ai i le galuega a le Atua. 

 “A ua iā te i matou lenei 'oa i ipu ōmea, ina ia i le Atua le matuā tele 

o le mana, a e lē mai iā te i matou” (II Kori. 4:7).  O le mafua’aga lenei na 

tu'uina atu ai le folafolaina o le tala lelei i tagata e i ai o latou sesē, a e le'i 

tu'uina atu i agelu.  O lo'o fa'ailoaina o le mana e ala atu i le vaivai 

fa’ale-tagata, o le mana lea o le Atua; ma o lea ua fa'alototele ai i tatou ia 

talitonu o lea mana e mafai ona fesoasoani i nisi e vaivai pei o i tatou, e mafai 

fo’i ona fesoasoani iā i tatou.  Ma o i latou, “Latou te mafaia ona agamalū i ē 

ua valelea ma ē ua sesē, auā o lo'o si’osi’omia fo'i i latou i le vaivai” (Epe. 

5:2).  O le tulaga mata'utia na i ai i latou, o lea ua masani ai i faigāta ma 

fa'afitauli o le ala, ma o le mafua’aga lea na vala'aulia ai i latou, ina ia latou 

'a'apa atu i isi o lo’o puapuagātia e pei lava o i latou.  E i ai agaga o lo'o 

fememea’i i le masalosalo, o lo'o i ai 'avega mamafa ma vaivaīga o le olaga, e 

vaivai le fa'atuatua, ma e lē mafai ona pa’i atu iā te Ia e lē o va'aia; a o le uō e 

mafai ona latou va'ai i ai, e sau iā i latou o le sui o Keriso, o le a 'avea ia ma ala 

o le feso’ota’iga e fa'amau atu ai lo latou fa'atuatua lē mautū i luga o Keriso. 

 O i tatou o le ‘au faigāluega fa'atasi ma agelu o le lagi e fa'ailoa atu 

Iesu i le lalolagi.  O agelu o lo'o fa'atali pea ma le onosa'i mo lo tatou ‘au 

fa'atasi atu; auā o le tagata e tatau lava ona 'avea ma 'auala e feso'ota'i atu ai i 

tagata.  Pe afai e tu'uina atu i tatou iā Keriso ma o tatou loto 'atoa ia 

fa'apa'iaina, o agelu ua matuā oli’oli e tautala atu e ala i o tatou leo e fa'ailoa 

ai le alofa o le Atua. 

Matā'upu 31 

O LE LAUGA I LUGA O LE MAUGA 

Fa'avae i matā'upu e 5, 6, 7 o le Tusi o Mataio. 

 Keriso, na te lē fa'apotopotoina na o Lona ‘au so’o ia fa'alogologo i 

Āna afioga.  Na te le'i filifilia mo Lana ‘au fa'alogologo ia tau o i 

latou ua iloa le ala o le ola.  O Lana galuega tonu lava, ia 'a'apa atu i le motu 

o tagata o lo'o i totonu o le lē malamalama ma le sesē.  Na Ia tu'uina atu Āna 

a'oa'oga o le 'upu moni ina ia latou mafai ona malamalama i mea o pogisā ai.  

O Ia lava o le 'Upu Moni, o lo'o tū atu ma Ōna 'a'ao e fa'aloaloa atu pea e 

fa'amanuia atu, ma i Āna fetalaiga lapata’i, tauānau, ma le fa'alototele, o lo'o 

Ia sa'ili e si'itia i luga i latou uma o lo'o fia ō mai iā te Ia. 

 O le Lauga i luga o le Mauga, e ui ina tu'uina atu fa'apitoa i le ‘au 

so’o, a e na fetalai atu a o fa'alogoina e le motu o tagata.  Ina ua mavae le 

fa'au'uina o aposetolo, ona latou malaga lea ma Iesu i tala ane o le sami.  O 

inei i le taeao pō lava, a e ua amata ona potopoto mai o tagata.  E lē gata i 

tagata ua masani ai mai 'a'ai o Kalilaia, a ua i ai tagata mai Iutaia ma 

Ierusalema fo'i; mai Perea, Tekapoli, ma Itumaia, e mamao i le itū i sauté o 

Iutaia; mai Turo ma Saitonu, ma 'a'ai o Foinie i autafa o le Metiterani.  “Ina 

ua latou fa'alogo i ia mea sa Ia faia” (Mare. 3:8), ua latou “ō mai e 

fa'alogologo iā te Ia, ma ia fa'amālōlōina o latou ma’i;..auā ua alu ane le mana 

nai iā te Ia, ua fa'amālōlōina ai i latou uma” (Luk. 6:17-19). 

 E vā apiapi le matāfaga ma ua lē lava le avanoa, e o'o lava i le 

laulaututū o tagata ua lē lagona Lona si’ufofoga e i latou uma na naunau e fia 

fa'alogo iā te Ia, ma sa ta'ita'i loa e Iesu le ala e toe fo'i i autafa o le mauga.  

Na o'o atu i le laugatasi e ofi uma ai le fa'apotopotoga to'atele, na nofo o Ia i 

lalo, ma o le ‘au so’o ma le motu o tagata ua mulimuli atu i Lana fa'ata'ita'iga. 

 O le nofoāga masani o le ‘au so’o e i tafatafa lava o Iesu.  O tagata o 

lo'o naunau pea i le fia o'o atu iā te Ia, a e malamalama lava le ‘au so’o, e lē 

tatau ona potopoto mamao i latou mai Lana silafaga.  Na latou nonofo 

latalata i Ōna tafatafa, ina ia ‘aua ne’i o latou lē iloa se 'upu e tasi o Āna 

fa'atonuga.  O i latou o ni tagata fa'alogologo ma le mataāla, e naunau ia 

malamalama i 'upu moni o le a latou fa'ailoaina atu i nu'u uma ma tupulaga 

uma. 

 O lo latou lagona e i ai se mea e sili atu o le a tupu atonu latou te lē o 

iloa, sa latou matuā fa'alatalata atili atu ai i lo latou Matai.  Ua latou talitonu 

o le mālō ua latalata ona fa'avaeina, ma o mea o lo'o tutupu i le taeao ua latou 

maua ai le mautinoāga o le a i ai se folafolāga e fa'atatau i ia mea o le a faia.  

O le lagona o le fiafia ma le naunau na fa'atumulia ai fo'i le motu o tagata, ma 

o latou foliga naunau na molimau i lo latou matuā fiafia i ai.  A o nonofo 

tagata i luga o le mutia i autafa o le mauga ma fa'atalitali i afioga a le A’oa’o 

O 

mai le Atua, sa fa'atumulia o latou loto i mafaufauga o le mamalu o i 

lumana’i.  Sa i ai tusi'upu ma Faresaio o lo'o va'ai atu i luma i le aso o le a 

latou pulea ai Roma 'inosia, ma latou mauaina le 'oa ma le matagofie o le 

mālō o lo'o sili i le lalolagi.  O tagata matitiva ma tagata fai faiva o lo'o 

fa'amoemoe e fia fa'alogo i ni fa'amaoniga e fa'atatau i nai o latou fale 

fa'atauva'a, o le itiiti o mea ‘ai, o le tigāina i galuega, ma le fefe i le tele o mea 

e mana'omia, o le a fesuia’i i maota o lo'o tele ai le tamao'aiga ma aso o le 

filemū.  O le ofu e tasi e fa'aaogā i le ao i aso ta'itasi, a e o le ‘ie ‘afu i le po, 

ua latou fa'amoemoe o le a tu'u 'esea a e avatu e Keriso iā i latou ni ofu 

matagofie ma le taugatā mai ē sa fa'ato'ilaloina i latou.  O o latou loto uma ua 

fa'atumulia i le mitamita i le fa'amoemoe o Isara'elu ua lata Lona 

fa'amamaluina i luma o mālō e fai ma nu'u filifilia o le Atua, ma o Ierusalema 

e fa'aeaina e 'avea o le ūlu o mālō uma. 

 E le'i talia e Keriso lo latou fa'amoemoe i le fia lauiloa 

fa'ale-lalolagi.  I le Lauga i luga o le Mauga na Ia sa'ili ai ina ia ave'esea le 

galuega na maua mai i a'oa'oga sesē, ma tu'uina atu i Lana ‘au fa'alogologo le 

manatu sa’o e fa'atatau i Lona mālō ma Lana lava amio.  Peita'i, Na te le'i 

osofa'ia sa'o tagata ona o a latou sesē.  Na silasila atu o Ia i puapuagā o le 

lalolagi ona o le agasala, a e na te le'i tu'uina atu i o latou luma se va'aiga 

manino o lo latou malaia.  Sa Ia a'oa'o i latou i mea e sili atu ona lelei i lo 

mea o lo'o latou iloa.  E Na te le'i finau atu i o latou manatu e fa'atatau i le 

mālō o le Atua, a e na Ia ta’u atu le tulaga tonu e ulufale ai i totonu, ma ua tu'u 

atu lava iā i latou e faia a latou fa'ai’uga i lona uiga moni.  O 'upu moni na Ia 

a’oa’o atu, e lē itiiti ifo lona tāua iā i tatou, nai lo le motu o tagata sa mulimuli 

iā te Ia.  E tutūsa lava i tatou ma i latou i le mana'omia o le a'oa'oina o 

matā'upu fa'avae o le mālō o le Atua. 

 O fetalaiga muamua a Keriso i tagata i luga o le mauga, o 'upu o 

fa'amanuiāga.  Na fetalai atu o Ia, E fiafia i latou o ē iloa lo latou mativa 

fa'ale-agaga, ma lagona lo latou mana'omia o le fa'aolataga.  O le tala lelei e 

tatau ona folafola atu i ē matitiva.  E lē mo i latou o lo'o mitamitavale 

fa'ale-agaga, o i latou o lo'o fai mai e mau’oa ma e leai se mea o latou 

mana'omia, peita'i e mo ē loto maulalo ma le salamō.  Na o le tasi le punāvai 

na tatalaina mo le agasala, o le punāvai mo ē matitiva fa'ale-agaga. 

 O le loto mitamitavale e taumafai e sa'ili le fa'aolataga i lona lava 

mālōsi; a o lo tatou ala sa’o i le lagi ma lo tatou agava'a e fetaui lelei i ai, o 

lo'o maua lea i le amiotonu a Keriso.  E lē mafai ona faia e le Ali'i se mea mo 

le fa'afo'isia o le tagata, vaganā ua na lagona ōna ia lava vaivaīga, ma 

avee'eseina uma lona fa'alagolago iā te ia lava, a e gaua’i atu ia pulea e le 

Atua, ona ia mauaina loa lea le mea alofa o lo'o fa'atali le Atua e foā'iina mai.  

So’o se tasi na te lagona le mana'omia o le mea alofa mai le Atua, e leai se 

mea e taofia mai iā te ia.  E sa’oloto o ia e fa'alatalata atu i Lē e pulea mea 

uma.  “Auā o lo'o fa'apea ona fetalai mai o Lē ua maualuga ma ua silisili, o 

Lē afio e fa'avavau, e pa’ia Lona suafa, 'Ou te nofo i le mea maualuga ma le 

pa’ia, mā te nonofo fo'i ma lē ua momomo ma ua maulalo lona loto, e 

fa'amafanafana i ē ua loto maulalo, ma fa'amafanafanaina loto o ē ua loto 

momomo”( Isa. 57:17). 

 “Amuia ē fa'anoanoa; auā e fa'amafanafanaina i latou.”  E ala i 

nei fetalaiga, e lē o a'oa'o atu ai e Keriso fa'apea o lo'o i le fa'anoanoa se 

mālōsi e ave'ese ai le leaga o le agasala.  Na te le'i tu'uina atu se fa'amaoniga 

ina ia fa'afoliga sesē ai pe sui ai le loto maulalo.  O le fa'anoanoa o lo'o Ia 

fetalai atu ai e lē o aofia ai i totonu le loto fa'anoanoa ma le tagi.  A o tatou 

fa'anoanoa ona o ā tatou agasala, ia tatou 'oli'oli loa i le avanoa tāua ua 'avea 

ai tatou ma fanau a le Atua. 

 Ua tatou fa'anoanoa so’o ona o ā tatou amioleaga ua o'o mai ai ni 

i'uga lē manuia iā te i tatou; a e lē o le mea lenei e ta'ua o le salamō.  O le 

salamō moni mo agasala, o le i’uga lea e maua mai i le galuega a le Agaga 

Pa’ia.  O le Agaga, o lo'o Ia fa'aalia mai le loto lē fa'afetai ma le sesē ma ua 

o’otia ai le Fa'aola i le fa'anoanoa, ma avatu ai tatou i le loto salamō moni i 

lalo o le satauro.  E ala i agasala uma lava, e toe fa'afouina ai lava manu’a o 

Iesu; ma a o tatou va'ai atu iā te Ia na tatou tu’ia, tatou te fa'anoanoa ai ona o 

agasala na o'o ai le mafatia iā te Ia.  O le fa'anoanoa lenei e ta'ita'iina atu ai 

tatou ia 'ino'ino i le agasala. 

 I le fa'ale-lalolagi atonu e ta'ua lenei itū'aiga fa'anoanoa o le 

vaivaīga; a o le mālōsi lea ua fusi atu ai le tagata agasala ua salamō i le Atua 

Silisili e To'atasi i filifili e lē mafai ona motusia.  O lo'o fa'ailoa mai ai o 

agelu a le Atua o lo'o latou toe aumaia i le tagata le alofa tunoa na lē iloa ona 

o le ma’a’a o le loto ma le solitulafono.  O loimata o le loto salamō moni ua 

na o ni matāua e muamua atu i le susulu mai o le lā o le olaga fa'apa’iaina.  O 

lenei fa'anoanoa e fa'ailoa atu ai le 'oli'oli o le a 'avea ma punāvai ola i totonu 

o le loto.  “Tau lava ina e iloa lau agasala ua e fouvale ai iā Ieova lou Atua; 

'Ou te lē va'ai ma le ita iā te outou; auā 'Ou te alofa lava A’u, o lo'o fetalai 

mai ai Ieova” (Iere. 3:3, 12).  Ua Ia atofaina “E avatu le fiafia i ē fa'anoanoa 

i Siona, e foā'iina atu iā i latou le matagofie e sui a’i le lefulefu, o le u’u o le 

'oli'oli e sui a’i le fa'anoanoa, o le ofu e fai a’i vi'iga e sui a’i le loto fa'avaivai” 

(Isa. 61:3). 

 E mo i latou o fa'avauvau i mafatiāga ma fa'anoanoāga i mea o le 

olaga, o lo'o i ai le fa'amafanafanaga.  O le 'o'ona o le fa'anoanoa ma le 

fa'amaulaloina, e sili atu ona lelei i lo le gaua’i atu i le agasala.  I totonu o 

puapuagā o lo'o fa'aali mai ai e le Atua iā i tatou ila pulepule o le mala o lo'o i 

a tatou amio, ma e ala i Lona alofa tunoa e mafai ona tatou manumālō i o 

tatou sesē.  O lea ua tatala mai nei matā'upu lilo e fa'atatau iā i tatou, ma o'o 

mai ma le iloiloga, pe mata tatou te taliaina le a’oa’iga ma fautuāga a le Atua.  

Pe a tatou i ai loa i totonu o puapuagā, tatou te lē popole ai pe muimui.  E lē 

tatau ona tatou tete'e pe popole ma tatou ō 'ese ai mai 'a'ao o Keriso.  Ia 

fa'amaulalo o tatou loto i luma o le Atua.  O ala o le Ali'i e lē manino i le 

tagata o lo'o naunau e fia va'ai i le tino mai o mea i le malamalama e 

fa'amalieina ai ia lava.  E foliga mai e pogisā ma leai se fiafia i lo tatou uiga 

fa'ale-tagata.  A o ala o le Atua, o ala o le alofa fa'apalepale ma le 

fa'aolataga.  E le'i iloa e Elia le mea e fai a o i ai i le fanua tu'ufua, na ia 

fa'apea ifo ua lē aogā ona toe ola, ma tatalo loa ia oti o ia.  O le Atua i Lona 

alofa tele na Ia lē talia le tatalo a Elia.  Na i ai le galuega tele mo Elia e fai; 

ma ina ua mae'a lana galuega, e le'i fano ai o ia i le loto vaivai ma le tu'ua 

to'atasi i le vaomatua.  E lē mo ia le alu ifo i le ēfuēfu i le oti, a e o le alu a’e 

i le mamalu, fa'atasi ma kariota na fa'afeaoina ai i le nofoāli'i i le lagi. 

 O afioga a le Atua mo ē fa'anoanoa, “Ua 'Ou iloa ona ala, 'Ou te 

fa'amālōlō fo'i iā te ia; 'Ou te ta'ita'iina o ia, 'Ou te toe avatu fo'i 

fa'amafanafanaga iā te ia, ma e fa'atasi ma ia” (Isa. 57:16).  “'Ou te liua 

fo'i lo latou fa'anoanoa i le fiafia, ma 'Ou fa'amatalaloto iā te i latou, 'Ou te 

fa'afiafia iā te i latou sa tigā i latou” (Iere. 31:13). 

 “Amuia ē agamalu.”  O faigāta e tatau ona tatou fa'afesaga’i e 

matuā fa'aitiitia i le agamalū o lo'o nātia i totonu iā Keriso.  Afai e iā te’i 

tatou le loto maulalo o lo tatou Matai, o le a si'itia i tatou i luga a’e o o tatou 

sesē, o mea e fa'atigā mai o lo'o tatou feagai i aso ta’itasi, e lē toe lafoia ai le 

pogisā e ufitia ai le loto.  O le fa'amaoniga aupito maualuga i totonu o le 

amio a le Kerisiano, o le olaga pulea lelei.  O se tasi o lo'o sauāina po o 

agaleagaina a e na te lē mafai ona maua le to’afilemū ma le agaga fa'atuatua 

ua ia faoa mai le Atua Lona aiā na te fa'ailoa atu ai le amio 'ato'atoa a le Atua 

i lona olaga.  O le fa'amaulalo o le loto o le mālōsi lea e tu'uina atu ai le 

manumālō iā i latou o lo'o mulimuli iā Keriso; o le fa'amaoniga fo'i lenā o la 

latou feso’ota’iga ma maota i le lagi. 

 “Auā o lo'o maualuga Ieova, a e silasila mai o Ia i lē ua fa'amaulalo; 

a o lē ua fa'amaualuga, e silafia mamao mai e Ia” (Sala. 138:6).  O i latou e 

fa'aalia le agamalū ma le loto maulalo o Keriso, o lo'o silafia e le Atua.  

Atonu e va'ai i ai le lalolagi ma le tauemu, a e sili atu ona tāua i latou i Lana 

silafaga.  E lē na o ē a’oa’oina, ma ē sili, ma ē faia galuega lelei, e maua lo 

latou tusi folau i maota i le lagi; e lē na o i latou fo'i e ma'elegā ma naunau i 

galuega.  E leai, o ē agamalū, o lo'o latou naunau i le mafutaga ma Keriso, o 

ē loto maulalo, o ē fa'asili iā te i latou le faia o le finagalo o le Atua,--o i latou 

o le a maua le avanoa e ulufale atu ai.  O le a aofia i latou i le motu o tagata 

ua tāina o latou ofu ma fa'asinasinaina i le toto o le Tama’i Mamoe.  “O le 



227 
 

mea lea ua latou i luma ai o le nofoāli'i o le Atua, ua latou 'au'auna fo'i iā te Ia 

i Lona malumalu i le ao ma le po; o Lē e ti’eti’e fo'i i le nofoāli'i e mau ma i 

latou” (Fa'aal. 7:15). 

 "Amuia ē fia 'a'ai ma fia inu i le amiotonu."  O le lagona e le tagata 

o lona lē aogā, o le a ta'ita'iina atu ai  lona loto i le fia ‘ai ma fia inu i le 

amiotonu, ma o lenei fa'anaunauga e lē i’uvale.  O i latou o ē saunia le 

avanoa mo Iesu i o latou loto, o le a latou iloa lelei Lona alofa.  O i latou uma 

o lo'o naunau e tau'aveina le āta o le amio a le Atua, o le a fa'amalieina lava i 

latou.  O le Agaga Pa’ia na te lē tu'ulafoa'i e aunoa ma le fesoasoani le tagata 

o lo'o va'ai atu iā Iesu.  Na te taliaina mea mai iā Keriso ma fa'aali atu iā te ia.  

Afai e tepa taula’i atu pea iā Keriso, e lē mālōlō fo'i le galuega a le Agaga 

Pa’ia se’ia liua le loto ia foliga iā Keriso.  O le alofa e mamā o le a fa'ateleina 

i le loto, ma avatu ai le avanoa e sili atu mo le fa'ateleina o le malamalama i 

mea o le lagi, ina ia ‘aua ne’i i ai se mea e lē 'ausia ai le 'ato'atoa.  “Amuia i 

latou e fia 'a'ai ma fia inu i le amiotonu, auā e ma'o'ona i latou.” 

 O ē alolofa e maua fo'i le alofa, ma o ē loto mamā e latou te iloa atu 

le Atua.  O manatu 'ele'elea uma lava e fa'aleagaina ai le loto, e fa'avaivaia ai 

le mālōsi o le mafaufau i ana filifiliga sa’o, ma ave'esea ai le musumusuga a 

le Agaga Pa’ia.  E fa'apogisāina ai le fa'aaliga fa'ale-agaga, ma lē mafai ai e 

tagata ona iloa atu le Atua.  E mafai e le Ali'i ona fa'amagalo le tagata 

agasala ua salamō; a e ui lava ina fa'amagaloina, a e ua afāina lava le loto.  O 

'upu leaga uma lava ma mafaufauga 'ele'elea e tatau ona tu'u'eseina e le tagata 

o lo'o ia fia maua le malamalama o le 'upu moni fa'ale-agaga. 

 A o afioga a Keriso e sili atu i le sa'olotoga e ufitia uma ai 

mafaufauga 'ele'elea, e sili atu i lo le sa'olotoga mai le 'ele'elea o sauniga o 

lo'o matuā ‘alo 'ese ai Iutaia.  O le manatu fa'apito o lo'o punitia ai tatou i le 

iloa atu o le Atua.  O le agaga o le manatu fa ‘apito o lo'o fa'amasinoina e le 

Atua e aofia ai lava tagata uma.  E lē mafai lava ona tatou malamalama o Ia o 

le alofa, vaganā ua tatou lafoā'i 'ese le alofa fa'apito.  Na o le loto e lē manatu 

fa'apito, loto maulalo ma talitonu 'ato'atoa, e iloa atu le Atua, “O Lē alofa 

mutimutivale ma le alofa fua, e telegese Lona to’asā, a e tele le alofa ma le 

fa'amaoni” (Eso. 34:6). 

 “Amuia ē fa'atupuina le filemū.”  O le filemū o Keriso e fanau mai 

i le 'upu moni.  E fetaui lelei lava ma le finagalo o le Atua.  O le lalolagi o 

lo'o faifili i le tulafono a le Atua; o tagata agasala o lo'o faifili i Lē na faia i 

latou; ma o le i’uga e maua mai ai, e 'avea ai le tasi ma fili i le tasi.  A ua 

fa'ailoa mai e lē na tusia le Salamo, “Ua tele le filemū o ē naunau i Lau 

tulafono; e leai fo'i se mea e tausuai ai i latou” (Sala. 119:165).  E lē mafaia 

e tagata ona latou gaosia ma faia le filemū.  O fuafuāga a tagata mo le 

fa'amamāina ma le si'itia i luga o tagata ta’ito’atasi po o fa'alapotopotoga e 

to’ilalo lava e lē maua ai le filemū, auā e lē mafai ona o'o atu i le loto.  Na o 

le tasi lava le mālōsi e mafai ona fai ma fa'atumau ai le filemū moni, na o le 

alofa tunoa o Keriso.  Pe a totōina i totonu o le loto lenei alofa, o le a ia tutūli 

'ese loa i fafo manatu leaga o lo'o mafua ai le fefinaua’i ma le femisa’i.  “E 

tupu a’e le perosi e sui a’i le la'au tuitui; e tupu a’e le atasi e sui a’i le ogogo” 

(Isa. 55:13), o le toāfa fo'i o le olaga, “e fiafia, ma fua mai e pei o le aute” 

(Isa. 35:1). 

 O le motu o tagata na ofo i lenei a’oa’oga, i le 'ese'ese mamao ma 

tulafono ma fa'aa'oa'oga a Faresaio.  O tagata na ō mai ma le manatu fa'apea 

o le fiafia e maua i le tele o mea o lenei lalolagi, ma o le lauiloa ma le mamalu 

mai tagata e mana'omia ia matuā sa'ilia.  E logolelei tele pe a fa'alagi i latou 

o "a’oa’o," ma ia vi'ia o i latou e a'oa'oina ma e fa'amaoni i sauniga, ma 

fa'alauiloa lo latou amiotonu i luma o tagata.  E tā'ua lea o le paleali'i o le 

fiafia.  Peita'i i luma o lenei motu o tagata e to’atele, na fa'ailoa atu ai e Iesu 

o le 'oa ma le mamalu fa'ale-lalolagi e na o le pau lava lea o le taui o le a maua 

e ia tagata fa'apea.  Na Ia fetalai atu ma le mautinoa lelei, ma le mana tosina 

i Āna afioga.  O tagata ua to'afilemū, a e ua tupu a’e le lagona o le fefe iā te i 

latou.  Ua va'ai atu le tasi i le tasi ma le fa'alētonu.  O ai o i latou o le a 

fa'aolaina pe afai e moni a'oa'oga a lenei Tagata?  E to'atele na talitonu o 

lenei A’oa’o fa'apitoa sa fa'agaoioi e le Agaga o le Atua, ma o 'upu sa fetalai 

mai ai e fa'ale-Atua. 

 Ina ua uma ona fa'amatala atu le mea e maua ai le fiafia moni, ma le 

ala e maua mai ai, ona fa'asino sa’o atu loa lea e Iesu le galuega a Ōna so’o, o 

a'oa'o filifilia a le Atua e ta'ita'i tagata i totonu o le ala o le amiotonu ma le ola 

e fa'avavau.  Na Ia silafia e tele taimi e mafatia ai pea i latou i fa'amoemoēga 

e lē taunu'u ma le fa'avaivai, o le a feiloa’i ma fa'ai'uga e tete'e mai ai, o le a 

fa'alumaina, ma o la latou molimau o le a lē talia.  Na Ia silafia lelei lava i le 

fa'ataunu'uina o la latou tala’iga, o tagata loto maulalo o lo'o fa'alogologo ma 

le naunau i Āna afioga, o le a mafatia i tu'ua'iga sesē, o le fa'ataugāina, o le 

falepuipui, ma le oti, a e na Ia toe fetalai atu: 

 “Amuia ē sauāina ona o le amiotonu; auā e ō latou le mālō o le lagi.  

Amuia outou pe a latou 'upu leaga, ma fa'asauā iā te outou, ma latou 

tu'ua’iina pepelo outou i mea leaga uma ona o A’u.  Ia outou 'oli'oli ma 

fiafia lava; auā o i le lagi lo outou taui e tele; auā na fa'apea ona latou 

fa'asauā i perofeta ē na muamua iā te outou” (Mata. 5:11-12). 

 O le lalolagi e alofa i le agasala a e 'ino'ino i le amiotonu, o le 

mafua'aga lenā o lo latou faifili iā Iesu.  O i latou uma e tete'e i Lona alofa 

silisili latou te manatu o le olaga fa'a-Kerisiano o se mea e fa'alavelave.  O le 

malamalama o Keriso e tafi 'ese ai le pogisā o lo'o ufitia ai a latou agasala, ma 

o le mana'oga o le toe fa'afouina o le a fa'aalia mai.  O i latou e gaua’i atu i le 

galuega a le Agaga Pa’ia e amataina se taua ma i latou lava; a o i latou o ē 

pipi'i atu pea i le agasala, o le a fa'asagatau atu i le 'upu moni ma ōna sui. 

 Ua tupu le fefinaua’i, ma ua molia ai i latou o lo'o mulimuli iā 

Keriso, fai mai o i latou ua fa'atupuina le feitaga’i i tagata.  A e peita'i, o i 

latou o lo'o mafuta ma le Atua o lo'o ita i ai le lalolagi.  O lo'o latou 

tau'aveina lava 'upu faifai ona o Keriso.  O lo'o latou savavali lava i le ala na 

ui ai Lē  e silisili i le lalolagi.  E le'i fa'anoanoa, a e 'oli'oli, pe a latou feagai 

ma sauāga.  O tofotofoga ta'itasi e pei o le afi, o le 'auala lea a le Atua mo le 

fa'amamāina o i latou.  O tofotofoga ta'itasi e i ai le aogā i le a'oa'oina o i 

latou mo la latou galuega, o le ‘aufaigaluega fa'atasi ma Ia.  O mea faigāta 

ta'itasi uma lava e manumālō i ai, e i ai lona tulaga i le taua tele mo le 

amiotonu, ma o nei manumālō ta'itasi o le a fa'aopoopo atu i le 'oli'oli o lo 

latou manumālō i le fa'ai’uga.  O la latou va'ai atu i ai i lenei tulaga, o le 

iloiloga o lo latou fa'atuatua ma le onosa'i o le a taliaina ma le fiafia, a e latou 

te lē fefefe ma ‘alo'ese mai ai.  E fiafia tele ina ia fa'ataunu'uina la latou 

galuega i le lalolagi, e taula’i atu lo latou naunau i le fiafia mai o le Atua, o 

Āna 'au'auna o le a fa'ataunu'uina o latou tiute uma, e tusa lava pe fefefe pe o 

le a alofagia e tagata. 

 Na fetalai Iesu, “O outou o le masima o le lalolagi.”  ‘Aua ne’i 

tu'umuli 'ese mai le lalolagi ina ia sola 'ese ai mai sauāga.  Ia e fa'atasi pea ma 

tagata, ina ia 'avea ai le tofoina i le alofa o le Atua e pei o le masima e fa'asao 

ai le lalolagi mai le fa'aleagaina. 

 O loto e tali atu i le galuega a le Agaga Pa’ia, o alavai ia e tafe ai i 

totonu fa'amanuiāga a le Atua.  Pe afai e ave'ese mai le lalolagi i latou o lo'o 

'au'auna i le Atua, ma afio 'ese Lona Agaga Pa’ia mai tagata, ona tu'ua ai lea 

lenei lalolagi i le fa'atafunaga ma le fa'aumatiāga, o le fua o le pule a Satani.  

E lē o iloa e tagata amioleaga o lo'o latou nofo aitalafu i fa'amanuiāga o le 

olaga e o'o mai i le taimi nei ona o tagata o le Atua ia o lo'o latou 'ino'ino i ai 

ma sauāina.  A e afai o le Kerisiano e na o se igoa e ta’ua ai, ona pei lava lea 

o le masima ua leai se tofo māi.  Ua leai loa so latou uiga tosina mo le lelei i 

le lalolagi.  E ala i lo latou lē matuā ola 'ato'atoa mo le Atua, ua sili atu ai lo 

latou leaga i lo tagata lē talitonu. 

 “O outou o le malamalama o le lalolagi.”  E manatu Iutaia ia taofia 

le lelei o le fa'aolataga mo lo latou lava mālō; a e na fa'ailoa atu e Keriso iā i 

latou, o le fa'aolataga e pei o le susulu o le lā.  E aofia ai le lalolagi uma.  O 

le tapuā'iga a le Tusi Pa’ia e lē taofia i totonu o le vā o fa'ava'a o se tusi po o 

totonu o puipui o le malumalu.  E le'i tu'uina mai ia fa'aalia mo nisi aso mo lo 

tatou lava lelei, ona toe teu fo'i lea mo le saogalemū i o tatou tafatafa.  E 

mana'omia ia fa'apa’iaina ai le olaga i aso ta’itasi, ma fa'ailoa atu ai i totonu o 

galuega uma ma lo tatou vā fealoa’i lelei ma tagata. 

 O le amio lelei moni e lē faia i fafo ma fa'ailoa atu ai, a e sau mai 

totonu ma fa'ailoa atu i fafo.  Afai tatou te naunau ia ta'ita'i isi tagata i le ala o 

le amiotonu, e tatau ona fa'atāua i o tatou loto a'oa'oga fa'avae o le amiotonu.  

E mafai ona iā i tatou le poto masani i a'oa'oga o le fa'atuatua a e o lo tatou 

fa'atinoina o le olaga pa'ia e mafai ona fa'ailoa atu ai le 'upu moni.  O le olaga 

tausisi atu pea i mafutaga pa’ia, o le faia pea o le amiotonu ma le fa'amaoni, o 

le ma'elegā, o le agalelei, ma fa'aa'oa'oga lelei fa'ale-Atua,- o uiga va'aia ia o 

le olaga e fa'asusulu atu ai le malamalama i le lalolagi. 

 O Iesu e le'i soifua i luga o fa'amatalaga au'ili'ili o le tulafono, a e Na 

te le'i tu'ua fo'i Lana ‘au fa'alogologo ia fai a latou fa'ai’uga fa'apea na afio 

mai o Ia ia tu'u'eseina mea e mana'omia e le tulafono.  Na Ia silafia o lo'o 

sauni mai Ōna fili e lamalama i Āna afioga ta'itasi ina ia fa'auiga'ese ma 

fa'ataunu'u ai mea o latou loto i ai.  Na Ia silafia le fa'ailoga tagata o lo'o tupu 

a’e i totonu o mafaufau o le to'atele o Lana ‘au fa'alogologo, Na te le'i fetalai 

atu fo'i se 'upu ia fa'alēaogāina ai lo latou fa'atuatua i tapuā'iga ma sauniga na 

tu'uina mai iā i latou e pei ona ala mai iā Mose.  O Keriso lava ia na tu'uina 

atu mea uma e lua, o le tulafono o le amio ma le tulafono o sauniga.  E le'i 

afio mai o Ia e fa'alēaogāina lo latou talitonu i Āna a’oa’oga.  Ona o Lona 

fa'aaloalo tele i le tulafono ma le ‘au perofeta, na Ia sa'ili ai ia lepetia le pa o 

'uputu’u o lo'o fa'aaogāina pea i totonu o Iutaia.  A o Ia tu'u'eseina a latou 

fa'amatalaga ua fa'auiga 'ese ai le tulafono, na Ia puipuia ma le fa'aeteete Ōna 

so’o ina ne’i latou lafoā'i i 'upu moni tāua na tu'uina mai i tagata Eperu. 

 O Faresaio na mitamita i lo latou usita'i i le tulafono; a e itiiti lava lo 

latou iloa o ona a'oa'oga fa'avae e pei ona ola ai i aso ta’itasi, ma foliga mai ai 

iā i latou o afioga a le Fa'aola e fa'atu'i'ese i talitonuga o la latou tapuā'iga.  A 

o Ia tafitafi 'ese le otaota na tanumia ai le 'upu moni, na latou manatu ua Ia tafi 

'eseina le 'upu moni.  Na latou femusumusua'i atu le tasi i le tasi ma fa'apea 

ua Ia fa'amāmāsagia le tulafono.  Na Ia faitauina o latou manatu, ma tali atu 

loa iā i latou,-- 

 “'Aua ne’i outou manatu ua 'Ou sau e tatala le tulafono pe o le ‘au 

perofeta; 'Ou te le'i sau e tatalaina, a ia fa'ataunu'uina” (Mata. 5:17).  O i 

nei na fa'amaonia ai e Iesu le sesē o le moliaga na faia e Faresaio.  O Lana 

galuega i le lalolagi o le fa'ailoa atu lea o le pa’ia o le tulafono ua latou 

tu'ua'iina o lo'o Ia solia.  Afai o le tulafono a le Atua e mafai ona sui pe 

fa'alēaogāina, e leai la se mafua'aga e maliu ai fua Keriso ona o a tatou 

solitulafono.  Na afio mai o Ia e fa'amalamalama le vā feagai o le tulafono i 

le tagata, ma fa'atino le tulafono i Lona soifuāga usiusita'i. 

 O le Atua na tu'uina mai iā i tatou Lana tulafono pa'ia, ona o Lona 

alofa i tagata.  Na Ia fa'aali mai a'oa'oga fa'avae o le amiotonu, ia puipuia ai 

tatou mai le i’uga o le solitulafono.  O le tulafono o le fa'amatalaina mai lea o 

le finagalo o le Atua; pe a taliaina e ala iā Keriso, ona 'avea loa lea ma o tatou 

manatu.  Na te si'itia i tatou i luga a’e o le mālōsi o mana'oga fa'aletino ma le 

loto atu i le agasala, ma luga a’e o fa'aosoosoga e ta'ita'i atu ai i le agasala.  E 

finagalo le Atua ia tatou fiafia, ma Ia tu'uina mai loa iā i tatou poloa’iga o le 

tulafono tatou te maua ai le 'oli'oli pe a usita'i i ai.  I le taimi na fanau ai Iesu 

na pepese ai agelu: 

 “O le vi'iga i le Atua i mea aupitoaluga;ma le manuia i le lalolagi; o 

le finagalo alofa i tagata” (Luk. 2:14), sa latou fa'ailoa mai ai a'oa'oga autū o 

le tulafono na Ia afio mai e fa'alauteleina ma fa'amamaluina. 

Ina ua tu'uina mai le tulafono mai Sinai, na fa'ailoa mai ai e le Atua i 

tagata le pa’ia o Lana amio, pe a fa'atusatusa atu iā i latou, ona latou va'aia ai 

lea a latou lava agasala.  O le tulafono na tu'uina atu ia fa'amaonia ai a latou 

agasala, ma fa'aalia ai lo latou mana'omia o le Fa'aola.  O le a fa'atinoina 

Lana galuega i le loto e le Agaga Pa’ia.  O lenei galuega e tatau lava ona faia 

pea.  O le soifuāga o Keriso na fa'amalamalama fa'afaigofie ai autū fa'avae o 

le tulafono.  Ma a o pa'i mai le Agaga Pa’ia o le Atua i le loto, a o fa'aalia e le 

malamalama o Keriso i tagata lo latou mana'omia o Lona toto e fa'amamā ai 

ma Lana amiotonu o le a ta’uamiotonuina ai i le fa'atuatua, o le tulafono a le 

Atua o le sui lea e aumaia i tatou iā Keriso, ina ia ta’uamiotonuina i tatou i le 

fa'atuatua.  “E sao le tulafono a Ieova e fa'afo’isia mai ai le agaga” (Sala. 

19:7). 

Ua fetalai mai Iesu, “E mavae atu le lagi ma le lalolagi, a e lē 

mavae atu lava se iota po o sina fasi mata'itusi o le tulafono, se’ia taunu'u 

mea uma.”  O le susulu o le lā i le lagi, o le lau'ele'ele mautū o lo'o e mau ai, 

o molimau ia a le Atua e fa'ailoa mai ai e tumau ma e lē suia Lana tulafono.  

“E mavaegofie atu le lagi ma le lalolalgi, a e lē i’uvale sina fasi mata'itusi e 

tasi o le tulafono” (Luk. 16:17).  O sauniga sa fa'asino atu o latou ata o Iesu 

o le Tama'i Mamoe a le Atua na fa'agataina i Lona maliu; a o poloā'iga o lo'o 

i totonu o le tulafono e tumau lava e pei o le nofoāli'i o le Atua. 

Talu ai o “le tulafono a le Ali'i e sao ona lelei,” o ni suiga uma lava e 

'ese mai ai e tatau lava ona leaga.  O i latou e lē usita'i i poloa’iga a le Atua, 

ma a'oa'o atu i isi ia latou faia fo'i fa'apenā, e ta’usalaina e Keriso.  O le 

soifuāga usita'i o le Fa'aola e fa'atumauina ai pea le moni o le tulafono; ma 

fa’amaonia ai o le tulafono e mafai ona tausia i olaga o tagata, ma fa'ailoa atu 

ai le sili o le amio o le a fa'aleleia e le usiusita'i.  O i latou uma e usita'i e pei 

ona Ia faia o le a latou fa’ailoa atu, “o poloā'iga e pa’ia, e tonu, ma lelei.” 

(Rom. 7:12).  A o le isi itū, o i latou uma e solia poloā'iga a le Atua, ua latou 

fa'aolaolaina le moliaga a Satani e fa'apea o le tulafono e lē tonu, e lē mafai 

fo'i ona usita'i i ai.  Ua latou fa'aluaina le galuega fa'asesē a le taufa'asesē sili, 

ma ua lē fa'aaloalo ai i le Atua.  Ua 'avea i latou ma fanau a le amioleaga, o ia 

na muamua fouvale ma tete'e i le tulafono a le Atua.  O le fa'atagaina o i 

latou e ulufale i totonu o le lagi o le a toe aumai ai tulaga o le fevaevaea’i ma 

le fouvale, ma fa'aleagaina ai le matagofie o le ātulaulau.  E leai se tagata e 

fa'alēaogāina se poloā'iga e tasi o le tulafono ma lona loto i ai e mafai ona 

ulufale atu i le mālō o le lagi. 

O a'oa'o na faitauina lo latou amiotonu o le tusi folau lea i le lagi; a e 

na fa'ailoa mai e Iesu e lē lava ma e leai sona aogā.  O sauniga o tapuā'iga i le 

va'aiga i fafo ma le a'oa'oga lautele o le 'upu moni, o le amiotonu lea 

fa'a-Faresaio.  Ua fai mai a'oa'o o latou e pa’ia e ala i la latou taumafaiga e 

tausi le tulafono; peita'i, o a latou galuega ua fa'ate'a'eseina mai le amiotonu 

mai le tapuā'iga.  E ui ina fa'aeteete tele i le fa'ataunu'uina o sauniga o 

tapuā'iga, o o latou olaga e lē lelei ma e maulalo.  O la latou amiotonu e lē 

mafai ona ulufale atu ai i le mālō o le lagi.   

O le fa'asesē aupito sili i mafaufau o tagata i ona po o Keriso, e lava 

le ioeina o le 'upu moni e fa'avae ai le amiotonu.  I faigāmea a tagata, e lē na 

o le iloa o le 'upu moni e fa'amaonia ai e lava lenā mo le fa'aolaina o le agaga.  

E lē o fua mai ai ni fua o le amiotonu.  O le matau’a ona o le matā'upu ua 

ta'ua o le 'upu moni fa'aletapua'iga ua tele ona fa'aōgatasi ma le 'ino'ino i le 

tonu o le 'upu moni e pei ona fa'aalia i le olaga.  O matā'upu e silisili ona 

pogisā o le tala fa'asolopito ua fa'atumuina i tala i mea leaga ma soligā 

tulafono na faia e tagata fai tapua'iga a e fa'aitū’au.  O Faresaio e fai mai o i 

latou o le fanau a Apera'amo, ma mitamita ona o lo'o iā i latou afioga a le 

Atua; a o nei mea uma, e le'i mafai ona puipuia ai i latou mai le manatu 

fa'apito, matau’a, o le matape'ape'a mo mea ia maua, ma le uiga aupito 

maulalo o le fa'afoliga.  Na manatu o i latou o tagata e sili ona fa'amaoni i le 

tausiga o sauniga, peita'i o a latou a'oa'oga ma talitonuga, na ta'ita'iina ai i 

latou i le fa'asatauroina o le Ali'i o le mamalu. 

O le faigāta lava fo'i lea e tasi o lo'o i ai pea e o'o mai i le taimi nei.  

E to'atele lava o lo'o maua ai i lenei tulaga e fai mai o i latou o Kerisiano, ona 

o lo'o latou talitonu i nisi o su’esu’ega fa'apitoa i matā'upu fa'atapua'iga.  A e 

latou te lē o fa'atinoina le 'upu moni i le olaga i aso ta’itasi.  Latou te lē o 

talitonu ma naunau i ai, o le mea lea latou te lē taliaina ai le mana ma le alofa 

tunoa e sau mai i totonu o le fa'apa’iaina e le 'upu moni.  E mafai e tagata ona 

latou fa'ailoa atu le talitonu i le 'upu moni; a e afai e lē mafai ona liua ai i latou 

ia fa'amaoni, agalelei, onosa'i, fa'apalepale, ma loto fa'amagalo, ona 'avea lea 

ma fetu'u iā i latou, ma o latou olaga o se fa'amalaiāga i le lalolagi. 

O le amiotonu lea o lo'o a'oa'o mai e Keriso, o le liliu atu o le loto ma 

le olaga i le finagalo fa'aalia o le Atua.  O tagata agasala e fa'ato’ā mafai ona 

maua le tulaga amiotonu pe a fa'atuatua i le Atua ma ia fa'atumau pea le 

feso’ota’iga ma Ia.  Ona si'itia ai lea i luga e le amio-Atua moni mafaufauga 

ma le olaga e sili ona lelei.  Ma o le a ō gatasi faigā tapuā'iga ma le olaga 

mamā o i totonu o le Kerisiano.  Ona aogā ai lea sauniga uma o lo'o faia mo 

le galuega a le Atua, e lē pei o sauniga lē aogā a Faresaio fa'afoliga. 

O Iesu na Ia aumaia ta'itasi poloa'iga, ma fa'amatala le loloto ma le 

lautele o lo latou aogā ma le mana'omia.  Na te le'i ave'esea se iota po o se 

fasi mata'itusi o le mālōsi o le tulafono, a e na Ia fa'ailoa atu le mamao o le 

mea e o'o i ai le tāua o lona fa'avae, ma fa'aali atu ai le sesē mata'utia o Iutaia 

i lo latou fa'alialiavale mo le va'aiga mai fafo o le tausiga o le tulafono.  Na 

Ia fetalai atu o manatu leaga po o le tu’inanau o mata o le soliga lea o le 

tulafono a le Atua.  O se tasi e faia lea amio, ua solia e ia le tulafono ma 

fa'aleagaina ai lana lava amio moni.  O le fasioti tagata e maumua ona tupu 

mai i totonu o le mafaufau.  O se tasi na te tu'uina atu se avanoa mo le ita i 

totonu i lona loto, ua tu'uina atu e ia ona vae i le ala o le fasioti tagata, ma e 

'inosia āna taulaga i le Atua . 

O Iutaia o lo'o latou galuea’iina pea le agaga o le taui ma sui.  I lo 

latou 'ino'ino i tagata Roma na latou tu'uina atu ai fa'asalaga faigatā, ma e 

fa'afiafiaina ai le tagata amioleaga e ala i le fa'aalia o ōna uiga.  O lea ua 

latou a'oa'oina pea lava i latou e faia amioga mata'utia o lo'o ia ta'ita'iina i 

latou i ai.  I totonu o le olaga tapua'i o Faresaio, e leai se mea o le a mafua ai 

ona alofa i tagata o nu'u 'ese.  Na fautuaina i latou e Iesu ia ‘aua ne’i 

fa'asesēina i latou i le manatu e mafai i o latou loto ona tete'e atu i ē o fa'asauā 

mai, ma le naunau e fia taui atu o latou sesē. 

E moni e i ai le ita e ta’uleleia, e o'o lava i ē mulimuli iā Keriso.  Pe 

a latou va'aia ua lē āva tagata i le Atua, ma Lana sauniga ua i se tulaga lē 

fa'amamaluina, pe a latou va'aia e lē sala ua sauāina, e fa'agae'etia ai le loto i 

se ita e tatau ai.  O lea ita ona o le naunau ia faia mea tonu, e lē o se agasala.  

Peita'i o i latou e ita i so'o se fa'atigā ma naunau e fai se mea leaga, ua 

tatalaina atu o latou loto iā Satani.  O le matau’a ma le loto 'ino'ino e tatau 

ona 'ave'esea pe afai tatou te fia ola ia tusa ai ma le fuafuāga a le lagi. 

Na fa'alautele atu e Iesu Lana a’oa’oga.  Ua Ia fetalai, “Pe afai fo'i 

e te avatu lau taulaga i le fata faitaulaga, ona e manatua ai lea ua i lou uso se 

mea e tigā ai o ia iā te 'oe, inā tu'u ia i lea mea o lau taulaga i luma o le fata 

faitaulaga a e alu 'oe ia muā'i fa'alelei i lou uso, i le e sau ai, ma avatu lau 

taulaga” (Mata. 5:23).  E to'atele ē naunau i sauniga o tapuā'iga, a o le vā 

ma o latou uso e lē o fiafia, o lo'o i ai ni 'ese'esega e tatau lava ona fa'aleleia.  

E mana'omia e le Atua i latou ia fa'aaogā lo latou mālōsi 'atoa e fa'alelei 

muamua ai.  Na te lē talia a latou sauniga, se’i iloga ua latou faia lenei mea.  

O le tiute o le Kerisiano e fa'atatau i lenei matā'upu o lea lava ua fa'asino 

manino mai. 

E liligi mai e le Atua Āna fa'amanuiāga i luga o tagata uma.  “Na te 

fa'aoso Lona lā i ē amio leaga 'atoa ma ē ua amio lelei, ua Ia fa'atotō ifo fo'i 

le ua i ē ua amiotonu, 'atoa ma ē ua amiolētonu” (Mata. 5: 45).  “Auā o Ia 

Lē agamalū i ē agavale, 'atoa ma ē amio leaga” (Luk. 6:35).  Ua ōle mai o 

Ia ia tatou pei o Ia.  Ua fetalai mai Iesu, “Ia outou fa'amanuia atu i ē ua 

fetu’u iā te outou, ia outou agalelei atu i ē ua ‘inoino mai iā te outou,...ina ia 

faia outou ma atali'i o lo outou Tamā o i le lagi” (Mata. 5:44, 45).  O 

a'oa'oga autū nei o le tulafono, o vaipuna fo'i nei o le ola. 

O le finagalo o le Atua mo Lana fanau e silisili ona maualuga nai le 

maualuga o le mea e mafai ona o'o i ai manatu o tagata.  “Ia 'ato'atoa ona 

lelei o la outou amio, e pei o lo outou Tamā o i le lagi e 'ato'atoa ona lelei o 

Ia” (Mata. 5:48).  O lenei poloā'iga o le folafolaga fo'i lea.  O le fuafuāga o 

le fa'aolataga na fuafuaina ia 'ato'atoa le toe fa'afo'isia o i tatou mai le mālōsi 

o Satani.  E vavae'eseina pea e Keriso i latou uma o lo'o salamō ma 'o'otia o 

latou loto mai le agasala.  Na afio mai o Ia e fa'aumatia galuega a le ti’apolo, 

ma saunia le 'auala ina ia tu'uina mai e le Agaga Pa'ia ia tofusia ai agaga uma 

ua salamō, ma puipuiina ai mai le faia pea o le agasala. 

O le mea faigāluega a le taufa'aosooso e lē mafai ona fai ma ‘alofaga 

mo se mea sesē e tasi na  faia.  O Satani e matuā fa'ailoa atu lona fiafia tele 

pe a fa'alogo i tagata o lo'o mulimuli iā Keriso o latou faia se ‘alofaga mo ni 

mea o fa'aleagaina ai a latou amio.  O nei ‘alofaga e ta'ita'iina atu ai i le 

agasala.  E leai se ‘alofaga mo le agasala.  O le tigā o le loto ona o se mea 

tatau, o le olaga e pei o Keriso, e avanoa mo le fanau a le Atua o ē salamō ma 

talitonu. 

O le lelei 'ato'atoa o le amio a le Kerisiano o le pei lea o Keriso.  E 

pei o le Atali'i o le tagata na sao ona lelei i Lona soifuāga, e tatau fo'i i ē o lo'o 

mulimuli atu iā te Ia ona 'ato'atoa le lelei o latou olaga.  O Iesu na faia ia pei 

o Ōna uso i mea uma.  Na 'avea o Ia ma tagata e pei o i tatou.  Na fia 

taumafa o Ia ma lagona le vaivai.  Na tausia lelei o Ia e ala i mea ‘ai ma 

fa'amalosia o Ia e ala i le mālōlō.  Na tofusia o Ia i lagona o tagata, a’o Ia o le 

Ālo o le Atua e leai se agasala.  O Ia o le Atua na liu tino tagata.  O Lana 

amio e tatau ona tatou amio ai.  O le afioga a le Ali'i iā i latou o lo'o talitonu 

iā te Ia, “'Ou te nofo i totonu iā te i latou, 'Ou te savali fo'i i totonu iā te i 

latou; e fai A’u mo latou Atua, e fai fo'i i latou Mo’u tagata" (II Kori. 6:16). 

O Keriso o le 'apefa’i lea na va'ai i ai Iakopo, o le vaega i lalo e tū i 

luga o le lau'ele'ele, a o le tumutumu e pa’i atu i le faitoto’a o le lagi, i le itū 

tonu e ulufale atu ai i le mamalu.  Pe a na lē o'o mai lea 'apefa'i i le lalolagi 

ona o se la'asaga e tasi ua lē manuia, se manū ua tatau ona lē iloa i tatou.  A e 

peita'i, o Keriso e o'o mai iā i tatou i le mea o lo'o tatou i ai.  Na Ia 'aveina lo 

tatou uiga moni ma manumālō ai, ina ia ala i le tatou 'aveina o Lana amio 

atonu tatou te manumālō ai.  Na faia o Ia “ua tino tagata agasala” (Rom. 

8:3), na soifua o Ia i le soifuāga e leai se agasala.  O nei, e ala i Lona itū Atua 

ua Ia tago atu i le nofoāli'i i le lagi, a e ala i Lona itū fa'ale-tagata, Na te 

feso'ota'i mai ai iā i tatou.  O lo'o ōle mai iā i tatou e ala i le fa'atuatua iā te Ia 

ia tatou o'o atu ai i le mamalu o le uiga o le Atua.  O le mea lea e tatau ai ona 

tatou lelei 'ato'atoa, e pei o lo “tatou Tamā i le lagi e 'ato'atoa ona lelei o Ia.” 

O Iesu na Ia fa'aali mea o lo'o aofia i le amiotonu, ma fa'asino i le 

Atua le puna o mea uma.  O nei ua liliu atu ai o Ia i le fa'atinoina o tiute.  I le 

foā'i atu o mea alofa, i talosaga, i anapogi, na Ia fetalai atu e ‘aua ne’i faia se 

mea e fa'ailoa atu ai pe vi'ia ai 'oe.  Ia foā'i atu ma le fa'amaoni, mo le lelei o 

ē matitiva.  I talosaga, ia feso'ota'i atu ai le loto i le Atua.  I le anapogi, ia 

'aua ne’i alu atu ma le ulu punou, ma le loto o lo'o tumu i manatu iā te 'oe lava.  

O le loto o le Faresaio o le 'ele'ele matūtū ma e leai ni mea aogā e tutupu ai, e 

leai ni fatu o le olaga fa'ale-Atua e ola ai.  Na o le tagata e gaua’i 'ato'atoa i le 

Atua o le a ia 'au'auna fo'i i le Atua i le mea e sili na te mafaia e talia lelei e le 

Atua.  Auā e ala i le mafuta fa'atasi ma le Atua e 'avea ai tagata ma ē galulue 

fa'atasi ma Ia i le fa'ailoaina atu o Lana amio i le aigā tagata. 

O le galuega e faia i le loto fa'amaoni e tele lona taui.  “O lou Tamā 

fo'i o Lē silasila i le mea lilo, Na te avatu fa'aaliali se taui iā te oe” (Mata. 

6:6).  E ala i le olaga o lo'o tatou ola ai i le alofa tunoa o Keriso, o i inei e 

atia’e ai le amio.  O le matagofie na i ai i le amataga, e toe fa'afouina ai le 

loto.  O uiga o le amio a Keriso o le a foā'ia mai, ma e amata ai ona susulu le 

malamalama mai le fa'atusa o le Atua.  O foliga o ali'i ma tama’ita’i o lo'o 

savavali ma galulue fa'atasi ma le Atua o le a fa'ailoa atu ai le filemū o le lagi.  

O lo'o si’omia i latou i le si'osi'omaga o le lagi.  O nei tagata ua amata ai le 

mālō o le Atua.  Ua latou maua le 'oli'oli o Keriso, le 'oli'oli o le 'avea ma 

fa'amanuiāga i tagata.  Ua latou maua le mamalu o le taliaina mo le 

fa'aaogāina e le Matai; ua talitonuina i latou e faia Lana galuega i Lona suafa. 

“E leai se na te mafaia ona 'au'auna i ali'i e to’alua.”  E lē mafai 

ona tatou 'au'auna i le Atua ma le loto e vaeluaina.  O le tapuā'iga a le Tusi 

Pa'ia e lē na o se uiga tosina e tasi mai totonu o nisi e tele; o lona uiga tosina e 

fa'asilisili, e fa'asalalauina atu ma pulea isi mea uma lava.  E lē pei na o sina 

vali itiiti e fa'asalalau i inei ma inā i luga o le 'ie e vali ai ata, a e tatau ona 

lilofia ai le olaga 'atoa e pei ua fufui 'atoa le 'ie i totonu o le vali, se'ia o'o lava 

ina vali 'atoa filo o lo'o lalaga ai le 'ie, ma lē toe matafi ai. 

“Afai e lelei ōu mata, e malamalama uma ai lou tino.  A e afai e 

leaga ōu mata, e pōuliuli uma ai lou tino.”  O le amio mamā ma le tumau i le 

fa'amoemoe o tulaga na e talia ai le malamalama mai le Atua.  O se tasi e 

naunau ia iloa le 'upu moni e tatau ona gaua’i atu e talia mea uma e fa'aalia 

mai.  E lē mafai ona ia faia se fetu'una'iga ma le mea sesē.  O le lē mautinoa 

ma le fa'a'afa'afa o le fa'amaoni i le 'upu moni o le filifilia lea o le pogisā o le 

sesē ma talitonuga sesē fa'a-Satani. 

O fuafuāga fa'ale-lalolagi ma fa'avae tumau o le amiotonu e lē mafai 

ona fefiloi fa'atasi, e pei o lanu o le nuanua.  I le vā o nei vaega e lua ua tusia 

ai le laina manino lelei e le Atua o le fa'avavau.  O fofoga o Keriso e tū 'ese 

mai lava le 'ese'esega mai iā Satani, e pei o le aoauli o le ao ona fa'atusatusa i 

le tulua o le po.  A e na o i latou o lo'o ola i le soifuāga o Keriso e 'avea o 

Lana 'au faigāluega e galulue fa'atasi ma Ia.  Afai e tasi se agasala o 

fa'apelepele pea i le loto, po o se amio sesē o taofia pea i le olaga, o le a 

fa'aleagaina ai lava le tagata 'atoa.  O le a 'avea lea tagata ma mea faigāluega 

o le amiolētonu. 

O i latou uma ua filifilia le galuega o le 'au'auna i le Atua e mapu atu 

i latou i Lana tausiga.  O Keriso na fa'asino i manu felelei o le lagi ma 

fugāla'au o le fanua, ma fetalai atu i Lana 'au fa'alogologo ina ia mafaufau i 

nei mea uma na faia e le Atua i le foafoāga.  “E lē sili ea lo outou lelei i lo 

latou?” (Mata. 6:26).  O fuafuāga a le Atua ua tu'uina mai i luga o mea uma 

na faia e fuafuaina lelei ia tusa ai ma le tulaga o lo'o i ai.  O le manulele 

la'itiiti o lo'o i lalo o le silafaga a le Atua.  O fugāla'au o le fanua, o le mutia o 

lo'o ufitia ai le lau'ele'ele, e silafia ma aofia i le tausiga a lo tatou Tamā i le 

lagi.  O le Ali'i Tusiata sili na manatu o Ia i lau talotalo o le vao, ma faia 

latou ia matuā matagofie e sili atu i le mamalu ma le matagofie o Solomona.  

Pe fa'apefea le sili atu o Lana tausiga o le tagata, o ia o le fa'atusa ma le 

mamalu o le Atua!  E naunau o Ia e silasila i Lana fanau o fa'aalia le amio e 

foliga iā te Ia.  E pei o 'ave o le lā e fa'asusulu atu i fugāla'au o latou lanu 

matagofie 'ese'ese, e fa'apea fo'i le Atua ona tufatufa atu i loto ta'itasi le 

matagofie o Lona lava uiga. 

O i latou uma e filfifilia le mālō o le alofa, le amiotonu, ma le filemū 

o Keriso, e fa'asilia lona tāua i lo mea uma, e feso'ota'i atu i le lagi i lugā, e fai 

mo i latou fa'amanuiāga uma o lo'o mana'omia mo lenei olaga.  I totonu o le 

tusi o le tausiga a le Atua, o le tusi o le ola, e tofu i tatou ma le itūlau.  O lenā 

itūlau o lo'o au'ili'ili ai mea uma o o tatou tala fa'asolopito; e o'o i lauulu o le 

ulu e faitaulia uma.  O le fanau a le Atua e lē mafai ona tu'u'esea mai Lona 

finagalo. 

“O lenei, 'aua tou te popole i le aso a taeao” (Mata. 6:34).  Ia 

tatou mulimuli iā Keriso i aso ta’itasi.  E lē aumaia e le Atua le fesoasoani 

mo taeao.  Na te lē tu'uina i Lana fanau i le taimi e tasi ta'iāla uma mo la latou 

malaga o le olaga, ina ne’i fenumia’i iā i latou.  Na te fa'ailoa iā i latou na o 

mea e mafai ona latou manatua ma fa'atinoina.  O le mālōsi ma le poto ua 

tu'uina mai e fa'atatau tonu lava i mea e mana'omia fa'afuase’i i le taimi nei.  

“A e afai ua leai se poto i so outou, inā ōle atu ia i le Atua, o le foā'i tele mai i 

tagata uma ma le lē toe ta’uta’ua; ona foā'iina mai ai lea iā te ia.” (Iako. 1:5). 

“'Aua tou te fa'amasino atu, ina ne’i fa'amasinoina outou.”  'Aua 

ne’i e manatu fa'apea e sili atu lou lelei i lo isi tagata, ma e faia ai 'oe ma o 

latou fa'amasino.  Talu ai e te lē mafaia ona e iloa mafua'aga i loto o tagata, e 

te lē mafai ona e faia 'oe ma o latou fa'amasino.  I lou faitioina o ia, o lou 

tu'uina lea o le fa'asalaga i ōu luga; auā ua e fa'ailoa atu o 'oe o lo'o galulue 

fa'atasi ma Satani, o ia na te molia o tatou uso.  Ua fetalai mai le Ali'i, “Inā 

tofotofo ia outou iā te outou; pō ua outou i le fa'atuatua; inā su'esu'e ifo ia iā te 

outou; pe tou te lē iloa ea o outou loto” (II Kori. 13:5).  O la tatou galuega 

lea.  “Auā afai ana tatou lē fa'amasino iā te i tatou, pō ua lē fa'asalaina i 

tatou” (I Kori. 11:31). 

O le la'au lelei e fua mai fua lelei.  Afai o fua o le la'au e lē lelei i le 

‘ai ma e leai se aogā, e leaga le la'au.  O fua va'aia i le olaga e molimau mai i 

le tulaga o le loto ma le lelei o le amio.  O galuega lelei e matuā lē mafai ona 

fa'atauina ai le fa'aolataga, peita'i o le fa'amaoniga lea o le fa'atuatua e galue i 

le alofa ma fa'amamāina ai le olaga.  E ui lava o le taui e fa'avavau e lē maua 

mai ona o a tatou galuega lelei, peita'i e maua le mea e tusa ai ma le galuega 

na faia e ala i le alofa tunoa o Keriso. 

Ua uma ona fa'atulaga e Keriso ta’iala ma tulafono fa'avae o Lona 

mālō, ma fa'ailoa iā i latou e 'avea ma tulafono o le olaga.  Ina ia 

fa'atumauina lenei a'oa'oga na Ia toe fa'aopoopo atu ai se ata manino e 

fa'alautele ai.  Sa Ia fetalai atu, E lē lava, pe a na ona outou fa'alogo mai i 

A’u fetalaiga.  E ala i le usita'i i ai, e tatau ona outou faia ia 'upu e 'avea ma 

fa'avae o a outou amio.  O lou manatu ifo iā te 'oe lava, ua na o se oneone e 

fetāfea’i solo ma lē tumau.  Afai e fausia lou olaga i luga o manatu o tagata 

ma o latou mafaufauga, e pa’ū lou fale.  E ala i matagi o fa'aosoosoga, o afā 

o tofotofoga, e i’u ai ina tafea 'ese.  Peita'i o ta’iala nei ua 'Ou tu'uina atu e 

tumau.  Ia outou talia A’u; ia fau o outou olaga i luga o A’u afioga. 

“O sē fa'alogo i A’u 'upu nei, ma faia e ia, 'Ou te fa'atusaina o ia i le 

tagata poto, ua na faia lona fale i luga o le papa; ona tō mai lea o uāga, ua 

o'o mai fo'i tafega, ua agi mai fo'i o matagi, ua pesi mai i lea fale, a e le'i pa’ū 

lava ia; auā ua fa'avaeina i luga o le papa” (Mata. 7:24). 

Matā'upu 32 

O LE TA’ITA’I O LE TO’ASELAU 

Fa'avae i le Mata. 8:5-13; Luk. 7:1-17. 

 Keriso na fetalai atu i le ali'i o lona atali'i sa Ia fa'amālōlōina, “Afai 

tou te lē va'ava'ai i fa'ailoga ma vavega, tou te lē talitonu lava” (Ioa. 

4:48).  Na fa'anoanoa o Ia ona o Lona lava nu'u latou te mana’omia ni 

fa'ailoga va'aia o Ia o le Mesia.  O le tele o taimi e ofo ai o Ia i lo latou lē 

talitonu.  A e na maofa o Ia i le fa'atuatua o le ta’ita’i o le to’aselau na sau iā 

te Ia.  E le’i fesiligia e le ta’ita’i o le to'aselau le mana o le Fa'aola.  E le’i 

talosaga fo’i o ia ia maliu atu Iesu ina ia faia se vavega.  Na fai atu o ia, “Tau 

lava ina o'o mai sau fetalaiga, e mālōlō ai la’u 'au'auna” (Mata. 8:8). 

 O le 'au'auna a le ta’ita’i ‘au na maua i le ma’i supa, ma ua lata ona 

oti.  O le masani a tagata Roma, o 'au'auna o pologa i latou, e fa'atau mai ma 

toe fa'atau atu i maketi, e pulea ma le sauā i latou; a o lenei ta’ita’i ‘au, e alofa 

tele i lana 'au'auna, ma sa ia naunau tele ia toe manuia lona ma’i.  Na talitonu 

le ta’ita’i ‘au e mafaia e Iesu ona fa'amālōlōina lana 'au'auna.  E le’i va'ai o ia 

i le Fa'aola, a o tala na fa'alogo ai na fa'agae'etia ai o ia i le fa'atuatua.  E ui 

ina e 'ese lava le faigā tapuā'iga a Iutaia, a o lenei tagata Roma na ia talitonu e 

aupito sili le tapuā'iga a Iutaia i lo o lana tapuā'iga.  Ua uma ona ia lepeti le 

pā o le fa'ailoga tagata ma le 'ino'ino sa i le vā o lona mālō o lo'o pule ma 

tagata o lo'o ia pulea.  Na ia fa'aalia lona fa'aaloalogia o le galuega a le Atua, 

ma fa'ailoa le agalelei iā Iutaia o lo'o tapua’i iā te Ia.  I totonu o a’oa’oga a 

Keriso, e pei ona ta’u mai iā te ia, na ia mauaina ai le mea o lo'o mana’omia i 

le loto.  O mea fa'aleagaga uma lava sa i totonu iā te ia na tali atu ai i afioga a 

le Fa'aola.  A e peita’i, na ia lagona lona lē aogā e lē tatau ai ona o'o mai i 

luma o Iesu, ma ua ia ōle atu i ta'ita'i Iutaia ina ia fai talosaga mo le 

fa'amālōlōina o lana 'au'auna.  O i latou ia ua masani ma le A’oa’o Sili, ma sa 

ia manatu latou te iloa ona feso'ota’i atu iā te Ia ina ia talia ai lona mana’oga. 

 Ina ua taunu'u Iesu i Kapanaumi, na Ia fetaia’i ma ta'ita'i na aumaia 

iā te Ia le mana’oga o le ta’ita’i ‘au.  Na latou pulunaunau atu, “Ua aogā o ia 

e te faia ai le mea nei; auā ua alofa mai o ia i lo tatou nu'u, ua na faia fo'i le 

sunako mo i matou” (Luk. 7:4). 

 Na aga’i loa le malaga a Iesu i le aiga o le ta’ita’i ‘au; peita’i, ona o 

le to’atele o le motu o tagata na tuai ona taunu'u atu Iesu.  O le tala o Lona 

maliu mai na muamua o'o a e le’i taunu'u o Ia, ma i lona lē talitonu iā te ia 

lava, ua tupu le masalosalo i le ta'ita'i 'au, ma ua 'auina le fe'au iā Iesu, “Le 

Ali'i e, 'aua ne’i fa'alavelaveina 'Oe; auā e lē aogā ina ia ulu mai 'Oe i lo’u 

fale.”  Peita'i na aga'i atu pea le malaga a le Fa'aola i le ala, ma na toe 

taumafai le ta'ita'i 'au ia o'o iā te Ia ma ua fa'aauau atu, “o lea fo’i na ou 

manatu ai 'ou te lē aogā ona ou alu atu iā te Oe; a ia o'o mai sau fetalaiga, e 

O 

fa'amālōlōina ai la’u 'au'auna.  Auā o a’u fo'i o le tagata ua pule ai le tasi, ua 

ou pule fo’i i le ‘au tau, a ou fai atu i le tasi, inā alu ia, ona alu ai lea; ma le 

tasi, inā sau ia, ona sau ai lea; ma la’u 'au'auna, ina fai ia lenei mea, ona fai ai 

lea” (Luk. 7:6-8).  E pei ona 'avea a’u ma sui o le mālō o Roma, ma iloa e 

a‘u fitafita la’u pule, e fa'apea fo’i 'Oe o le sui o le pule a le Atua Soifua, e 

usita’i fo'i mea uma na faia i Lau fetalaiga.  E te mafaia ona poloa’i atu i le 

fa'ama’i ia alu 'ese, ona usita’i lea iā te 'Oe.  E te mafaia ona 'auina atu āu 

'avefe'au mai le lagi, ma latou tu'uina atu le mana e fa'amālōlōina ai.  Ia tau 

lava o Sau fetalaiga, e mālōlō ai la’u 'au'auna. 

 "A o fa'afofoga atu Iesu i nei mea, ona ofo lea o Ia, ma fāliu atu i 

tagata sa mulimuli mai iā te Ia, 'Ou te fai atu iā te outou, 'Ou te le’i iloa iā 

Isara'elu lava se fa'atuatua e fa'apea ona tele'” (Luk. 7:9).  Ona fetalai atu 

lea o Ia i le ta’ita’i ‘au, "E pei ona e fa'atuatua, ia fa'apea lava ona faia mo 

oe.'  Ona mālōlō ai lea o lana 'au'auna i lea lava itū aso” (Mata. 8:13).  

 O ta'ita'i Iutaia na ta'uleleia le ta’ita’i ‘au iā Keriso, na fa'aalia ai le 

mamao ua i ai i latou mai le taliaina o le agaga o le tala lelei.  Latou te lē iloa 

o lo tatou mana’oga aupito maualuga o le mana’omia lea mo i tatou lava o le 

alofa tunoa o le Atua.  I lo latou lava fa'afia amiotonu na latou vi'ia ai le 

ta’ita’i ‘au, ona o lona agalelei na fa'ailoa mai “i lo tatou nu'u.”  A o le 

ta’ita’i ‘au na fai ifo iā te ia lava, “'ou te lē aogā.”  O lona loto na mua’i pa’i 

atu i ai le alofa tunoa o Keriso.  Na ia iloaina lona ia lava lē aogā, a e le’i fefe 

e ōle atu mo se fesoasoani.  E le’i talitonu ia i lona lava lelei; o lona 

fa'anaunauga lava, o lona mana’oga sili fo'i lea.  O lona fa'atuatua o lo'o taofi 

atu ai iā Keriso i Lana amiotonu.  Na te le’i talitonu o Ia ua na o se tagata e 

fai vavega, peita'i o le uō ma le Fa'aola o le aigā tagata. 

 O se mea e matuā tatau i tagata agasala uma ona ō mai iā Keriso.  

“E lē ona o galuega o i le amiotonu sa tatou faia, a e tusa ma Lona lava alofa 

na Ia fa'aolaina ai i tatou” (Tito 3:5).  Pe a ta’u atu e Satani iā te 'oe o 'oe o le 

tagata agasala, ma e lē mafai ona e fa'amoemoe e talia fa'amanuiāga mai le 

Atua, ia ta’u atu iā te ia o Keriso na afio mai i le lalolagi e fa'aolaina tagata 

agasala.  E leai se mea o iā i tatou e mafai ona ta’uleleia ai i tatou i le Atua; a 

e o le ōle fa'atauānau atu nei ma lo tatou fa'ailoa o lo tatou tulaga e matuā lē 

mafaia o se mea e iloa ai le mana’omia tele o Lona mana e fa'aolaina ai.  Ia 

fa'ailoa ma lafoa’i 'ese mea uma o lo'o e fa'alagolago ai iā te 'oe lava, ona 

mafai ai lea ona tatou va'ai atu i le satauro o Kalevario ma fa'apea atu: 

 "E leai o so’u lelei, Na o mea e leaga ai;  

 A o Lou satauro lava, 'Ou te taofi mau i ai." 

 O Iutaia na a’oa’oina i latou a’o iti ia malamalama i le galuega a le 

Mesia.  O 'upu fa'ala’ei’au mai pateriaka ma perofeta ma a’oa’oga mai ata 

fa'atusa i sauniga fa'aosigā taulaga na i ai mo i latou.  A e peita’i, ua latou 

fa'alēaogāina le malamalama; ma o le taimi nei, ua leai se mea latou te toe 

mana’omia i la latou va'ai atu iā Iesu.  A o le ta’ita’i ‘au, na fanau i totonu o 

le fa'apaupau, na a’oa’oina i tulaga e ifo i tupua i totonu o le mālō o Roma, na 

a’oa’oina e 'avea ma fitafita, e foliga mai na vavae'ese mai le ola fa'ale-agaga 

e ala i ana a’oa’oga ma lona si’osi’omaga, ma matuā tapunia lava i fafo ona o 

le fa'ailoga tagata o Iutaia, ma le manatu fa'atauva'a o tagata o lona nu'u i 

tagata Isara'elu, -o lenei tagata na ia iloa le 'upu moni e lē o malamalama i ai 

le fanau a Apera'amo.  E le’i fa'atali o ia se’i va'ai pe talia e Iutaia le To’atasi 

ua ta’ua o lo latou Mesia.  “O le malamalama moni lea, Na te 

fa'amalamalamaina tagata uma lava i Lona maliu mai i le lalolagi” (Ioa. 1:9), 

ua pupula mai i ōna luga, ma e ui lava ina mamao o Ia, a e na ia lagona le 

mamalu o le Ālo o le Atua. 

 I le finagalo o Iesu, o le lagona fa'amaoni lenei o le galuega o le tala 

lelei e tatau ona 'aveina atu i nu'u 'ese.  Na silasila atu o Ia ma le oli'oli i 

luma, mo le fa'apotopotoina o tagata mai nu'u uma i Lona mālō.  A o Lona 

fa'anoanoāga e sili ona loloto, o Lona silasila atu lea i le ata o Iutaia ma le 

i'uga o lo latou te'ena o Lona alofa tunoa: “Ou te fai atu iā te outou, e to'atele 

e ō mai mai sasa’e ma sisifo, o le a nonofo i lalo fa'atasi ma Apera'amo, 

Isa'ako, ma Iakopo, i le mālō o le lagi.  A o fanau o le mālō o le a tulia i fafo 

i le pogisā, i le mea e i ai le taufaitagiauē ma le lilivau o nifo” (Mata. 

8:11-12).  Aue!  E to'a fia o lo'o sauniuni pea mo lea lava fa'amalaiāga e 

tasi!  A o taliaina e tagata o i le pogisā o nu'u 'ese Lona alofa, e to’afia nisi o 

i ai i nu'u Kerisiano o lo'o latou te'ena pea le malamalama o lo'o susulu atu i 

ai. 

 E sili atu i le luasefulu maila mai Kapanaumi, i luga o le 

maupu'epu'e e va'aia ai le laugatasi matagofie ma le lautele o Esetarelona, o 

lo'o ta'oto ai le nu'u o Naina, ma o lenei itūmālō na soso'o ona maliu atu i ai 

Iesu.  E to’atele Ōna so'o ma isi tagata na fa'atasi ai ma Ia, ma a o malaga i le 

ala na ō mai lava tagata, ona o le naunau i Āna fetalaiga o le alofa ma le 

agalelei, na aumai o latou tagata mama’i mo Lana fa'amālōlōga, ma lo latou 

fa'amoemoe o Ia o lo'o fa'aalia lenei mana ofoofogia o le a fa'ailoa mai o Ia 

lava o le Tupu o Isara'elu.  O le motu o tagata ua lolofi atu iā te Ia, ma ua 

fa'atumulia i le fiafia a o mulimuli atu iā te Ia i luga o le ala gaoā e aga'i i le 

faitoto’a o le nu'u i luga o le mauga. 

 Ina ua latou latalata atu, sa va'aia le solo o le maliu o sau mai le 

faitoto’a.  E faifailemū ma fa'anoanoa a o latou aga'i atu i le fanua tanu.  I 

luga o le fata o i ai lē ua oti, na si’omia e tagata fa'anoanoa o lo'o fetagisi.  O 

tagata uma o le nu'u e foliga mai ua fa'apotopoto ina ia fa'aalia lo latou 

fa'aaloalo mo le tagata ua oti, ma le tigāalofa mo le aiga fa'anoanoa. 

 O le va'aiga lea ua tupu a’e ai le tigā-alofa.  O lē ua oti o le tama e 

to’atasi a lona tinā, ma o sē ua oti lana tane.  O le tinā fa'anoanoa na 

mulimuli atu i le tu'ugamau, o lana tama ona pau lea o lona fa'amoemoega mo 

le fesoasoani ma le tausiga o ia.  “Ua silasila atu le Ali'i iā te ia, ona mutimuti 

alofa lea o Ia iā te ia.”  A o savali atu le tinā loto momomo, na pei ua 

fa'atauāsoina, ma ua na lē iloa Lona fa'atasi ai, ua maliu ane le Ali'i i ōna 

tafatafa, ma fetalai atu, “'Aua e te tagi.”  O lea o le a suia e Iesu lona 

fa'anoanoa i le oli'oli, a e ua Ia lē faia lea ona o le tigāalofa (Luk. 7:13). 

 “Ua maliu ane Ia, ua pa’i atu i le fata;” iā Iesu lava Ia, o Lona pa’i 

atu i le oti e lē leaga ai o Ia.  Ua tutū i latou o le ‘au fata, ma ua uma le 

fetagisi a ē na fa'anoanoa.  E lua vaega o ē na fa'atasi ai, ma lo latou 

fa'amoemoe.  O lo'o fa'atasi ai le To’atasi na fa'ate'a 'ese fa'ama’i ma 

fa'ato’ilalo temoni; pe i ai fo'i le oti i lalo o Lana pule? 

 I le si'ufofoga e i ai le pule ma manino, na fetalai atu ai ia 'upu, “Le 

taule’ale’a e, 'Ou te fai atu iā te 'oe, Tula’i ia” (Luka 7:14).  O lenā 

si'ufofoga na ulu i taliga o le tagata oti ma tatalaina ai.  Ua pupula mata o le 

taule’ale’a.  Na 'a'apa atu Iesu i lona lima ma fa'atū o ia i luga.  Na silasila 

atu o Ia i le tinā sa tagi i ona tafatafa, ua ia feiloa’i ma lana tama ma le oli'oli 

tele.  O le motu o tagata ua va'ai atu ma ua lē leoa, ua pei ua meia.  “Ua o'o 

le mata’u i tagata uma.”  Na tutū pea i latou i le filemū ma le fa'aaloalo i sina 

taimi itiiti, e pei ua i ai i luma o le silafaga pa'ia a le Atua.  Ona latou vivi'i 

lea i le Atua ma fa'apea atu, “Ua tū mai iā i tatou le Perofeta sili; i le ma lea, 

ua asiasi mai le Atua i Lona nu'u.”  Ua toe fo'i atu le solo o le maliu i Naina 

ma le fiafia ma le manumālō.  “Ua so'o lava Iutaia uma ma le itū uma i lenei 

tala iā te Ia” (Luk. 7:17). 

 O Ia lea sa i ai i tala ane o le tinā fa'anoanoa i le faitoto’a i Naina, e 

silasila o Ia i tagata fa'anoanoa uma o ē tutū i tafatafa o ē oti.  E 'o'otia o Ia i 

le tigā-alofa ona o tatou fa'anoanoāga.  O Lona finagalo, e i ai le alofa ma le 

agalelei, o le finagalo e lē suia le fa'apelepele.  O Lona si'ufofoga na toe ola 

ai le tagata oti, e lē o suia i le taimi nei a e pei lava ona fetalai atu i le 

taule’ale’a i Naina.  Na fetalai atu o Ia, “Ua tu'uina mai iā te A’u le pule uma 

lava i le lagi ma le lalolagi” (Mata. 28:18).  O lenā mana e le’i fa'aitiitia ona 

o le tele o tausaga ua mavae, pe fa'aitiitia ona o fa'agaoioiga lē mālōlō o Lona 

alofa tunoa o lo'o tafe mai pea.  Mo i latou uma e talitonu iā te Ia, o Ia lava o 

le Fa'aola o lo'o soifua pea. 

 Ua suia e Iesu le fa'anoanoa o le tinā i le olioli ina ua toe tu'uina atu 

e Ia lana tama; a e o le talavou ua toe vala'auina i lenei olaga fa'alelalolagi, ina 

ia tau'ave ōna fa'anoanoāga, o ōna tigā, ma ōna tulaga faigāta, ma toe ui atu i 

lalo ifo o le pule a le oti.  Peita'i o Iesu na te fa'amafanafana mai i o tatou 

fa'anoanoāga mo ē ua oti e ala i le fe'au o le fa'amoemoe e lē gata mai:  “O 

A’u lea o lo'o ola nei, sa 'Ou oti; fa'auta, 'Ou te ola e fa'avavau fa'avavau 

lava,...o iā te A’u fo'i ki o seoli ma le oti” (Fa'aal. 1:18).  “O lenei, ona ua i 

ai i le fanau le tino tagata ola, na fa'apea fo'i ina ua i ai iā te Ia, ina ia 

fa'aumatia e Ia i Lona maliu le ti’apolo o lo'o i ai le mālō e oti ai, ma 

tu'usa’oloto ai i latou ma o ē na fa'apologaina o latou olaga uma ona o le 

mata’u i le oti” (Epe. 2:14, 15). 

 E lē mafai e Satani ona taofia i ōna lima i latou ua oti pe a fetalai atu 

le Ālo o le Atua ia toe ola mai.  Na te lē mafai fo’i ona taofia i totonu o le oti 

fa'ale-agaga se tagata e to’atasi ua na talia i le fa'aatuatua le 'upu a le mana o 

Keriso.  O lo'o fetalai mai le Atua iā i latou uma o oti i totonu o le agasala, 

“Ala ia 'oe o lo'o moe, ma e tula’i mai i ē ua oti” (Efe. 5:14).  O lea 'upu o le 

ola e fa'avavau.  E pei o le afioga a le Atua na fetalai atu ma ola ai le ulua’i 

tagata, o lea fo’i o lo'o tatou ola ai pea lava, e pei o le fetalaiga a Keriso, “Le 

taule’ale’a e, 'Ou te fai atu iā te 'oe, Tula’i ia,” na o'o atu ai le ola i le 

taule’ale’a o Naina, o lenā 'upu, “Ia tula’i mai le oti,” o le ola lea i le tagata 

na te taliaina.  O le Atua na te “ lavea’i mai iā te i tatou nai le pule a le 

pōuliuli, a ua na aumaia i latou i le mālō o Lona Ālo pele” (Kolo. 1:13).  O 

lo'o ofoina mai nei mea uma mo i tatou i totonu o Lana Afioga.  Afai tatou te 

talia le afioga a le Atua, ua tatou maua le lavea’iga. 

 Ma “afai e nofo i totonu iā te outou le Agaga o lē na toe fa'atu mai iā 

Iesu nai ē ua oti, e fa'aola mai fo’i o outou tino augā vale e lē na toe fa'atu mai 

iā Keriso nai ē ua oti, o Lona Agaga o lo'o nofo i totonu iā te outou” (Rom. 

8:11).  “Auā e afio mai le lagi le Ali'i lava, ma le 'alaga, ma le leo o le Agelu 

sili ma le pū a le Atua, e muamua fo’i ona toe tutū mai o ē ua oti o iā Keriso, 

ona fa'afuase’i lea ona 'aveina a’e o i tatou o ē ola ma totoe, fa'atasi ma i latou 

i ao, ina ia fetaia’i ma le Ali'i i le vānimonimo, ona tatou fa'atasi pea lava lea 

ma le Ali'i.  O lenei, ia outou fefa'amafanafana a’i i nei 'upu. (I Tesa. 4:16, 

17). 

Matā'upu 33 

O AI O’U USO? 

Fa'avae i luga o le Mata. 12:22-50; Mare. 3:20-35. 

 atali'i o Iosefa e mamao lava so latou tigā-alofa ma Iesu i totonu o 

Lana galuega.  O tala na latou fa'alogo ai e fa'atatau i Lona soifuāga 

ma Lana galuega na fa'atumulia ai i latou i le ofo ma le mata’u tele.  Na latou 

fa'alogo o Ia e fa'aaogāina le po 'atoa e tatalo ai, a o le ao e tumu mai ai tagata 

iā te Ia, ma ua na lē maua ai se taimi mo Ia e o'o lava i se avanoa e taumafa ai.  

O āna uō sa latou lagona o Ia ua vaivai ona o Lana galuega e faifai pea e 

aunoa ma se mālōlō; latou te lē o mafai ona malamalama e fa'atatau i Lona 

uiga i le vā feagai ma Faresaio, ma e i ai nisi ua fefefe ona o Āna mafua'aga ua 

lē o mautū.  

 O ona uso na fa'alogo i lenei mea, e aofia ai ma le moliaga o Ia e 

Faresaio fa'apea na Ia tutūli'esea temoni e ala i le mana o Satani.  Na latou 

matuā lagona le a'oa'iga mamafa na tu'u mai iā i latou ona o lo latou 

feso'ota’iga ma Iesu.  Na latou iloa le vevesi tele na tupu mai ona o Āna 

afioga ma galuega na Ia faia, ma e lē gata i le atuatuvale ona o le mālōsi e faia 

ai Āna fetalaiga, a o le ita ma le ‘ino’ino ua tula’i mai ona o Lona fa'ailoa atu 

o le lē sa’o o tusi'upu ma Faresaio.  Na tonu iā te i latou e tatau ona fautua Ia 

po o le taofi fa'amalosi ia fa'amuta le itū'aiga galuega o lo'o Ia faia, ma latou 

tauānau ai Maria ia latou ‘au fa'atasi, ma le manatu ona o Lona alofa mo ia 

atonu latou te mafai ai ona fa'amalosi o Ia ina ia maua le fa'autauta. 

 O se taimi e le'i leva atu na fai ai e Iesu le vavega lona lua e 

fa'amālōlō ai le tagata na ulutinoina e le agaga leaga, e tauāso ma gūgū, ma sa 

toe molia fo'i Ia e Faresaio, “O le temoni sili ua tulia ai e Ia o temoni” (Mata. 

9:34).  Na fetalai manino atu Keriso iā te i latou i le fa'asinoina o le galuega 

a le Agaga Pa'ia iā Satani, ua latou vavae'eseina lava i latou mai le puna o 

fa'amanuiāga.  O i latou na tautala e tetee iā Iesu lava Ia, a e lē malamalama i 

Lona uiga fa'a-Atua, e mafai ona latou maua le fa'amagaloga; auā e ala i le 

Agaga Pa'ia latou te mafai ai ona iloa lo latou sesē ma salamō ai.  Tusa po o 

le ā le agasala, afai o le loto e salamō ma talitonu, ona fa'amamā 'ese lea o le 

leaga i le toto o Keriso; peita'i se tasi e te'ena pea le galuega a le Agaga Pa'ia 

ua na tu'uina o ia i le tulaga e lē maua ai e ia le salamō ma le fa'atuatua.  O le 

Agaga Pa'ia e ala mai ai le galuega a le Atua i le loto; pe a te'ena e tagata mai 

le loto ma'a'a le Agaga, ma ta'u o Ia e mai iā Satani, ua latou motusia le ala e 

feso'ota’i mai ai le Atua iā i latou.  Pe a tineia loa le Agaga, e leai se isi mea 

e mafai e le Atua ona faia mo le tagata.  

 O Faresaio na fetalai atu ai Iesu i lenei lapata’iga e latou te le'i 

talitonu i le moliaga na latou aumaia e tete'e mai ai iā te Ia.  E leai se tasi o 

nei tagata mamalu e lagona le fia tosina atu i le Fa'aola.  Na latou lagona 

O 

musumusuga a le Agaga i o latou lava loto sa fa'ailoa atu ai o Ia o Lē 

Fa'au'uina o Isara'elu, ma una’iina ai i latou ia fa'aali atu o latou o Ōna so'o.  I 

totonu o le malamalama o Lona fa'atasi ai na latou iloa ai lo latou lē pa'ia, ma 

ua latou naunau mo le amiotonu e lē mafai ona latou fofoaina.  Peita'i ina ua 

uma ona latou te'ena o Ia, o le a lagona loa le masiasi pe a talia Ia o le Mesia.  

Ona ua uma ona savavali i le ala o le lē talitonu, o lea ua lē mafai i lo latou 

mitamita vale ona fa'ailoa atu lo latou sesē.  Ma ina ia ‘alo 'ese mai le 

fa'ailoaina o le 'upu moni, na latou matuā taumafai ma le mālōsi ia 

fa'alēaogāina a’oa’oga a le Fa'aola.  O le fa'amaoniga o Lona mana ma Lona 

alofa tunoa ua fa'alavelave iā te i latou.  Ua latou lē mafai ona taofia le 

Fa'aola mai le faia o vavega, ua latou lē mafaia ona fa'afilemū Āna a’oa’oga; 

peita'i na latou faia mea uma i lo latou mālōsi ina ia lē talitonu ai tagata iā te 

Ia ma 'ave sesē i Āna afioga.  O le Agaga o le Atua o lo'o musumusu ma 

mulimuli pea iā i latou, a e ua latou atia’e puipui e tele ina ia mafai ona tete'e 

atu i Lona mana.  O le sui e aupito mālōsi e mafai ona aumai e galue i loto o 

tagata e taumafai mālōsi ma i latou, a e latou te lē gaua’i lava i ai. 

 E lē o le Atua na te fa'atauasoina mata o tagata ma fa'ama’a’a o latou 

loto.  Na Ia 'auina mai le malamalama iā i latou e fa'asa’o ai o latou sesē, ma 

ta’ita’i latou i ala e saogālemū; o le te'ena o lenei malamalama e tauāso ai 

mata ma ma’a’a ai le loto.  E tuputupu lemū lenei gaoioiga, ma e toetoe lava 

ina lē iloa e le tagata.  O le malamalama e o'o mai i le loto e ala i le afioga a le 

Atua, e ala mai i Āna 'au'auna, po o le galuega tu'usa’o mai e le Agaga Pa'ia; 

peita'i a fa'alēaogā se 'ave e tasi o le malamalama, o le a fa'avaivaiina le 

lagona o mea fa'ale-agaga, ma o le fa'aalia fa'alua mai o le malamalama o le a 

fa'aitiitia ai ona manino.  O lea o le a fa'ateleina ai le pōuliuli, se’ia o'o ina 

pogisā le loto.  E fa'apea le tulaga ua i ai nei ta’ita’i o Iutaia.  Ua latou 

talitonu o le mana fa'ale-Atua o lo'o iā Keriso, peita'i ina ia te'ena le upou 

moni, ua latou tu'uina ai le galuega a le Agaga Pa'ia ua faia ma galuega a 

Satani.  I le faia o lenei mea ua latou filifilia ai le mea sesē; ua latou gaua’i 

atu iā Satani, ma e mai lea taimi ua pulea i latou e lona mālōsi. 

 O lapata’iga a Keriso e feso'ota’i vāvālalata ai le agasala o le tete'e i 

le Agaga Pa'ia ma le lapata’iga e tete'e atu i 'upu fa'atauva'a ma 'upu leaga.  O 

'upu e fa'ailoa mai ai mea o i totonu o le loto. “O mea e tele i le loto e tautala 

mai ai le gutu” (Mata. 12:34).  A e peita’i, o 'upu e sili atu nai lo mea o lo'o 

fa'ailoa mai e le amio; o iā i latou le mālōsi e fa'atino mai ai i le amio.  O 

tagata e a’afia iā latou lava 'upu.  E masani i nisi taimi ona o'o mai le lagona 

tupu fa'afuase’i e mafua mai iā Satani ma latou tautala atu ai i 'upu matau’a po 

o masalosaloga leaga ma fa'a'upuina ai manatu latou te lē talitonu i ai, a o mea 

ua fa'ailoa mai e sau mai o latou manatu.  Ua fa'asesēina i latou i a latou lava 

'upu, ma ua talitonu e moni le mea lea o lo'o tautala mai ai ona o le 

fa'aoso'osoga a Satani.  Ona ua fa'a tasi le tu'uina mai o se manatu po o se 

filifiliga, ona o le mitamitavale ua lē fa'apea mai ai ua sesē, a e taumafai ia 

fa'amaonia o lo'o i ai i latou i le sa’o, se’ia o'o ina latou talitonu iā i latou lava.  

E matuā faigatā le faia o se 'upu ma le masalosalo, e mata’utia pe a fesiligia 

ma faitioina le malamalama mai le Atua.  O le masani i uiga lē fa'aaloalo ma 

le faitio e fa'aalia mai i le amio, ma e fa'amalosia ai le lē āva ma le lē talitonu.  

E tele tagata ua sa’oloto i lenei masaniga ma ua o'o atu i le tulaga mata’utia e 

aunoa ma le manatu mamafa i ai, se'ia o'o ina ua saunia e faitio ma tete'e atu i 

le galuega a le Agaga Pa'ia.  Ua fetalai mai Iesu, “O 'upu fa'atauva'a uma e 

faia e tagata, latou te talatala atu ai le tala i le aso fa'amasino.  Auā o au 

'upu e ta’uamiotonuina ai 'oe, o au 'upu fo’i e fa'asalaina ai 'oe” ( Mata. 

12:36, 37).  

 Ona Ia toe fa'aopoopo atu ai lea le lapata’iga mo i latou na fa'atāua 

Āna afioga, na latou fa'alogo iā te Ia ma le fiafia, peita'i e lē o gaua’i atu i 

latou lava mo le ulufale ai o le Agaga Pa'ia.  E lē gata i lo latou te'ena a e o le 

fa'atamala fo'i i ai o le a fa'afanoina ai o latou agaga.  Na fetalai atu Iesu, “Pe 

a alu i fafo i le tagata le  agaga leaga, ona fealua’i ai lea o ia i le nu'u 

naumati, ma sa'ili se mālōloga, a e lē maua.  Ona fa'apea ane lea o ia, 'Ou te 

fo’i atu i lo‘u fale na ou sau ai; ua alu i ai, ona iloa ai lea ua tu'ufua, ua uma 

ona tafitafi ma teuteu.  Ona alu ai lea o ia, ua na aumaia isi agaga e to’afitu 

e sili lo latou leaga i lona, ona latou ulufale atu ai lea ma nonofo ai” (Mata. 

12:43-45). 

 Sa to’atele tagata i ona po o Keriso, e pei fo’i o aso nei, o i latou sa 

pulea e Satani i se taimi a ua foliga ua ō 'ese mai ai; e ala i le alofa tunoa o le 

Atua ua fa'asa’oloto i latou mai agaga leaga sa pulea o latou loto.  Ua latou 

olioli i le alofa o le Atua; a e peita’i, e pei o le 'ele'ele gaoā na fa'atusa i ai le 

'au fa'alogologo o le fa'ata'oto a Iesu, ua latou lē tumau i Lona alofa.  Latou 

te lē gaua’i i le Atua i aso ta’itasi, ia afio ai Keriso i le loto; ma pe a toe fo’i 

mai le agaga leaga, fa'atasi ma “isi agaga e to’afitu e sili atu lo latou leaga i 

lona,” ua pulea 'ato'atoa loa i latou e le mālōsi o le leaga. 

 Pe a gaua’i le tagata iā Keriso, ona i ai lea o le mālōsi fou na te pulea 

le loto fou.  O le suiga fou o le a o'o mai e lē mafaia e le tagata ona faia e ia 

mo ia lava.  O le galuega e lē faia e le tagata, a o le Atua, na te aumaia le 

mālōsi fa'ale-Atua i totonu o le uiga moni fa'ale-tagata.  O le loto e gaua’i atu 

iā Keriso o le a malu iā Keriso i le lalolagi fouvale, ma o Lana fa'atatau o le a 

leai se i si pule e toe iloa i le olaga o lea tagata a e ua na’o Ia lava.  O le agaga 

e tausia e ‘au a le lagi e lē mafai ona fa'ato’ilalo i osofa’iga a Satani.  Peitai, 

vaganā ua tatou tu'uina atu i tatou ia pulea e Keriso, o le a pulea lava i tatou e 

le ti’apolo.  E tatau lava ona tatou i lalo ifo o le pule'aga a lē o le tasi po o le 

isi o mālō tetele e to'alua o lo'o finau mo le pulea o le lalolagi.  E lē 

mana’omia lo tatou manatunatu e filifili e 'au'auna i le mālō o le pōuliuli ina 

ia tatou i ai i lalo ifo o lana pule.  E lava lo tatou fa'atamala e tatou te lē ‘au 

fa'atasi ai ma le mālō o le malamalama.  Afai tatou te lē galulue fa'atasi ma 

‘au a le lagi, o le a pulea loa e Satani le loto, ma faia lea ma ōna nofoāga 

tumau.  O le ala e tasi e mafai ona tatou tete'e atu ai i le leaga, o le afio tumau 

lea o Keriso i totonu o le loto e ala i le fa'atuatua i Lana amiotonu.  Vaganā 

ua matuā tāua iā te i tatou le feso'ota’i pea ma le Atua, e lē mafai ona tatou 

tete'e atu i amio lē fa'apa'iaina, o le alofa fapito, o le tu’inanau, ma 

fa'aoso'osoga i le agasala.  E mafai ona tatou tu'u'eseina amioga leaga e tele, 

i le taimi tatou te tete’a 'ese ai ma Satani; a e afai e leai se feso'ota’iga tatau o 

lo'o mana'omia pea ma le Atua, e ala i le gaua’i iā te Ia i taimi uma, o le a 

tatou to’ilalo loa.  A aunoa ma le masaniga tumau a le tagata lava ia ma 

Keriso, ma le feso'ota’iga faifai pea, o le a tatou i ai loa i lalo o le pule sauā a 

le fili, ma usita’i ai e faia mea e fai mai ai i le i’uga. 

 “Ona sili ai lea o leaga o le i'uga o lea tagata i lona amataga.  E 

fa'apea fo’i," ua fetalai mai ai Iesu, "ona fai i lenei tupulaga leaga” (Mata. 

12:45).  E leai se tasi e sili atu le ma’a’a e pei o i latou e lē manatu mamafa i 

le vala'au o le alofa mutimutivale, ma faia lea e fa'atigā i le Agaga o le alofa 

tunoa.  O le fa'aaliga aupito ta'atele o le agasala e tete'e i le Agaga Pa'ia o le 

lē amana'ia faifai pea o le vala'au mai le lagi ina ia salamō.  O la'asaga 

ta’itasi uma i le te'ena o Keriso o le la'asaga lea i le te'ena o le fa'aolataga, ma 

aga'i atu i le agasala i le te'ena o le Agaga Pa'ia. 

 Ina ua te'ena Keriso e tagata Iutaia o lo latou fa'atinoina lea o le 

agasala e lē mafai ona fa'amagaloina; ma o le te'ena o le vala'aulia a le alofa 

tunoa, o lo tatou faia lea o le mea sesē lava e tasi.  Ua tatou ofoina atu le 

faifai i le Ali'i o le ola, ma fa'alumaina o Ia i luma o le sunako o Satani ma i 

luma atulaulau fa'alelagi pe a tatou lē fa'alogologo i Āna 'ave fe'au, a e 

fa'alogo i sui o Satani, o ē o lo'o fa'atosina 'esea le loto mai iā Keriso.  O le 

faia pea e se tasi o lenei amio, na te lē mafai ona maua se fa'amoemoe po o se 

fa'amagaloga, ma o le a 'ave'esea le naunau e toe fa'alelei atu i le Atua. 

A o a’oa’o atu pea e Iesu tagata, na logo mai e Ōna so'o le fe'au o 

Lona tinā ma Ōna uso o lo'o fa'atali mai fafo e fia va'ai iā te Ia.  Na Ia silafia 

le mea o i totou i o latou loto, ma "tali atu lea o Ia iā te i latou, ua fa'apea atu, 

“O ai ea Lo’u tinā?  O ai fo’i O’u uso?  Ona silasila solo ai lea o Ia i ē 

nonofo vagavagai iā te Ia, ua fa'apea atu, 'Fa'auta i Lo’u tinā ma O’u uso.  

Auā o lē faia le finagalo o le Atua o Lo’u uso lea, ma Lo’u tuafafine, ma Lo’u 

tinā” (Mare. 3:33-35).   

O i latou uma e talia Keriso i le fa'atuatua, ua so'o fa'atasi ma Ia i se 

fusi e sili atu ona vā latalata ai i lo le feso'ota’iga fa'ale'aiga.  O le a tasi i 

latou ma Ia, e pei ona tasi o Ia ma Lona Tamā.  O le tagata e talitonu ma faia 

mea ua Ia fetalai mai ai, o Lona tinā lea o lo'o sili ona latalata mai iā te Ia nai 

Lona aiga i le tino.  O Ōna uso e leai se mea na latou maua i le latou 

feso'ota’iga ma Ia se’i vaganā ua latou taliaina o Ia e 'avea ma o latou lava 

Fa'aola. 

 O se fa'amanuiāga se manū e maua e Keriso mai Ōna aiga i le 

lalolagi pe ana latou talitonu o Ia lea na afio mai le lagi, ma latou galulue 

fa'atasi ma Ia i le faia o le galuega a le Atua!  O lo latou lē talitonu na lafoia 

ai se ata i luga o le soifuāga o Iesu i le lalolagi.  O le isi lea vaega o le 'o'ona 

o le ipu o fa'anoanoāga na Ia inumia mo i tatou. 

 O le 'ino'ino o lo'o fa'aolaola pea i le loto o le tagata e tete'e atu i le 

tala lelei, na lagona manino e le Ālo o le Atua, ma na matuā lagona e Ia le tigā 

tele i totonu i Lona aiga; auā o Lona finagalo sa tumu i le agalelei ma le alofa, 

ma na Ia talisapaia le agaga fa'apelepele e fa'atatau i le vā fealoa’i i totonu o le 

aiga.  O Ōna uso sa naunau ia gaua’i atu o Ia i o latou manatu, a o nei manatu 

e lē talafeagai ma Lana galuega pa'ia.  Na latou vā'ai atu iā te Ia e pei Na te 

mana’omia la latou fautuāga.  Ua latou fa'amasinoina o Ia mai la latou 

va'aiga fa'ale-tagata, ma latou manatu pe ana fai e fetalai atu o Ia tau o 

matā'upu e talileleia e tusi'upu ma Faresaio, se manū Na te ‘alo 'ese mai mea o 

lo'o fete’ena’i ma fefinaua’i ai ona o Āna fetalaiga.  Na latou manatu ua i ai 

le fa'aletonu iā te Ia i Lona ta’u mai o lo'o iā te Ia le pule fa'ale-Atua, ma Ia 

tu'uina o Ia i luma o a'oa'o o Lē e a’oa’i i latou ona o a latou agasala.  Latou 

te iloa o lo'o sa'ilia e Faresaio se mea e molia ai o Ia, ma ua latou lagona ua 

lava mafua'aga ua Ia avatu iā te i latou.  

 O la latou fua e lē lava ma e lē mafai ona malamalama ai i le loloto o 

le galuega na Ia afio mai e fa'ataunu'uina, ma o le mea lea e lē mafai ai ona 

lagona le tigā alofa ma Ia i Ōna puapuagā.  O a latou fa'a'upuga lē logolelei 

ma 'upu fa'atigā e fa'aalia ai latou te lē iloa tonu Lana amio, ma e lē 

malamalama lelei i le tu'u fa'atasia o le Atua ma le tagata.  Na latou va'aia 

so'o o Ia ua tumu i le fa'anoanoa; peita'i sa latou lē fa'amafanafana iā te Ia, a e 

o latou loto ma 'upu sa na o le fa'amanu’a ai Lona finagalo.  O Ōna lagona na 

matuā mafatia i le tigā, o Āna mafua'aga na fa'auiga'eseina, ma o Lana 

galuega e le'i mafai ona malamalama i ai. 

 Na aumaia so'o i luma e Ōna uso le poto o Faresaio ua leva ma ua 

tuai, ma manatu ai latou te mafai ona a’oa’oina o Ia o lo'o silafia 'upu moni 

uma, ma malamalama i mea lilo uma.  O mea na latou lē malamalama i ai na 

latou ta’usalaina.  O a latou a'oa'iga na su’esu’eina ai o Ia, na lagona ai e 

Lona finagalo le vaivai ma le atuatuvale.  Na latou fa'alaua’itele lo latou 

fa'atuatua i le Atua, ma manatu ai o lo'o latou fa'amaualugaina le Atua, a e o 

le Atua o lo'o iā i latou i le tino, latou te lē o iloa. 

 O nei mea na fa'agaoāina ai le ala na Ia malaga ai.  Na matuā lagona 

e Ia le tigā ona o le lē malamalama i totonu o Lona lava aiga, ma na Ia maua ai 

le mapusaga i Lona maliu 'ese i se nofoāga e lē maua ai.  E i ai le aiga na Ia 

fiafia e asiasi i ai,- o le aiga o Lasalo, Maria, ma Mareta; auā e i totonu o le 

si’osi’omaga o le fa'atuatua ma le alofa sa mapu ai Lona finagalo.  Peita’i e 

leai se tasi i le lalolagi na mafai ona malamalama 'ato'atoa i Lana galuega 

fa'ale-Atua, pe iloa le 'avega o lo'o Ia tau'aveina o le sui o le aigā tagata.  O le 

tele o taimi e fa'ato’ā Ia maua le mapusaga pe a na o Ia, ma feso'ota’i atu i 

Lona Tamā i le lagi. 

 O i latou ua vala'auina ia tigā ona o Keriso, o ē tatau ona lavātia le lē 

malamalama ma lē talitonuina, e o'o i totonu i o latou lava aiga, latou te maua 

le fa'amafanafanaga i le manatu o Iesu na lavātia le onosa’i i tulaga fa'apea.  

E lagona e Ia le tigā alofa mo i latou.  O lo'o Ia ōle atu ina ia latou maua le 

mafutaga fa'atasi ma Ia, ma le mapusaga na Ia mauaina i le feso'ota'iga ma le 

Tamā. 

 O i latou ua talia Keriso e 'avea ma o latou Fa'aola tōtino e lē tu'ua i 

latou e pei o e ua mātua oti, ia tau'aveina na o i latou fa'afitauli o le olaga.  Na 

te talia i latou e 'avea ma tagata moni o le aiga i le lagi; o lo'o ōle iā i latou ia 

ta’u Lona Tamā o lo latou Tamā.  O i latou o “Lana fanau,” e pele i le 

finagalo o le Atua, e fusia atu iā te Ia i fusi e sili ona lelei ma tumau.  E silisili 

ona agalelei o Ia iā i tatou, e mamao atu i lo le lagona o o tatou tamā po o tinā 

iā i tatou i lo tatou lē mafaia o se mea, e pei ona maualuga le Atua i le tagata. 

 O le vā fealoa’i o Keriso ma Ōna tagata, o lo'o i ai le 

fa'amalamalamaga matagofie i totonu o tulafono na tu'uina iā Isara'elu.  Pe 

afai ona o le mativa, e fa'amalosia ai le tagata Eperu ia tu'u 'ese'ese ma lona 

tamā, ma fa'atau atu o ia o se 'au'auna pologa, o le tiute o le toe togiolaina o ia 

ma lona tofi e pa’ū lea i le tagata o lona aiga e aupito latalata mai iā te ia i lona 

toto.  Va'ai i le Levi. 25:25, 47-49; Ruta 2:20.  E fa'apea fo’i i le galuega o 

le togiolaina o tatou ma lo tatou tofi na lē iloa ona o le agasala, na pa’ū atu i 

luga o Ia o lo'o "latalata mai o le aiga" iā i tatou.  Ina ia togiolaina i tatou na 

'avea ai o Ia ma tagata o lo tatou aiga.  O lo tatou Ali'i Fa'aola, o lo'o sili ona 

latalata mai i lo le tamā, tinā, uso, po o le uō.  Na fetalai mai o Ia, "'Aua le 

fefe, auā ua 'Ou fa'atauina 'oe, ua 'Ou vala'auina 'oe i lou lava igoa; e faia 

'oe Mo’u.”  “Auā ua fa'apelepeleina 'oe e A’u, ua 'Ou fa'amamaluina ai 'oe; 

auā fo’i ua 'Ou alofa iā te 'oe, o le mea lea 'Ou te avatu ai tagata e sui a'i 'oe, 

ma nu'u e sui a'i lou ola” (Isa. 43:1, 4). 

 O Keriso e alofa i ē o i le lagi o lo'o si’omia Lona nofoali'i; peita'i o 

le ā se fa'amatalaga e fa'atatau i Lona alofa silisili na Ia alofa mai ai iā i tatou?  

E lē mafai ona tatou malamalama i ai, a e mafai ona tatou iloa lona moni i 

mea na tutupu iā i tatou.  Ma afai tatou te taofimau i lo vā feagai o lo tatou 

aiga ma Ia, o le ā se isi fa'apelepele e tatau ona tatou manatu e faia iā i latou o 

uso ma tuafāfine o lo tatou Ali'i!  Pe lē o se mea tatau ona vave le iloa o aiā o 

lo tatou vā feagai ma le Atua?  O le 'avea ma tamafai i totonu o le aiga o le 

Atua, pe lē tatau ea ona tatou fa'aaloalogia lo tatou Tamā ma lo tatou aiga? 

Matā'upu 34 

O LE VALA'AU 

O lenei matā'upu e fa'avae i le Mata. 11:28-30. 

a outou ō mai iā te A’u, o outou uma o ē tigāina ma mafatia i 'avega, 

o A’u fo’i e mālōlō ai outou” (Mata. 11:28, 29). 

 O nei 'upu fa'amafanafana na fetalai atu i le motu o tagata sa 

mulimuli iā Iesu.  Na fetalai atu le Fa'aola, e na o Ia e mafai ai ona talia e 

tagata le malamalama o le Atua.  Na Ia fetalai atu e fa'atatau i Ōna so'o, o i 

latou ia na tu'uina mai i ai le malamalama o mea fa'alelagi.  Peita'i Na te le’i 

tu'ua i latou ia lagona ua tapunia i latou mai Lana tausiga ma Lona alofa.  O 

i latou uma o lo'o galulue ma tigāina i 'avega mamafa ia ō mai iā te Ia. 

 O tusi'upu ma a’oa’o, i lo latou fa'ataua tele o gaoioiga tau tapuā'iga, 

sa i ai lo latou lagona o le mana’oga o sauniga mo le salamō e lē o mafai ona 

fa’amalieina.  O telona ma tagata agasala atonu e fa'afoliga mai ua 

fa'amalieina i lenei lagona ma le fa'alelalolagi, a o totonu i o latou loto o lo'o i 

ai le lē talitonu ma le fefe.  Na silasila Iesu i loto popole ma le mafatia i 

'avega, o i latou ua fa'atauva'aina o latou fa'amoemoe, ma i latou o lo'o sa'ili 

fiafiāga o le lalolagi e tau fa'ato’afilemū ai fa'anaunauga o le loto, na Ia 

vala'auina i latou uma ia ō mai iā te Ia e maua ai le mālōloga. 

 Na Ia ōle atu ma le alofa i tagata galulue, “Ia outou amoina La’u 

amo, ma fa'aa’oa’o mai iā te A’u, auā o A’u le agamalū ma le loto maulalo, 

ona maua lea e outou le mālōloga mo o outou agaga.” 

 I totonu o nei afioga a Keriso o lo'o Ia fetalai atu ai i tagata uma lava.  

Pe latou te iloaina pe leai, o tagata uma lava o lo'o tigāina ma mafatia i 'avega 

mamafa.  O tagata uma o lo'o taomia i lalo o 'avega mamafa e na’o Keriso 

Na te mafai ona ave'esea.  O le 'avega e sili ona mamafa o lo'o tatou 

tau'aveina, o le 'avega o le agasala.  Afai o le a tu'u mai tatou te aveina lenei 

'avega, e i’u ina nutimomomo ai i tatou.  A e peita’i o Lē e leai se agasala ua 

Ia suia lo tatou tulaga.  “A ua fa'ao'o iā te Ia e Ieova le amio leaga o i tatou 

uma” (Isa. 53:6).  Na Ia 'aveina le 'avega o a tatou sala.  Na te 'aveina le 

'avega mai o tatou tau'au vaivai.  O le a Ia aumaia le mālōloga iā i tatou.  O 

le 'avega o le popole ma le fa'anoanoa o le a Ia tau'aveina fo'i.  Ua Ia vala'au 

i tatou ia lafoa’i atu iā te Ia mea uma o lo'o tatou popole ai; auā Na te 

tau'aveina i tatou i Lona finagalo. 

 O le Uso Ulumatua o lo tatou lalolagi o lo'o afio i tala ane o le 

nofoali'i e fa'avavau.  O lo'o silasila i tagata ta’ito’atasi uma o lo'o tepa atu iā 

te Ia o le Fa'aola.  Na te silafia i mea na o'o iā te Ia vaivaīga o le fanau a 

tagata, po o ā tatou mana’oga, ma o fea le mea e ta'oto ai le mālōsi o o tatou 

fa'aoso'osoga; auā o Ia na fa'aoso'osoina i mea uma e pei o i tatou, a e leai se 

agasala iā te Ia.  O lo'o Ia leoleoina 'oe, le atali'i o le Atua o lo'o gatete pea.  

“I 

Ua fa'aoso'osoina ea 'oe?  Na te laveā'iina 'oe.  Pe ua e vaivai ea?  Na te 

fa'amalosia 'oe.  E te lē o malamalama ea ma lē iloa se mea?  Na te 

fa'amalamalamaina 'oe.  Ua e manu’a ea?  Na te fa'amālōlōina 'oe.  O le 

Ali'i “E faitaulia e Ia le aofa’i o fetu;” peita'i e “fa'amālōlōina e Ia ē ua loto 

momomo; e fufusi e Ia o latou manu’a” (Sala. 147:4, 3).  “Ō mai iā te A’u,” 

o Lana vala'au lea.  Po o ā lava mea o popole ma tofotofoina ai 'oe, ia fofola 

atu i luma o le Ali'i.  O lou agaga o le a fa'amalosia mo mea tigā.  O le a 

matala mai le ala mo 'oe e fa'asa'oloto ai mai faigāta ma le fa'alumaina.  O 

lou iloa o lou vaivai ma le matuā leai o se fesoasoani e te mafaia mo 'oe lava, 

o le tele lea o le mālōsi e te maua mai Lona mālōsi.  O Le mamafa tele o lau 

'avega, o le sili atu lea ona tele le manuia o le mālōloga e te maua e ala i le 

lafoa’i atu i luga o Lē e tau'aveina 'avega.  O le mālōloga o lo'o ofoina mai e 

Keriso e fa'alagolago i tulaga o lo'o i ai i le olaga, peita'i o nei tulaga ua uma 

ona fa'amalamalama manino mai.  O mea nei e mafai ona usita’i uma i ai.  

Ua Ia ta’u mai iā i tatou le ala tatou te maua ai Lona mālōlōga. 

 Ua fetalai mai Iesu, “Ia outou amoina La’u amo” (Mata. 11:29).  

O le amo o le mea faigāluega e fa'aaogā i le galuega.  E so'ofa'atasi povi e 

amo mo le galuega, ma o le amo e matuā tāua mo le lelei o le galuega.  E ala 

i lenei ata fa'amalamalama ua a’oa’o mai ai e Keriso o i tatou ua vala'auina ia 

galulue se'ia i'u lenei olaga.  E tatau iā i tatou ona amoina Lana amo, ina ia 

mafai ai ona tatou galulue fa'atasi ma Ia. 

 O le amo o lo'o fusia atu i le galuega, o le tulafono lea a le Atua.  O 

le tulafono sili o le alofa na fa'aalia i Etena, na fa'ailoa mai i luga i Sinai, ma i 

totonu o le feagaiga fou o lo'o tusia i le loto, o lea o lo'o fusimau ai le tagata 

galue i le finagalo o le Atua.  Afai e tu'ua i tatou e mulimuli i a tatou lava 

fuafuāga, ia ō i mea o lo'o ta’ita’i i ai i tatou e ō tatou lava loto, o le a tatou 

pa'ū'ū atu i le vaega a Satani, ma tatou maua ai loa ōna uiga.  O le mea lea e 

tausia ai i tatou e le Atua i totonu o Lona finagalo, e maualuga ma 'ato'atoa ma 

fa'aeaina.  O lo'o fa'anaunau o Ia ina ia tatou onosa’i ma atamamai e 

tau'aveina tiute o le 'au'aunaga.  O le amo o le 'au'auna na tau'aveina lava e 

Keriso i totonu o Lona soifuāga fa'ale-tagata.  Ua fetalai mai o Ia, “'Ou te 

fiafia e fai Lou finagalo, Lo’u Atua e, o lo'o i totonu lava iā te A’u Lau 

tulafono” (Sala. 40:8).  “Na 'Ou alu ifo mai le lagi, ia lē faia Lo’u loto, a o 

le finagalo o Lē na 'auina mai A’u” (Ioa. 6:38).  O le alofa i le Atua, o le 

naunau mo Lona vi'iga, ma le alofa i le aigā tagata ua pa'ū ma to’ilalo, na 

aumai ai Iesu i le lalolagi e puapuagātia ma maliu ai.  O le mana lenei sa 

pulea Lona soifuāga.  O lenei le ta'iala ua Ia ōle mai ina ia tatou taliaina. 

 E to’atele i latou o lo'o mafatia o latou loto i lalo ifo o le 'avega o le 

popole ona o lo'o latou sa'ili ia maua tulaga fa'ailogaina o le lalolagi.  Ua 

latou filifilia ana galuega, ma talia ōna fa'afitauli, ma fa'apelepeleina ōna tū 

ma aganu'u.  O lea ua fa'aleagaina ai a latou amio, ma fa'avaivai ai o latou 

olaga.  I le tau fa'amaliena o tu’inanau o le tino ma mana'oga o le lalolagi, ua 

latou fa'amanu’aina ai le loto fuatiaifo, ma fa'aopoopoina mai iā i latou lava le 

'avega o le lē salamō.  O le ola pea i se olaga popole e vave ai ona mavae atu 

le mālōsi e tatau o le olaga.  O lo tatou Ali'i e naunau mo i latou ia tu'u'ese 

lenei amo o le pologa.  Ua Ia vala'aulia i latou ia talia Lana amo; ua fetalai 

mai o Ia, “E avegofie La’u amo, ma La’u 'avega fo'i e māmā ia” (Mata. 

11:30).  Ua Ia ōle atu ia sa'ili muamua le mālō o le Atua ma Lana amiotonu, 

ma o Lana folafolaga e aofia ai mea uma latou te mana’omia i lenei olaga, o 

le a fa'aopoopo mai i ai.  O le popole e tauāso, ma e lē mafai ona 

malamalama sa’o i le lumana’i; peita'i o Iesu e silafia le i'uga mai le amataga.  

I totonu o faigāta ta'itasi uma lava, e i ai Lana auala ua saunia e maua ai le 

to'afilemū.  O lo tatou Tamā i le lagi e afe Āna auala e tausia ai i tatou, a e 

tatou te lē o malamalama i ai.  O i latou ua talia le fa'avae e tasi e fa'asilisili 

ona faia le galuega ma vi'ia ai le mamalu o le Atua, o le a mavae atu ai 

fa'afitauli o le olaga, ma o se ala laulelei o le a ta'atia mai i o latou vae. 

 Ua fetalai mai Iesu, "Ia outou fa'aa’oa’o mai iā te A’u; auā o A’u Lē 

agamalū ma le loto maulalo; ona maua lea e outou le mālōlōga mo outou 

agaga.”  Ia tatou ulu atu nei i le a’oga a Keriso, tatou te a’oa’o mai iā te Ia le 

agamalū ma le loto maulalo.  O le togiolaina, o le la'asaga lea e tatau ona 

a’oa’oina ai le agaga mo le lagi.  O le uiga o lenei a’oga o le iloa lelei lea o 

Keriso.  O lona uiga o le fa'asa’olotoina mai manatu, amioga, ma mea na 

maua mai i le a’oga a le ali'i o le pōuliuli.  O le agaga e tatau ona matuā 

lavea’iina mai mea uma o lo'o tete'e atu i le fa'amaoni i le Atua. 

 O totonu o le finagalo o Keriso, o lo'o pulea e le lelei 'ato'atoa ma le 

Atua, sa i ai fo’i le filemū e 'ato'atoa.  E le’i mitamita o Ia i ni vi'iga, e le’i 

fa'avaivai fo’i i ni faitioga ma tauemuga.  I totonu o le tete'e mālōsi ma le 

sauā e aupito mata'utia, sa tumau pea Lona loto tele.  A e peita’i, e to’atele o 

lo'o fai mai e mulimuli iā te Ia ua tumu i le popole, ma le loto fa'alētonu, ona 

o lo latou fefefe e avatu lo latou talitonuga i le Atua.  Latou te lē o tu'u atu 

'ato'atoa i latou iā te Ia; ma ua latou tu'umuli i tua ona o le 'a'afiāga atonu e o'o 

mai pe a tu'uina atu fa'apea.  Pe afai latou te lē mafai ona gaua’i 'ato'atoa, 

latou te lē mafai fo’i ona maua le filemū. 

 O le alofa fa'apito o le tagata iā te ia lava, e aumai ai le vevesi.  Pe a 

tatou maua le fanaufouina mai lugā, ona tutūsa lea o o tatou manatu ma le 

manatu sa iā Iesu, o le manatu na ta’ita’iina ai o Ia i le fa'amaulalo ina ia 

fa'aolaina ai i tatou.  E lē tatau ai ona tatou sa'ilia le nofoāga e aupito 

maualuga.  Ia tatou naunau e nonofo i tala ane o 'a'ao o Iesu, ma a’oa’o e 

uiga iā te Ia.  O le a tatou malamalama ai i le tāua o a tatou galuega e lē aofia 

ai le fa'alialia ma le pisapisaō i le lalolagi, ma ‘au ai i gaoioiga ma ua 

ma’elegā i lo tatou lava mālōsi.  O le tāua o a tatou galuega e fa'atatau i le 

vaega tatou te maua mai le Agaga Pa'ia.  O le talitonu i le Atua e aumai ai 

uiga pa'ia o le mafaufau, ma o le onosa’i e mafai ona pulea ai o tatou agaga. 

 O le amo e tu'u i luga o ua o povi e fesoasoani iā i latou i le tosoina o 

le uta, ina ia fa'amāmā ai le 'avega.  E fa'apea fo’i le amo a Keriso.  Pe a o'o 

ina tatou talia 'ato'atoa le finagalo o le Atua, ma tatou fa'aaogāina Āna mea 

alofa e fa'amanuiaina ai nisi, ona tatou iloa ai lea o le 'avega o le olaga ua 

māmā.  O se tasi e savali i le ala o poloā'iga a le Atua, ua savali o ia fa'atasi 

ma Keriso, ma i totonu o Lona alofa o le a maua ai le mapusaga o le loto.  Ina 

ua tatalo Mose, “Ia e fa'ailoa mai iā te a’u Lou ala, ina ia 'ou iloa 'Oe,” na tali 

mai le Ali'i iā te ia, “Ta te o atu lava ma A’u; 'Ou te avatua fo’i le mapusaga 

mooe” (Eso. 33:13, 14).  Ma o perofeta na auala mai ai le fe'au, “O lo'o 

fa'apea ona fetalai mai o Ieova, 'Ia outou tutū i ala, ma va'ava'ai, ma fesili i 

ala mai le vavau, po o i fea le ala lelei, ma ia outou savavali ai, ona maua lea 

e outou o le mālōlōga mo outou agaga'” (Iere. 6:16).  Na toe fetalai mai o 

Ia, “E! ana ua’i mai ou taliga i A’u poloa'iga, po ua tusa ma se vaitafe lou 

manuia, ma lau amiotonu, e tusa lea ma peau o le sami” (Isa. 48:18). 

 O i latou ua filifili e talia afioga a Keriso, ma gaua’i atu o latou 

agaga i Lana tausiga, ma o latou olaga i Āna fa'atonuga, o le a maua le 

mapusaga filemū.  E leai se mea o le lalolagi e mafai ona aumaia le 

fa'anoanoa iā i latou pe afai o Iesu ua Ia fa'afiafia i latou e ala i Lona fa'atasi 

ai.  I totonu o le gaua’i 'ato'atoa e i ai le mapusaga 'ato'atoa.  Ua fetalai mai 

le Alii, “E te leoleoina ia fifilemū lava lē ua mausalī lona loto; auā ua ia 

fa'atuatua iā te 'Oe” (Isa. 26:3).  O o tatou olaga atonu e foliga mai ua 

fenumia’i; a e afai e tu'uina atu i tatou i le Matai o le galuega, o le a Ia aumaia 

le fua fa'ata'ita'i sa’o o le olaga ma le amio o le a vi'ia ai Lona mamalu.  Ma o 

lenā amio e fa'ailoa mai ai le mamalu-- o le amio-- a Keriso o le a taliaina i 

totonu o le Parataiso a le Atua.  O le tupulaga filifilia ua fa'afouina o le a 

savavali fa'atasi ma Ia i ofu sinasina, auā e tāua i latou. 

 E fa'apei ona ala iā Iesu lo tatou ulufale i le mālōloga, o le lagi e 

amata i inei.  Tatou te tali atu i Lana vala'au, O mai, ma fa'aa’oa’o mai iā te 

A’u, ma o lo tatou ō mai ua tatou amataina ai le ola e fa'avavau.  O le lagi e le 

lē motusia lea o le fa'alatalata atu o i tatou i le Atua e ala iā Keriso.  O le umi 

ona tatou i ai i le 'oli'oli o le lagi, o le atili ai fo’i lea ona tatalaina mai le 

matagofie ma le mamalu iā i tatou; ma o le tele o lo tatou iloa o le Atua, o le a 

atili ai lea ona fa'ateleina lo tatou fiafia.  A o tatou savavali ma Iesu i lenei 

olaga, o le a fa'atumulia i tatou i Lona alofa, ma fa'amalieina i Lona fa'atasi ai.  

O mea uma lava e mafai e le uiga fa'aletagata ona tau'aveina, o le a mafai ona 

tatou maua i inei.  Peita'i o le ā se fa'atusatusaina o nei mea ma le lumana’i?  

Auā “O le mea lea ua latou i luma ai o le nofoali'i o le Atua, ua latou 'au'auna 

fo’i iā te Ia i Lona malumalu i le ao ma le po; o Lē ti’eti’e fo’i i le nofoali'i e 

mau ma i latou.  Latou te lē toe fia 'a'ai, e lē toe fia inu fo’i, e lē ogotia i latou 

i le lā, po o se tasi vevela; auā o le Tama’i Mamoe o lo'o i luma o le nofoali'i 

na te fafaga iā i latou, ma ta’ita’i iā te i latou i puna o vai ola; e soloi'esea fo’i 

e le Atua o loimata uma nai o latou mata” (Fa'aal. 7:15-17).  

Matā'upu 35 

“INĀ MALŪ IA” 

Fa'avae i le Mata. 8:23-34; Mare. 4:35-41; 5:1-20; Luk. 8:22-39. 

 tele mea na tutupu i lenei aso i le soifuāga o Iesu.  I tala ane o le Sami 

o Kalilaia na fetalai atu ai i Āna fa'ata'oto muamua, e ala i tala fa'atusa 

i mea masani e toe fa'amalamalama atu ai i tagata le uiga moni o Lona mālō 

ma le ala e fa'avaeina ai.  Na Ia fa'atusaina Lana galuega i le tagata lūlū saito; 

o le atina’e o Lona mālō e fa'atusa i le tuputupu a’e o le fua o le sinapi ma le 

galuega a le fefete i totonu o le palugā falaoa.  O le tu'u'ese'eseina fa'ai'u o ē 

amiotonu ma ē amioleaga na Ia fa'amalamalama mai i le fa'ata'oto o saito ma 

titania ma le 'upega fagota.  O le tāua tele o 'upu moni na Ia a’oa’o atu, sa 

fa'aātaina i le oloa ua nātia ma le penina tautele, a o le fa'ata'oto i le ali'i o le 

aiga na Ia a’oa’o atu ai i Ōna so'o le ala latou te galulue ai e'avea o Ōna sui 

filifilia. 

 O le aso 'atoa na Ia a’oa’o atu ma fa'amālōlō i tagata; ma a o aga’i 

mai le afiafi ua atili ai ona lolofi mai le motu o tagata iā te Ia.  O aso ta’itasi 

lava sa 'au'auna atu ai o Ia iā te i latou, sa tau lē maua se taimi e mālōlō ma fai 

se mea taumafa.  O le matau’a ma faitioga o lo'o tulituliloa ai pea o Ia e 

Faresaio na matuā fa'asoesā ma fa'alavelave i Lana galuega; ma ina ua o'o i le 

fa'ai'uga o le aso ua Ia lagona Lona matuā vaivai ma sa Ia naunau e sa'ili se 

nofoāga to’afilemū i le isi itū vai e mālōlō ai. 

 I le itūvai i sasa’e o Kenesareta e lē o se nofoaga tu'ufua, auā ei ai 

'a'ai i tala ane o le vaituloto; peita’i e foliga mai o se nofoāga tu'ufua, pe a 

fa'atusatusa atu i le itūvai i sisifo.  E aofia ai se to’atele o ē fa'apaupau nai lo 

tagata Iutaia, ma e itiiti lo latou feso'ota’iga ma Kalilaia.  O lea ua maua ai i 

inā le avanoa e pei ona mana’omia e Iesu, ma Ia fetalai atu i Ōna so'o latou te 

malaga fa'atasi ma Ia i ai. 

 Ina ua mae’a ona fa'atu’ua e le Fa'aola le motu o tagata, na 'ave lea o 

Ia e le 'au so'o i le va'a, ma ua latou fa'avave ona malaga 'ese.  Peita'i e lē na o 

latou na malaga 'ese.  Na i ai ma nisi va'a fagota sa latalata i le matafaga, ma 

na vave ona fa'atumulia i tagata ua mulimuli atu iā Iesu, o lo'o naunau pea e 

fia va'ai ma fa'alogo iā te Ia. 

Na maliu 'ese le Fa'aola mai le motu o tagata, ona ua lagona le vaivai 

ma le fia taumafa, ua Ia ta'oto i le taumuli o le va'a ma tofā ai.  Ua to’afilemū 

le afiafi ma ua lelei le mālōlōga i luga o le vaituloto; peita'i na fa'afuase’i ona 

pogisā le lagi, ua agi mālōsi mai le matagi mai vaimauga i sasa’e, ma o'o mai 

ai se afā mata'utia i le vai. 

 Ua goto le lā, ma ua o'o mai le pogisā o le po i luga o le sami sousou.  

Ua fafati mālōsi mai galu ona o le matagi, ua osofia ai le va'a o le 'au so'o ma 

ua toetoe ina a goto le va'a.  O nei tagata fai faiva ua masani o latou olaga i le 

E 

tele o taimi i luga o le vai, ma e masani ona ta'ita'i fa'asaogalemū o latou va'a 

i le tele o afā; a o nei o lo latou mālōsi ma le agava'a ua leai se mea e mafai 

ona faia.  Ua leai se fa'amoemoe ona o le mālōsi tele o le matagi, ma ua loto 

vaivai ina ua va'ai atu o le a goto le va'a. 

 Ona ua alu uma la latou taumafaiga ina ia fa'asaoina ai i latou, ua 

galo iā i latou Iesu o lo'o i luga o le va'a.  O nei, ina ua latou va'ai i le lē aogā 

o le latou taumafaiga ma e na o le oti ua i o latou luma, na latou manatua Lē 

na fa'atonuina i latou e ō i le isi itū o le sami.  E na o Iesu lo latou 

fa'amoemoe.  I totonu o lo latou popole ma le lē mafaia o se mea na latou 

vala'au atu ai, “Le Ali'i e, le Ali'i e!”  Peita'i o le pogisā tele na lilo ai o Ia i le 

latou va'ai.  Ua lē lagona o latou leo i le agi mālōsi o le afā, ma sa leai se tali 

mai.  Sa osofa'ia i latou i le masalosalo ma le fefe.  Po ua tu'ulafoa’i ea e 

Iesu i latou?  Pe lē o Ia lea na manumālō i fa'ama'i ma agaga leaga, e o'o fo'i 

i le oti, po ua leai se mālōsi iā te Ia e fesoasoani ai i Ōna so'o i lenei taimi?  

Po ua lē manatu ea o Ia iā i latou i lo latou puapuagā? 

 Na latou toe vala'au, peita'i e leai se tali mai a e na o le mālōsi o le 

agi a le matagi.  Ua aga’i atu ina goto le va'a.  Ua toe lava o sina taimi 

pu'upu'u ona lofia lea o i latou e le vai o lo'o mālōsi le fafati mai. 

 Sa fa'afuase’i ona emo o le uila ua fa'amalamalama ai le pogisā, ma 

latou va'ai atu ai iā Iesu o ta'oto o lo'o tofā, e lē o fa'ate’ia i le vevesi.  I lo 

latou maofa ma le matata’u na latou fai mai iā te Ia, “Le A’oa’o e, e te lē 

manatu mai ea iā te i matou a fano?” (Mare. 4:38).  E fa'apefea ona tofā ma 

mālōlō filemū Ia a o lo'o lamatia i latou ma fa'afesaga’i ma le oti? 

 O le latou tagi na fafaguina ai Iesu.  O le malamalama o le emo o le 

uila na fa'aalia mai ai o Ia, na latou va'aia le filemū o le lagi i Ōna fofoga; na 

latou matauina Lona lē manatu iā te Ia lava, o Lona alofa fa'apelepele, ma ua 

liliu atu o latou loto iā te Ia ma tagi atu, “Le Ali'i e, ia E fa'aola mai iā te i 

matou; o le a matou fano” (Mata. 8:25).  

 E lē te'ena e Iesu se tagi atu a se tasi i le fia ola.  A o ālo mālōsi e 

so'o a latou foe i le latou taumafaiga mulimuli, na tula’i loa Iesu.  Ua Ia tula’i 

i le ogatotonu o Ōna so'o, a o agi mālōsi pea le afā, ma galu o lo'o fafati i o 

latou luga, ma le malamalama o le emo o le uila ua sulugia ai Ōna fofoga.  

Na sisii a’e Ōna 'a'ao, e pei ona Ia faia i le tele o Āna galuega alofa, ma fetalai 

atu i le sami o lo'o matuā sousou lava, “Fa'alologo ia, inā mālū ia” (Mare. 

4:39). 

Ua uma le afa.  Ua to’afilemū galu o le sami.  Ua matafi 'ese ao o 

le lagi, ma ua susulu mai fetu.  O le va'a ua mālōlō lelei i le sami malū.  Na 

fāliu atu Iesu i Ōna so'o, ma fetalai atu ma le fa'anoanoa tele iā te i latou, “Se 

ā le mea tou te fefefe ai fa'apea?  Se ā le mea tou te lē fa'atuatua mai ai?” 

(F. 40). 

 Ua fa'alologo le 'au so'o.  E o'o fo’i iā Peteru e le'i taumafai e 

fa'ailoa atu le maofa ua fa'atumulia ai lona loto.  O va'a na ō fa'atasi e 

mulimuli iā Iesu ua i ai uma lava i le tulaga mata’utia fa'atasi ma le 'au so'o.  

O le fefe ma le mata’u na maua e tagata uma; peita'i o le fa'atonuga a Iesu na 

aumaia le to’afilemū i le tulaga faigāta.  O le mālōsi o le afā na aumaia 

fa'atasi uma va'a ua felāta’i ai, ma va'aia ai e i latou uma i luga o va'a le 

vavega.  Ina ua o'o mai le malū, ua galo ai le fefe.  Ua fetautalatalaa'i tagata 

ma fai ane, “Po o ai lava lenei, ina ua fa'alogo lava le matagi ma le vai iā te 

Ia?” (F. 41).  

 Ina ua alafa'i mai Iesu e feiloa'i ma le afa, sa to’afilemū lava o Ia.  

Sa leai se fefe i Ōna fofoga, auā sa leai se fefe i totonu o Lona finagalo.  

Peita'i Na te le’i mālōlō mai le i ai o le mana silisili 'ese.  E lē ona o Ia le 

“Ali'i o le lalolagi ma le sami ma le lagi” na Ia mapu filemū ai.  O le mālōsi 

lea na Ia tu'u'esea, ma Ia fetalai mai,"'Ou te lē mafaia ona fai o se mea e tasi, 

na o A’u” (Ioa. 5:30).  Na Ia talitonu i le mana o le Tamā.  O le fa'atuatua -- 

fa'atuatua i le alofa o le Atua ma Lana tausiga—na fa'alagolago i ai Iesu, ma 

le mālōsi o lea 'upu na malū ai le afā, o le mana lea o le Atua. 

 E pei ona fa'alagolago atu Iesu e ala i le fa'atuatua i le tausiga a le 

Tamā, ia fa'apea fo’i ona tatou fa'alagolago atu i le tausiga a lo tatou Fa'aola.  

Pe a na talitonu le 'au so'o iā te Ia, se manū e to’afilemū pea i latou.  O lo 

latou fefefe i le taimi o fa'alavelave ua fa'ailoa mai ai lo latou lē talitonu.  I a 

latou taumafaiga e fa'asaoina i latou lava ia, na galo ai Iesu iā te i latou; a e ina 

ua i le taimi e o'o mai ai le atuatuvale i le fa'alagolago iā i latou lava, ua liliu 

atu iā te Ia Lē e mafai ona maua ai le fesoasoani mo i latou.  

 O mea e tele na o'o i le 'au so'o, e fa'apea fo’i iā i tatou!  Pe a o'o mai 

afā o fa'aoso'osoga, ma le mata’utia o le emo mai o uila, ma fafati mai galu i o 

tatou luga, tatou te fetaia'i na o tatou ma le afā, a e ua galo e i ai Lē e mafai 

ona fesoasoani mai iā i tatou.  Ua tatou talitonu i lo tatou lava mālōsi se’ia 

o'o ina leai so tatou fa'amoemoe, ma ua tatou sauni o le a fano.  Ona tatou 

manatua lea o Iesu, ma pe afai tatou te vala'au atu iā te Ia ia fa'aola i tatou, e lē 

i’uvale la tatou tagi atu.  E ui ina fa'anoanoa o Ia ma a’oa’i mai i lo tatou lē 

talitonu ma le fa'alagolago iā i tatou lava, Na te aumaia le fesoasoani o lo'o 

tatou mana’omia.  Po o luga o le lau'ele'ele po o luga o le sami, afai e iā i 

tatou le Fa'aola i totonu o o tatou loto, e leai se mea tatou te fefefe ai.  O le 

fa'atuatua ola i le Fa'aola o le a malū ai le sami o le olaga, ma fa'asaoina ai i 

tatou mai faigāta i le ala Na te silafia e sili ona lelei. 

 O lo'o i ai le isi a’oa’oga fa'ale-agaga i totonu o lenei vavega o le 

fa'afilemūina o le afā.  O mea e o'o i tagata ta’ito’atasi uma e molimau i le 

moni o 'upu o le Tusi Pa'ia, “A o ē amio leaga e tusa i latou ma le sami 

sousou, e lē mafai ona to’a filemū....Ua fetalai mai lo’u Atua, E leai se filemū 

i ē amio leaga” (Isa. 57:20, 21).  O le agasala ua na fa'aumatia lo tatou 

filemū.  Talu ai e lē mafai ona pulea lelei le manatu i le tagata lava ia, e lē 

mafai fo'i e tatou ona maua o le to’afilemū.  O tu’inanau mālōsi o le loto, e lē 

mafai e le mālōsi fa'ale-tagata ona pulea.  Tatou te lē mafai ona faia se mea i 

inei, e pei  o le 'au so'o ona latou le’i mafaia ona fa'afilemū le afā.  Peita'i o 

Ia lea na fetalai atu ma filemū ai le sousou o le sami i Kalilaia, ua fetalai atu 

fo’i afioga o le filemū mo tagata uma.  Po o le ā le mata'utia o le afā, o i latou 

e liliu iā Iesu ma tagi atu, “Le Ali'i e, ia e fa'aola matou,” o le a fa'asaoina 

lava.  O Lona alofa tunoa e fa'aleleia ai le agaga i le Atua, e fa'afilemūina 

fete'ena’iga o tu'inanau fa'aletagata, ma o Lona alofa e mapu filemū ai le loto.  

“Ua liua e Ia le afā i le malū, ua ta'oto iā te Ia le au peau.  Ona latou fiafia lea, 

auā ua malū; ua Na ta’ita’iina fo’i latou i le taulaga na latou loto i ai” (Sala. 

107:29, 30).  “O lenei, ua ta’uamiotonuina i tatou i le fa'atuatua, o lea ua 

tatou lelei ai ma le Atua, ona o lo tatou Ali'i o Iesu Keriso” (Rom. 5:1).  “O 

le mea e tupu i le amiotonu o le manuia lea; e tupu mai fo’i i le amiotonu le 

filemū ma le saogālemū e fa'avavau” (Isa. 32:17). 

 I le taeao po lava na maliu mai ai le Fa'aola ma Āna uō i le matāfaga, 

ma o le malamalama o le oso a’e o le lā ua pā'ia le sami ma le laufanua e pei o 

le fa'amanuiāga o le filemū.  Peita'i a o latou aga’i atu i uta, na feiloa'i i latou 

ma se va'aiga mata’utia e sili atu i lo o le afā.  Mai se nofoāga sa lalafi ai i le 

mea e i ai tu'ugamau, o tagata to'alua e i ai le agaga leaga ua feosofi mai e pei 

o le a la saeia i latou.  O nei tagata ua sosola mai le nofoāga sa noatia ai ma o 

lo'o tautau mai o la tino vaega o filifili u'amea na saisaitia ai.  O o la tino ua 

manu’anu’a ma tafe mai le toto mai mea ma'ama'ai.  O mata ua taupulapula 

mai totonu o lauūlu 'u'umi ma ele'elea, ua lē o foliga i la'ua i tagata ola ona ua 

punitia e le ti'āpolo o lo'o pulea i la'ua, ma ua foliga mai e pei o ni manu fe’ai 

a e lē o ni tagata. 

 O le 'au so'o ma isi ua sosola i le matata’u; peita'i ua latou mātauina 

e lē o fa'atasi Iesu ma i latou, ma ua latou toe liliu e sa'ili iā te Ia.  A e o Ia o 

lo'o tū mai pea i le mea na latou tu'ua ai o Ia.  O Ia na malū ai le afā, na 

muamua fetaia'i ma Satani ma fa'ato'ilalo o ia, e lē o sola'ese mai luma o nei 

agaga leaga.  Ina ua aga'i latalata mai nei tagata iā Iesu, o o la nifo o lo'o 

lilivau, na Ia si'i i luga Lona 'a'ao na fa'aloaloa ma malū ai le sami, ma na lē 

mafai ona ō fa'alatalata mai i la'ua iā te Ia.  Na la tutū mai ma le ita tele, a ua 

leai se mea e mafai ona faia i Ōna luma. 

 Ma le pule, na fetalai atu o Ia i agaga leaga e ō i fafo mai iā i la'ua.  

O Āna fetalaiga na ofi atu i totonu o mafaufau pogisā o nei tagata lē manuia.  

Ua la iloa mai sina malamalama itiiti, o le To’atasi i o la tafatafa e mafaia ona 

fa'asao i la'ua mai le mālōsi o temoni.  Na la fa'apa’ū’ū i 'a'ao o le Fa'aola ma 

ifo atu iā te Ia; a e ina ua matala o la'ua laugutu e ōle atu mo Lona alofa tunoa, 

na tautala temoni e ala atu iā i la'ua, ua alalaga ma le leo tele, “Se a Lau na iā 

te i matou nei, Iesu e, le Ālo o Tavita?  Ua e maliu mai ea i inei e fa'atigā iā te 

i matou” (Mata. 8:29, 30). 

 Ua fesili atu Iesu, “O ai lou igoa?”  Ua fai mai o ia, “O Lekeono 

lo’u igoa; auā e to’atele i matou” (Mare. 5:9).  O le fa'aaogāina o nei tagata 

pagātia e fai ma auala o feso'ota’iga, na latou ōle atu ai iā Iesu ia ‘aua le 

tuli'esea i latou mai le nu'u.  I luga o le tasi itū o le mauga e lē mamao o lo'o 

fafaga ai se lafu puā'a tele.  Na talosaga temoni ina ia fa'ataga i latou ona ulu 

i ai, ma sa tu'uina atu loa e Iesu i latou i ai.  Na o'o le fefe fa'afuase’i i le lafu 

puā'a. Ua feosofi ifo i le tofē i le vai ma ua mālelemo ai.  

 I lea lava taimi na va'aia ai se suiga ofoofogia i nei tagata na osofa'ia 

e temoni.  Ua susulu le malamalama i totonu i o la mafaufau.  O o la mata 

ua fa'apupulaina ma ua atamamai.  O o la foliga, sa fa'aleagaina mo se taimi 

e Satani, ua suia fa'afuase’i i le fiafia, o lima sa pisipisia i le toto ua filemū, 

ma o la leo fiafia ua vivi'i i le Atua mo le lavea’iina o i la'ua. 

 Mai lo latou nofoāga i le papa, o ē tausi puā'a na latou va'aia mea 

uma na tutupu, ma ua ō fa'avavave e ta'u atu nei mea uma i o latou pule ma 

tagata uma.  Ona o le fefefe ma le ofo tele na potopoto mai ai le motu 'atoa o 

tagata ia feiloa’i iā Iesu.  O nei tagata e to’alua na ulutinoina sa fefefe tele i ai 

le nu'u.  Na leai se isi na saogalemū pe a ui i le auala na i ai i la'ua; auā la te 

osofa’ia tagata faimalaga uma ma le sauā o temoni.  A o nei ua ofu mamā ma 

ua lelei o la mafaufau, ua nonofo i tala ane o 'a'ao o Iesu, e fa'alogologo i Āna 

fetalaiga uma, ma vivi'i atu i le suafa o Lē na toe fa'afouina i la’ua.  A e 

peita'i tagata na va'ai i lenei va'aiga ofoofogia e le’i fiafia i latou.  O le 

mamate o puā'a sa foliga iā i latou e sili atu le tāua i lo le lavea’iina o nei 

tagata na fa'apagotāina e Satani. 

 O le lagona alofa iā i latou e ōna lafu puā'a na fa'atagaina ai nei mea 

e o'o iā te i latou.  Ua latou naunau i mea o le lalolagi, ma ua lē popole i le 

tāua o mea fa'aleagaga.  E naunau Iesu ia motusia le pule mālōsi a le manatu 

fa'apito, ina ia latou talia Lona alofa tunoa.  A e peita’i, o le fa'anoanoa ma le 

ita ina ua lē iloa a latou mea fa'ale-lalolagi na fa'atauasoina ai o latou mata i le 

alofa tunoa o le Fa'aola. 

 O le fa'aaliga o le mana ofoofogia na fa'ate’ia ai tagata i nei 

talitonuga i mea e tutupu fa'avavega, ma tupu ai lo latou fefefe.  O nisi mala 

o le a mulimuli mai pe a latou fa'atasi pea ma lenei Tagata 'ese.  Ua latou 

va'ai atu i le fa'aleagaina o lo latou tamao'aiga, ma manatu ai ia ō 'ese mai iā te 

Ia.  O i latou na malaga fa'atasi ma Iesu i le vai tuloto na latou fa'amatalaina 

mea na tutupu i le po muamua, i lo latou mafatia i le afā, ma Lona 

fa'afilemūina o le matagi ma le sami.  A e peita’i, o a latou 'upu e leai se 

aogā.  O le fefefe o tagata na latou fa'apotopoto atu ai iā Iesu, ua talosaga atu 

ia maliu 'ese mai iā i latou, ma na Ia talia, ona malaga lea i le va'a i le isi itū o 

le vai. 

 O tagata o Kerekese ua i ai i o latou luma le fa'amaoniga ola o le 

mana ma le alofa tunoa o Keriso.  Na latou va'ai i tagata ua toe fa'afo'iina i le 

mafaufau lelei; peita'i ua matuā fefefe i latou ina ne’i fa'aleaogāina a latou 

mea tāua o le lalolagi, ma o Ia lē na fa'ato’ilaloina i o latou luma le ali'i o le 

pogisā ua latou so'ona faia o Ia e pei o se tagata 'ese, ma o le Meaalofa a le 

lagi ua latou tuli'ese mai o latou faitoto’a.  E le'i i a i tatou le avanoa e liliu 

'ese ai mai iā Keriso e pei o Kerekese; peita'i o lo'o i ai lava le to’atele o lo'o 

te'ena le usita’i atu i Āna afioga, auā o le usita’i e aofia ai le tu'u'ese o nisi mea 

tāua fa'ale-lalolagi o lo'o fiafia pea i ai.  Ina ne’i 'avea Lona fa'atasi ai ma 

mafua'aga o le a lē iloa ai le tele o a latou oloa, o lea ua te'ena ai e le to’atele 

Lona alofa tunoa, ma tuli'esea Lona Agaga mai iā i latou. 

Peita'i e 'ese le lagona na i ai i tagata na tutūli'ese ai temoni.  Na la 

naunau ia fa'atasi ma Lē na lavea’iina i la’ua.  I Lona fa'atasi ai pea, na la 

lagonaina le saogālemū mai temoni na fa'apologaina o la olaga ma maumau 

ai aso talavou.  Ina ua taunu'u Iesu i le va'a, na la tumau pea i Ōna tafatafa, ua 

to'otuli i autafa o Ōna 'a'ao, ma sa ōle atu ia tu'u pea i la’ua ia latalata iā te Ia, 

ina ia mafai ona la fa'alogo pea i Āna fetalaiga.  Peita'i na fetalai atu Iesu ia ō 

i o la aiga ma ta’u atu mea tetele na faia e le Ali'i mo i la’ua. 

 O le galuega lenei mo i latou e fai,-- ia ō i se aiga fa'apaupau ma ta’u 

i ai fa'amanuiāga na la maua mai iā Iesu.  Na faigāta iā i laua ona ō 'ese mai 

le Fa'aola.  E tele ni faigāta o le a feagai nei ma i la'ua i lo la feso'ota’i atu i 

tagata fa'apaupau o lo la nu'u.  Ma o le umi sa la ō 'ese ai mai tagata lautele, e 

foliga ai e lē agava'a i la'ua i le galuega ua Ia tofia la'ua i ai.  Peita'i ina ua 

fa'atonu atu Iesu i le la galuega e fai, na la sauni loa ma usita’i i ai.  E lē na o 

o la aiga ma o la'ua tuā'oi na ta’u atu i ai le tala iā Iesu, a e na ō atu i itū uma o 

Tekapoli, ma fa'ailoa i so'o se mea Lona mana fa'aola, ma fa'amatala atu pe na 

fa'apefea ona Ia fa'asa’oloto i la'ua mai temoni.  I le faia o lenei galuega na 

la'ua mauaina ai le fa'amanuiāga e sili atu nai lo manuia la te maua pe ana fai 

e fa'atasi pea ma Iesu.  O le galuega o le fa'asalalauina atu o le tala lelei o le 

fa'aolataga, e aumaia ai i tatou ia latalata i le Fa'aola. 

 O i la’ua nei e to’alua na tutūli 'ese mai ai temoni, o ulua'i misionare 

ia na 'auina atu e Keriso e tala’i le tala lelei i le itūmālō o Tekapoli.  Mo sina 

taimi pu'upu'u sa na o i la'ua na maua le avanoa fa'apitoa e fa'alogo ai i 

a’oa’oga a Keriso.  E le’i fa'alogo muamua o la taliga i se lauga e tasi mai le 

fofoga o Iesu.  La te le’i mafaia ona a’oa’o i tagata e pei ona faia e le 'au so'o 

na fa'atasi pea ma Keriso i aso ta’itasi.  A e peita'i na la ta’utino atu lava ia 

fa'amaoniga na la iloaina o Iesu o le Mesia.  E mafai ona la ta’u atu mea na la 

iloa, mea na va'ai ma fa'alogo i ai, ma le mana o Keriso na la lagonaina.  O le 

mea lenei e mafai ona faia e tagata ta’ito’atasi uma o ē ua 'a'afia o latou loto i 

le pa’i i ai o le alofa tunoa o le Atua.  O Ioane le so'o pele, na ia tusia, "O le 

mea sa i ai talu le amataga, na matou fa'alogologo i ai, na matou va'ava'ai atu 

i ai o matou mata, na matou matamata ai, na tagotago fo’i o matou lima i a le 

Lokou o le Ola;... o le mea na matou va'ava'ai i ai ma fa'alogologo i ai, matou 

te ta’u atu ai iā te outou..." (I Ioa. 1:1-3).  O le 'avea ma molimau mo Keriso, 

e tatau ona tatou ta’u atu mea na tatou iloa, ma mea na va'ai ma fa'alogo i ai 

ma lagonaina.  Pe afai tatou te mulimuli atu iā Iesu i la'asaga ta’itasi, o le a 

tatou mauaina se mea tonu e tatau ona ta’u atu e fa'atatau i le ala ua Ia 

ta’ita’iina ai tatou.  E mafai ona tatou ta’u atu pe na fa'apefea ona tatou 

tofotofoina Āna folafolāga, ma iloa ai le moni o folafolāga.  Tatou te mafai 

ona molimauina mea ua tatou iloa e fa'atatau i le alofa tunoa o Keriso.  O le 

molimau lenei o lo'o vala'au mai ai lo tatou Ali'i, ma o lo'o mana’omia e le 

lalolagi o le a fano.  

 E ui ina lē taliaina e tagata o Kerekese Iesu, a e Na te le'i tu'ua i latou 

i le pogisā na latou filifilia.  Ina ua latou ōle atu iā te Ia ia maliu 'ese ma i 

latou, latou te le'i lagonaina Āna afioga.  Latou te lē iloa le mea o lo'o latou 

te'ena.  O le mea lea na Ia toe 'auina atu ai le malamalama iā te i latou, e ala 

atu iā i latou e lē mafai ona tete'e e fa'alogologo i ai. 

 O le fa'aumatiāga o puā'a, na auala mai ai le fuafuāga a Satani ia liliu 

'ese tagata mai le Fa'aola, ma te'ena le folafolaina o le tala lelei i lenā itū.  A 

o lenei va'aiga na fafaguina ai le nu'u 'atoa e le'i mafai ona fa'atusaina, ma ua 

tosina uma o latou loto iā Keriso.  E ui ina ua afio 'ese le Fa'aola, a o tagata 

na Ia fa'amālōlōina o lo'o tumau e fai ma molimau i Lona mana.  O i latou na 

fai ma mea faigāluega a le ali'i o le pōuliuli ua 'avea nei ma alāvai o le 

malamalama, o 'ave fe'au a le Ālo o le Atua.  O tagata ua ofo a o latou 

fa'alogologo i le tala ofoofogia.  Ua tatalaina nei se faitoto’a i le tala lelei i 

lenei itūmālō 'atoa.  Ina ua toe fo’i Iesu i Tekapoli, na potopoto mai ai mo 

aso e tolu tagata, e lē na o nu'u latou te tuā'oi a e tau afe mai isi itūmālō, ma ua 

fa'alogo i le fe'au o le fa'aolataga.  E o'o i le mālōsi o temoni na i lalo ifo o le 

pule a lo tatou Fa'aola, ma o galuega uma a le amioleaga, ua pulea mo le lelei. 

 O le fetaia'iga ma temoni o Kerekese, e i ai lona a’oa’oga mo le 'au 

so'o.  O lo'o fa'aali mai ai le loloto o le fa'alumaina o lo'o sa'ili Satani e toso 

uma i ai le fanau a tagata, ma le galuega a Keriso o lo'o fa'asa’oloto ai tagata 

mai lona mālōsi.  O nei tagata ua fa'aleagaina, o lo'o nonofo i tu'ugamau, ma 

pulea e temoni, ua fa'apologaina e tu'inanau e lē mafai ona pulea, e fa'ailoa 

mai ai mea e o'o i le fanau a tagata pe a tu'uina atu i le pule fa'a-satani.  O le 

fa'atosina a Satani o lo'o fa'aaogā pea e toso atu ai lagona o tagata i le mea 

sesē, ia pulea le mafaufau mo le leaga, ma fa'atupu ai le vevesi ma le 

solitulafono.  E na te fa'avaivaia le tino, fa'apogisā le mafaufau lelei, ma 

fa'amaulaloina le tagata.  So'o se taimi e te'ena ai e tagata le vala'au a le 

Fa'aola, o lo latou gaua’i atu lea iā Satani.  E matuā to’atele tagata i vaega 

ta’itasi o le olaga, i aiga, i galuega, e o'o lava i totonu o ekalesia, o lo'o faia 

pea lenei amio i aso nei.  Talu ai lenei mea o lo'o pulea ai olaga o tagata, ua 

atili fa'ateleina le solitulafono ma le fa'atupu fa'alavelave, ua ufitia ai i le 

lalolagi uma, ma pogisā ai le amio, e pei o le pōuliuli o le oti, ua si'omia ai 

nofoāga o tagata.  E ala i āna fa'aoso'osoga tau fa'asesē, ua ta'ita'iina e Satani 

tagata i mea e sili atu le leaga, se'ia o'o i le leaga ua matuā mata'utia ma i’u ai 

i le malaia. Na o le tasi le mea tatou te malu ai ma tete'e i lona mālōsi, e maua 

lea i le mafutaga ma Iesu.  I luma o tagata ma agelu, ua uma ona fa'aali mai 

ai o Satani o le fili o tagata ma lē na te fa'aumatia i latou; a’o Keriso, o le uō a 

le tagata ma Lē e fa'asaoina i latou.  O Lona Agaga o le a fa'aleleia i totonu o 

le tagata mea uma mo le lelei o lana amio ma fa'amamaluina lona uiga moni.  

O le a atia’e i luga le tagata mo le vi'iga o le Atua i lona tino ma lona loto ma 

lana amio.  "Auā ua lē foa’iina mai e le Atua iā te i tatou le agaga e mata'u ai, 

a o le agaga e fa'amalosi ai, ma alofa ai, ma mafaufau tonu ai" (II Timo. 1:7).  

Na Ia vala'auina i tatou "ina ia maua le manuia o lo tatou Ali'i o Iesu Keriso" 

(II Tesa. 2:14); na vala'auina i tatou ina "ia foliga i Lona Ālo" (Rom. 8:29). 

O agaga ua fa'aleagaina e Satani e fai ma āna mea faigāluega, e 

mafai lava e ala i le mana o Keriso ona liua e 'avea ma 'ave fe'au o le 

amiotonu, ma 'auina atu e le Ālo o le Atua ina ia "ta’u atu mea tetele ua faia e 

le Ali'i mo 'oe, ma Lona alofa iā te 'oe" (Mare. 5:19).  

Matā'upu 36 

O LE PA'I O LE FA'ATUATUA 

Fa'avae i le Mata. 9:18-26; Mare. 5:21-43; Luk. 9:40-56. 

 le toe fo’i mai Kerekese e ō i le itūvai i sisisfo, na maua ai e Iesu le 

motu o tagata o fa'atali atu e talia o Ia, ma latou fa'afeiloa’i iā te Ia ma 

le 'oli'oli.  Na o sina taimi na i ai o Ia i autafa o le sami, na a’oa’o atu ma 

fa'amālōlō tagata, ma mapu atu ai i le fale o Levi-Mataio e feiloa’i ai ma 

telona i le taumafataga.  O i nei na maua atu ai o Ia e Iairo, le pule o le 

sunako. 

 O lenei ali'i Iutaia na sau iā Iesu ma lona mafatia tele, ma ifo i Ōna 

'a'ao, ma 'ai'oi mai, “O le a oti nei lava si o’u afafine, inā E maliu atu, ma ia E 

fa'ae’e Ōu 'a'ao i luga iā te ia, e mālōlō ai, ona ola ai lea o ia” (Mare. 5:23). 

 Na maliu atu Iesu ma lenei ali'i mamalu i lona aiga.  E ui lava ina ua 

va'ai le 'au so'o i le tele o Āna galuega alofa, a e na latou ofo i Lona talia o le 

talosaga mai a a'oa'o fa'asiasia; peita’i na latou  ō atu fa'atasi ma lo latou 

Matai, ma ua mulimuli atu ai tagata, na naunau i le fia va'ai i le mea o le a 

tupu. 

 O le fale o lenei ali'i mamalu e lē mamao, a e na aga’i lemū atu Iesu 

ma Ōna so'o, ona ua lolofi mai le motu o tagata i Ōna itū uma.  O le tamā loto 

popole ua lē lava le onosa’i ona o le tuai; a o Iesu, ona o Lona alofa i tagata, 

na Ia fa'atali i nisi taimi ina ia fesoasoani i se tasi o lagona le mafatia, po o le 

fa'amafanafana i se loto popole. 

 A o malaga pea i latou, na fa'aofiofi mai i le motu o tagata le 

'avefe'au ia Iairo ma le tala ua oti lona afafine, ma ua lē aogā ona toe 

fa'alavelave i le Ali'i.  Na fa'afofoga Iesu i lenei 'upu ma ua fetalai atu, “'Aua 

e te mata’u, tau lava ina e fa'atuatua” (Mare. 5:36).  

 Ua fa'aofiofi atu Iairo i le Fa'aola, ma la fa'avave atu i le aiga o le 

ta'ita'i.  Na fa'alogoina leo o le fa'anoanoa ma le 'au ili pese ua i ai, ua 

fa'ateleina ai le pisapisaō.  O le tumu o tagata ma le vāvāō na fa'asoesā i le 

finagalo o Iesu.  Na Ia taumafai e fa'afilemū i latou, ma fetalai atu, “Se ā le 

mea ua outou pisaō ai, ma outou fetagisi ai?  E lē oti le teine, ua na ona 

moe” (Mare. 5:39).  Na latou lagona le ita i fetalaiga a lenei Tagata 'ese.  

Na latou tauemu iā te Ia auā na latou iloa ua oti le teine.  Na Ia tulia i latou 

uma i fafo, ona 'ave lea e Ia le tamā ma le tinā o le teine, ma so'o e to’atolu, o 

Peteru, Iakopo, ma Ioane, ma latou ulufale atu i le potu o i ai le teine. 

Na fa'alatalata atu Iesu i le moega ma 'a'apa ifo i le lima o le teine, 

ma fetalai atu i 'upu filemū i le gagana e masani ai le aiga, “Funa e, 'Ou te fai 

atu iā te 'oe, ia e tula’i” ( Mare. 5:41). 

 I le taimi lava lea na o'o mai ai le ola i le tino na lē iloa se mea.  O 

fa'ailoga o le ola ua toe lagona.  O ōna laugutu ua toe 'ata'ata mai.  O mata 

O 

na pupula mai e pei sa moe, ma ua va'ai atu nei le teine ma le ofo ona o i latou 

o lo'o i ōna tafatafa.  Na ia tū i luga, o ōna mātua ua fusi iā te ia, ma fetagisi 

ona o le olioli. 

 I le 'auala e aga’i i le fale o le ali'i faipule, na feiloa’i ai Iesu i totonu 

o le motu o tagata ma se fafine mativa, ua sefululua tausaga o mafatia i se 

ma’i sa 'avea ai lona ola o se 'avega mamafa.  Na fa'aalu uma ana tupe i 

foma’i ma togafiti, a e na o le fa'ailoa mai ua le aogā i ai se togafiti.  Peita'i 

na fa'afoisia lona fa'amoemoe ina ua ia fa'alogo i tala i tagata na fa'amālōlōina 

e Keriso.  Na ia lagona ma le mautinoa, pe afai e mafai ona alu atu iā te Ia, o 

le a ia mālōlō ai.  I lona vaivai ma le mafatia na alu atu i tala ane o le sami o 

lo'o a’oa’o ai o Ia, ma ua taumafai e fa'aofiofi atu i totonu o le motu o tagata, 

a e le’i mafai.  Na ia toe mulimuli atu iā te Ia mai le fale o Levi-Mataio, a e 

le’i o'o atu lava iā te Ia.  Ua amata nei ona loto vaivai, ona o le tele o taimi e 

maliu mai ai Iesu i totonu o le motu o tagata, e na ona tau latalata mai i le mea 

o lo'o i ai o ia. 

 Ua o'o mai nei le avanoa fa'a-auro.  Ua i ai o ia i luma o le Foma’i 

Sili!  Peita'i o totonu o le vevesi solo, sa lē mafai e ia ona tautala atu i le Ali'i, 

po o le va'ai atu iā te Ia a’o maliu ane.  O lona fefe ne’i lē iloa le avanoa e tasi 

e maua ai lona mapusaga, na ia matuā 'u'una'i fa'amalosi atu i Ōna tafatafa, 

ma fai ifo iā te ia lava, “Afai 'ou te pa’i atu tau lava o Ōna ofu, ona 'ou mālōlō 

ai lea” (Mare. 5:28).  A o maliu ane Iesu, na 'a'apa atu o ia i luma, ma pa’i 

atu i Lona pito ofu.  I lea lava taimi na iloa ai e ia ua mālōlo.  O lea pa’i e 

tasi na tu'u uma atu i ai le fa'atuatuāga o lona olaga, ma i le taimi lava lea na 

mavae 'ese atu ai le tigā ma le vaivai ma ua suia i le mālōsi 'ato'atoa o le soifua 

mālōloina. 

 O lona loto fiafia na taumafai ai ia alu 'ese mai le motu o tagata; 

peita'i ua tū fa'afuase’i Iesu, ma o tagata ua tutū fo'i fa'atasi ma Ia.  Na fāliu o 

Ia ua silasila atu ma fetalai i le siufofoga e 'ese i la latou fa'alogo atu i le 

pisapisaō o tagata, “O ai na pa’i mai iā te A’u?” Na tali mai tagata ma le ofo 

i lenei fesili.  Ua tautulei solo tagata i itū uma i Ōna tafatafa, a o Ia, e foliga 

mai e uiga 'ese le fesili lea ua Ia fesili atu ai. 

 O Peteru, na sauni i taimi uma na tali mai, “Le Ali'i e, ua feta'omi ma 

fetuleni mai le motu o tagata iā te 'Oe, e te fetalai mai ea, 'O ai na na pa’i iā te 

A’u?'”  Ua fetalai atu Iesu, "Na pa’i mai lava se tasi iā te A’u; auā ua 'Ou 

iloa ua alu atu le mana mai iā te A’u” (Luk. 8:45-46).  E silafia lava e le 

Fa'aola le 'ese'esega o le pa’i o le fa'atuatua ma le so'ona papa’i o le tumutumu 

o tagata.  O lenei itū'aiga talitonuga, e lē tatau ona te’a 'ese atu e aunoa ma se 

'upu e tautalagia ai.  E fetalai atu o Ia i le fafine loto maulalo i 'upu 

fa'amafanafana e 'avea ma vaipuna o le 'oli'oli iā te ia,-- o 'upu fo’i ia e 'avea 

ma fa'amanuiāga i Ōna tagata e mulimuli iā te Ia e o'o le taimi o le i’uga. 

 Ua silasila atu i le fafine, na fia mautinoa e Iesu po o ai na pa’i iā te 

Ia.  Ina ua iloa e le fafine ua lē o toe lilo o ia, ua sau i luma ma le gatete, ma 

fa'apa’ū i Ōna 'a'ao.  Ma loimata fiafia na ia fa'amatala le tala i lona 

mafatiāga, ma le ala na ia maua ai le mapusaga.  Ona fetalai atu lea o Iesu i 

se si'ufofoga mālū, “Lo’u afafine e, inā fa'alototele ia 'oe; ua e ola i lou 

fa'atuatua; inā alu ia 'oe ma le manuia” (Luk. 8:48).  Na te le’i tu'uina atu 

se avanoa e talitonu ai i se mea e lē mautinoa ma fa'apea na mālōlō o ia e ala 

i le na o le pa’i atu i Ōna ofu.  E lē na o le feso'ota’i atu iā te Ia i le va'aiga i 

fafo, a e ala i le fa'atuatua na taofi mau atu ai i Lona mana fa'ale-Atua, o lea na 

fa'amālōlōina ai o ia. 

 O le motu o tagata na latou fia iloa ma feta'omi atu iā Keriso, na 

manatu e leai se 'auala e maua ai se mālōsi o lo'o matuā mana’omia.  A e ina 

ua pa’i atu le lima o le fafine ma’i iā te Ia, ma talitonu e mālōlō ai o ia, na Ia 

lagona le mana o le fa'amālōlōga.  E fa'apea fo’i i mea fa'aleagaga.  O le 

talatalanoa i mea tau tapuā'iga i 'upu so'ona lafo, ma tatalo e aunoa ma le 

naunau atu ma le fa'atuatua ola, e leai se mea e maua mai ai.  O le fa'atuatua 

iā Keriso e fa'afoliga, lea e tau ina talia ai o Ia o le Fa'aola o le lalolagi, e 

matuā lē mafai ona aumaia le fa'amālōlōga i le agaga.  O le fa'atuatua e o'o 

atu i le fa'aolataga, e lē na o le ioeina i le poto i mafaufauga le 'upu moni.  O 

se tasi e fa'atali se’ia maua 'ato'atoa le malamalama ona fa'ato’ā fa'agaoioi ai 

lea lona fa'atuatua, na te lē maua le fa'amanuiāga mai le Atua.  E lē lava le na 

ona talitonu e fa'atatau iā Keriso; e tatau ona tatou talitonu iā te Ia.  E na o le 

tasi le fa'atuatuaga tatou te manuia ai, o lea e fusia atu ai tatou iā te Ia e 'avea 

ma o tatou Fa'aola; o lea e aumaia le taui ona o Lona alofa tunoa mo i tatou.  

E to’atele o lo'o taofi atu i le fa'atuatua e pei o se manatu.  O le fa'atuatua ola 

o le fa'atinoina lea i le amio a i latou ua talia Keriso, ma ua soso'o fa'atasi i le 

feagaiga ma le Atua.  O le fa'atuatua moni o le ola lea.  O le fa'atuatua ola, o 

lona uiga o le fa'ateleina o le mālōsi, o le olaga e fa'ailoa atu le talitonuina o le 

fa'atuatuāga, ua 'avea ai le agaga ma mana e ola ai i manumālō. 

 Ina ua uma ona fa'amālōlōina le fafine, na naunau Iesu ia 

malamalama lelei o ia i le fa'amanuiāga ua ia maua.  O mea alofa ua ofoina 

mai e le tala lelei, e lē mana’omia ia e olioli ai na o 'oe i le mea lilo.  Ua 

vala'auina i tatou e le Ali'i ia fa'ailoa atu Lona lelei.  “'O outou fo’i o A’u 

molimau, o A’u lava o le Atua,' ua fetalai mai ai Ieova" (Isa. 43:12). 

 O lo tatou ta’uta’uina atu o Lona fa'amaoni o sui filifilia ia o le lagi 

mo le fa'ailoaina atu o Keriso i le lalolagi.  E tatau ona tatou fa'ailoa atu Lona 

alofa tunoa e pei ona fa'ailoa mai e ala i tagata pa'ia i aso ua mavae; peita'i o le 

molimau aupito sili ona mālōsi o le molimau va'aia mai o tatou lava olaga. O 

tatou o molimau mo le Atua pe a fa'aalia i o tatou olaga le galuega a le mana o 

le Atua.  O tagata ta’ito’atasi uma lava, e i ai mea e 'ese'ese ai ma isi, ma se 

'ese'esega i mea e tutupu ma 'a'afia ai i o latou olaga.  E finagalo le Atua ia 

alu a'e iā te Ia a tatou vi'iga, e fa'ailoa atu ai tagata ta'ito’atasi lava ia.  O nei 

fa'ane'ene'ega tāua o lo'o vi'ia ai le mamalu o Lona alofa tunoa, pe a 

sapasapaia e le olaga e foliga iā Keriso, ma maua ai le mana e lē mafai ona 

te'ena, e galue mo le fa'aolataga o agaga. 

 Ina ua ō mai lepela e to’asefulu iā Iesu ia fa'amālōlōina, na Ia fetalai 

atu iā i latou ia ō e fa'ailoa i latou i le faitaulaga.  A o ō i latou i luga o le ala, 

sa fa'amamāina loa, a e na o le to’atasi o i latou sa toe fo’i e avatu iā te Ia le 

vi'iga.  O isi o i latou ua lē toe fo’i mai, ua galo Lē na fa'amālōlōina i latou. E 

to’afia nisi o latou faia lava lea mea e tasi i aso nei!  O lo'o galue pea le Ali'i 

mo le manuia o le fanau a tagata.  O lo'o Ia foa’i mai pea Āna fa'amanuiāga 

ma mea alofa.  Na te fa'atūina le tagata ma’i mai le moega o lo'o ta'oto ai, Na 

te lavea’iina tagata mai fa'alavelave latou te lē o iloa, e fa'atonuina agelu o le 

lagi e fa'asao i latou mai mala, ma leoleo i latou mai le "fa'ama’i o lo'o 

fealua’i i le pogisā ma le mala e fano ai i le aoatea” (Sala. 91:6); a e peita'i 

latou te lē amana'ia i o latou loto.  Ua Ia tu'uina mai uma le 'oa o le lagi e 

togiola ai i latou, a e latou te lē manatu mamafa lava i ai i Lona alofa silisili 

'ese.  O lo latou lē fa'afetai ua tapunia ai o latou loto ma tete'e atu i le alofa 

tunoa o le Atua.  "E pei o le tula i le vao" ua latou lē iloa pe a o'o mai mea 

lelei, ma o o latou agaga ua ainā ai nofoāga pa’a’ā o le vao (Iere. 48:6.) 

 Mo lo tatou lava lelei e ao ona fa'afouina le manatua pea o mea alofa 

uma a le Atua i o tatou mafaufau.  O le a fa'amālosia ai pea le fa'atuatua tatou 

te talia ai le tele o mea alofa.  E i ai le fa'amalosi'aga tele mo tatou i totonu o 

fa'amanuiāga iti o lo'o tatou maua pea mai le Atua, nai lo tala uma o lo'o tatou 

faitauina i le fa'atuatua ma mea e tutupu i isi.  O le agaga e tali atu i le alofa 

tunoa o le Atua, e pei o le fa'ato'aga o lo'o fa'asūsūina pea.  O lona soifua 

mālōloina o le a tupu vave a’e i luga; o lona malamalama o le a susulu a’e i 

totonu o le pogisā, ma e va'aia le pupula o le Ali'i i ōna luga.  Ia tatou 

manatua le alofa ma le agalelei o le Atua, ma le tele o Lona alofa 

mutimutivale.  E pei o tagata Isara'elu, ia tatou fa'atutū i luga ma'a e fai ma 

molimau, ma tusia ai i luga le tala i mea tāua na faia e le Atua mo tatou.  Ma 

a’o tatou toe va'ai i Lana tausiga iā i tatou i aso sa tatou malaga ai ma fesēa’i 

solo, ia tatou fa'apea atu i o tatou loto fa'afetai, ma fa'ailoa atu, “Se ā se mea 

'ou te taui atu a’i iā Ieova ona o Lona agalelei mai uma lava iā te a’u?  'Ou te 

ava'e le ipu o le olataga, ma ou vala'au atu i le suafa o Ieova.  'Ou te avatua iā 

Ieova i luma o Lona nu'u uma lava o mea na ou tautō ai” (Sala. 116:12-14). 

Matā'upu 37 

O ULUA’I TAGATA TALA’I 

Fa'avae i le Mata. 10; Mare. 6:7-11; Luk. 9:1-6. 

 aposetolo o tagata o le aiga o Iesu, na latou malaga fa'atasi ma Ia a o 

aga’i atu i Kalilaia.  Na latou talatalanoa ma Ia i le galuega ma faigāta 

na feagai ma i latou.  Na latou fa'alogologo i Āna a’oa’oga, sa latou feoa’i 

ma talanoa ma le Ālo o le Atua, ma o Āna a’oa’oga i aso ta’itasi na latou 

a’oa’oina ai le galuega e tatau ona fai mo le si'itia i luga o le fanau a tagata.  

A o 'au'auna atu Iesu i le motu o tagata o lo'o lolofi mai iā te Ia, o Ōna so'o o 

lo'o fa'atasi ai ma le naunau ia faia mea e fetalai mai ai ina ia fa'amāmā ai 

Lana galuega.  Na latou fesoasoani i le fa'atulagaina o tagata, i le aumaia o ē 

mafatia i le Fa'aola, ma fesoasoani atu mo le lelei o tagata uma.  Na latou 

va'ai atu mo ē fiafia o le ‘au fa'alogologo, sa fa'amalamalama atu le Afioga a 

le Atua iā i latou, ma galulue i ala 'ese'ese mo le manuia o o latou ola 

fa'alē-agaga.  Sa latou a’oa’o atu mea na latou a’oa’oina mai iā Iesu, ma ua 

atili ai ona latou maua le fa'amanuiāga ona o mea na o'o iā te i latou i aso 

ta’itasi.  Peita'i na latou mana’omia fo’i ia maua le malamalama i le galulue 

na o i latou.  Na latou mana’omia pea lava le a’oa’oina, ia tele le onosa’i ma 

le agalelei.  O nei, a o fa'atasi ai o Ia ma i latou, e fa'ailoa atu mea o lo'o sesē 

ai, ma fautuaina ma fa'atonu i latou, ma 'auina atu i latou e le Fa'aola e fai ma 

Ōna sui filifilia. 

 A o latou fa'atasi ai ma Ia, sa fa'alētonu pea le au so'o i a’oa’oga a 

faitaulaga ma Faresaio, peita'i sa latou 'aumai mea na latou popole ai iā Iesu.  

Na Ia tu'uina atu i o latou luma 'upu moni o le Afioga a le Atua e 'ese'ese ma 

'uputu'u.  O lea na Ia fa'amalosia ai lo latou talitonu i le afioga a le Atua, ma 

ua fa'ateleina ai lo latou iloa ua latou sa’oloto mai le fefefe i a'oa'o sa latou 

pologa ai i 'uputu'u.  I le a’oa’oina o le au so'o, o fa'aa’oa’oga mai le soifuāga 

o le Fa'aola na sili atu ona aogā i lo so'o se isi matā'upu na a’oa’oina atu.  Ina 

ua latou te’a 'ese'ese ma Ia, sa latou manatua pea Lana silasila, o Lona 

si'ufofoga ma Āna fetalaiga.  O le tele o taimi e fete'ena'i ai ma fili o le tala 

lelei, latou te fa'amanatuina pea Āna afioga, ma a o latou va'aia le aogā i 

tagata, ona matuā 'oli'oli ai lea o i latou. 

 O le vala'auina e Iesu o le to’asefulu ma le to’alua, na Ia fa'atonu atu 

ina ia ō ta’ito’alua i 'a'ai ma nu'u.  E leai se tasi na 'auina atu na o ia, a o le uso 

e ō fa'atasi ma le uso, o le uō ma le uō.  E fesoasoani ma fa'amalosi le tasi i le 

tasi, e faufautua ma tatalo a o ō fa'atasi, o mea e mālōsi ai le tasi e fesoasoani 

atu ai i mea e vaivai ai lē tasi.  O le 'auala lava lea e tasi na Ia 'auina mulimuli 

atu ai le to’afitugafulu.  O le fuafuāga lea a le Fa'aola mo 'ave fe'au o le tala 

lelei ina ia 'au'aumea fa'atasi i lenei lava auala.  O le faiga o le tala’iga i o 

O 

tatou nei taimi, e sili atu ona manuia pe a tatou mulimuli i lenei fa'aa’oa’oga 

ua tu'uina mai. 

 O le fe'au na tala’i atu e le 'au so'o, e tutūsa ma lea na ta’u atu e Ioane 

le Papatiso ma na fa'ailoa atu fo'i e Keriso, “Ua latalata mai le mālō o le 

lagi” (Mata. 10:7).  Latou te lē faia se finauga ma tagata pe fa'apea po o 

Iesu le Nasareta o le Mesia; peita'i i Lona suafa latou te faia ai galuega alofa e 

pei ona Ia faia.  Na Ia fetalai atu iā i latou, “Ia outou fa'amālōlō i ē mama’i, 

fa'amamā lepela, fa'atutū i ē ua oti, tutūli i temoni.  Ua maua fua e outou, ia 

outou foa’ifuaina atu” (Mata. 10:8).  I le taimi o le galuega a Iesu, e sili ona 

tele le taimi na Ia fa'aaogāina mo le fa'amālōlōina o ē mama’i nai lo le taimi 

na lauga atu ai.  O Āna vavega na molimau i le moni o Āna afioga, e le’i afio 

mai o Ia e fa'aumatia a ia fa'asaoina.  O Lana amiotonu na muamua atu iā te 

Ia, ma o le mamalu o le Ali'i o le leoleo i Ōna tua.  So'o se mea na maliu i ai 

o Ia, o tala 'a'ave o Lona alofa tunoa na muamua atu iā te Ia.  O mea na ui atu 

ai, o i latou na fa'aalia i ai Lona agalelei, na 'oli'oli i lo latou soifua mālōloina, 

ma ua taumafai e fa'aaogā le mālōsi fou ua latou maua.  O le motu o tagata 

ua potopoto mai iā i latou e fa'alogologo mai i o latou lava laugutu i galuega 

na faia e le Ali'i.  O Lona si'ufofoga o le leo muamua lea na fa'alogo i ai le 

to’atele e le’i fa'alogo muamua, o Lona suafa o le ulua'i 'upu lea na tautala ai 

i latou e le’i tautala muamua, o Ōna fofoga na va'aia muamua e le tagata ua 

fa'ato’ā va'ai.  Ai se ā o le a latou te lē alolofa ai iā Iesu, ma vivi'i iā ta Ia?  A 

o maliu atu o Ia i totonu o nu'u ma 'a'ai, na pei o Ia o se mālōsi fou e matuā 

mana'omia, ua Ia aumaia le ola ma le 'oli'oli i mea uma na maliu i ai. 

 O ē mulimuli iā Keriso e tatau ona galulue e pei ona Ia faia.  Ia 

tatou fafaga i ē o fia 'a'ai, fa'aofu i ē lē lavalavā, ma fa'amafanafana i ē o 

tigāina ma mafatia.  Ia tatou galulue mo ē ua fa'avaivai, ma fa'alototele i ē ua 

leai se fa'amoemoe.  Ma o tatou o le a fa'ataunu'uina ai le folafolāga, “E alu 

atu lau amiotonu i ōu luma; e muli’au mai le pupula o Ieova iā te oe” (Isa. 

58:8).  O le alofa o Keriso, e fa'aalia i le 'au'aunaga e lē manatu fa'apito, e sili 

atu lona aogā i le fa'afouina o le tagata amioleaga i lo o le pelu po o le 

fa'asalaga mai le fa'amasinoga.  O nei mea e mana’omia ia fa'amata'uina le 

tagata solitulafono, a e peita'i o le galuega fa'amisionare e faia ma le alofa e 

mafaia le mea e sili atu i lo lenei.  O le tele o taimi e fa'ama’a’aina le loto i 

lalo ifo o le a’oa’iga; peita'i e liu suāvai i lalo ifo o le alofa o Keriso.  O le 

misionare e lē na ona ia fa'aleleia o ma’i fa'ale-tino, a e ia na ta’ita’iina le 

tagata agasala i le Foma’i Sili, o Lē e mafai ona fa'amamā le agaga mai le 

lepela o le agasala.  O le fuafuāga a le Atua o Āna 'au'auna e ala atu ai Lona 

si'ufofoga e fa'alogo i ai ē mama’i, o ē mafatia, ma i latou o lo'o pulea e agaga 

leaga.  E ala i Ōna tagata galulue e naunau o Ia e 'avea ma Fa'amafanafana e 

le'i iloa muamua e le lalolagi. 

 O le 'au so'o i le latou malaga fa'amisionare muamua, na ō atu e tau 

lava “o mamoe o le aiga o Isara'elu ua lē iloa” (Mata. 10:6).  Pe afai latou 

te folafolaina nei le tala lelei i nu'u 'ese po o Samaria, o le a lē iloa ai lo latou 

vā feāloa’i ma Iutaia.  O le fa'ate’ia o i latou i le fa'ailoga tagata o Faresaio o 

le a latou 'auai i fefinaua’iga ma lagona ai le fa'avaivai i la latou galuega ua 

fa'ato'ā amata.  E o'o lava i aposetolo na tuai ona malamalama o le tala lelei e 

tatau ona tala’iina i atunu'u uma.  Vaganā ua malamalama lelei i latou i lenei 

'upu moni, e lē mafai ona latou sauni e galulue mo tagata o nu'u 'ese.  O le 

fuafuāga a le Atua mo Iutaia, afai latou te taliaina le tala lelei, ona faia lea o i 

latou ma Āna 'ave fe'au i nu'u 'ese.  O le mea lea, e tatau iā i latou ona 

muamua fa'alogo i le fe'au. 

 I laufanua uma na galue ai Keriso e i ai agaga na fafaguina ia iloa o 

latou mana’oga, sa fia 'a'ai ma fia inu mo le 'upu moni.  Ua o'o mai le taimi e 

'auina atu ai le tala o Lona alofa i nei agaga o lo'o naunau mai.  O i latou uma 

nei sa tatau ona ō atu i ai le 'au so'o, o Ōna sui filifilia.  O ē ua talitonu o le a 

ta’ita’iina e va'ai atu iā i latou o a’oa’o tofia mai le Atua, ma pe a o'o ina 

ave'esea le Fa'aola mai iā i latou, o le a lē tu'ulafoa’iina i latou e leai se a’oa’o. 

 O lenei ulua'i malaga a le 'au so'o, latou te ō tau o nu'u na i ai 

muamua Iesu, ma na Ia maua ai ni uō.  O la latou sauniuniga mo le malaga ia 

fa'afaigofie.  Ia 'aua ne’i i ai se mea e 'ave'esea ai o latou mafaufau mai la 

latou galuega tele, po o se mea e fa'aosofia ai nisi e tete'e mai ma tapunia ai le 

faitoto’a i le galuega o lumana’i ai.  'Aua ne’i latou fa'aaogāina la’ei o a’oa’o 

o tapuā'iga, 'aua fo’i ne’i faia teuga fa'alialia e 'ese ai i latou mai tagata 

maulalo ma le fa'atauva'a.  E lē tatau ona latou ūlu atu i sunako ma vala'aulia 

tagata ia fa'apotopoto mo ni sauniga faitele; o la latou galuega o le asiasi atu i 

lea fale ma lea fale.  Latou te lē fa'amaumauina le taimi i fa'alagiga, po o le ō 

atu i lea aiga ma lea aiga mo fa'afiafiāga.  O nofoāga uma e ō i ai, ia latou 

talia le fa'aaloalo a i latou o lo'o tu'uina mai ma o latou loto fiafia, e pei lava 

ona latou taliaina Keriso.  Ia latou fa'afeiloa’i atu i aiga ma le fiafia, ma fai 

atu i ai, “Ia manuia le aiga nei” (Luk. 10:5).  O lea aiga o le a fa'amanuiaina 

i a latou tatalo, o a latou pese e vivi'i ai, ma le tatalaina o le Afioga a le Atua i 

totonu o le aiga. 

 O nei so'o o tagata tala'i e fa'ailoa atu le 'upu moni, e saunia ai le ala 

mo le afio mai o lo latou Matai.  O le fe'au latou te ta'uina atu o le 'upu lea o 

le ola e fa'avavau, ma o le i'uga o tagata e fa'alagolago lea i lo latou taliaina po 

o le te'ena o le fe'au.  O le una’iina o tagata ia latou lagona lona tāua, na 

fa'atonu atu ai Iesu i Ōna so'o, “Ai se lē talia outou, pe lē fa'alogo i a outou 

'upu, a outou ō atu nai lea fale po o lea 'a'ai, ia tutū atu le 'ele'ele nai o outou 

vae.  E moni, 'Ou te fai atu iā te outou, o le aso fa'amasino e feololo ai 

Sotoma ma Komoro i lea lava 'a'ai” (Mata. 10:14, 15). 

 Ua silasila atu nei le Fa'aola i le lumana'i; ua Ia silafia le lautele o le 

fanua o le a molimau atu ai Ōna so'o mo Ia, pe a mavae Lona maliu.  O Lana 

silafaga fa'avalo'aga ua aumaia i Ōna luma taualumaga o Āna 'au'auna mo 

augā tupulaga uma se'ia o'o i Lona toe afio fa'alua mai.  Na Ia fa'ailoa i ē 

mulimuli iā te Ia le fete'ena'iga o le a latou feagai ai; na Ia fa'aalia le uiga ma 

le fuafuāga o lea itū'aiga taua.  Na Ia fa'ata'atia i o latou luma faigāta e tatau 

ona latou fetaia'i, o le mana’omia ia mafai e le tagata ona pulea ia lava.  Sa 

fa'anaunau o Ia ina ia latou iloa le tau, ia ‘aua ne’i maua fa'afuase’ia i latou e 

le fili.  O la latou taua, e lē tau ma tagata, "a o ali'i sili, ma faipule, ma ali'i o 

le pōuliuli o lenei lalolagi, 'atoa ma agaga leaga i mea o i le lagi” (Efe. 6:12).  

O le a latou tau ma ‘au a le fili e mālōsi atu i lo tagata ola, peita'i latou te 

mautinoa e maua le fesoasoani e sili atu fo'i lona mālōsi.  O ‘au uma o le lagi 

o le a i ai i lenei ‘au tau.  Ma o isi e sili atu i agelu o le a fa'atasi ai i le ‘au tau.  

O le Agaga Pa'ia, o le sui o le Ta’ita’i o le ‘au tau a le Ali'i, e afio ifo e 

fa'atonu le taua.  Atonu e tele ni o tatou vaivaīga, o a tatou agasala ma sesē e 

mata’utia le leaga; peita'i o le alofa tunoa o le Atua e mo i latou uma o lo'o 

sa'ili atu i ai ma le loto salamō moni.  O le mana o le Atua e Ōna le mālōsi 

uma lava e fesoasoani iā i latou o lo'o fa'atuatua i le Atua. 

 Na fetalai Iesu, “Fa'auta, 'Ou te 'a'au atu iā te outou e pei o mamoe 

i le vā o luko; o lenei, ia outou atamamai e pei o gata, a ia fifilemū e pei o 

lupe” (Mata. 10:16).  O Keriso lava ia Na te le'i taofiofia se 'upu e tasi o le 

'upu moni, peita'i sa Ia ta'uina atu pea ma le alofa.  Na Ia fa'aaogāina le 

fa'autauta tele ma le mafaufau lelei, o le agalelei i totonu o la latou mafutaga 

ma tagata.  E le'i i ai se lē fa'aaloalo iā te Ia, e le’i so'ona fetalai atu i 'upu 

mamafa, e le’i fa'atigā atu fo’i i se loto mafatia.  Na te le’i faitioina uiga 

vaivai o tagata.  E le’i fefe e ta’u atu le fa'afoliga ma le lē talitonu, ma le 

solitulafono, peita'i o loimata sa i Lona si'ufofoga a o Ia tu'uina atu Āna 

a'oa'iga.  Na tagi o Ia mo Ierusalema, o le 'a'ai e alofa i ai, na latou te'ena ma 

lē talia o Ia, o le Āla, o le 'Upu Moni, ma le Ola.  Ua latou te'ena o Ia, o le 

Fa'aola, a e na alofa pea ma fa'apelepele i ai, ma 'o'otia ai Lona finagalo i le 

fa'anoanoa ua mata'utia.  O agaga uma lava e tāua i Lana silafaga.  A o Ia 

tau'ave pea Lona pa'ia fa'ale-Atua, na Ia fa'amaulalo ma le agamalū ona o 

Lona alofa i tagata ta'ito'atasi uma o le aiga o le Atua.  I totonu o tagata uma 

sa Ia silasila i agaga ua to’ilalo, o ē o lo'o Ia galue e lavea’i mai. 

 O 'au'auna a Keriso e lē tatau ona fa'atinoina mana'oga moni o le loto 

fa'ale-tagata.  E mana’omia ia latou maua le mafutaga vāvā lalata ma le 

Atua, ina ne’i fa'atigā atu, ona tupu lea o le ita, ma masa'a mai ai 'upu e lē 

talafeagai ma lē logoleleia, e lē 'avea pei o le sau malū po o matāua e 

fa'aolaola ai la'au o le a mamate.  O lea le mea e mana’o Satani ia latou faia; 

auā o āna 'auala ia.  O le tarako ua ita; o le agaga o Satani o lo'o fa'aalia i le 

ita ma le molia o tagata.  Peita'i o 'au'auna a le Atua o i latou o Ōna sui 

filifilia.  E naunau o Ia ia latou malamalama e fa'atatau i le 'oa o le lagi, o le 

'upu moni o lo'o i ai Lona fa'atusa ma Lana fa'amaufa'ailoga.  O le mālōsi 

latou te manumālō ai i le leaga o le mana lea o Keriso.  O le mamalu o Keriso 

o lo latou mālōsi lea.  Ia taula'i la latou va'ai i Lona matagofie.  Ona latou 

mafai ai lea ona folafola atu le tala lelei e ala i le fa'autauta ma le agamalū 

fa'ale-Atua.  Ma o le agaga e pulea i le filemū a o tofotofoina e tautala atu i 

'upu tāua mo le ta’uleleia o le 'upu moni e sili ona fia fa'alogo i ai tagata i lo 

so'o se finauga, e tusa pe o le ā le mālōsi.  

 O i latou o le a i ai i totonu o finauga ma fili o le 'upu moni, e lē na o 

tagata o le a latou fetaia'i, peita'i o Satani fo'i ma ana ‘au.  E tatau ona latou 

manatua le fetalaiga a le Fa'aola, “Fa'auta, 'Ou te 'a'auina atu outou pei o 

tama’i mamoe i le vā o luko” (Luk. 10:3).  Ia latou mapu atu i le alofa o le 

Atua, e to’afilemū ai le agaga, tusa po o ā fa'afitāuli e o'o mai.  O le Ali'i Na 

te fa'aofuina i latou i ofu tau 'ato'atoa fa'ale-Atua.  O Lona Agaga Pa'ia o le a 

fa'aleleia o latou mafaufau ma loto, ina ia latou lē fa'aleoina le tagi fe'ai a 

luko. 

 Ina ua fa'aauau Lana a’oa’oga o Ōna so'o, na Ia fetalai atu, “Ia outou 

ma tagata”(Mata. 10:16).  Ia ‘aua ne’i tu'uina atu lo latou talitonuga 

'ato'atoa iā i latou e lē iloa le Atua, ma 'aua le tatalaina iā i latou o ā latou 

fautuāga; auā o le a maua ai le avanoa aogā e le ‘au faigaluega a Satani.  O 

mea ua faia i le poto o tagata e tele i le fete'ena’i ma fuafuāga a le Atua.  O i 

latou e fausia le malumalu o le Ali'i, ia fausia ia tusa ma le ata na fa'aali mai i 

le mauga,-- o le fa'ata'ita'i fa'ale-Atua.  E lē fa'aaloalogia le Atua ma 

fa'alataina le tala lelei, pe a fa'alagolago atu Āna 'au'auna i fautuāga a tagata e 

lē o i lalo ifo o le ta’ita’iga a le Agaga Pa'ia.  O le poto fa'ale-lalolagi o le 

valea lea i le Atua.  O i latou e fa'alagolago i ai e mautinoa lava e matuā sesē. 

 “Latou te tu'uina atu outou i fono,...i luma o ali'i ma tupu ona o A’u, 

e fai ma molimau iā te i latou 'atoa ma nu'u'ese” (Mata. 10:17, 18).  O 

sauāga o le a fa'asalalauina ai le malamalama.  O 'au'auna a Keriso o le a 

molia i luma o ali'i sili o le lalolagi, atonu o le a pau lenei o le avanoa e 

fa'alogo ai i le tala lelei.  O le 'upu moni na tu'uina sesē i nei tagata.  Na 

latou fa'alogo i moliaga sesē e fa'atatau i le fa'atuatuāga o so'o o Keriso.  O le 

tele o taimi e pau le 'auala latou te iloa ai le mea moni, o molimau ia a i latou 

o lo'o molia ona o lo latou fa'atuatuāga.  I lalo ifo o su’esu’ega, o i latou e 

mana’omia ia tali atu, ma o a latou fa'amasino ia fa'alogologo mai i molimau.  

O le alofa tunoa o le Atua o le a tu'uina atu i Āna 'au'auna e fesoasoani i mea 

e o'o fa'afuase’i mai.  Ua fetalai mai Iesu, “Auā e foā'iina mai iā te outou i 

lea lava itū aso se 'upu tou te fai atu ai.  Auā e lē o outou e tautala atu ai, a o 

le Agaga o lo outou Tamā e tautala atu ai i totonu iā te outou” (F. 19, 20).  

A o fa'amalamalamaina e le Atua mafaufau o Āna 'au'auna, o le a tu'uina atu 

le 'upu moni i lona mālōsi fa'ale-Atua ma le matagofie.  O i latou e te'ena le 

'upu moni, o le a tula’i mai e molia ma sauāina le 'au so'o.  Peita'i i lalo ifo o 

puapuagā ma tigā e o'o i le oti, o le a fa'aalia atu e le fanau a le Atua le 

agamalū o lo latou Fa'aa’oa’o.  O le a va'aia le 'ese'esega i le vā o le ‘au 

faigāluega a Satani ma sui filifilia o Keriso.  O le Fa'aola o le a si'itia i luga i 

luma o ta'ita'i ma tagata. 

 O le ‘au so'o e le’i iā i latou le loto tele ma le mālōsi o le mafaufau sa 

i ai i maturo se'ia o'o ina ua latou mana’omia lea tulaga.  Ona fa'ataunu'uina 

lea o le folafolāga a le Fa'aola.  A o molimau atu Peteru ma Ioane i luma o le 

Fono Faitulafono, o tagata “ua latou ofo ai; ua latou iloa fo’i o i la'ua sa latou 

fa'atasi ma Iesu” (Galue. 4:13).  O le molimau tusia e fa'atatau iā 

Setefano,“Ua pulato’a iā te ia i latou uma ua nonofo i le fono, ua iloa e i latou 

ōna mata, ua peiseā'ī o foliga o se agelu.”  O tagata “ua lē mafaia fo’i e i 

latou ona tete'e atu i le poto ma le Agaga ua na tautala ai” (Galue. 6:15, 10).  

O Paulo, ina ua ia tusia le tala o lona fa'amasinoga i luma o Kaisara, sa fa'apea 

mai, “O la’u ulua’i fa'atonu atu e le’i fa'atasi mai ai se tasi iā te a’u, a ua 

lafoa’i mai e tagata uma lava iā te a’u....A e peita’i sa iā te a’u le Ali'i, ma na 

fa'amalosi mai iā te a’u; ina ia fa'a'ato'atoaina e a’u le tala’iga, ina ia 

fa'alogologo i ai o nu'u uma lava; ua laveā'iina fo’i a’u ai le gutu o le leona” 

(II Timo. 4:16, 17).  

 O 'au'auna a Keriso e lē tau saunia se lauga e fai atu pe a molia i le 

fa'amasinoga.  O le latou sauniuniga e faia i aso ta’itasi e ala i lo latou 

fa'aputuputuina o 'upu moni tāua o le Afioga a le Atua, ma le tatalo e 

fa'amalosia ai lo latou fa'atuatua.  Pe a molia i latou i le fa'amasinoga, o le 

Agaga Pa'ia o le a aumaia ma fa'amanatu i o latou mafaufau 'upu moni uma o 

le a mana’omia. 

 O le naunau atu pea ma le fa'amaoni i aso ta’itasi ia iloa le Atua, ma 

Iesu Keriso Lē na Ia 'auina mai, o le a aumaia ai le mana ma le mālōsi i le loto.  

O le malamalama e maua i le ma'elegā e su’esu’e le Afioga a le Atua o le a 

'emo ma susulu i totonu o le mafaufau i le taimi e mana’omia ai.  A e a i ai 

nisi e fa'atamala i lo latou fa'amasani atu i fetalaiga a Keriso, afai latou te le’i 

tofo i le mana o Lona alofa tunoa i totonu o faigāta, latou te lē mafai fo’i ona 

fa'amoemoe i le Agaga Pa'ia Na te aumaia ni 'upu i o latou mafaufau.  E tatau 

ona latou 'au'auna i le Atua i aso ta’itasi ma le alofa 'atoa, ma talitonu iā te Ia. 

 E matuā 'o'ona tele le faifili o tagata i le tala lelei, e tusa lava po o ni 

aiga fealofani, e i’u lava ina mālepelepe.  O so'o o Keriso o le a toe fa'alata 

lava e o'o i le oti e tagata o o latou lava aiga.  Na fetalai mai Iesu, “E 'inosia 

outou e tagata uma ona o Lo’u igoa; a o lē tumau se’ia o'o i le i’uga, e 

fa'aolaina lea” (Mare. 13:13).  A e peita'i na fa'atonu atu Iesu iā i latou ia 

‘aua ne’i so'ona tu'uina i latou i tulaga e sauāina ai.  O Iesu na masani ona Ia 

tu'ua le nu'u o lo'o galue ai, a e maliu i se isi nu'u, ina ia sao ai mai iā i latou o 

lo'o sa’ili e fasioti iā te Ia.  Ina ua te'ena o Ia e Nasareta, ma tagata o Lona 

lava nu'u na taumafai e fasioti o Ia, ona maliu lea i Kapanaumi, ma o inā na 

maofa ai tagata i Āna a’oa’oga, "Auā o Lana fetalaiga ua i ai le pule” (Luk. 

4:32).  O le mea lea e lē tatau i Āna 'au'auna ona loto vaivai i sauāga, a ia 

sa’ili se tasi nofoāga e mafai ona galulue ai mo le fa'aolaina o agaga. 

 E lē sili le 'au'auna i lona Ali'i.  O le Āloali'i o le lagi na ta’ua o 

Pelesepulo, ma o Ōna so'o na fa'apea ona ta'ua sesē i latou.  A e tusa lava po 

o ā ni faigāta e o'o mai, o i latou e mulimuli iā Keriso, ia fa'ailoa atu pea lo 

latou ta’iala.  Ia latou 'ino'ino i le fa'alilolilo.  E lē mafai ona na o le 

nofonofo e fa'alēpopole se'ia mautinoa e saogalemū i le fa'ailoa atu o le 'upu 

moni.  O i latou ua tofia e fai ma leoleo, e lapata’iina tagata i faigāta o lo'o 

lumana’i.  O le 'upu moni na latou maua mai iā Keriso, e tatau ona fa'ailoa 

ma foa’i fua i tagata uma.  Na fetalai mai Iesu, “O La’u e fai atu iā te outou 

i le pōuliuli, tou te ta’u atu lea i le malamalama; o le mea fo’i ua lagona i o 

outou taliga, ia outou tala’i atu i luga o fale” (Mata. 10:27). 

 O Iesu lava ia Na te le’i fa'atauina mai le filemū e ala i ni 

fetu'una'iga.  O Lona finagalo ua taumasuasua i le alofa mo le aigā tagata, 

peita'i e lē mafai ona fa'atu'utu'u o Ia iā latou agasala.  O Ia o la latou uō moni 

a e lē gugu ai i mea sesē a o latou aga’i atu i le ala e fano ai o latou agaga,-- o 

agaga na Ia fa'atauina mai i Lona lava toto.  E galue ina ia mafai e le tagata 

ona fa'amaoni iā te ia lava, ia fa'amaoni mo lona lelei e maoa'e ma e 

fa'avavau.  O 'au'auna a Keriso ua vala'auina mo lenei lava galuega e tasi, ma 

e tatau iā i latou ona fa'aeteete, ina ne'i 'avea lo latou taumafai e puipuia ni 

fe'ese'esea'iga, a e ua to'ilalo le 'upu moni.  E tatau ona latou “tausisi i mea e 

tupu ai le filemū” (Rom. 14:19); a o le filemū moni e lē mafai ona 

fa'amausalī i le fetu'utu'una'i o matā'upu fa'avae.  Ma e leai se tagata e mafai 

ona fa'amaoni i matā'upu fa'avae e aunoa ma le fa'aosofia o le tete'e mai.  O 

le fa'a-Kerisiano e fa'aleagaga o le a tete'e i ai le fanau lē usiusita'i.  A e na 

fetalai Iesu i Ōna so'o, “'Aua fo’i tou te matata’u i ē fasioti le tino, a e latou te 

lē mafai ona fasioti le agaga” (Mata. 10:28).  O i latou e fa'amaoni i le Atua 

e lē tatau ona fefefe i le mālōsi o tagata po o le to'atama'i o Satani.  O lo latou 

ola e fa'avavau ua mautū iā Keriso.  O le mea e tasi ia latou fefefe i ai ina ne'i 

latou fa'afitia le 'upu moni, ma latou fa'alataina le talitonuga na 

fa'amamaluina ai i latou e le Atua. 

 O le galuega a Satani o le fa'atumuina lea o loto o tagata i le 

masalosalo.  Na te ta’ita’i i latou ia va'ai atu i le Atua o Ia o se fa'amasino e 

pule sauā.  Na te tofotofoina i latou ia agasala, ma manatu ai ua tele na'uā lo 

latou leaga e lē toe fa'alatalata atu i lo latou Tamā i le lagi po o le a tosina mai 

ai Lona alofa mutimutivale.  E silafia e le Ali'i nei mea uma.  Na ta'utino atu 

Iesu i Ōna so'o i le tigā alofa o le Atua iā i latou i o latou mana'oga ma 

vaivaīga.  E leai se mapuēa e mānavaina, e lē lagona se tigā, e leai se 

fa'anoanoāga e tuia ai le loto, e lē silafia ma lagona e le finagalo o le Tamā. 

 Ua fa'ailoa mai e le Afioga Pa'ia iā i tatou le Atua o i Lona afio’aga 

maualuga ma le pa'ia, e lē o i se tulaga e leai ni fa'agaoioiga, e lē se nofoāga 

ta'aligoligoa ma tu'ufua, peita'i o lo'o si'osi'omia o Ia e le ‘au pa'ia e afe ni afe 

o ē 'au'auna iā te Ia, e mano ni mano o ē laulaututū i Ōna luma, o lo'o fa'atali e 

faia Lona finagalo.  E ui mai i 'auala tatou te lē mafai ona malamalama i ai 

Lona feso'ota'i mai i vaega uma o Lona mālō.  Peita'i o i lenei lalolagi aupito 

itiiti, i totonu o agaga na Ia 'auina mai Lona Ālo pele e to’atasi e fa'aolaina, o 

lo'o ogātotonu i ai le o’otia o Lona finagalo fa'apea ma le lagi 'atoa.  O le 

Atua o lo'o punou ifo mai Lona nofoali'i e fa'afofoga i le tagi a le tagata 

mafatia.  Mo talosaga uma e faia ma le fa'amaoni ua Ia tali mai, “O A’u 

lenei.”  Na te si'itia i luga ē puapuagātia ma lē amana'ia.  I o tatou puapuagā 

uma lava, e puapuagātia ai fo'i o Ia.  I fa'aoso'osoga uma ma tofotofoga uma 

e latalata mai pea le agelu o Lona fa'atasi ai e lavea’i mai. 

 E leai se manulele itiiti e pa'ū i le 'ele'ele a e lē silafia e le Tamā.  O 

le 'ino'ino o Satani i le Atua ua ta'ita'iina ai o ia e 'ino'ino i mea uma o lo'o i le 

tausiga a le Fa'aola.  Na te sa'ili ia fa'aleagaina mea ofoofogia na faia e le 

Atua, ma e fiafia o ia e fa'aumatia e o'o lava i meaola fa'atauva'a.  E na o le 

puipuiga a le Atua e saogālemū ai manu felelei o lo'o fa'afiafiaina i tatou i a 

latou pesega o le 'oli'oli.  Peita'i e Na te lē fa'agaloina e o'o lava i nai manu 

iti. “'Aua tou te matata’u ai; e sili outou i manu iti e tele” (Mata. 10:31). 

 Na a’oa’o atu pea Iesu: A outou ta’uta’u A’u i luma o tagata, 'Ou te 

ta’uta’u fo’i outou i luma o le Atua ma agelu pa'ia.  O outou e fai ma A’u 

molimau i le lalolagi, o alāvai e tafe atu ai Lo’u alofa tunoa mo le 

fa'amālōlōina o le lalolagi.  A o A’u o le a 'avea ma o outou sui i le lagi.  O 

le Tamā o le a lē silasila i a outou amio sesē a o le a silasila iā te outou ua 

fa'aofuina i La’u amio e sao ona lelei.  O A’u le ala e ui mai ai fa'amanuiāga 

a le lagi iā te outou.  Ma o i latou uma e ta’uta’u atu A’u ma fa'ailoa atu La’u 

taulaga ofo mo i latou ua lē iloa, o le a fa'ailoa fo’i i latou o ē tofusia i le 

mamalu ma le 'oli'oli o ē ua togiolaina. 

 O se tasi e ta’uta’u atu Keriso, e tatau ona afio tumau ai Keriso i 

totonu iā te ia.  E lē mafai ona ia ta’uina atu se mea na te le’i mauaina.  

Atonu e mafai e le 'au so'o ona tautala manino i matā'upu o le tala lelei, e 

mafai fo’i ona latou toe ta’u atu fetalaiga a Keriso lava Ia; peita'i a lē i ai le 

agamalū ma le alofa o Keriso, latou te lē o ta’uta’uina atu o Ia.  O le agaga e 

tete'e atu i le agaga o Keriso e fa'afitia o Ia, e tusa po o le ā le tofiga.  E mafai 

e tagata ona fa'afitia Keriso e ala i le 'upu leagaina, i talanoāga i mea 

fa'atauva'a, i 'upu e lē moni po o le lē alofa.  Atonu e mafai ona latou fa'afitia 

o Ia e ala i le ‘alo 'ese mai 'avega o le olaga, e ala i le tuliloaina o tu'inanau o le 

agasala.  E mafai ona latou fa'afitia o Ia e ala i le faia o mea fa'ale-lalolagi, o 

le lē fa'aaloalo, o le alofa i o latou lava manatu, e ala i le ta’uamiotonuina o i 

latou lava, o le fa'apelepeleina o le masalosalo, o le sa’ili'ili fa'alavalave, ma 

le nofo pea i totonu o le pōuliuli.  I totonu o nei ala uma ua latou fa'ailoa atu 

ai e lē o i totonu iā i latou Keriso.  Ma “Ai se fa'afiti fo’i iā te A’u i luma o 

tagata,” ua Ia fetalai mai, “Ou te fa'afitia fo’i o iā i luma o Lo’u Tamā o i le 

lagi” (Mata. 10:33).  

 Na fetalai le Fa'aola i Ōna so'o ia ‘aua ne’i fa'amoemoe o le a 

fa'ato'ilaloina le feitaga'i o le lalolagi i le tala lelei, ma fa'apea e toe o sina 

taimi ona fa'amutaina lea le tete'e mai.  Na Ia fetalai atu, “Ou te lē sau e 

avatu le filemū, a o le pelu” (Mata. 10:34).  O le amataga o lenei finauga e 

le’i fa'atupuina ona o le tala lelei, a e o le i'uga o le tete'e i ai.  I sauāga uma, 

e matuā sili lava le faigāta o le fe'ese'esea’iga i totonu o le aiga, o le 'a'afiāga o 

le vā fealoa’i o uō pele fa'alelalolagi.  Peita'i ua fa'ailoa mai e Iesu, “O lē ua 

tele lona alofa i lona tamā po o lona tinā, a e itiiti iā te A’u, e lē aogā lea iā te 

A’u; o lē ua tele fo’i lona alofa i lona atali'i po o lona afafine, a e itiiti iā te 

A’u, e lē aogā iā te A’u.  O sē lē 'ave lona satauro ma mulimuli mai iā te A’u, 

e lē aogā fo’i lea iā te A’u” (Mata. 10:37, 38). 

 O le galuega a 'au'auna a Keriso o se fa'aaloaloga e maualuga, ma se 

fa'atuatuāga e pa'ia.  Na fetalai mai o Ia, “O lē talia outou, ua talia e Ia o 

A’u; o lē talia fo’i A’u, ua talia e ia o Lē na 'auina mai A’u” (F. 40).  E leai 

se galuega alofa e fa'aalia iā i latou ona o Lona suafa e i’uvale auā e silafia ma 

e tauia fo’i.  Ma e fa'apea fo’i ona Ia taualoa i latou uma e aupito vaivai ma 

fa'atauva'a o le aiga o le Atua.  “Ai se avane fo'i tau lava se ipu vai mālūlū e 

inu ai se tasi o i latou nei”-- i latou e pei o tamaiti i lo latou fa'atuatua ma lo 

latou iloa o Keriso—“ se ipu vai mālūlū i le igoa o le so'o, e moni, 'Ou te fai 

atu iā te outou, e lē maumau lona taui” (F. 42). 

 Ua fa'auma nei e le Fa'aola Āna a’oa’oga.  I le suafa o Keriso, na ō 

atu loa le to’asefululua ua filifilia, e pei ona maliu atu o Ia, "e folafola le tala 

lelei i ē matitiva;... e fa'amālōlō i ē loto momomo, e tala’i le sa’olotoga i le 

tafeāga, ma ia pupula mata o ē tauaso, e tu'u sa’oloto i ē na fa'asauāina, e 

tala’i le tausaga e finagalo malie mai ai le Ali'i” (Luk. 4:18, 19). 

Matā'upu 38 

SE’I MALŌLŌ MAI IA 

E fa'avae i le Mata. 14:1, 2, 12, 13; Mare. 6:30-32; Luk. 9:7-10. 

na ua fo’i mai la latou malaga fa'amisionare, “ua potopoto mai le au 

aposetolo iā Iesu, ua latou talatala mai fo’i iā te Ia i mea uma, o mea na 

latou faia, 'atoa ma mea na latou a’oa’oina.  Ona fetalai atu lea o Ia iā te i 

latou, 'Inā o mai ia, tau lava o i tatou, i se mea tu'ufua, se’i tou mapu a e teisi.'  

Auā e to'atele ē na feoa'i ai, ua lē mafai ai i latou ona 'a'ai” (Mare. 6:30, 31). 

 Ua ō mai le 'au so'o iā Iesu ma ta’u iā te Ia mea uma.  O la latou 

feso'ota’iga vāvālalata ma Ia ua fa'amalosia i latou e fofola i Ōna luma mea 

uma na tutupu, o mea na fiafia ai ma mea na fa'alētonu ai, o lo latou 'oli'oli ina 

ua va'ai i le i’uga mai a latou galuega, ma lo latou fa'anoanoa i mea na to’ilalo 

ai, o o latou sesē, ma o latou vaivaīga.  E i ai sesē na latou faia i la latou ulua'i 

galuega fa'a tagata tala’i, ma a o latou fa'amatala atu iā Keriso e uiga i a latou 

fa'agaoioiga, na Ia silafia lo latou matuā mana’omia o le a’oa’oina.  Na Ia 

silafia fo’i ua lagona e i latou le vaivai i a latou galuega, ma latou te 

mana’omia se mālōloga. 

 Peita'i o le mea o lo'o latou i ai nei e lē mafai ona maua ai se avanoa 

e mo na o i latou; “auā e to'atele ē na feoa’i ai, ua lē mafai i latou ona 'a'ai.”  

Ua tumutumu mai tagata iā Keriso, e naunau ia fa'amālōlōina, ma fia 

fa'alogologo i Āna afioga.  E to’atele na tosina atu iā te Ia; auā ua foliga iā i 

latou, o Ia o le puna o fa'amanuiāga uma.  O le to'atele ua lolofi mai iā Keriso 

ia maua le fa'amanuiāga tāua o le soifua mālōloina, na latou talia o Ia e 'avea 

ma o latou Fa'aola.  E to'atele fo’i isi e fefefe e fa'ailoa atu o Ia, ona o 

Faresaio, na liua ina ua afio ifo i ai le Agaga Pa'ia, ma ua latou molimau atu o 

Ia o le Ālo o le Atua, i luma o faitaulaga ma faipule. 

 A o Keriso na Ia lagona le fia faia o se mālōlōga, ina ia fa'atasi ai ma 

Ōna so'o; auā e tele mea e fia fa'amatala atu iā te i latou.  I la latou galuega e 

latou te ui atu ai i tofotofoga faigāta, ma fesaga’i ma le tete'e mai ma foliga 

'ese'ese e auala mai ai.  Ua uma ona latou fa'ailoa iā Keriso mea uma, a e i ai 

le taimi sa na o i latou ai, ma i ai taimi na matuā fa'alētonu ai i latou ma lē iloa 

po o le ā le mea e fai.  Na latou mauaina le tele o le fa'amalosi i la latou 

galuega; auā e le’i 'auina atu i latou e Keriso e aunoa ma Lona Agaga, ma e 

ala i le fa'atuatua iā te Ia na latou faia ai le tele o vavega; a ua latou 

mana’omia nei ia fafagaina i latou i le Areto o le Ola.  Latou te mana’omia ia 

latou ō i se nofoāga e mālōlō ai, latou te mafuta ai ma Iesu ma maua ai 

fa'atonuga mo la latou galuega o le lumana’i. 

“Ona fetalai atu lea o Ia iā te i latou, 'Inā ō mai ia, tau lava o i tatou, 

i se mea mea tu'ufua, se’i tou mapu a e teisi'” (Mare. 6:31).  O Keriso e 

tumu i le agalelei ma le alofa mo i latou uma i totonu o Lana galuega.  O le a 

I 

Ia fa'ailoa atu i Ōna so'o o le Atua na te lē mana’omia se taulaga, a o le alofa.  

Na latou tu'uina atu uma o latou agaga i le galuega mo tagata, ma ua o'o ai le 

mafatia i le tino ma le mafaufau.  O lo latou tiute i le taimi nei o le faia lea o 

se mālōlōga. 

 A o va'aia e le 'au so'o le manuia o la latou galuega, ua i ai i latou i le 

tulaga faigatā, ua fa'apea ifo o le manuia e mai iā i latou lava, ua i le faigatā o 

le tu'uloto o le mitamita vale fa'aleagaga, ma o lea ua pa’ū'ū atu ai i lalo ifo o 

fa'aoso'osoga a Satani.  O lo'o i o latou luma le galuega tele, o le mea 

muamua e tatau ona latou a’oa’oina o lo latou mālōsi e lē o i totonu iā i latou, 

a o le Atua.  E pei o Mose i le vaomatua o Sinai, e pei o Tavita i atu mauga o 

Iutaia, po o Elia i tala ane o le ālia o Kiriata, o le 'au so'o ua mana’omia ia ō 

'ese mai le va'aiga o le vevesi o galuega e masani ai, ina ia mafuta ma Keriso, 

ma le 'atoa o mea na faia, ma o latou lava loto. 

 A’o tō'esea le 'au so'o i la latou malaga fa'amisionare, na maliu atu 

Iesu e asiasi i isi 'a'ai ma nu'u, ma folafola ai le tala lelei o le mālō.  O le taimi 

lea na maua ai e Ia le tala i le maliu o Ioane le Papatiso.  O lenei mea na tupu 

mai ua fa'ailoa manino mai ai i Ōna luma le i'uga o lo'o ta'ita'iina i ai o Ia e 

Ōna la'asaga.  O ata pogisā ua matuā fa'amālumāluina Lona ala.  O 

faitaulaga ma a’oa’o ua tau pulepule ia fa'aumatia o Ia, o tagata tau lamalama 

ua latou mata’itū i Ōna la'asaga uma, ma o taupulepulega mo le fa'aleagaina o 

Ia ua fa'ateleina.  O tala i le tala’iga a aposetolo i Kalilaia uma ua o'o atu iā 

Herota, ua manatu ai o ia iā Iesu ma Lana galuega.  Fai mai a ia,"O Ioane le 

Papatiso lenā; ua tū mai o ia i ē ua oti” (Mata. 14:2); ma ua fa'ailoa atu lona 

naunau e fia va'ai iā Iesu.  Na lagona pea e Herota le fefe ina ne’i tula’i mai 

se fouvalega fa'alilolilo, e ave'eseina ai o ia mai le nofoali'i, ma gausia ai le 

amo a le mālō o Roma mai tagata Iutaia.  O loto o tagata ua fa'atumulia i le lē 

fiafia ma le loto tete'e i le mālō ua fa'ateleina.  Ua fa'amaonia e lē o toe umi 

se taimi e fa'aauauina ai le galuega a Keriso mo tagata lautele i Kalilaia.  O le 

va'aiga o Ōna puapuagā ua latalata mai, ma sa Ia naunau ia maliu 'ese mo sina 

taimi mai le so'ona vevesi o le motu o tagata. 

 O so'o o Ioane na latou matuā fa'anoanoa a o latou tanumia lona tino 

manu’a ma na fa'aleagaina.  Mulimuli ane, “ua latou ō mai fo’i, ma ta’u mai 

iā Iesu” (Mata. 14:12).  O nei so'o na matau’a iā Keriso, ona ua foliga mai e 

pei o lo'o taumafai o Ia e tosina 'ese tagata mai iā Ioane.  Na latou 'au fa'atasi 

ma Faresaio e molia o Ia a o nonofo fa'atasi ma telona i le taumafataga a 

Mataio.  Na latou masalomia Lana galuega fa'ale-Atua ona ua Ia lē 

fa'asa’olotoina le Papatiso.  Peita'i o lenei ua maliu lo latou a’oa’o, ma ua 

latou naunau i se fa'amafanafanaga i lo latou fa'anoanoāga ua matuā 

mata'utia, ma se ta’ita’iga mo la latou galuega i le lumana’i, na latou ō mai iā 

Iesu ma fa'ailoa lo latou fia 'au fa'atasi ma Ia.  O i latou fo’i ua mana’omia se 

taimi to’afilemū e mafuta ai ma le Fa'aola. 

 E latalata i Petesaita, i le itū i matū o le vaitūloto, e i ai le nofoāga ua 

matagofie nei i le tele o la'au lanumeamata ua totogo a’e i le taimi o le tau 

tuputupu, o lea na maua ai e Iesu ma Ōna so'o le avanoa o lo'o mana'omia e 

mālōlō i ai.  Mo lenei nofoāga sa latou aga’i atu loa i ai, e malaga atu i lo 

latou va'a i luga o le vai.  O inei o le a latou te’a 'ese ai mai 'auala faitele e 

femālagaa’i ai, ma le vevesi ma le vāvāō o le 'a'ai.  O le va'aiga i mea na faia 

e le Atua na maua ai e i latou le to’afilemū, o se suiga fiafia mo o latou 

lagona.  O inei e mafai ona latou fa'alogologo atu ai i afioga a Keriso e aunoa 

ma le toe lagona atu o 'upu fa'asalāvei, o tala fa'alētatau ma tu'ua'iga a tusi'upu 

ma Faresaio.  O inei na latou fiafia ai i le mafutaga pu'upu'u a e tāua i totonu 

o le fa'apotopotoga a lo latou Ali'i. 

 O le mālōloga na faia e Keriso ma Ōna so'o e lē o le fa'amalieina o le 

tagata lava ia.  O le taimi na latou mālōlō ai e le’i fa'aaluina i ni mea 

fa'afiafia.  Na latou talanoa fa'atasi e fa'atatau i le galuega a le Atua, ma 

aumaia fuafuāga mo le fa'aleleia atili o le galuega.  O le 'au so'o sa fa'atasi 

lava ma Keriso, ma na mafai ona latou malamalama iā te Ia; sa lē o 

mana’omia ona toe fetalai atu iā i latou i fa'ata'oto.  Na Ia fa'atonuina o latou 

sesē; ma fa'afaigofie iā i latou le ala sa’o e fa'afeiloa’i atu ai i tagata.  Na Ia 

tatala 'ato'atoa iā i latou 'oloa tāua o le 'upu moni a le Atua.  O i latou sa 

fa'amalosia i le mana o le Atua, ma fa'ala'ei'au i le fa'amoemoe ma le loto tele. 

 E ui ina mafai e Iesu ona faia vavega, ma tu'uina atu le mana i Ōna 

so'o e fai ai vavega, a e na Ia fa'atonuina Āna 'au'auna ua vaivai ia ō 'ese atu i 

le nu'u tu'ufua e mālōlō ai.  Ina ua Ia fetalai atu ua tele le seleselega a e 

to’aitiiti le 'au faigāluega, na te le’i 'u'una’iina Ōna so'o ia galulue pea e aunoa 

ma se mālōlōga, a e peita'i na Ia fetalai atu, “O lea ia outou 'ai'oi atu ai i le 

Ali'i e āna le saito e seleseleina, ina ia 'a'auina mai e Ia ni ē galulue i Lana 

saito e seleseleina” (Mata. 9:38).  O le Atua ua Ia filifilia i tagata 

ta’ito’atasi i lana vaega e fai, e fa'atatau i āna taleni (Efe. 4:11-13), a e Na te 

lē tu'uina atu i ni nai tagata to’aitiiti le tau'aveina o le galuega a o isi e leai se 

'avega, e leai se mea e mamafa i le loto. 

 O afioga alofa a Keriso o lo'o fetalai mai ai i Lana 'au faigāluega i 

aso nei, e pei lava ona fetalai atu ai i Ōna so'o, “Ina ō mai ia, tau lava o i 

tatou,... se’i tou mapu a'e teisi” (Mareko 6:31).  O Lana fetalaiga lea iā i 

latou o lo'o mafatia ma lagona le vaivai.  E lē atamai le i ai pea i lalo ifo o 

galuega mamafa ma le tigāina, e tusa lava po o le 'au'aunaga i mana’oga 

fa'aleagaga o tagata; auā o le ala lea e tupu ai le fa'atamala i lona ia lava olaga 

tapua’i, ma o le a fa'aleagaina ai le mālōsi o le mafaufau, le agaga, ma le tino.  

O so'o o Keriso e tatau ona lē faia e le tagata lona ia lava loto, ma e tatau ona 

fai taulaga atu; peita’i e tatau ona fa'aaogā le fa'autauta, ina ne’i 'avea lo latou 

naunau tele e maua ai e Satani le avanoa e mālō ai i le vaivaīga o tagata, ma 

afāina ai le galuega a le Atua. 

 I le fuafuāga a a'oa'o o le malumalu, o le tu'uaofa’iga o tapuā'iga e 

tatau lava ona tele ai o gaoioiga e faifai pea.  Na latou fa'alagolago atu i ni 

sauniga va'aia e fa'ailoa ai le sili atu o lo latou amio-Atua.  O lea ua latou 

vavae'ese ai o latou loto mai le Atua, ma ua atia'e i latou lava i le manatu 

fa'apito, latou te lē o mana'omia se tasi.  O le tulaga faigāta lava lea e tasi o 

lo'o i ai pea.  A o fa'ateleina fa'agaoioiga ma o tagata ua fa'amanuiaina i le 

faia o so'o se galuega mo le Atua, o lo'o i ai le faigatā i le talitonu atu lea i 

fuafuāga ma 'auala fa'ale-tagata.  O le a tauau ina fa'aitiitia le tatalo, ma 

fa'aitiitia le fa'atuatua.  E pei o le 'au so'o, ua tatou i ai nei i le tulaga faitagā 

ua lē iloa atu i la tatou va'ai lo tatou fa'alagolago i le Atua, ma ua sa'ili e faia 

ma fa'aola a tatou lava galuega.  E mana’omia ia tumau pea la tatou va'ai iā 

Iesu, ma ia iloa ai o Lona mana o lo'o faia le galuega.  A o tatou galulue pea 

ma le naunau mo le fa'aolataga o ē ua lē iloa, e tatau fo’i ona tatou tu'u se 

taimi e fa'aaogā e mafaufau loloto ai, mo talosaga, ma le su’esu’eina o le 

Afioga a le Atua.  E na o le galuega e fa'ataunu'uina ma le tele o talosaga, ma 

e fa'apa'iaina e ala iā Keriso, o le a fa'amaonia i le i’uga le aogā mo le lelei. 

 E leai se isi soifuāga na sili atu ona tele galuega ma tiute tau'ave e 

pei o Iesu; peita’i e fa'afia ona maua atu Ia o tatalo!  Sa mafuta pea e lē aunoa 

o Ia ma le Atua!  E maua pea lava i totonu o le tala fa'asolo o Lona soifuāga 

i le lalolagi 'upu' fa'apenei: “O le taeao ua ala po ai o Ia, ona ulufafo lea o Ia, 

ma alu atu i le mea tu'ufua, ma tatalo ai” (Mare. 1:35).  “Ona fa'apotopoto 

mai lea le motu o tagata e to’atele e fa'alogologo iā te Ia, ma ia fa'amālōlōina 

e Ia o latou ma’i.  A ua maliu atu Ia i le mea tu'ufua ua tatalo ai” (Luk. 5:15, 

16).  “O aso lava ia ua maliu a’e ai o Ia i le mauga e tatalo, ua aoina Lana 

tatalo i le Atua” (Luk. 6:12). 

 I totonu o le soifuāga na tu'uina atu 'ato'atoa mo le lelei o isi, na 

silafia e le Fa'aola e tatau ona maliu 'ese mai le vevesi o fetaula’igā āla e 

femālagaa'i ai tagata, ma le motu o tagata o lo'o mulimuli mai iā te Ia i lea aso 

ma lea aso.  E tatau ona liliu 'ese mai le soifuāga e lē uma fa'agaoioiga, ma 

feso'ota’iga ma mana’oga o tagata, ia sa'ilia se mālōloga ma le mafutaga e lē 

motusia ma Lona Tamā.  Ona o Ia e se tasi ma i tatou, sa tofusia i o tatou 

mana’oga ma vaivaīga, na 'ato'atoa Lona fa'alagolago i le Atua, ma i le mea 

lilo na tatalo ai sa sa'ilia le mālōsi fa'ale-Atua, ina ia mafai ai e Ia ona maliu 

atu a ua fusia mālōsi mo le galuega ma ni tofotofoga e feagai ai.  I lenei 

lalolagi o agasala na onosa’i lava Iesu i tauiviga ma mafatiāga o Lona 

finagalo.  O le mafutaga ma le Atua na Ia mafai ai ona ave'esea fa'anoanoāga 

sa nutimomomoina o Ia.  O inei na Ia maua ai le fa'amafanafanaga ma le 

olioli. 

 O Keriso na auala atu ai le tagi a le aigā tagata i le Tamā ma Lona 

alofa e lē gata.  Ina ua 'avea o Ia ma tagata sa ōle atu i le nofoali'i o le Atua 

se’ia o'o ina fa'atumuina Lona soifuāga fa'ale-tagata ma se ala fa'ale-lagi e 

feso'ota'i ai tagata ma le Atua.  E ala i le faia pea o lenei feso'ota’iga e maua 

ai e Ia le ola mai le Atua, ma mafaia ai e Ia ona tu'uina atu le ola i le lalolagi.  

O mea e o'o iā te Ia e tatau fo’i ona iā i tatou.  

“Inā ō mai ia, tau lava o i tatou,” o Lana ōle mai lea iā i tatou.  Pe 

afai tatou te usita’i i Lana fetalaiga, o le a a mafai ona tatou maua le mālōsi 

ma sili atu lo tatou aogā.  O le 'au so'o na latou sa'ilia Iesu, ma ta’u atu iā te Ia 

mea uma; ona Ia fa'alototele atu lea ma a’oa’oina i latou.  Pe a fa'apea i aso 

nei ona tatou fa'aavanoa le taimi tatou te ō atu ai iā Iesu ma ta’u iā te Ia o tatou 

mana’oga, e fa'amalieina lava i tatou; o Ia o lo'o i lo tatou itū taumatau e 

fesoasoani iā i tatou.  E matuā mana’omia lo tatou fa'amaoni, o le talitonu 

ma le fa'alagolago i lo tatou Fa'aola.  O Ia lea o Lona suafa "O le Atua 

mālōsi, o le Tamā o le fa'avavau, o le Ali'i o le filemū;” o Ia o lo'o tusia ai, “E 

i Lona ua le mālō,” o le Faipule (Isa. 9:6).  Ua vala'aulia i tatou ia ōle atu mo 

le poto mai iā te Ia.  "E fo’ai tele mai i tagata uma ma le lē toe ta’uta’ua” 

(Iak. 1:5).   

O i latou uma o i lalo o le a'oa'oga a le Atua ia latou fa'ailoa atu le 

olaga e lē ō gatasi ma le lalolagi, o āna tū ma masani, po o ana fa'ata’ita’iga; 

ma e mana’omia tagata uma ia maua le malamalamaga o le finagalo o le Atua 

ona o mea na faia i o latou olaga ta'itasi.  E tatau iā i tatou ta’ito’atasi ona 

lagona Lona fetalai mai i le loto.  Pe a lē lagona isi leo uma, ma i le 

ta'aligoligoa tatou te fa'atali ai i Ōna luma, o le filemū o le agaga e manino 

lelei ai le si'ufofoga o le Atua.  Ua Ia fetalai mai, “Inā soia, ma ia outou iloa 

o A’u lava o le Atua” (Sala. 46:10).  Na o inei lava e mafai ai ona maua le 

mālōlōga moni.  Ma o le sauniuniga aogā fo’i lenei mo i latou uma e galulue 

mo le Atua.  I totonu o le so'ona vevesi o tagata, ma le popole vale i mea o le 

olaga, o le loto ua fa'afouina o le a si’osi’omia i le malamalama ma le filemū.  

O le olaga o le a pua’iina atu ai le manogi lelei, ma o le a fa'aalia ai le mana o 

le Atua e pa’i atu i loto o tagata. 

Matā'upu 39 

“AVE ANE IA LATOU 'A'AI AI” 

Fa'avae i tusi o Mata. 14:13-21; Mare. 6:32-44; Luk. 9:10-17; Ioa. 6:1-13. 

 Keriso na mālōlō atu ma Ōna so'o i se nofoaga tu'ufua ma le gaogāo, 

a o lenei taimi maninoa ma to’afilemū ua vave ona fa'amuta.  O le 'au 

so'o na latou manatu o le a mālōlō atu i se nofoāga e lē mafai ona toe 

fa'alavelave atu ai nisi; a e ina ua lē va'aia e le motu o tagata le A’oa’o mai le 

Atua, na latou fesili ai i le fia iloa, “O fea o i ai o Ia?”  O nisi o i latou na 

latou iloa le itū na aga’i atu i ai Keriso ma Ōna so'o.  E to’atele na ui atu i le 

lau'ele'ele ia feiloa’i ma i latou, a o isi na mulimuli atu i o latou va'a i le tasi itū 

o le vai.  Ua latalata i le aso o le Paseka, ma o nu'u mamao ma nu'u lata mai, 

e to’atele tagata o lo'o malaga e aga’i i Ierusalema ua fa'apotopoto fa'atasi i le 

fia va'ai iā Iesu.  E to’atele na fa'aopoopo mai i le malaga, se’ia o'o ina 'atoa 

ai le lima afe o tane a e lē faitaulia ai fafine ma tamaiti.  A e na tū lau'ele'ele 

Iesu e aunoa ma le iloa e le motu o tagata o lo'o fa'atali mai mo Ia.  Na latou 

lē iloa Lona taunu'u atu, ma sa Ia fa'aaluina ai sina taimi itiiti na o i latou ma 

Ōna so'o. 

 Mai 'autafa o le mauga, na Ia silasila atu ai i le feoa’i solo o le motu 

o tagata ma sa fa'aga'e'etia ai Lona finagalo i le tigāalofa.  E ui ina fa'asalāvei 

mai nei tagata, ma ua lē maua ai se mālōlōga, a e na onosa’i pea o Ia.  Na Ia 

silasila atu i le sili o le mana’omia o Lona amana’ia o i latou a o Ia māta’i atu 

tagata o ō mai ma fa'ateleina mai pea.  “Ona mutimuti vale ai lea o Lona 

alofa iā te i latou, auā ua fa'apei o mamoe i latou ua leai so latou leoleo” 

(Mare. 6:34).  Na tu'ua e Ia Lana mālōlōga, ua Ia maua se nofoāga lelei e 

mafai ai ona Ia 'au'auna atu iā i latou.  Latou te le’i maua se fesoasoani mai 

faitaulaga ma faipule; a e na fa'amālōlōina i le vai o le ola na tafe mai iā 

Keriso a o Ia a’oa’o le motu o tagata i le ala o le fa'aolataga. 

 Na fa'alogologo tagata i 'upu o le alofa tunoa o lo'o tafe fua mai 

fofoga o le Ālo o le Atua.  Sa latou fa'alogo i 'upu matagofie, e faigofie ma 

manino ua pei o le "pulu pasama i Kiliata" (Iere. 8:22) i o latou agaga.  O le 

fa'amālōlōga mai Lona 'a'ao na aumai ai le fiafia ma le ola i ē o le a oti, ma le 

to’afilemū ma le soifua mālōloina iā i latou o lo'o mafatia i ma’i.  O le aso ua 

pei o le lagi i lalo nei iā i latou, ma ua latou lē mātāuina ua leva le aso ma pe o 

le ā fo’i le umi o le taimi talu ai ona fai se taumafataga. 

 Ua tele le vaega o le aso ua mavae.  O le lā o le a goto ifo i le itū i 

sisifo, a e ua i ai pea tagata o lo'o nonofo ma fa'atalitali.  Na galue Iesu i le 

aso 'atoa e aunoa ma se mea taumafa po o se mālōlōga.  Ua lē lavā o Ia ma ua 

vaivai ma fia taumafa, ma ua 'ai'oi atu Ōna so'o ina ia fa'amuta Lana galuega.  

Peita'i Na te le’i mafai ona maliu 'ese mai le motu o tagata o lo'o lolofi mai 

pea iā te Ia. 

O 

 Mulumuli ane ua ō atu le 'au so'o iā te Ia, sa tauānau atu mo lo latou 

lava lelei, ua tatau ona 'auina 'ese atu tagata.  E to’atele e mamao nu'u na ō 

mai ai, ma e le’i i ai se mea taumafa talu mai le taeao.  Atonu e mafai ona 

fa'atau o ni mea ‘ai mai nu'u ma 'a'ai o lo'o si’omia i latou.  Peita'i ua fetalai 

atu Iesu, “Ia outou avane ni mea’ai e 'a'ai ai i latou," ma na liliu atu iā Filipo 

ma fesili atu, “O i fea tatou te fa'atau mai ai ni areto, ina ia 'a'ai ai i latou 

nei?” (Ioa. 6:5).  Na Ia fetalai atu nei 'upu ia tofotofo ai le fa'atuatua o le 'au 

so'o.  Ua va'ai atu Filipo i le motu o tagata e to'atele, ma manatu ifo e matuā 

lē mafai ona maua ni mea ‘ai e fa'amalie ai mana’oga o nei mau tagata.  Na 

tali mai o ia e lē lava i ni areto e fa'atau i tenari e luaselau ona vaevaeina, 

atonu e tofu uma ai ma sina mea itiiti.  Ua fesili atu Iesu po o le ā le tele o se 

mea ‘ai o iā i latou.  Na fai mai Anetere’a, “O lo'o i'inei le tama, o lo'o iā te ia 

areto karite e lima ma nai i’a iti e lua lau; a e aumā ea ia mea iā i latou e 

to'atele?” (Ioa. 6:9).  Sa fetalai atu Iesu, “Aumai i'inei iā te A’u” (Mata. 

14:18).  Na Ia fa'atonu atu le au so'o ina ia fa'anonofo tagata i luga o le mutia 

i vaega e ta'i limasefulu po o le ta'ito'aselau, e fa'atulaga lelei ai, ma ia latou 

molimauina ai le mea o le a Ia faia.  Ina ua uma le fa'atulagaina, na tago Iesu 

i mea’ai, "ua tepa a’e i le lagi, ua fa'afetai, ma tofitofi, ua avatu i Ōna so'o, 

latou te laulau atu ai i le motu o tagata.  Na latou 'a'ai, ua ma'o'ona uma lava; 

ona fu’e lea o a latou toe ‘aiga, ua tumu ato e sefulu ma le lua i fasi mea” 

(Luk. 9:16, 17).  

 O Ia lea na a’oa’oina tagata i le ala e fa'amautū ai le saogālemū ma le 

fiafia, na Ia manatunatu i o latou mana’oga fa'aleola nei e pei fo’i o latou 

mana’oga fa'ale-agaga.  O tagata na matuā lagona le vaivai.  Sa i ai tinā ma 

a latou pepe o lo'o si'i i o latou lima, ma fanau iti e pipi'i atu i o latou ofu.  E 

to’atele sa laulaututū i se taimi umi lava.  Sa iā i latou le naunau tele i le fia 

fa'alogologo i fetalaiga a Keriso ua lē manatu ai e fia nofo i lalo, ma ona ua 

matuā fa'ato’ateleina tagata, na i ai le popōlega ne’i soli e lē isi tagata le isi 

tagata.  Na tu'uina atu e Iesu le avanoa e mālōlō ai, ma Ia fa'atonu atu e 

nonofo i lalo.  E tele le mutia i lea nofoāga, ma sa mafai e i latou uma ona 

nonofo ma mālōlō lelei ai. 

 O Keriso na te lē faia se vavega vaganā ua fa'aleleia ai se mana’oga 

moni, ma o le uiga moni o vavega uma e ta’ita’i atu ai tagata i le la'au o le ola, 

o ōna lau e fa'amālōlōina ai nu'u.  O mea ‘ai faigofie na tufaina atu e lima o 

le 'au so'o o lo'o aofia ai se 'oloa tele o a’oa’oga.  O ni mea ‘ai e fa'atauva'a 

lava na tufatufaina atu; o i’a ma areto o mea’ai masani lava o aso fai so'o a i 

latou e fagogota i le Sami o Kalilaia.  E mafai lava e Keriso ona laulau atu i 

luma o tagata ni mea ‘ai taugatā, a e peita’i, o mea ‘ai e saunia ia tau ina 

fa'amalieina ai le tu’inanau i mea ‘ai, o le a leai se a’oa’oga e maua mai ai mo 

lo latou lelei.  Na a’oa’oina i latou e Keriso i lenei lesona ina ia iloa o le 

tausiga e masani ai a le Atua o le tino ua latou fa'aaogā sesē.  E le’i i ai nisi 

tagata na latou maua le fiafia i mea ‘ai na saunia i faigā'ai mo le fa'amalieina o 

latou tu'inanau e pei o tagata nei na matuā fiafia ona o le mālōlōga ma mea’ai 

fa'atauva'a na saunia e Keriso i le nofoāga e mamao mai o latou aiga.  

 Pe ana fai e faigofie amio masani a tagata i aso nei, o le ola e 

fa'afeagai ma tulafono o mea na faia, e pei o Atamu ma Eva i le amataga, se 

manū e tele ma faula’i le tamao'aiga e fa'amalieina ai mana’oga o le aigā 

tagata.  O le a fa'aitiitia le mafaufau o le mana’o tele, a o le a fa'ateleina 

avanoa e galue ai i ala o le Atua.  A e peita’i, o le manatu fa'apito ma le 

tu’inanau i mea ‘ai e lē masani ona 'a'ai ai ua aumaia le agasala ma le mafatia 

i totonu o le lalolagi, ona o le tu’inanau tele i le tasi itū, ma le mana’o mai le 

isi itū. 

 O Iesu e le’i sa'ili ia fa'atosina tagata iā te Ia e ala i le fa'amalieina i 

mea o lo'o tu'inanau i ai.  O lenei motu o tagata e to’atele, na lagona le vaivai 

ma le fia 'a'ai ina ua mavae atu lenei aso umī ma le tele o mea ofoofogia na 

feagai ai, o mea ‘ai faigofie o le fa'amaoniga e lē gata o Lona mana, a o Lana 

tausiga fa'apelepele mo i latou i mana’oga o le olaga i aso ta’itasi.  O le 

Fa'aola na te le’i folafola atu i Ōna tagata o lo'o mulimuli mai ni 'oloa o le 

lalolagi; atonu o lo latou tofi e fa'atauva'a ma itiiti fo'i; atonu o lo latou 

fa'asinomaga e tapunia i le mativa; peita’i o Lana fetalaiga na ta’utino ai e 

maua lava mea latou te mana’omia, na folafola fo’i mea e sili atu i ‘oa 

fa'ale-lalolgi,--o le mafanafana o Lona lava fa'atasi ai. 

 I le fafagaina o le lima afe, na si'itia ai i luga e Iesu le pupuni mai le 

lalolagi o mea na faia ai, ma fa'aalia ai le mana o lo'o galue pea mo lo tatou 

lelei.  I le galuega o le seleselega o fua o le eleele o lo'o faia ai e le Atua 

vavega i aso ta’itasi.  E ala mai i sui o mea uma na faia o lo'o fa'ataunu'uina 

lea lava galuega pei ona fafagaina le motu o tagata.  O tagata e saunia le 

laueleele ma lūlūina fatu o la'au, a o le ola mai le Atua e tutupu ma olaola a'e 

ai fatu.  O le timu mai le Atua ma le ‘ea ma le susulu o le lā e mafua ai ona 

tutupu ma fua mai, “e muamua ona lau, ona o'o lea i lona fuga mai, mulimuli 

ane fo’i ua i ai saito matua” (Mare. 4:28).  O le Atua i aso ta’itasi o lo'o 

fafagaina le miliona ma miliona o tagata i fua o la'au o le fanua.  Ua 

vala'auina tagata ia galulue fa'atasi ma le Atua i le tausia lelei o fatu o la'au 

ma le saunia o mea’ai, a e ona o lenei galuega, ua galo ai i tagata le pule 

fa'ale-Atua.  Ua latou lē avatu i le Atua le vi'iga e tatau i Lona suafa pa'ia.  

O le galuega a Lona mana ua fa'ailoa mai o mea masani e tutupu ona o uiga 

tumau o le olaga po o le fa'aaogāina o le poto fa'aletagata.  Ua vi'ia le tagata 

a e lē o le Atua, ma o Āna mea alofa tāua ua fa'aaogā sesē mo le manatu 

fa'apito, ma 'avea ai ma fa'amalaiāga a e lē o se fa'amanuiāga.  O lo'o sa'ili le 

Atua ia suia nei mea uma.  Ua naunau o Ia e suia o tatou mafaufau vaivai ina 

ia malamalama i Lona alofa mutimuti vale ma ia vi'ia o Ia ona o le galuega a 

Lona mana.  E fa'anaunau o Ia ina ia tatou iloa o Ia i Āna mea alofa, ina ia 

tumau pea, e pei ona Ia fuafuaina, o le fa'amanuiāga iā i tatou.  Na faia e 

Keriso vavega ina ia fa'ataunu'uina ai lenei fa'amoemoe. 

 Ina ua uma ona fafagaina le motu o tagata, sa tele lava mea ‘ai na 

totoe.  A o Ia o lo'o i ai tamao'aiga uma o le mana fa'ale-lagi, na fetalai atu i 

Ōna so'o, “Ia fa'apotopoto toe ‘aiga, ne’i ai ni mea e maumau” (Ioa. 6:12).  

O nei 'upu e sili ona tāua i lo le tu'uina o mea ‘ai i totonu o ‘ato.  O le 

a’oa’oga e lua ona vaega.  Ia 'aua ne’i i ai se mea e fa'amaumauina.  'Aua 

ne’i tatou fa'aleaogāina fa'amanuiāga e maua mai le lalolagi.  Ia tatou lē 

fa'atamala i se mea mo le fa'aleleia o le olaga o se tagata.  Ia fa'apotopoto 

mea uma e mafai ona fesoasoani ai i mana’oga o tagata o lo'o fia 'a'ai o le 

lalolagi.  Ma e tatau ona fa'apea le fa'aeteete lelei i mea fa'ale-agaga.  Ina ua 

uma ona fa'atutumuina ‘ato i mea ‘ai na totoe, sa manatunatu tagata i a latou 

uō i aiga.  Sa latou manana’o e fa'asoa atu le areto na fa'amanuia e Keriso.  

O mea ‘ai sa i totonu o ‘ato na tufatufa atu i le motu o tagata na naunau mai, 

ma ua 'aveina atu i nu'u o latou tuā'oi.  E fa'apea iā i latou sa i ai i le 

taumafataga le tatau ona latou tufa atu i nisi le areto e alu ifo mai le lagi, ia 

fa'amalieina ai le matelāina o o latou agaga.  Sa tatau iā i latou ona faia pea 

mea na latou a’oa’oina mai i mea ofoofigia a le Atua.  Ia leai se mea e lē iloa.  

Ia leai se 'upu e tasi e fa'atatau i lo latou fa'aolataga e fa'avavau e tatau ona 

pa’ū i le 'ele'ele ma fa'alēaogāina. 

 O le vavega o areto e a’oa’o mai ai le a’oa’oga o le fa'alagolago atu i 

le Atua.  I le taimi na fafaga ai e Keriso le lima afe, e leai ni mea ‘ai na i ai.  

E foliga mai e le'i iā te Ia ni auala e fa'atonu atu ai.  O lo'o i inei o Ia, ma tane 

e lima afe, a e lē faitauina ai fafine ma tamaiti, i le nofoāga tu'ufua.  Na te le’i 

vala'auina le motu o tagata to’atele e mulimuli mai iā te Ia; sa ō mai i latou e 

le’i vala'aulia pe na poloa'iina; peita'i na Ia silafia ua umi le taimi sa latou 

fa'alogologo ai i Āna a'oa'oga, ua latou lagona le vaivai ma le fia 'a'ai; ma o Ia 

fo’i ua pei o i latou e mana’omia se mea’ai.  Na mamao i latou mai o latou 

aiga, ma ua lata mai fo’i le pō.  O le to’atele o i latou e leai se mea e fa'atau ai 

ni mea ‘ai.  O Ia lea na anapogi i aso e fāsefulu i le vao mo i latou, e le’i 

finagalo e fa'atigāina i latou ma fo’i atu i o latou aiga o matelāina.  O le 

tausiga a le Atua na tu'uina ai Keriso i le nofoāga na i ai; ma sa Ia fa'alagolago 

i Lona Tamā i le lagi mo mea e fa'ato’afilemū ai mana’oga o tagata. 

 Pe a aumaia i tatou i totonu o se nofoāga vā apiapi, e tatau ona tatou 

fa'alagolago i le Atua.  Ia tatou matuā fa'aaogāina le poto ma le fa'autauta i 

gaoioiga uma o le olaga, ia ‘aua ne’i tatou o'o atu i ni tulaga e le’i 

mafaufauina, ma tatou tu'uina ai i tatou lava i tofotofoga.  E lē tatau ona 

tatou tofu atu i totonu o faigāta, ua fa'atamala i fa'amanuiāga na tu'uina mai e 

le Atua, ma fa'aaogā sesē taleni na Ia aumaia iā i tatou.  O le 'au faigāluega a 

Keriso e tatau ona matuā usiusita’i i Āna fa'atonuga.  O le Atua e Ōna le 

galuega, ma pe afai tatou te fa'amanuiaina ai nisi, e tatau ona mulimulita’i i 

Āna fuafuāga.  E lē mafai e le tagata ona faia ia lava ma totonugalemū; e lē 

mafai e lona lava tagata ona maua se vi'iga.  Afai e faia a tatou fuafuāga e 

fa'atatau i o tatou lava manatu, o le a tu'ua i tatou e le Ali'i i a tatou lava sesē.  

Peita’i, pe a ua uma ona tatou mulimuli i Āna fa'atonuga, ma ua tatou ui atu i 

auala vāiti, o le a Ia lavea’iina i tatou.  E lē tatau ona tatou fiu gofie ma loto 

vaivai, peita'i i totonu o mea fa'afuase’i e tutupu mai, ia tatou sa'ilia le 

fesoasoani mai iā te Ia, o le puna o fa'amanuiāga e leai se mea e gata mai ai.  

E tele taimi o le a si'osi'omia ai i tatou i mea e tofotofoina ai, ma ona o le 

talitonu 'ato'atoa, e tatau ai ona tatou fa'alagolago i le Atua.  O le a Ia tausia 

agaga uma o lo'o femēmēā'i ona o le taumafai e tausisi i le ala o le Ali'i. 

 O Keriso o lo'o ōle mai iā i tatou, e ala mai i le perofeta, “Ia tofitofi 

au mea e ‘ai i lē ua fia ‘ai, ia aumai i lou fale ē ua matitiva ma sauāina; a e 

iloa lē ua lē lavalavā, e te fa'aofuina o ia, ‘aua fo’i e te lafi iā i latou o lou 

lava aiga” (Isa. 58:10).  Na Ia fetalai mai iā i tatou, “Ō atu ia i le lalolagi 

uma, inā tala’i atu ai le tala lelei i tagata uma lava” (Mare. 16:15).  A ua 

fa'afia ona goto ifo o tatou loto, ma to’ilalo lo tatou fa'atuatua, a o tatou va'ai 

atu i le tele o le mana’oga, ma le itiiti o mea i o tatou lima.  E pei o Anetere’a 

na va'ai atu i areto e lima ma i'a iti e lua, ma tatou fa'apea atu, “E aumā ea ia 

mea iā i latou e to'atele?” (Ioa. 6:9).  Ua masani ona tatou fa'atuai, e lē fia 

avatua uma mea o lo'o iā i tatou, e fefefe e fa'aalu uma mo nisi.  Peita'i ua 

fetalai mai Iesu iā i tatou, “Ia outou avane ni mea e ‘ai ma latou” (Luka 

9:13).  O Lana fa'atonuga o le folafolaga lea; ma o ōna tua atu o lo'o i ai le 

mana lea e tasi na fafaga ai le motu o tagata i tala ane o le sami. 

 I le gaoioiga a Keriso e fa'amalieina mana’oga fa'aletino o le motu o 

tagata na fia 'a'ai, o lo'o afīfī ai se a’oa’oga loloto fa'ale-agaga mo Lana 'au 

faigāluega uma.  O Keriso na te maua mai le Tama; Na te tufa atu i le 'au 

so'o, ma latou tufaina atu i le motu o tagata; ona fa'asoa atu lea e tagata i isi 

tagata.  O lea o i latou uma ua fa'atasi iā Keriso o le a latou maua mai iā te Ia 

le areto o le ola, le mea ‘ai fa'ale-lagi, ma tufa atu ai i isi tagata. 

 I le fa'alagolago atu 'ato'atoa i le Atua, na talia e Iesu nai areto itiiti; 

ma e ui sa i ai e na o se vaega itiiti mo Lona lava aiga o so'o, Na te le’i 

vala'aulia na o i latou e 'a'ai, peita'i ua Ia amata tufatufa atu iā i latou, ma 

fa'atonu atu e tufa i tagata.  O mea ‘ai sa fa'ateleina i totonu o Ōna 'a'ao; ma o 

lima o le 'au so'o, ina ua pa’i atu iā Keriso le Areto o le Ola, e le'i 

fa'agaogaoina lava.  O nei areto itiiti na lava mo i latou uma.  Ina ua uma 

ona fa'amalieina lo latou mana’o, sa fa'aputuina mea ‘ai na totoe, ma o Keriso 

ma Ōna so'o ua latou taumafa fa'atasi i mea ‘ai tāua mai le lagi. 

 O le 'au so'o o auala o feso'ota'iga i le vā o Keriso ma tagata.  O 

lenei tulaga e tatau ona 'avea o se fa'alototele i Ōna so'o i aso nei.  O Keriso o 

le totonugalemū sili, o le puna o mālōsi uma.  O Ia e tatau ona maua mai ai e 

le 'au so'o mea uma latou te mana’omia.  O le atamai silisili, o le mafaufau 

fa'ale-agaga e aupito maoa'e, e mafai ona foa’i atu na o se mea latou te maua.  

O i latou lava ia, e leai se mea e mafai ona latou tu'uina atu mo mana’oga o le 

agaga.  E fa'ato'ā mafai ona tatou tu'uina atu mea tatou te maua mai iā 

Keriso; ma e tatou te mafai ona fa'ato'ā maua pe a tatou fa'asoa atu i isi.  A o 

tatou fa'aauau le tufaina atu, e fa'aauau fo’i ona tatou mauaina; ma o le tele o 

le foa'i atu, o le atili fo’i lea o lo tatou maua mai.  O le mea lea e tatau ai ona 

tumau lo tatou talitonu, fa'atuatua, talia, ma le tufatufa atu. 

 O le galuega o le atina’e o le mālō o Keriso o le a aga’i pea i luma, e 

ui ina foliga mai e telegese le gaoioiga, ma o fa'afitauli e pei ua molimau e 

tete'e atu ai i le aga'i i luma.  O le Atua e ana le galuega, ma e Na te aumaia 

mea e mana’omia, ma 'auina mai ē fesoasoani, o so'o e moni ma fa'amaoni, o 

o latou lima fo’i o le a fa'atumulia i mea ‘ai mo tagata o lo'o matelāina.  E 

silafia e le Atua i latou o lo'o galulue ma le alofa e tu'uina atu le 'upu o le ola 

i agaga o le a fano, o i latou e 'a'apa atu o latou lima mo mea’ai mo isi agaga o 

fia 'a'ai. 

 I totonu o la tatou galuega mo le Atua o lo'o i ai le faigatā i le 

fa'alagolago mālōsi i le mea e mafai e le tagata ma lana taleni ma le agava'a 

ona faia.  O lea ua lē iloa i le tatou va'ai le Matai to’atasi o le galuega.  O le 

tele o taimi o le tagata e galue mo Keriso ua to’ilalo i le lē iloatino lona tiute 

tau'ave.  Ua i ai o ia i totonu o faigāta ina ua tu'u atu lana 'avega i luga o 

fa'apotopotoga, a e ua lē fa'alagolago atu iā te Ia o le puna o le mālōsi uma 

lava.  E sesē tele le fa'alagolago i le poto fa'aletagata po o le to’atele o i 

totonu o le galuega a le Atua.  O le manuia o le galuega mo Keriso e lē 

fa'alagolago tele i le to’atele po o taleni a e o le 'ato'atoa o fuafuāga, o le 

fa'atuatua moni e faigofie ma e fa'amaoni.  O tiute e tatau ona tau'aveina, o 

tiute o tagata ta’ito’atasi e tatau ona si'itia, o taumafaiga a le tagata lava ia e 

tatau ona fa'ataunu'uina mo i latou e lē iloa Keriso.  I le tulaga o le suia o ou 

tiute tau'ave i se tasi e te manatu e sili atu lona agava'a i lo 'oe, ia e galue 

fa'atatau i lou agava'a. 

 Pe a o'o mai lenei fesili i lou loto, “O fea tatou te fa'atau mai ai ni 

areto latou te 'a'ai ai?” ia 'aua ne’i e avatu se tali a se tasi e leai se fa'atuatua.  

Ina ua fa'alogo le 'au so'o i le fa'atonuga a le Fa'aola, “Ia avatu ni mea ‘ai 

latou te 'a'ai ai,” o faigāta uma ua oso a'e i o latou mafaufau.  Na latou fesili 

atu, O le a matou ō ea i le 'a'ai e fa'atau mai ai ni mea ‘ai?  O le taimi nei, ina 

ua matuā mana'omia e tagata le areto o le ola, o le fanau a le Ali'i o le a fesili, 

Po o le a matou su’e mai ea se tasi mai se nu'u mamao e fafaga i latou?  A o 

le ā le fetalaiga a Keriso?  "Ia fai i tagata e nonofo i lalo," ma Ia fafagaina i 

latou i inā.  Pe a si’omia 'oe e agaga o lo'o i ai ni mana’oga, ia e iloa o lo'o i ai 

Keriso i inā.  Fa'afeso'ota’i ma Ia.  'Aumai au areto iā Iesu. 

 O tamao'aiga o lo'o iā i tatou atonu e foliga mai e lē lava mo le 

galuega; peita'i a tatou aga’i atu i luma i le fa'atuatua, ma talitonu i le mana o 

le Atua e mafaia ai mea uma, o le a tatalaina mai i o tatou luma puna e tele o 

fa'amanuiāga.  Afai o le galuega e ana le Atua, o le a Ia aumaia mea uma mo 

lona fa'ataunu'uina.  O le a Ia tauia le fa'amaoni ma le fa'alagolago 'ato'atoa 

iā te Ia.  O se mea itiiti e fa'aaogāina ma le fai fa'atatau lelei i le galuega a le 

Ali'i o le lagi o le a fa'ateleina i le galuega o le tufatufa atu.  I 'a'ao o Keriso, 

o sina vaega o mea’ai itiiti na i ai e le'i mafai ona uma se’ia fa'amalieina le 

motu o tagata.  Afai tatou te ō atu i le Puna o le mālōsi uma, ma o tatou lima 

o le fa'atuatua ua fa'aloaloa atu e taliaina, o le a tausia i tatou i la tatou 

galuega, e tusa lava pe a o'o i tulaga e aupito faigāta, ma o le a mafai ona 

tu'uina atu i nisi le areto o le ola. 

 Ua fetalai mai le Ali'i, “Ia outou foa’i atu, e foa’iina mai ai iā te 

outou” (Luk. 6:38).  Sa fa'amanatu mai le aposetolo,“O lē ua itiiti ana saito 

e lūlū, e itiiti fo’i ana e selesele mai; a o lē ua tele ana e lūlū, e tele fo’i ana e 

selesele mai.... E alofa le Atua i lē foa'i ma le loto malie....E mafai fo’i e le 

Atua ona fa'afaula’i iā te outou o mea alofa uma; o lo'o fa'alavaina i aso uma 

iā te outou i mea uma lava, ina ia faula’i iā te outou o galuega lelei uma.  E 

pei ona tusia: 

'Ua Ia fa'asalalauina Āna mea; ua Ia avatu i ē matitiva, e tumau Lana 

amiotonu e fa'avavau.'"  

 “O lenei, o lē ua foa’i tele mai saito i lē ua lūlū ai, ma le mea e ‘ai e 

‘ai ai, ia foa’i mai e Ia, ma ia fa'ateleina la outou fua, ma fa'atupu e ia le fua o 

la outou amiotonu; o lo'o fa'atamao'aigaina outou i mea uma lava, e i’u ai i le 

matamau uma, e tupu ai le fa'afetai i le Atua ona o i matou” (II Kori. 9:6-11). 

Matā'upu 40 

O SE PŌ I LUGA O LE VAITŪLOTO 

Fa'avae i le Mata. 14:22-33; Mare. 6:45-52; Ioa. 6:14-21. 

 le afiafi o le taimi o le tau tuputupu a’e o la'au, sa nonofo ai tagata i luga 

o le mutia laugatasi ma 'a'ai i mea'ai na tu'uina atu e Keriso.  O afioga 

uma na latou fa'alogo ai i lea aso na o'o mai iā i latou e pei o le si'ufofoga o le 

Atua.  Sa latou molimauina galuega o le fa'amalōlōga e na o le mana lava o 

le Atua e mafai ai ona faia.  Peita'i o le vavega o areto na 'avea o se fa'atosina 

i tagata ta’ito’atasi i totonu o lenā motu o tagata e mata'utia le to’atele.  O i 

latou uma lava na tofusia ai i fa'amanuiāga.  I ōna pō o Mose, na fafagaina e 

le Atua Isara'elu i le manai i le toāfa; ma o ai lenei ua na fafaga i latou i lea aso 

pe a lē o Ia lea na mua’i valo'ia mai e Mose?  E leai se mālōsi fa'aletagata e 

mafaia ai ona fa'aaogā areto e lima ma ni i'a iti se lua ia lava e fafaga uma ai le 

afe ma afe o tagata fia 'a'ai.  Ma o tagata ua fai ane le tasi i le tasi, “E moni 

lava o lea lava perofeta lenei, o lē maliu mai i le lalolagi” (Ioa. 6:14).  

 O lea aso 'atoa sa fa'amalosia ai lava le talitonu o tagata.  O lenā 

mea ofoofogia na faia o le fa'amaoniga o lo'o latou fa'atasi ma le Fa'aola ua 

leva ona latou fa'atalitali i ai.  O le fa'amoemoe o tagata ua si'itia a’e lava i 

luga.  O Ia lenei o le a faia Iutaia ma parataiso i le lalolagi, o le 'ele'ele e tafe 

ai le susu ma le meli.  Na te mafaia ona fa'amalie mana’oga uma.  E mafai e 

Ia ona lepetia le mālōsi o tagata 'inosia Roma.  Na te mafai ona lavea’iina 

Iuta ma Ierusalema.  Na te mafaia ona fa'amālōlō fitafita o ē manunu’a i le 

taua.  Na te mafai ona tausia ‘au tau 'ato'atoa i mea e 'ai.  E mafai ona Ia 

fa'ato’ilaloina mālō, ma avatu iā Isara'elu le pule ua leva ona latou sa'ilia.  

O le naunau tele o tagata na latou sauni ai e fa'apale o Ia e fai ma 

tupu.  Na latou va'aia o Ia e lē faia ni taumafaiga e fa'atosina atu ai manatu o 

tagata iā te Ia, pe fa'amautūina se mamalu mo Ia.  O lenei uiga na 'ese'ese ai o 

Ia mai faitaulaga ma faipule, ma ua latou matata'u ai ina ne’i Ōna lē una’ia 

Lona aiā tatau i le tofi o le nofoāli'i o Tavita.  Sa latou talatalanoa fa'atasi, ua 

loto gatasi ia 'ave fa'amalosi o Ia, ma latou fa'ailoa atu o Ia o le tupu o 

Isara'elu.  O le 'au so'o ua 'aufa'atasi ma le motu o tagata i le fa'alauiloaina 

atu o le nofoāli'i o Tavita o le tofi moni o lo latou Matai.  Fai mai i latou, o le 

āga maulalo o Keriso ua ala ai ona te'ena e Ia lea tulaga mamalu.  Ia tu'u pea 

i tagata latou te fa'aeaina lo latou Laveā'i.  Ia tu'u pea faitaulaga ma ta'ita'i 

fa'amaualuluga e i'u ina fa'amalosia e fa'amamalu o Ia e maliu mai o lo'o la’ei 

i le pule a le Atua. 

 Sa latou naunau e fa'atulaga lelei le fa'ataunu'uina o a latou 

fuafuāga; peita'i e silafia e Iesu le tulaga o lo'o i ai, ma malamalama i ai, e pei 

ona latou lē iloa, pe o le ā le i'uga o la latou taumafaiga.  E o'o mai lava i lea 

taimi, o faitaulaga ma faipule o lo'o latou lamalama i Lona soifua.  Ua latou 

I 

molia o Ia i Lona fa'atosina 'ese o tagata mai iā i latou.  O sauāga ma le 

fouvale o le a mulimuli mai i taumafaiga e tu'uina o Ia i le nofoāli'i, ma o le a 

fa'alavelaveina ai le galuega o le mālō fa'ale-agaga.  Ia lē fa'atuai ona taofia o 

lenei fa'agaoioiga.  Ua Ia vala'auina Ōna so'o, ona fa'atonu lea o Iesu iā te i 

latou e 'ave le va'a ma toe fo'i vave i Kapanaumi, a e o Ia se’i tu'u atu tagata e 

ō. 

 E le’i i ai muamua se fa'atonuga mai iā Keriso ua foliga mai e faigatā 

ona fa'ataunu'uina.  O le 'au so'o ua leva ona fa'amoemoe mo se fa'agaoioiga 

lauiloa e tu'u ai Iesu i luga o le nofoāli'i; latou te lē lavātia le manatu o nei mea 

uma ma lo latou fiafia o le a leai se taunu'uga.  O le motu o tagata sa 

potopoto mai mo le Paseka ua matuā naunau e va'ai i le perofeta fou.  I Ōna 

so'o, e foliga mai o lenei le avanoa fa'a-auro e fa'amautū ai lo latou Matai i le 

nofoāli'i o Isara'elu.  I le malamalama o lenei fa'anaunauga fou na faigatā iā i 

latou ona ō 'ese atu na o i latou, a e tu'ua na o Iesu i lea nofoāga tu'ufua.  Na 

latou tete'e i lea fuafuāga ua uma ona fai; peita'i o Iesu ua fetalai nei ma le 

pule Na te le'i fa'aaogāina muamua iā i latou.  Na latou iloa e leai se aogā o la 

latou toe tete'e atu, ona latou ō lea ma le filemū aga'i i le sami. 

 Ua fa'atonu atu nei Iesu i le motu o tagata e ō; ma o Lona uiga e tonu 

ma mausalī sa lē tatau ona lē usita’i i ai.  Sa leai ni 'upu vivi'i ma le fa'aeaina 

i o latou laugutu.  I lo latou taumafai mālōsi e pu'e iā te Ia, latou te le’i 

mafaia se mea, ma o le fiafia ma le fa'agae'etia ua tafi'esea mai i o latou 

foliga.  I totonu o lea motu o tagata o i ai tagata mafaufau mālōlosi ma 

manatu maumaututū; peita'i o le mamalu fa'a-tupu o Iesu ma Āna afioga itiiti 

filemū e fetalai atu ai, e fa'amālūina le pisapisaō, ma fa'alēaogā ai a latou 

fuafuāga.  Na latou iloa atu o lo'o iā te Ia le mana e sili atu i pule uma 

fa'ale-lalolagi, ma ua latou lē fesiligia a e ua gaua’i atu. 

 Ina ua tu'ua na o Iesu, "ona maliu atu lea o Ia i le mauga e tatalo" 

(Mare. 6:46).  Mo itūlā e tele na Ia tatalo fa'atauanau atu pea i le Atua.  E lē 

mo na o Ia lava a e mo tagata na Ia tatalo ai.  Na Ia tatalo mo le mana e fa'aali 

ai i tagata le uiga fa'a-Atua o Lana galuega, ina ia lē mafaia e Satani ona 

fa'atauaso lo latou malamalama ma fa'aliliu sesē a latou filifiliga.  Na silafia 

e le Fa'aola ua lata ina fa'ai'uina aso o Lana galuega i le lalolagi, ma e to’aitiiti 

o le a taliaina o Ia e 'avea mo latou Fa'aola.  I totonu o le tigā ma le mafatia o 

Lona finagalo na Ia tatalo lava mo Ōna so'o.  O le a o'o iā i latou tofotofoga 

mata'utia.  O a latou fa'amoemoega ua leva ona fa'apelepele i ai, sa 

fa'avaeina i luga o mo'omo'oga ta'atele, o le a lē fa'ataunu'uina a e o'o i se 

tulaga e matuā tigā ma fa'alumaina ai.  Ua lē o le tulaga o le fa'aeaina i le 

nofoāli'i o Tavita o le a latou molimauina a o Lona fa'asatauroina.  O Lona 

fa'au’uina moni lava lea.  A e peita’i, latou te le’i malamalama i lenei tulaga, 

ma o le i’uga o le a o'o mai fa'aosoosoga mata'utia iā i latou, a ua faigatā ona 

latou iloa po'o fa'aosoosoga nei mea ua o'o mai.  A aunoa ma le Agaga Pa'ia 

e fa'amalamalamaina le mafaufau ma fa'alauteleina le fa'atuatua o le 'au so'o, 

e i’u lava ina to’ilalo.  O se mea na tigā ai Iesu ona o o latou manatu o Lona 

mālō e fa'atapula'aina fa'atatau i vi'iga ma mamalu fa'ale-lalolagi.  Mo i latou 

o lea le 'avega sa mamafa i Lona finagalo, ma sa Ia sasa'a atu Āna 'ai'oiga 

fa'atasi ma Lona finagalo mafatia ma Ōna loifofoga. 

 O le 'au so'o e le’i vave ona ō 'ese mai le lau'ele'ele, e pei ona 

fa'atonuina i latou e Iesu.  Na latou toe fa'atali mo sina taimi, ma le 

fa'amoemoe o le a maliu mai o Ia iā te i latou.  Peita'i na latou va'ai atu ua 

vave mai le pogisā, ona “ō ai lea o i latou fo'i i le va'a, ma ō atu i Kapanaumi” 

(Ioa. 6:24).  Na latou tu'ua Iesu ma loto ua lē malilie, ua lē lava le onosa’i iā 

te Ia e sili atu i lo le taimi na latou mua’i fa'ailoa atu ai o Ia o lo latou Ali'i.  

Ua latou muimui auā e le’i fa'atagaina i latou e fa'alauiloa atu o Ia o le tupu.  

Na latou faitioina i latou lava i le vave gaua’i i Lana fa'atonuga.  Ua 

manatunatu latou pe a na fai e tumau pea lo latou finau maua’i, atonu o le a 

fa'ataunu'uina lo latou fa'amoemoe. 

O le lē talitonu na pulea ai o latou mafaufau ma loto.  O le naunau i 

le mamalu na fa'atauasoina i latou.  Na latou iloa le 'inosia o Iesu e Faresaio, 

ma ua latou naunau e fia va'ai iā te Ia ua fa'aeaina e pei o lo'o latou manatu e 

tatau ona i ai.  O le ‘au fa'atasi ma se a’oa’o e mafai ona faia vavega 

ofoofogia, a e peita'i ua faifai atu e pei latou o ē tau fa'asesē, o se tofotofoga 

lea ua lē mafai e i latou ona lavātia.  Po o le a faitauina pea i latou o so'o o se 

perofeta pepelo?  Pe o le a lē fa'ailoa atu ea e Keriso Lana pule fa'a-tupu?  

Ai se ā e lē fa'aalia atu ai o Ia o lo'o i ai le pule iā te Ia i Lona uiga moni, ma 

fa'aitiitia ai le lagona o le tigā i o latou ala?  Ai se ā na Ia lē fa'asaoina ai 

Ioane le Papatiso mai le oti mata’utia na o'o i ai?  Sa fa'apea ona mafaufau le 

'au so'o se’ia o'o mai i o latou luga le pogisā tele fa'ale-agaga.  Ua latou fesili 

ifo, Pe mata ea o Iesu se tagata tau fa'asesē, e pei ona ta’utino mai ai Faresaio? 

 O le 'au so'o na latou molimauina i lea aso galuega ofoofogia a 

Keriso.  Na pei e foliga mai o le lagi ua o'o mai i lalo i le lalolagi.  O le 

manatuaina pea o le tāua o lea aso matagofie sa tatau ona fa'atumuina ai i 

latou i le fa'atuatua ma le fa'amoemoe.  Pe a na fai e latou te talatalanoa i le 

tele o mea tāua o lo'o tamāo'aiga ai o latou loto, se manū latou te lē ulu atu i 

totonu o fa'aosoosoga.  A e peita’i, o lo latou fa'anoanoa ona o 

fa'amoemoega ua lē taunu'u, na fa'atumulia ai o latou mafaufau.  O afioga a 

Keriso, “Ia fa'apotopoto toe ‘aiga, ne’i ai ni mea e māumau” (Ioa. 6:12), 

latou te le'i lagona.  O itūlā nei o fa'amanuiāga tetele i le 'au so'o, peita'i ua 

galo uma iā i latou.  Ua latou i ai nei i totonu o le vai ua sousou.  O o latou 

mafaufau ua āfātia ma lē to’afilemū, ma o le Ali'i ua tu'uina atu iā te i latou se 

isi mea e fa'atigā ai o latou agaga ma alu i ai o latou mafaufau.  E faia pea e le 

Atua lenei mea pe a faia e tagata 'avega ma ni fa'afitauli mo i latou lava.  O le 

'au so'o e lē o mana’omia ia latou fa'atupuina ni fa'alavelave.  O puapuagā ua 

latalata mai lava. 

 O le afā mata’utia sa agi fa'afuase’i mai i o latou luga, a e latou te lē 

o nofo sauni i ai.  O le fesuia’iga o le tau na tupu fa'afuase’i, auā o le aso na 

matuā matagofie; ma ina ua afātia i latou, ona matata’u ai lea.  Na galo iā i 

latou lo latou lē alolofa, lo latou lē talitonu, ma lo latou lē onosa’i.  Sa 

'aufa'atasi i latou uma e galulue ia taofia le va'a ia ‘aua ne’i goto.  E latalata 

le ui atu i le sami mai Petesaita i le mea o lo'o latou fa'amoemoe e feiloa’i ai 

ma Iesu, ma i le tau e masani ai lava, e na o nai itūlā e malaga ai; peita’i ua 

tāfea mamao atu nei mai le nofoāga o lo'o aga'i tonu i ai.  Se'ia o'o lava i le 

leoleōga e fā o le po sa latou matuā galulue i le tau Āloina o a latou foe.  Ua 

lagona e i latou le vaivai ma ua manatu ua leai se aogā.  I totonu o le afā ma 

le pogisā na a’oa’oina ai i latou e le sami i lo latou lē mafaia o se mea, ma ua 

latou naunau i le fa'atasi mai o lo latou Matai. 

 O Iesu na te le’i fa'agaloina i latou.  O le Leoleo o lo'o i luga o le 

matāfaga ua silasila mai i tagata matata’u a o fetaia'i ma le afā.  E leai se 

taimi na lē iloa atu ai Ōna so'o i Lana silafaga.  Na Ia lagona se alofa e matuā 

loloto a o silasila atu i le felafoa’iina o le va'a ma lana 'avega tāua; auā o nei 

tagata o le a 'avea ma malamalama o le lalolagi.  E pei o le tinā i lona alofa 

naunau ona leoleoina o lana tama, e fa'apea le Matai alofa mutimutivale ona 

puipuia o Ōna so'o.  Ina ua fa'amaulaloina o latou loto, ua tineia o latou 

manatu fiasili, ma latou tatalo atu ma le agaga maulalo mo se fesoasoani, ona 

tu'uina atu ai lea iā te i latou. 

 I le taimi na latou talitonu ai o i latou ua lē iloa, na sulugia ai i latou 

i se malamalama ofoofogia ua fa'ailoa mai ai se tagata o lo'o aga'i latalata mai 

iā i latou i luga o le vai.  A e latou te le'i iloa o Iesu lea.  O Ia lea o lo'o maliu 

mai e fesoasoani iā i latou, a e sa latou manatu o Ia o le fili.  Sa pulea i latou 

uma i le mata’u.  O lima mālōlosi pei ni u’amea sa āloina foe ua fa'amamulu 

'ese.  O le va'a ua felafoa’iina i le mālōsi o galu; o mata uma ua taula’i atu i 

lenei fa'aaliga o se tagata o lo'o savali mai i luga o galu fati-sisina o le sami 

sousou. 

 Na latou manatu o le "aitu" lea e fa'aiteite mai le fa'aumatiāga o i 

latou, ma "ua latou uiō" ai ona o le fefefe.  Na maliu ane Iesu e foliga mai o 

le a maliu loa a e tu'ua i latou; peita'i ua latou iloa atu o Ia, ma tagi atu, e 

fa'atoga atu mo Lana fesoasoani.  Na fāliu mai lo latou Matai pele, o Lona 

si'ufofoga ua fa'afilemūina ai lo latou fefe, “Ia outou loto tetele; o A’u lenei, 

'aua tou te matata’u” (Mare. 6:50). 

 Ina ua latou mautinoa lenei mea ofoofogia moni, na matuā 

fa'agae'etia Peteru i lona fiafia.  A e ona e pei e lē o talitonu o ia i lea mea ua 

tupu, na ia alaga atu, “Le Ali'i e, afai o 'Oe, ia E fetalai mai iā te a’u, 'ou te alu 

atu iā te 'Oe i luga o le vai.  Na fetalai atu loa o Ia, 'Inā sau ia'” (Mata. 14:28, 

29).   

 Ua va'ai atu Peteru iā Iesu, ma savali atu ma le saogalemū; peita'i e 

pei ua mitamita i le mea ua mafai lava e ia ona faia sa ia toe fāliu i tua i āna uō 

o i le va'a, ma o ōna mata ua liliu'ese mai le Fa'aola.  O le matagi sa matuā 

agi mālōsi tele.  O galu ua fafati maualuga mai, ma ua sau sa’o i lo la vā ma 

le Matai; na fefe loa o ia.  Mo sina taimi o Keriso ua lilo mai lana va'ai, ma sa 

tafea 'ese ai lona fa'atuatua.  Na amata ona goto ifo o ia.  Peita’i a o fafati 

mai galu i le gagana a le oti, na tepa a’e mata o Peteru mai le sami sousou, ua 

tepa taula’i iā Iesu, ma tagi atu, “Le Ali'i e, fa'aola mai iā te a’u” (Mata. 

24:30).  Na 'a'apa atu le 'a'ao o Iesu, ua tago iā te ia ma fetalai atu, “O 'oe na 

le fa'atuatua itiiti, se ā le mea ua e masalosalovale ai?” (F. 31). 

 Na savavali fa'atasi i la'ua, o le lima o Peteru i le 'a'ao o le Matai, ua 

ō atu fa'atasi i totonu o le va'a.  Peita'i o Peteru i le taimi nei ua uiga 

fa'amaulalo ma ua fifilemū.  E leai se mafua'aga o le a fia mitamitavle a’e ai 

i ōna uso ā so'o, auā ona o le lē talitonu ma le fia fa'aeaina o ia lava ia na toe 

itiiti uma ai lona ola.  O le taimi na liliu 'ese ai ona mata mai iā Iesu, na lē 

iloa ai le mea e tū ai ona vae, ma goto ifo ai loa i lalo o galu. 

 Pe a o'o mai puapuagā i o tatou luga, e fa'afia ai ona pei i tatou o 

Peteru!  Ua tatou va'ai i luga o galu, a e ua lē pupula taula’i o tatou mata i le 

Fa'aola.  O o tatou la'asaga ua se’e 'ese, ona lofia lea e le vai fa'amaualuga o 

tatou agaga.  E le’i fetalai atu Iesu iā Peteru ia sau iā te Ia ina ia fano ai; na te 

lē o vala'auina fo’i tatou ia mulimuli iā te Ia, ona Ia tu'ulafoaiina ai lea i tatou.  

Na fetalai mai o Ia, "'Aua e te fefe, ua 'Ou fa'atauina 'oe, ua 'Ou vala'auina 

'oe i lou lava igoa; e faia 'oe mo’u.  A e sopoia atu le vai, 'Ou te iā te 'oe; a e 

sopoia atu vaitafe, e lē lofia ai 'oe; a e savali i totonu o le afi, e lē mu ai 'oe, e 

lē susunuina fo’i 'oe i le mumū o le afi.  Auā o A’u o Ieova lou Atua, o le 

Pa'ia o Isara'elu, lou Fa'aola” (Isa. 43:1-3). 

 Na mataulia e Iesu amio a Ōna so'o.  Na Ia silafia tigā ma faigatā o 

le a tofotofoina ai lo latou fa'atuatua.  O lenei mea na tupu i luga o le sami, sa 

Ia naunau ina ia fa'ailoa iā Peteru ōna lava vaivaīga-- ia fa'ailoa atu o lona 

saogalemū o lo'o i ai lea i lona fa'alagolago atu pea i le mana o le Atua.  I 

totonu o afā o fa'aosoosoga, e pau le auala e mafai ona savali saogalemū ai pe 

a ua lē talitonu iā te ia lava, a ia tatau ona fa'alagolago atu i le Fa'aola.  O le 

taimi na manatu ai Peteru o ia e mālōsi na iloa ai lona vaivai; ma se’i vaganā 

ua ia lagona lona vaivai ona mafai lea ona ia iloatino lona mana'omia o le 

fa'alagolago iā Keriso.  Pe ana ia a’oa’oina le fe'au na taumafai Iesu e a’oa’o 

ai o ia i le mea na tupu i luga o le sami, se manū e lē to’ilalo ina ua o’o mai le 

tofotofoga aupito sili iā te ia. 

 O lea aso ma lea aso e a’oa’oina ai lava e le Atua Lana fanau.  E ala 

i mea e tutupu i aso ta’itasi o le olaga Na te saunia i latou e fai la latou vaega 

i le lautele o le olaga ua filifilia i ai i latou e le Atua.  O mea e tutupu i aso 

ta’itasi, e fuafua i ai lo latou manumālō po o le to’ilalo i mea e aupito 

fa'afitauli o le olaga. 

 O i latou e lē o iloa latou te mana'omia ia fa'alagolago atu i le Atua i 

taimi uma o le a manumālō i ai fa'aosoosoga.  Ua mafai nei ona tatou manatu 

ifo o lo'o saogalemū le tū a o tatou vae, ma o le a lē toe mafai ona māluelue.  

E mafai ona tatou fai ifo ma le mautinoa, ua ou iloa o Ia ua ou talitonu i ai; e 

leai se mea e mafai ona lulu'eseina lo’u fa'atuatua i le Atua ma Lana afioga.  

Peita'i o Satani o lo'o fuafuaina ia na pulea i tatou ma fa'aaogāina o ou tatou 

uiga ma amio fa'ale'aiga ua masani ai, ma fa'atauasoina o tatou mata i lo tatou 

lē 'ato'atoa ma mea o lo'o mana'omia.  Na o lo tatou iloaina o o tatou vaivaīga 

ma o le taula’i atu o la tatou va'ai iā Iesu e mafai ai ona tatou savavali 

saogalemū. 

 E le’i umi lava ona maua le nofoāga o Iesu i totonu o le va'a a e uma 

loa le matagi, “ona o'o atu loa lea o le va'a i le nu'u na latou ō i ai” (Ioa. 6:21).  

O le pō mata’utia ua manumālō ai le malamalama o le taeao.  O le 'au so'o 

ma isi tagata sa i le va'a, ua ifo atu i 'a'ao o Iesu ma o latou loto fa'afetai, ma 

fa'apea mai, “E moni, O 'Oe lava o le Ālo o le Atua” (Mata. 24:33).     

Matā'upu 41 

O LE FA'AFITAULI I KALILAIA 

Fa'avaeina i le Tusi o Ioa. 6:22-71. 

na ua vavao atu e Keriso tagata ia 'aua ne’i o latou fa'ailoa atu o Ia o le 

tupu, na Ia silafia ua o'o i le tulaga e tāua tele o Lona tala fa'asolopito.  O 

le motu o tagata na naunau e fa'aeaina o Ia i le nofoāli'i i le aso nei o le a 

liliu'ese mai iā te Ia taeao.  O le lē taunu'u o lo latou manatu fa'apito o le a 

liua ai le alofa i le ino'ino, ma le vi'iga i le fetu'u.  A e ui ina sa Ia silafia lenei 

mea, Na te le’i faia se fuafuāga ina ia lē taunu'u le mea o le a tupu.  Mai le 

amataga na Ia fa'ailoa atu i Ōna so'o e leai se fa'amoemoe mo se taui 

fa'ale-lalolagi.  O se tasi e sau ma le naunau ia 'avea ma Ōna so'o, na Ia 

fetalai atu i ai, “E fai lua o Ālope, e fai fo'i mea e momoe ai manu felelei; a o 

le Atali'i o le tagata, e leai se mea e moe ai o Ia” (Mata. 8:20).  Pe ana fai e 

maua e tagata le lalolagi fa'atasi ma Keriso, se manū o le motu tagata e ofoina 

atu iā te Ia lo latou gaua’i; peita'i o lea itū'aiga 'au'aunaga e Na te lē taliaina.  

O i latou ua feso'ota'i atu nei iā te Ia, sa to'atele na tosina ona o le 

fa'amoemoega i se mālō fa'ale-lalolagi.  O i latou ia e tatau ona a’oa’oina i le 

mea sa'o.  O le a’oa’oga loloto fa'aleagaga i le vavega o areto e le’i mafai ona 

malamalama i ai.  E tatau ona fa'amaninoina.  Ma o lenei fa'aaliga fou o le a 

aumai ai ma se tofotofoga e latalata i lo latou tulaga. 

 O le vavega i areto na o'o atu le tala i nu'u e mamao ma i latou e 

latalata ai, ma o le taeao pō lava o le aso na soso'o ai, ua lolofi mai ai tagata i 

Petesaita e fia va'ai iā Iesu.  E ō mai se to'atele, mai le lau'ele'ele ma le sami.  

O ē sa tu'ua o Ia i lea pō na toe fo’i mai ma le fa'amoemoe e maua mai pea o Ia 

i lea mea; auā e le'i i ai se va'a na tatau ona malaga ai i le isi itū vai.  Peita'i o 

la latou sa'iliga na i’uvale, ma e to’atele na toe fo'i i Kapanaumi e sa'ili pea iā 

te Ia. 

 I le taimi lea ua taunu'u atu o Ia i Kenesareta, ina ua mavae le aso e 

tasi.  Ina ua iloa e tagata ua taunu'u o Ia i lea nu'u, “ona latou fe'au atu ai lea 

i lea itū uma lava ua latou 'au mai ai iā te Ia o ē mama’i uma lava” (Mata. 

14:35).   

 Na mavae sina taimi, ona maliu atu lea o Ia i le sunako, ma maua ai 

o Ia e i latou na malaga mai Petesaita.  Na latou iloa mai Ōna so'o le auala na 

malaga mai ai o Ia i luga o le sami.  O le mālōsi tele o le afā, ma le tele o itūlā 

na maumau i le taualoina o le va'a e fa'asaga i le matagi mālōsi, o le va'aia o 

Keriso o lo'o savali i luga o le vai, o le oso a’e o le fefe, o Āna afioga 

fa'alototele, o le mea na tupu iā Peteru ma lona i'uga, fa'atasi ai ma le mālū 

fa'afuase’i o le afā ma le taunu'u o le va'a i le lau'ele'ele, o nei uma mea 

ofoofogia na tutupu ua toe fa'amatala atu i le motu o tagata o lo'o fia iloa.  E 

le’i fa'amalieina i nei mea, peita’i, e to’atele ua potopoto ane iā Iesu ma fesili, 

I 

“Rapi e, na e maliu mai ea i'inei anafea?” (Ioa. 6:25).  Na latou fa'amoemoe 

e maua mai i Lona lava fofoga se fa'alauteleina o le tala i le vavega. 

 E le’i fa'amalieina e Iesu lo latou uiga fia iloa.  Na fetalai atu o Ia 

ma le fa'anoanoa “E le’i sa'ili mai outou iā te A’u, auā na outou va'ai mai i 

fa'ailoga, a e peita'i ua outou 'a'ai i areto, ma outou ma'o'ona ai” (F. 26).  

Latou te le'i sa'ilia o Ia ona o se mafua'aga aogā; peita'i ina ua ma'o'ona i 

areto, sa latou fa'amoemoe ia maua pea ni fa'amanuiāga o le tino e ala i le 

feso'ota'i atu iā te Ia.  Sa fa'atonu le Fa'aola iā te i latou, “'Aua tou te galulue 

i mea e ‘ai e pala, a o mea e ‘ai e tumau i le ola e fa'avavau” (F. 27). 

Ia 'aua ne’i sa'ilia na o fa'amanuiāga fa'aletino.  'Aua ne’i 'avea ma 

mea sili le sa'ili atu na o mea e tausi ai i le olaga o le taimi nei, peita'i ia sa'ilia 

mea e ‘ai fa'ale-agaga, 'atoa ma lea poto o le a tumau e o'o i le ola e fa'avavau.  

O lea mea e na o le Ālo o le Atua e mafaia ona foa’i mai; “'auā ua 

fa'aalitinoina mai o Ia e le Atua le Tamā” (Ioa. 6:22).   

Mo sina taimi o le naunau o le 'au fa'alogologo ua fafaguina.  Ua 

latou alalaga mai, “O le ā se mea matou te faia, ina ia matou galulue i galuega 

a le Atua?” (F. 28).  E tele galuega mamafa sa latou faia ina ia ta’uleleia ai i 

latou lava ia i le Atua; ma ua latou sauni e fa'alogo i nisi mea fou latou te 

tausia ina ia mafai ona fa'amausalī nisi fa'amanuiāga e sili atu.  O le uiga o la 

latou fesili, O le ā se mea e tatau ona matou faia e matou te maua ai le lagi?  

O le ā le tau e mana’omia ia matou totogi ina ia maua ai le ola o lumana’i? 

 "Ua tali atu Iesu, ua fa'apea atu iā te i latou, 'O lenei le galuega a le 

Atua, ia outou fa'atuatua iā te Ia na 'auina mai e Ia'” (F. 29).  O le tau o le 

lagi o Iesu lea.  O le auala i le lagi e ala i le fa'atuatua “i le Tama’i Mamoe a 

le Atua, na te ave'esea le agasala a le lalolagi” (Ioa. 1:29). 

 A e peita’i, o tagata e le’i filifili e taliaina lenei a’oa’oga o le 'upu 

moni fa'ale-Atua.  Na faia e Iesu le galuega tonu sa mua’i ta’uina mai e 

valo'aga o le a faia e le Mesia; a e latou te le’i molimauina fa'amoemoega sa 

va'aia i o latou manatu fa'apito e uiga i Lana galuega.  O Keriso e fa'atasi ona 

Ia fafagaina le motu o tagata i areto; peita'i i ona pō o Mose na fafagaina 

Isara'elu i le manai i tausaga e fā sefulu, ma e sili atu ona tele fa'amanuiāga o 

lo'o fa'amoemoeina e maua mai i le Mesia.  O o latou loto e lē o fa'amalieina 

ua tu'u fesili ifo pe ai se ā, afai na mafai e Iesu ona faia le tele o galuega 

ofoofogia e pei ona latou molimauina, na te lē mafaia ea ona aumai le soifua 

mālōloina, le mālōsi, ma le tamao'aiga i Ōna tagata uma, fa'asa’oloto i latou 

mai pulega sauā, ma si'itia i latou i le pule ma le mamalu?  O le mea moni o 

lo'o ta’u mai o Ia Lē na 'auina mai e le Atua, a e na te te'ena le 'avea o Ia ma 

tupu o Isara'elu, o se mea lilo lea e lē mafai ona latou fuatia.  O Lona te'ena 

sa latou fa'auiga sesē.  E to’atele na faia le fa'ai'uga e lē mafai e Ia ona 

fa'aalia o Lana aiā auā o Ia fo'i e lē o mautinoa le uiga fa'ale-Atua o Lana 

galuega.  Ua fa'apea loa ona tatala o latou loto i le lē talitonu, ma o le fatu na 

lūlūina e Satani ua fua mai i lona lava itū'aiga, i totonu o le lē malamalama ma 

le fa'asesēina. 

 O le taimi nei, ua fesili mai ma le fa'atauemu se a'oa'o, “Se ā se 

fa'ailoga e te faia matou te va'ai atu i ai, ma fa'atuatua ai iā te 'Oe?  Se ā se 

galuega e te faia?  Na 'a'ai e o matou tamā le manai i le vao; fa'apei ona tusia, 

'Na Ia avatua iā te i latou le areto mai le lagi e 'a'ai ai'” (Ioa. 6:30, 31).    

 Na fa'aaloalogia e Iutaia Mose fa'apea o ia na aumaia le manai, ua 

vi'ia ai le mea faigāluega, ma ua lilo ai i la latou va'ai o Ia le ala na 

fa'ataunu'uina ai le galuega.  O o latou tamā na muimui e tete'e iā Mose, sa 

masalosalo ma te'ena lana galuega fa'ale-Atua.  I le taimi nei, o le agaga lea e 

tasi ua te'ena ai e le fanau Lē na 'aumaia le fe'au a le Atua iā te i latou.  "Ona 

fetalai atu lea o Iesu iā te i latou, 'E moni, e moni, 'Ou te fai atu iā te outou, E 

lē o Mose na avatua iā te outou lenā areto mai le lagi'” (F. 32).  O Lē na 

avatu le manai, o lo'o tū i totonu o i latou.  O Keriso lava lea na ta’ita’iina 

tagata Eperu i le vaomatua, ma na fafagaina i latou i aso ta'itasi i le areto mai 

le lagi.  O lea mea ‘ai o le ata fa'atusa o le areto moni mai le lagi.  O le 

Agaga e aumaia le ola, o lo'o tafe mai i le tumu 'ato'atoa o le Atua e lē gata 

mai, o le manai moni lea.  Na fetalai Iesu, “O le areto mai le Atua, o le mea 

ua alu ifo mai le lagi lea, ma 'au mai le ola i le lalolagi” (F. 33). 

 A o mafaufau pea tagata o mea e ‘ai fa'aletino o lo'o fetalai fa'atatau 

i ai Iesu, na alalaga mai isi o Lana 'au fa'alogologo, “Le Ali'i e, 'au mai iā te i 

matou lenā areto, 'aua le aunoa.”  Na tali atu Iesu ma le manino, “O A’u nei 

le Areto o le ola” (Ioa. 6:35).   

 O le 'upu fa'atusa na fa'aaogā e Keriso, e masani lelei ai Iutaia.  O 

Mose, e ala i le musumusuina e le Agaga Pa'ia, sa fa'apea atu, “E le na o mea 

e ‘ai e ola ai tagata, a o mea uma e tulei mai i le fofoga o Ieova e ola ai tagata” 

(Teute.8:3).  Ma na tusia fo'i e le perofeta o Ieremia, “Na maua āu afioga, 

ona 'ou ‘ai ai lea; sa iā te a’u Lau afioga e fai ma mea e 'oli'oli ai ma fiafia ai 

lo’u loto” (Iere. 15:16).  O a'oa'o fo'i e i ai sa latou 'upu masani, fai mai, o le 

‘ai i le areto, i lona tāua i le itū fa'aleagaga, o le su’esu’eina o le tulafono ma 

le faia o galuega lelei; ma sa latou tautala ai pea e fa'apea i le afio mai o le 

Mesia o le a fafagaina ai Isara'elu uma.  O a’oa’oga a perofeta ua fa'afaigofie 

ai ona malamalama i le loloto o le a’oa’oga fa'aleagaga o lo'o i le vavega i 

areto.  O lenei a’oa’oga na sa'ili Keriso ia tatala atu i Lana 'au fa'alogologo i 

le sunako.  Pe ana latou malamalama i Afioga Pa'ia, se manū e malamalama 

i Āna afioga ina ua Ia fetalai atu, “O A’u o le Areto o le ola.”  O le aso 

ananafi, ina ua lē lavā ma vaivai le motu o tagata e to'atele, na fafaga i latou i 

areto na Ia tu'uina atu.  E pei ona latou maua le fa'afouina ma le mālōsi 

fa'aletino mai le areto, e fa'apea fo'i ona maua mai iā Keriso le mālōsi 

fa'ale-agaga e o'o i le ola e fa'avavau.  Na Ia fetalai mai “O lē sau iā te A’u, e 

lē lāina lava ia; o lē fa'atuatua fo'i iā te A’u, e lē toe fia inu lava ia.”  Peita'i 

na Ia toe fa'aopoopo atu, “Ua outou va’ava’ai mai iā te A’u, a e tou te le’i 

fa'atuatua mai lava” (Ioa. 6:35, 36).  

 Sa latou va'aia Keriso e ala i le molimau a le Agaga Pa'ia, e ala i le 

fa'aaliga o le Atua i o latou loto.  O fa'amaoniga ola o Lona mana o lo'o latou 

va'aia pea i lea aso ma lea aso, a o lo'o latou fesili pea lava mo se isi fa'ailoga.  

Pe ana tu'uina atu i ai lenei mea, latou te tumau lava i le lē talitonu e pei o le 

taimi muamua.  Afai latou te le’i talitonu i mea na latou va'ai ma fa'alogo i 

ai, e leai se aogā e toe fa'aali atu ai iā i latou nisi galuega ofoofogia.  O le lē 

talitonu e maua ai pea le ‘alofaga mo le masalosalo, ma o le a tu'u mai ai 

mafua'aga e 'ave 'ese ai le fa'amaoniga o le mea e aupito moni.  

 Na toe ōle lava Keriso i nei tagata loto ma'a'a.  “O ia fo'i e sau iā te 

A’u 'Ou te lē tulia lava i fafo” (F. 37).  O i latou uma lava e taliaina o Ia i le 

fa'atuatua, na fetalai mai o Ia, e tatau ona maua le ola e fa'avavau.  E leai se 

tasi o le a lē iloa.  E lē mana'omia Faresaio ma Satukaio e finau ma tete'e atu 

e fa'atatau i le ola o lumana’i ai.  E lē toe mana'omia ni tagata fa'anoanoa i le 

leai o se fa'amoemoe ona o ē ua oti.  “O lenei fo'i le finagalo o Lē na auina 

mai A’u, ia lē māumau lava se tasi ua Ia foā'iina mai iā te A’u, a ia 'Ou toe 

fa'atūina o ia i le aso gata'aga” (F. 39).  

 Peita'i o ta’ita’i o tagata ua lē fiafia, "ua fa'apea ane fo'i i latou, 'E lē 

o Iesu ea lenei le atali'i o Iosefa, ua tatou iloa lona tamā ma lona tinā?  Pe 

fa'apefea ona fai mai o Ia, 'ua 'Ou alu ifo mai le lagi?'” (Ioa. 6:42).  Na latou 

taumafai e fa'atupu uiga fa'ailoga tagata e ala i le ta’ufa'atauva'a o le maulalo 

o le amataga o le soifua mai o Iesu.  Na latou ta'uina ma le 'ino'ino Lona 

soifuāga o se Kalilaia faigāluega mamafa, ma o Lona aiga e matitiva ma lē 

Āloa’ia.  Fai mai o 'upu a lenei kamuta lē a’oa’oina, e leai se tāua i o latou 

manatu.  Ona o le mea lilo o Lona soifua mai e latou te masalomia ai ma lē 

mautinoa le tala'aga o Ōna mātua, o lea ua 'avea le soifua mai i le tino tagata o 

se ila i Lona tala fa'asolopito.  

 E le’i taumafai Iesu e fa'amatala atu le mea lilo o Lona soifua mai.  

Na te le’i tali atu i fesili e fa'atatau i Lona afio ifo mai le lagi, e pei ona Ia lē 

tu'uina atu se tali i fesili fa'atatau i Lona la'asia o le sami.  Sa Ia lē vala'aulia 

tagata ia manatu i vavega e fa'ailoga ai Lona soifuāga.  E le’i faia e Ia se mea 

e vi'ia ai o Ia, ma na tau'ave e Ia le tulaga o le 'au'auna.  A e peita’i, o Āna 

afioga ma galuega na fa'aalia ai Lana amio.  O i latou uma lava na tatala atu 

o latou loto i le malamalama mai le Atua, sa latou iloaina ai o Ia “o le Ālo e 

to'atasi o le Tamā, ua tumu o Ia i le alofa tunoa ma le fa'amaoni” (Ioa. 1:14). 

 O le fa'ailoga tagata o Faresaio e sili atu le loloto i lo a latou fesili e 

fa'ailoa mai; o lo'o i ai o latou a’a i totonu o mea sesē o o latou loto.  O afioga 

ta'itasi ma mea o lo'o faia e Iesu sa fa'atupu ai le 'ino'ino ma le tete'e iā i latou; 

auā o le agaga o lo'o latou fiafia i ai e lē maua ai se mea e molia ai o Ia. 

 “E lē mafai se tasi ona sau iā te A’u, pe a lē tosina mai e le Tamā ua 

'auina mai A’u; 'Ou te toe fa'atūina fo'i o ia i le aso gata'aga.  Ua tusia i le 

'au perofeta, 'E a’oa’oina i latou uma lava e le Atua.  O lenei, o i latou uma 

e fa'alogo i le Tamā, o ē a’oa’oina fo'i, e ō mai i latou iā te A’u” (Ioa. 6:44, 

45).  E leai lava se tasi e sau iā Keriso, a e na o i latou lava o le a tali atu i le 

mana tosina o le alofa o le Tamā.  Peita’i o le Atua e tosina uma atu loto iā te 

Ia, a e na o i latou lava o ē tete'e atu i Lona mana tosina, o le a te'ena le ō mai 

iā Keriso. 

 I nei 'upu, “E a’oa’oina i latou uma lava e le Atua,” na fa'asino e 

Iesu i le valo'aga a Isaia: “E a’oa’oina lau fanau uma lava e Ieova, e tele fo'i le 

manuia o lau fanau” (Isa. 54:13).  O lenei 'upu ua fa'atatauina e Iutaia iā i 

latou.  O lo latou mitamitaga e fa'apea o le Atua o lo latou a'oa'o.  Peita'i sa 

fa'ailoa mai e Iesu le lē aogā o lo latou manatu; ma fetalai mai o Ia, “O lenei, 

o i latou uma o ē fa'alogo i le Tamā, o ē a’oa’oina fo'i, e ō mai i latou iā te 

A’u” (Ioa. 6:45).  E na o Keriso lava latou te mafaia ai ona maua le 

malamalama i le Tamā.  O le ola fa'aletagata e lē mafai ona lavātia va'ai i le 

fa'aaliga o Lona mamalu.  O i latou ē ua a’oa’oina e fa'atatau i le Atua, na 

latou fa'alogologo i le si'ufofoga o Lona Ālo, ma i a Iesu le Nasareta latou te 

iloa ai o Ia e ala i mea uma na faia ma fa'aaliga e fa'ailoa ai le Tamā. 

 “E moni, e moni, 'Ou te fai atu iā te outou, o lē fa'atuatua mai iā te 

A’u, ua iā te ia le ola e fa'avavau” (F. 47).  E ala mai i le so'o pele o Ioane, o 

lē na fa'alogo i nei 'upu, sa fa'ailoa e le Agaga Pa'ia i ekalesia, “O lenei fo'i le 

mau, ua foā'iina mai e le Atua iā te i tatou le ola e fa'avavau; o le ola lava lea 

ua i Lona Ālo.  O lē o iā te ia le Ālo, o iā te ia le ola” (I Ioa. 5:11, 12).  Ma 

na fetalai atu Iesu, “'Ou te toe fa'atūina o ia i le aso gata'aga” (Ioa. 6:44).  

O Keriso na 'avea ma tino e tasi fa'atasi ma i tatou, ina ia 'avea i tatou ma 

agaga ia tasi ma Ia.  O le lelei o lenei tu'u fa'atasiga e tatou te toe ō mai ai mai 

le tu'ugamau,-- e lē na o le fa'aalia o le mana o Keriso, peita’i, e ala i le 

fa'atuatua, e 'avea ai Lona soifua ma o tatou ola.  O i latou e va'ai iā Keriso i 

Lana amio moni, ma talia o Ia i totonu o le loto, e maua e ia le ola e fa'avavau.  

O le Agaga e ala mai ai le afio o Keriso i totonu iā i tatou; ma o le Agaga o le 

Atua, e talia i totonu i le loto e ala i le fa'atuatua, o le amataga lea o le ola e 

fa'avavau. 

 O tagata sa latou fa'atusaina Keriso i le manai sa 'a'ai ai o latou tamā 

i le vaomatua, pei e fa'apea e sili atu ona tāua lea vavega nai lo o lea na faia e 

Iesu; peita'i na Ia fa'ailoa atu le itiiti o lenā mea alofa pe a fa'atusatusa atu i 

fa'amanuiāga na Ia afio mai e tu'uina atu.  O le manai e mafai ona tausia ai na 

o le olaga i le lalolagi; e lē mafai ona taofia ai le o'o mai o le oti, pe 

fa'amautinoa ai le ola e fa'avavau; a e peita'i o le areto o le lagi e fafaga ai le 

agaga e o'o ai i le ola e fa'avavau.  Ua fetalai mai le Fa'aola, “O A’u le areto 

o le ola.  O outou tamā sa 'a'ai le manai i le vaomatua, ua oti i latou.  O le 

areto lenei na alu ifo mai le lagi, pe a ‘ai ai se tasi, e lē o'o i ai le oti.  O A’u 

le areto ola na alu ifo mai le lagi; pe a ‘ai ai se tasi i lenei areto ona ola ai lea 

o ia e fa'avavau” (Ioa. 6:48-51).  I lenei ata fa'atusa sa fa'aopoopo atu nei i 

ai e Keriso le isi.  E na o Lona maliu e mafai ai ona Ia fa'asoa mai le ola i 

tagata, ma o afioga sa mulimuli mai o lo'o Ia fa'asino atu ai o Lona maliu o le 

ala lenā o le fa'aolataga.  Na Ia fetalai atu, “O le areto fo'i 'Ou te avatua, o 

Lo’u tino lea, 'Ou te avatua ma ola o le lalolagi” (Ioa. 6:51).  

 O Iutaia ua latalata ona fa'amanatuina le Paseka i Ierusalema, e 

manatua ai le pō na fa'asaoina ai Isara'elu, ina ua alu ifo le agelu fa'aumatia 

ma taia aiga o Aikupito.  I le tama’i mamoe o le Paseka, na fa'anaunau le 

Atua ia latou va'aia ai le Tama’i Mamoe a le Atua, ma e ala i lenei ata 

fa'afa'atusa, ia talia o Ia Lē na foa’i mai o Ia lava mo le ola o le lalolagi.  A e 

peita’i, o Iutaia ua latou fa'atāuaina le ata, a e o le tāua na faia ai ua latou 

fa'atuana’i.  Latou te lē lagona le tāua o le tino o le Ali'i.  O lea lava 'upu 

moni na fa'aātaina i le sauniga o le paseka, na a’oa’oina i afioga a Keriso.  

Peita’i sa latou lē malamalama lava i ai. 

 Ua alalaga mai nei le 'au a'oa'o ma le ita tele, “E mafai fa'apefea e 

lenei tagata ona au mai o lona tino iā te i tatou tatou te 'a'ai ai?” (Ioane 6:52).  

Ua 'a'afia i latou i le lē malamalama i Āna afioga e pei o Nikotemo ona lē 

malamalama ina ua fesili atu, “E fa'apefea ona mafai ona fanau le tagata ua 

toea'ina?” (Ioa. 3:4).  O nisi na i ai sina o latou malamalama i le uiga o 

fetalaiga a Iesu, a e latou te le'i loto malilie e fa'ailoa atu.  I le fa'auiga'eseina 

o Āna afioga, sa latou fa'amoemoe ia lagona ai le fa'ailoga tagata ma tete'e atu 

ai iā te Ia. 

 O Keriso e lē i fa'avaivai i Lana a’oa’o atu uiga o ata fa'a-fa'atusa.  

Na Ia fa'amamafa atu le 'upu moni i le gagana e mālōsi atu: “E moni, e moni, 

o lē ‘ai i Lo’u tino ma inu i Lo’u toto, ua iā te ia le ola e fa'avavau; 'Ou te toe 

fa'atūina fo'i o ia i le aso gata'aga; auā o Lo’u tino o le mea e ‘ai moni lea, o 

Lo’u toto fo'i o le mea e inu moni lea.  O lē ‘ai i Lo’u tino ma inu i Lo’u toto, 

e tumau o ia iā te A’u, o A’u fo'i iā te ia” (Ioa. 6:54-56).  

 O le ‘ai i le tino ma inu i le toto o Keriso, o le taliaina lea o Ia e 'avea 

ma Fa'aola, ia talitonu o Ia na te fa'amagaloina a tatou agasala, ma ua tatou 

'ato'atoa iā te Ia.  E ala i le va'ai atu i Lona alofa, e ala i le tumau ai pea, ma 

inumia i ai, o le a tatou tofusia ai fa'atasi i Lana amio.  E pei o le mea ‘ai e mo 

le tino, e matuā tatau fo'i Keriso mo le agaga o le tagata.  E lē mafai ona aogā 

le mea e ‘ai iā i tatou, vaganā e 'avea o se vaega o lo tatou olaga i le tino.  E 

fa'apea fo'i ona lē aogā Keriso iā i tatou, pe afai tatou te lē iloa o Ia o lo tatou 

Fa'aola totino.  Afai na o le iloa i le mafaufau e leai so tatou lelei e maua mai 

ai.  E tatau ona fafagaina i tatou iā te Ia, talia o Ia i totonu i o tatou loto, ona 

'avea ai lea o Lona soifua ma o tatou ola.  O Lona alofa tunoa ma Lona 

agalelei, e tatau ona tofusia ai i tatou. 

 Peita'i e o'o i nei ata fa'afa'atusa e lē mafai ona fa'aalia mai le manuia 

o le vā feagai o le tagata talitonu iā Keriso.  Na fetalai mai Iesu, “E fa'apei 

ona soifua le Tamā ua na auina mai A’u, ma o lo'o ola fo'i A’u ona o le Tamā; 

e fa'apea fo'i o lē sau iā te A’u, e ola lea iā te A’u” (F. 57).  E pei o le Ālo o 

le Atua e soifua e ala i le fa'atuatua i le Tamā, e fa'apea fo'i ona tatou ola e ala 

i le fa'atuatua iā Keriso.  Na matuā gaua’i 'ato'atoa Iesu i le finagalo o le Atua 

ma sa na o le Tamā na va'aia i Lona soifuāga.  E ui ina fa'aosoosoina i mea 

uma e pei o i tatou, a e na Ia tula’i i luma o le lalolagi e aunoa ma se pisia i le 

leaga sa si'omia ai o Ia.  O lea e tatau ai ona tatou manumālō e pei fo'i o 

Keriso na manumālō. 

 O 'oe o se tasi o lo'o mulimuli iā Keriso?  O mea uma lava o lo'o 

tusia e fa'atatau i le olaga fa'aleagaga ua tusia mo 'oe, ma e mafai ona maua e 

ala i lou feso'ota'i atu iā Iesu.  Ua tau mou atu lou olaga naunau?  po ua 

ma'alili ea lou ulua’i alofa?  Ia e toe talia nei le alofa o Keriso ua ōfoina mai.  

Ia e ‘ai i Lona tino, ma inu i Lona toto, ona 'avea lea o 'oe o sē ua tasi ma le 

Tamā ma le Ālo. 

 O Iutaia lē talitonu na tete'e i so'o se mea e ta’uina mai, vaganā o 

fa'amatalaga o 'upu e tu'u sa’o uiga a le Fa'aola.  O le tulafono fa'atapuā'iga 

na fa'asā ai ona latou tofoina le toto, ma ua latou fa'auiga'ese nei le gagana o 

lo'o fetalai atu ai Keriso o ni 'upu lē fa'aaloalo, ma na latou fefinaua’i ai.  E 

to'atele nisi e o'o lava i so'o na latou fai mai, “O le 'upu faigatā lenā; o ai ea se 

na te mafai ona fa'alogologo i ai?” (Ioa. 6:60).  

 Na tali atu le Fa'aola iā te i latou; “Tou te tausuai ea i lenā mea?  Pe 

fa'apefea pe a outou va'ai atu i le Atali'i o le tagata, o alu a’e i le mea sa i ai 

anamua?  O le agaga lea e tupu ai le ola, e lē aogā le tino i se mea; o 'upu 

'Ou te fai atu iā te outou, o le agaga ia, o le ola fo'i ia” (Ioa. 6:61-63).   

 O le soifua o Keriso e tu'uina atu ai le ola i le lalolagi o lo'o i totonu 

o Lana afioga.  O Lana afioga na fa'amālōlō ai ma’i ma tutūli 'ese temoni; o 

Lana afioga na malū ai le sami, ma fa'atutū ai ē na oti; ma sa molimau tagata 

o Āna afioga na i ai le mana.  Na fetalai atu le afioga a le Atua, e pei ona 

fetalai atu e ala i perofeta uma ma a’oa’o o le Feagaiga Tuai.  O le Tusi Pa'ia 

'atoa o le fa'aalitinoina lea o Keriso, ma na fa'anaunau le Fa'aola ia 

fa'atumauina le fa'atuatua o ē mulimuli iā te Ia i luga o Lana afioga.  Pe a 

'ave'esea o Ia mai la latou mafutaga, o Lana afioga o le a tatau ona 'avea ma 

puna o lo latou mālōsi.  E pei o lo latou Matai, ia latou ola i "afioga uma e 

tulei mai i le fofoga o le Atua” (Mata. 4:4). 

 E pei ona tausia o tatou ola fa'aletino i mea e ‘ai, e fa'apea fo'i ona 

tausia lo tatou ola fa'ale-agaga e le afioga a le Atua.  O agaga uma lava ia 

talia le ola mai le afioga a le Atua mo ia lava.  E pei o le tatau ona tatou 

fa'aaogā mea taumafa mo i tatou lava ina ia maua ai le mālōsi o le tino, e tatau 

fo'i ona tatou talia le afioga a le Atua mo tatou lava.  Ia tatou lē mauaina e ala 

mai i le mafaufau o se isi.  E tatau ona tatou su’esu’e le Tusi Pa'ia ma le 

fa'aeteete, ia fesili i le Atua mo le fesoasoani a le Agaga Pa'ia ina ia tatou 

malamalama i Lana afioga.  E tatau ona tatou aumaia se fuai'upu e tasi, ma 

tu'u 'atoa le mafaufau i le galuega ia iloa le manatu ua tu'uina e le Atua i lea 

fuai'upu mo i tatou.  E tatau ona tatou mafaufau pea i le manatu se'ia o'o ina 

'avea ma o tatou lava manatu, ma tatou iloa ai "le mea na fetalai mai ai le 

Atua.” 

O Āna folafolāga ma lapata'iga, ua fa'atatau mai e Iesu iā te a ‘u.  

Ua fa'apea ona alofa mai le Atua i le lalolagi, ua Ia aumai ai Lona Ālo pele e 

to'atasi, ina ia ou le fano ai e ala i lo’u talitonu iā te Ia, a ia maua le ola e 

fa'avavau.  O mea uma e tutupu fa'atatau i le afioga a le Atua e tatau ona 

tutupu fo'i iā te a'u.  O le tatalo ma le folafolāga, o le tulafono ma le 

lapata'iga, e mo a’u.  “Ua fa'asatauroina fa'atasi i ma'ua ma Keriso; a e 'ou te 

lē toe ola a’u, a o Keriso o lo'o ola i totonu iā te a’u; o le ola fo'i 'ou te ola ai 

nei i le tino, 'ou te ola ai lava i le fa'atuatua i le Ālo o le Atua, o Lē na alofa 

mai iā te a’u, ma foā'iina mai o Ia e Ia e fai mo’u sui” (Kala. 2:20).   

 E fa'apei o le fa'atuatua ona maua ma fa'aaogāina ta’iala o le 'upu 

moni, o le a 'avea i latou o se vaega o le tagata ma le fa'amālōsi'aga o le olaga.  

O le afioga a le Atua e talia i le agaga, e fa'atino mai ai manatu, ma o'o atu i le 

fausia o le amio. 

E ala i le tepa taula’i atu pea iā Iesu i mata o le fa'atuatua, o le a 

fa'amalosia ai i tatou.  O le a faia e le Atua o ni fa'aaliga e aupito sili ona tāua 

mo Ōna tagata o lo'o fia 'a'ai ma fia inu.  O le a latou iloaina o Keriso o le 

Fa'aola mo tagata ta'ito'atasi.  A o fafagaina i latou i Lana afioga, o le a latou 

iloa ai, o le agaga lea ma le ola.  O le afioga a le Atua e fa'aumatia ai le amio 

fa'ale- lalolagi na masani ai le olaga, ma e tu'uina mai se ola fou iā Keriso 

Iesu.  O le a afio le Agaga Pa'ia i totonu o le agaga ona o Ia o le 

Fa'amafanafana.  E ala i le galuega o le fa'afouina a Lona alofa tunoa, o le a 

va'aia le fa'atusa o le Atua i le olaga o le so'o; ma 'avea ai ma tagata fou.  O le 

alofa ua na suia le nofoāga o le 'ino'ino, ma o le loto fo'i o le a taliaina uiga 

fa'ale-Atua.  O le uiga lenei o le ola i “afioga uma e tulei mai i le fofoga o le 

Atua.”  O le mea lenei e ta’ua o le ‘ai i le Areto na alu ifo mai le lagi. 

 O Keriso na fetalai mai le 'upu moni pa'ia e fa'avavau e fa'atatau i 

Lona vā feagai ma Ōna so'o.  Na te silafia uiga o i latou ua fa'ailoa mai o 

latou o Ōna so'o, ma o Āna afioga e tofotofoina ai lo tatou fa'atuatua.  Na Ia 

ta'u mai e tatau iā i latou ona talitonu ma fa'atino Āna a’oa’oga.  O i latou 

uma e talia o Ia e tofusia i Lona uiga moni, ma suia ai i Lana amio.  O lenei 

tulaga e aofia i ai le lafoa’i 'ese o mea sa pele ma fiafia i ai i le olaga.  E 

matuā mana'omia lo latou gaua’i 'ato'atoa iā Iesu.  Na vala'auina i latou ia 

'avea ma taulaga ofo, e agamalū ma ia loto maulalo.  E tatau ona latou 

savavali i le ala vā apiapi na savali ai le Tagata mai Kalevario, pe afai e fia 

tofusia i le mea alofa o le ola ma le mamalu o le lagi. 

 O le tofotofoga ua matuā telē na'uā.  O le fa'agae'etia o i latou o ē na 

sa'ili ia 'ave fa'amalosi o Ia e fai ma tupu, ua mavae 'ese atu nei.  O lenei 

talanoāga i totonu o le sunako, ua latou fa'alauiloa mai, ua fa'apupulaina ai o 

latou mata.  O le taimi nei, ua lē toe fa'asesēina i latou.  I o latou mafaufau, 

o Āna afioga ua fa'ailoa sa’o mai ai e lē o Ia o le Mesia, ma e leai fo'i se 

manuia fa'ale-lalolagi o le a maua i le feso'ota'i ma Ia.  Na latou talia Lona 

mana fai vavega; na latou naunau ia fa'asa’olotoina i latou mai fa'ama’i ma 

mea tigā; peita'i latou te lē fia lagona le tigā alofa ma Ia i le tu'uina atu e Ia 

lava o Lona soifua e fai ma taulaga ofo.  E lē tāua iā te i latou le mālō lilo 

fa'ale-agaga o lo'o Ia fetalai atu ai.  O ē lē fa'amaoni, manatu fa'apito, o ē na 

sa'ilia o Ia, na i’u ina mavae lo latou naunau iā te Ia.  Pe afai e lē tu'uina atu 

Lona mālōsi ma Lona mana e fa'atosina ai i latou ia maua lo latou sa’olotoga 

mai iā Roma, ua leai se mafua'aga e latou te toe fia fa'atasi ai ma Ia.  

 Na ta’u manino atu lava e Iesu iā i latou, “O isi o outou e lē 

talitonu;” ma Ia toe fa'aopoopo atu, “O le mea lea na 'Ou fai atu ai iā te 

outou, e lē mafai e se tasi ona sau iā te A’u, pe a lē foā'iina atu ai iā te ia e 

Lo’u Tama” (Ioa. 6:64-66).  Na Ia naunau ia latou malamalama pe afai e lē 

tosina mai i latou iā te Ia, e pogai mai ona o le lē tatalaina o o latou loto i le 

Agaga Pa'ia.  “A e lē talia e le tagata fa'aletino o mea a le Agaga o le Atua; 

auā o mea valea ia iā te Ia, na te lē iloa fo'i ona iloa, auā e fa'amasinoina 

fa'aleagaga” (I Kori. 2:14).  O le fa'atuatua e mafai ai e le loto o le tagata 

ona va'ai atu i le mamalu o Iesu.  O lenei mamalu o lo'o nātia, se'ia o'o ina 

fa'atupuina le fa'atuatua i totonu o le loto, e ala i le Agaga Pa'ia. 

 E ala i le a’oa’iga fa'alaua’itele ona o lo latou lē talitonu, o nei so'o 

sa atili fa'ateleina lo latou vā mai iā Iesu.  Sa matuā sili atu lo latou lē fiafia, 

ma i le naunau ia fa'a-manu’a le Fa'aola ma fa'amalie ai le matau’a o Faresaio, 

ua latou fulitua iā te Ia, ma ua tu'ua o Ia ma le 'ino'ino lava.  Ua uma ona faia 

la latou filifiliga,-- na ona fa'afoliga mai a e lē i ai le loto, ua na o le atigi a e 

leai se 'a'ano i totonu.  O la latou filifiliga e le’i mafai ona toe suia mulimuli 

ane; auā ua latou lē toe feoa’i ma Iesu. 

 “O i Lona 'a'ao Lana asu, Na te fa'amamāina ai Lana fa'aputugāsaito; 

Na te fa'apotopotoina fo'i Āna saito i le fale saito, a e susunuina le otaota i le 

afi e lē mātineia” (Mata. 3:12).  O le isi lenei taimi na fa'amamāina ai.  E 

ala i afioga o le 'upu moni, o le otaota na tu'u 'ese'eseina mai le saito.  Ona o 

le naunau tele i mea e lē aogā ma le fa'afia-amiotonu ua lē talia ai se a’oa’iga, 

ua tele le mana’o i le lalolagi e lē talia ai le olaga o le loto maulalo, sa to'atele 

ē na liliu'ese mai iā Iesu.  E to'atele fo'i o lo'o faia lava lea mea e tasi.  O 

tagata o lo'o tofotofoina i aso nei e pei lava o ia so'o i totonu o le sunako i 

Kapanaumi.  Pe a aumaia le 'upu moni i totonu o le loto, ona latou iloa lea o 

o latou olaga e lē o tusa ai ma le finagalo o le Atua.  Latou te iloa lelei ai le 

mana'omia o se suiga 'ato'atoa i totonu iā i latou; a e peita'i, latou te lē loto atu 

i se galuega o le gaua’i ma fa'afitia ai e le tagata ia lava.  O le mea lea e oso 

a'e ai le ita pe a maua a latou agasala.  Latou te ō 'ese ma le loto tigā, e pei 

lava o so'o ona latou tu'ua Iesu, ma muimui fa'apea, “O le 'upu faigatā lenā; o 

ai ea sē na te mafaia ona fa'alogologo i ai?” (Ioa. 6:60). 

 O vi'iga ma 'upu fa'avi'ivi'i pepelo e fia fa'alogo i ai o latou taliga; a o 

le 'upu moni e latou te lē talia; e lē mafai ona latou lagonaina.  Pe a mulimuli 

mai le motu o tagata, ma fafagaina i latou, ma fa'alogoina le 'alaga o le 

manumālō, e sili atu ona leo tetele i a latou vi'iga; peita'i o le su'esu'eina o le 

Agaga o le Atua e fa'ailoa mai ai a latou agasala, ma ōle mai ia latou tu'u 'esea 

lea mea, ona fulitua lea i le 'upu moni, ma lē toe savavali fa'atasi ai ma Iesu. 

 A o liliu'ese mai iā Keriso nei so'o fa'afoliga ma le lē fa'amaoni, o se 

agaga 'ese na pulea i latou.  Ua latou lē toe va'aia se mea e fa'atosina atu ai iā 

te Ia Lē sa latou maofa ai.  Ua latou sa'ilia Ōna fili, auā e tutūsa o latou loto 

ma a latou galuega.  Ua latou fa'auiga'ese Āna afioga, fa'asesē Āna a’oa’oga, 

ma tau fa'aleaga mafua'aga o Āna fuafuāga.  Ua latou fa'aauau la latou 

matā'upu i le tu'u fa'atasia o mea uma e mafai ai ona tete'e atu ai iā te Ia; ma o 

lea 'ino'ino ua tupu a’e na pogai mai i nei tala sesē na o'o atu ai Lona soifua i 

se tulaga e matuā faigatā. 

 Sa vave ona salalau le tala fa'apea o Ia lava na ta’utino mai o Iesu le 

Nasareta e lē o le Mesia lea.  Ma i totonu o Kalilaia o lea lagona ua lauiloa 

ma tupu ai le tete'e atu iā te Ia, e pei o le tausaga ua mavae, sa fa'apea fo'i i 

Iutaia.  Oi talofa iā Isara'elu!  Ua latou te'ena lo latou Fa'aola, auā ua latou 

fa'anaunau i se ta'ita'i 'au manumālō na te avatua iā i latou le pule 

fa'ale-lalolagi.  Na latou naunau i mea 'ai e vave ona pala, a e lē o mea e 

tumau e o'o atu i le ola e fa'avavau. 

 O Iesu na silasila atu ma Lona finagalo naunau tele iā i latou sa 'avea 

ma Ōna so'o ua ō 'ese mai iā te Ia, o le Ola ma le Malamalama o tagata.  Na 

Ia silafia o Lona fa'apalepale ua lē talileleia, o Lona alofa ua lē mana'omia, o 

Lona alofa tunoa ua lē tāua, o Lana fa'aolataga ua te'ena, na fa'atumuina ai o 

Ia i le fa'anoanoa e lē mafai ona fa'amatalaina.  O mea fa'apea na tutupu ua 

'avea ai o Ia ma tagata fa'anoanoa, ma ua masani ma le tigā. 

 E le’i taumafai o Ia e fa'alavelave iā i latou na fia ō 'ese mai iā te Ia, 

na fāliu atu loa Iesu i le to'asefulu ma le to'alua ma fetalai atu i ai, “Pe tou te 

fia ō 'ese fo'i?” (Ioa. 6:67). 

 Na tali mai Peteru e ala i lana fesili, “Le Ali'i e, a matou o ea iā te ai, 

o iā te 'Oe 'upu o le ola e fa'avavau?”  Na ia toe fa'aopoopo mai, “Ua matou 

talitonu, ma ua matou iloa o 'Oe o le Keriso, o le Ālo o le Atua soifua” (Ioa. 

6:68-69).    

 “A matou ō ea iā te ai?”  O a’oa’o o Isara'elu na pologa i fa'atonuga 

ma tulafono i le faiga o sauniga.  O Faresaio ma Satukaio o lo'o fefinaua’i 

pea.  O le tu'ua o Iesu o le pa’ū atu lea i totonu o fa'agaoioiga lē tatau o 

sauniga ma le faiga o tapuā'iga, ma tagata fia maualuluga o lo'o sa'ili mo lo 

latou lava mamalu.  O le 'au so'o na latou maua le filemū ma le 'oli'oli e sili 

atu ina ua latou talia Keriso i lo latou olaga muamua na masani mai ai.  E 

fa'apefea iā i latou ona mafai le toe fo'i i tua iā i latou o lo'o tauemu ma sauā i 

le Uō a tagata agasala?  Ua leva ona latou va’ava’ai atu mo le Mesia; o lenei 

ua afio mai o Ia, ma e lē mafai ona latou toe liliu'ese mai Lana silafaga iā i 

latou o lo'o lamalama i Lona soifua, ma sa sauāina i latou ina ua 'avea i latou 

ma ē mulimuli iā te Ia. 

 “A matou ō ea iā te ai?”  E lē o le ō 'ese mai a’oa’oga a Keriso, o 

Āna matā'upu o le alofa ma le alofa tunoa, a e mai le pogisā o le lē talitonu, 

ma le amioleaga a le lalolagi.  A o lafoa'iina le Fa'aola e le to'atele sa 

molimau i Āna galuega ofoofogia, na fa'ailoa atu lava e Peteru le talitonuga o 

le 'au so'o,-- “O 'Oe o le Keriso.”  O le mafaufau atu pe afai e 'ave'esea lenei 

taula mo o latou agaga, sa fa'atumulia ai i latou i le fefe ma le tigā.  O le 

aunoa ma le Fa'aola e fa'apei o le tafea i luga o le sami pogisā ma le sousou.  

 O le tele o afioga ma gaoioiga na faia e Iesu e foliga mai o mea lilo i 

le mafaufau fa'aletagata, peita'i o afioga uma ma mea na faia e i ai o latou 

mafua'aga loloto i le galuega mo lo tatou fa'aolataga; na fuafuaina mea uma 

ta'itasi ina ia maua mai ai lona lava i'uga.  Pe ana mafai ona tatou 

malamalama i Āna fuafuāga, o mea uma e va'aia le tāua, e 'ato'atoa, ma 

talafeagai ma Lana galuega. 

 E ui ina lē mafai ona tatou malamalama nei i galuega ma ala o le 

Atua, a e mafai ona tatou iloa Lona alofa tele, o lo'o fa'avaeina ai Āna 

feso'ota’iga uma i tagata.  O se tasi o lo'o ola latalata iā Iesu, o le a tele fo'i 

lona malamalama i le mea lilo o le amio-Atua.  O le a ia malamalama atili i 

le alofa tunoa o lo'o auala mai ai a’oa’iga, e tofotofoina ai le amio, ma aumai 

ai le malamalama i fuafuāga uma o le loto. 

 Ina ua tu'uina atu e Iesu le iloiloga o le 'upu moni sa mafua ai le toe 

fo'i i tua o le to'atele o nisi o Ōna so'o, na Ia silafia le i'uga e maua ona o Āna 

afioga; peita’i na i ai se fuafuāga o le alofa tunoa e fa'ataunu'uina ai.  Na Ia 

mua’i silafia, pe a o'o i le itūlā o fa'aosoosoga, o Ōna so'o pele uma lava o le a 

matuā tigāina i tofotofoga faigāta.  O Ōna puapuagā i Ketesemane, o Lona 

fa'alataina ma le fa'asatauroina, o le a 'avea iā i latou ma tofotofoga e aupito 

sili ona faigāta.  Pe a na lē mua’i tu'uina mai se iloiloga e tofotofoina ai, e 

to'atele i latou o ē na fa'agaoioia ona o le manatu fa'apito se manū o le a 

feso'ota'i mai iā te i latou.  Ina ua ta'usalaina lo latou Ali'i i le fale fa'amasino; 

ina ua tauemu ma 'upuleagaina o Ia e le motu o tagata sa vivi'i ma fai mai o Ia 

o lo latou tupu; a o alalaga le motu o tagata, “Fa'asatauro iā te Ia!”—ina ua 

fa'avaivai lo latou fa'agae'etia ona o fa'amoemoega ua lē taunu'u, o nei tagata 

na sa'ili lo latou lava lelei, ua lafoā'i 'ese lo latou fa'amaoni iā Iesu, ua o'o atu 

ai i le 'au so'o se lagona matuitui, o se 'avega mamafa o le fa'anoanoa i le loto, 

ma sa fa'aopoopo atu i lo latou pagātia ma le tigā i le fa'aumatiāga o o latou 

fa'amoemoega.  I lea itūlā o le pogisā, o le fa'aa'oa'oga a i latou na liliu'ese 

mai iā te Ia, atonu o le a tā'aina ai fo'i nisi tagata.  Peita'i o Iesu na fa'agataina 

lenei fa'afitauli faigatā i Lona fa'atasi ai ma na mafai ona Ia fa'amalosia le 

fa'atuatua o Ōna tagata fa'amaoni o lo'o mulimuli iā te Ia. 

 O le Fa'aola alofa mutimutivale, na silafia 'ato'atoa le i'uga o lo'o 

fa'atali mai mo Ia, a e na Ia fa'alauleleia le ala mo le 'au so'o, na saunia i latou 

mo le fa'atumutumuga o o latou tofotofoga, ma fa'amalosia i latou mo le 

iloiloga mulimuli!    

Matā'upu 42 

O AGANU'U 

Fa'avae i luga o le Mata. 15:1-20; Mare. 7:1-23. 

 Tusi'upu ma Faresaio, na fa'amoemoe e va'ai iā Iesu i le Paseka, na 

latou saunia le mailei mo Ia.  A ua silafia e Iesu la latou fuafuāga, ona 

lē maliu lea i ai i lenei fa'atasiga.  “Ua potopoto ane iā te Ia le 'au Faresaio, 

ma nisi o le 'au tusi'upu” (Mata. 15:1).  Ona ua lē maliu atu o Ia iā te i latou, 

na ō mai i latou iā te Ia.  Mo se taimi na foliga mai o tagata Kalilaia o le a 

latou talia Iesu o le Mesia, ma o le pule'aga mālōsi a ali'i mautofi o le mālō i 

lenei vaega o le a malepe.  O le galuega a le to'asefulu ma le to'alua ua 'avea 

ma fa'ailoga ua iloa ai le fa'ateleina o le galuega a Keriso, ma ua aumaia sa’o 

ai le 'au so'o i totonu o le fete'ena'iga ma a'oa'o, ua toe tupu a’e ai le matau’a o 

ta’ita’i o lo'o i ai i Ierusalema.  O tagata taulamalama na latou 'auina i 

Kapanaumi i taimi muamua o Lana galuega, na latou taumafai e tu'ua’i o Ia 

ona o le soliina o le Sapati, na tupu ai le fenumia’i, a o a'oa'o na latou matuā 

fa'asaga e fa'aauauina la latou matā'upu.  O le taimi nei, ua toe 'auina atu le 

isi vaega e māta’i Āna gaoioiga, ma sa'ili ia maua mai ni mafua'aga e molia 

ma tete'e atu ai iā te Ia. 

 E pei lava o le taimi muamua, o le fa'avae o la latou faitiōga, o Lona 

fa'aleaogāina o a latou 'uputu'u o lo'o fa'afitāuli ma ua fai ma 'avega i le 

tulafono a le Atua.  O nei mea na fuafuaina fa'apitoa e puipuia le 

fa'amamaluina o le tulafono; peita'i ua fa'atatauina i latou e pei ua sili atu lo 

latou pa'ia i lo le tulafono.  Ina ua latou fa'afeagai ma ua fete'ena'i ma 

poloā'iga na tu'uina mai Sinai, na latou filifili lava e fa'asilia tulafono ma 

matā'upu a le ‘au a'oa'o. 

 E aofia i nei mea, ua latou matuā fa'amalosia le tausia o le sauniga o 

le fa'amamāina.  O le fa'atamala e fa'amamaluina faiga e tatau a o le’i 'a'ai o 

se agasala e matuā 'inosia lea, e fa'asalaina i le lalolagi lenei ma le lalolagi o 

lumana'i; ma ua latou manatu o lea tulaga e lelei ina ia fa'aumatia ai le tagata 

solitulafono. 

 E lē mafaitaulia le aofa’i o tulafono e fa'atatau i le fa'amamāina.  O 

le taimi o le olaga 'atoa o le tagata e lē lava e a’oa’oina uma ai.  O olaga o i 

latou na taumafai e tausia tulafono fa'ale 'au a'oa'o, o se tauiviga faigatā e 

tete'e atu i le fa'a'ele'eleaina tau sauniga, ma o le fufuluina ma le fa'amamāina 

o se ta'amilosaga e faifai pea lava lea.  A o fa'aaogāina e tagata lo latou taimi 

i ia matā'upu 'ese'ese e lē tāua, ma le tausia o mea e lē o mana'omia e le Atua, 

o la latou va'ai ua liliu 'ese mai ta'iala e aupito sili o Lana tulafono. 

 O Keriso ma Ōna so'o latou te le’i tausia nei sauniga o le 

fa'amamāina, ma o le ‘au lamalamavale na latou fa'aaogāina lenei lē amana'ia 

ma fa'avae o lo latou moliaga.  Latou te le’i faia se osofa’iga e aga'i sa’o mai 

O 

iā Keriso, peita'i ua latou ō mai iā te Ia ma faitiōga i Ōna so'o.  I luma o le 

motu o tagata ua latou fai atu, “Se ā le mea ua soli ai e Ōu so'o le 'uputu'u a ē 

anamua?  Auā ua lē fafano o latou lima pe a latou 'a'ai” (Mata. 15:2).   

 So'o se taimi e o'o mai ai le fe'au o le 'upu moni i agaga ma le mālōsi 

fa'apitoa, e fa'aoso e Satani ana 'au faigāluega ia amata se finauga e ala mai se 

fesili faigofie.  O le a fa'apea ona ia tosina 'ese mafaufau mai le matā'upu 

moni.  So'o se taimi e amataina ai se galuega lelei, o le a i ai ē so'ona faitio 

vale e sauni ia fefinaua'i ona o mea e lē tāua ma leai se 'a'ano fa'aleagaga, ina 

ia liliu 'ese mafaufau mai mea moni o le olaga.  Pe a foliga mai o le a 

amataina e le Atua ona galue i se auala fa'apitoa mo Ōna tagata, ‘aua ne’i 

fa'atagaina i latou ia fa'atosina atu i se finauga e na o lana galuega o le 

fa'aumatiāga o agaga.  O fesili e tatau ona tatou manatu mamafa i ai, Po o 'ou 

talitonu i le fa'atuatua i le Ālo o le Atua e ola ai?  Po o talafeagai lelei lo’u 

olaga ma le tulafono a le Atua?  “O lē fa'atuatua i le Ālo, ua iā te ia le ola e 

fa'avavau; a o le lē fa'atuatua i le Ālo e lē iloa e ia le ola” (Ioa. 3:36); “ O le 

mea fo'i lea tatou te iloa ai ua tatou iloa o Ia, pe afai tatou te tausi i Āna 

poloa'iga” (I Ioa. 2:3). 

 E le’i taumafai Iesu e puipui Ia po o Ōna so'o.  Na te le’i ta’ua ni 

mea o lo'o latou tu'ua’ia ma tete'e mai ai iā te Ia, a e na Ia fa'aauau ona fa'ailoa 

atu le manatu o lo'o mafua ai le agaga o lo'o fa'ataunu'u ai nei sauniga 

fa'aletagata.  Na Ia avatu iā i latou le fa'aa’oa’oga o nei mea o lo'o latou faia 

pea, ma ua fa'ato'ā mae'a fo'i ona ō mai lea e sa'ili iā te Ia.  Ua fetalai atu o Ia, 

“Ua lelei lo outou fa'aleaogāina le poloā'iga a le Atua, ina ia outou taofi a 

outou 'uputu'u.  Auā ua fai mai Mose, 'Ia e āva i lou tamā ma lou tinā;' i le 

ma lea, 'O lē fai 'upu leaga i le tamā po o le tinā, ia fasiotia lava ia.'  A ua 

outou fai mai, 'Afai a fai ane se tagata i le tamā po o le tinā, ai se mea ua iā te 

a'u e aogā iā te 'oe ua kopano lea,' (o lona uiga, o le taulaga), ona outou lē 

toe tu'uina atu lea iā te ia, ina ia faia se mea ma lona tamā po o lona tinā” 

(Mare. 7:9-12).  Ua latou fa'atuana’i le poloā'iga e lima e pei ua lē tāua, 

peita'i ua mautinoa le fa'asilia o 'uputu'u a ta'ita'i.  Ua latou a’oa’o i tagata 

fa'apea o le tu'uina atu o a latou mea totino i le malumalu, o se tiute e sili atu 

ona pa'ia e o'o lava i le tausia o o latou mātua; ma po o le ā le matuā 

mana'omia, o le lē fa'aaloalo i mea pa'ia pe a avatu i le tamā po o le tinā so'o se 

vaega o mea ua fa'apa'iaina.  O le tagata e lē tausi mātua na o le ta'u atu o le 

'upu “KOPANO” i luga o ana mea totino, ua ia tu'uina atu lea i le Atua, ma e 

na te mafai ona taofia mo lana fa'aaogāina i le 'atoa o lona olaga, ma a mavae 

lona oti ona tu'u atu lea mo le galuega o le malumalu.  O lea ua sa'oloto ai o 

ia, i lona olaga ma lona oti, ua ia lē āva ma ua fa'a’ole’ole i ona mātua, e lafi i 

lalo ifo o le ufiufi o le 'au'auna fa'afoliga i le Atua. 

 E le’i faia e Iesu se 'upu po o se gaoioiga e fa'aitiitia ai le tāua o mea 

e tatau ona faia e le tagata i le tu'u atu o mea alofa ma taulaga i le Atua.  O 

Keriso na tu'uina mai fa'atonuga uma o le tulafono e fa'atatau i sefulua’i ma 

taulaga.  A o i ai o Ia i le lalolagi na Ia vi'ia le fafine mativa o lē na avatu uma 

ana tupe iti i totonu o le mea e teu ai tupe i le malumalu (Luk. 11:2).  A e 

peita’i, o le va'aia o le ma’elegā mo le Atua i le vaega a faitaulaga ma a'oa'o 

ua na o se fa'afoliga e ufiufi ai lo latou naunau i le fia sili.  Na latou 

fa'asesēina tagata.  O tagata ua latou tau'aveina 'avega mamafa e le’i tu'u 

fa'amalosia mai e le Atua.  E o'o lava i so'o o Keriso e le’i sa'oloto 'ato'atoa 

mai le amo o lo'o saisaitia i latou e ala i le uiga fa'ailoga tagata sa fa'asolo mai 

tua'ā ma le pulega fa'a-a'oa'o.  A o nei, ina ua fa'aalia le agaga moni o a'oa'o, 

na sa'ili Iesu ia fa'asa’olotoina mai le pologa o 'uputu'u i latou uma o lo'o 

naunau fa'amaoni e 'au'auna i le Atua. 

 “O outou tagata pepelo,” o Lana fetalaiga lea i tagata faitogafiti 

taulamalama, “E tatau lava iā te outou le valo'aga a Isaia, ua fa'apea mai, 

'Ua fa'alatalata mai iā te A’u lenei nu'u i o latou laugutu, ma vivi'i mai iā te 

A’u i o latou laugutu, a o latou loto ua taumamao iā te A’u.  E tapua’i fua 

mai i latou iā te A’u i lo latou fai ma matā'upu o poloā'iga a tagata'” (Mata. 

15:9).  O afioga a Keriso o lo'o Ia molia uma ai le faiga o matā'upu 

fa'a-Faresaio.  Na Ia fa'ailoa atu, ina ua tu'u fa'asili a latou mana’oga i luga 

a’e o tulafono a le Atua, ua si'itia ai e a'oa'o i latou lava ia i luga a'e o le Atua. 

 O sui tofia mai Ierusalema na fa'atumulia i le ita.  E le’i mafai ona 

latou molia Keriso fa'apea na Ia solia le tulafono na tu'uina ifo mai Sinai, auā 

na fetalai atu o Ia e tete'e i a latou 'uputu'u.  O ta'iala tāua o le tulafono na Ia 

fa'ailoa atu, sa fa'aalitino ai lona 'ese'esega mamao mai mea fa'atauva'a e 

fuafuaina e tagata. 

 I le motu o tagata, ma mulimuli ane i Ōna so'o, na fa'amalamalama 

atu e Iesu o le leaga e lē sau mai fafo, peita'i e sau mai totonu.  O le mamā ma 

le lē mamā e fa'atatau i le agaga.  O gaoioiga leaga, o 'upu leaga, o manatu 

leaga, o le solia o le tulafono a le Atua, a e lē o le tu'ulafoa’i o sauniga e faia e 

le tagata mo le va'aiga mai fafo, e 'ele'elea ai le tagata. 

 Na iloa e so'o le ita o tagata lamalamavale ina ua aliali a latou 

a’oa’oga sesē.  Na latou va'aia le ita i o latou mata ma fa'alogoina a latou 

'upu muimui i le lē malilie ma le fia taui ma sui.  Ona ua galo iā i latou le tele 

o taimi na tu'uina atu ai e Keriso fa'amaoniga e Na te faitauina le loto e pei o 

se tusi ua tatalaina, na latou ta’u atu iā te Ia le afāina o Āna afioga.  Na latou 

fa'amoemoe atonu o le a Ia toe fa'aleleia le ita o tagata mautofi, sa latou fai atu 

iā Iesu, “Ua e silafia ea ua tigā le 'au faresaio i lo latou fa'alogo i lea 'upu?” 

(Mata. 15:12).  

 Sa Ia tali atu, “O la'au uma e le’i totōina e lo’uTama o i le lagi, e 

lia’iina ia” (F. 13).  O aganu'u ma 'uputu'u sa matuā fa'atāuaina e le 'au 

a'oa'o e mai lenei lalolagi, a e lē mai le lagi.  Po o le ā lava le maualuga o a 

latou pule'aga i tagata, a e lē mafai e latou ona lavātia le iloiloga a le Atua.  O 

mea uma lava na faia e tagata ia suia ai poloā'iga a le Atua o le a leai se aogā 

i lenā aso, “Auā e fa'amasinoina e le Atua galuega uma, 'atoa ma mea lilo uma 

lava, o mea lelei 'atoa ma mea leaga” (Faila. 12:14). 

 O le fa'atūina o matā'upu a tagata e sui a'i poloā'iga a le Atua e le’i 

fa'amutaina lava.  E fa'apea i Kerisiano ona ua fausia sauniga ma tapua'iga i 

luga o matā'upu e lē sili atu fo'i fa'avae i lo o 'uputu'u a o latou tamā.  O nei 

sauniga e fa'avaeina i luga o pulega fa'ale-tagata, ua suia ai filifiliga 

fa'ale-Atua.  O tagata e pipi'i i a latou 'uputu ma fa'aaloalo i a latou aganu'u, 

ma tu'uloto lo latou 'ino'ino e tete'e ai iā i latou o lo'o sa'ili e fa'ailoa atu lo 

latou sesē.  O nei ona po, pe a fa'atonuina tatou ia usita’i i poloā'iga a le Atua 

ma le fa'atuatua iā Iesu, tatou te va'aia fo'i le fili lea sa fa'aalitino mai i ona pō 

o Keriso.  O tagata o totoe o le Atua o lo'o tusia mai i ai, “Ua ita fo'i le tarako 

i le fafine, ona alu atu lea o ia e tau le taua ma i latou ua totoe o lana fanau, o 

ē ua tausi i poloā'iga a le Atua, ma ua taofi le mau iā Iesu Keriso” (Fa'aal. 

12:17). 

A e peita’i, “O la'au uma e le’i totōina e lo’u Tamā o i le lagi, e 

lia’iina ia” (Mata. 15:13).  I le tulaga o le pulega a i latou ua ta’ua o tamā o 

tapuā'iga, ua vala'auina i tatou e le Atua ia talia le afioga a le Tamā e 

fa'avavau, o le Ali'i o le lagi ma le lalolagi.  Ona pau lava lea o le 'upu moni 

e lē o fa'afefiloi ma ni mea sesē.  O lo'o fa'apea mai Tavita, “Ua sili ona 

atamai a’u i ē a’oa’o mai iā te a’u uma lava; auā o Āu tulafono 'ou te 

mafaufau i ai.  O lo’u lotomatala ua sili i ē toea'ina, auā ua 'ou 'ana'ana i Āu 

fe'au” (Sala. 119:99, 100).  O i latou uma o lo'o talia pulega fa'aletagata, o 

aganu'u a tapuā'iga, po o 'uputu'u a tamā, ia amana'ia le lapata’iga na tu'uina 

mai i afioga a Keriso, “E tapua'i fua mai i latou iā te A’u, i lo latou fai ma 

matā'upu o poloā'iga a tagata” (Mata. 15:9).    

Matā'upu 43 

UA SOLOIA I LALO PUIPUI 

E fa'avaeina i le Mata. 15:21-28; Mare. 7:24-30. 

na ua uma le fetaia’iga ma Faresaio, ona tu'ua lea e Iesu Kapanaumi, ua 

sopo'ia Kalilaia, ma fo'i atu i le itū maupu’epu’e i tua'oi o Foinie.  Na 

silasila atu i le itū i sisifo, i le mafolafola o le laufanua i lalo, i 'a'ai o Turo ma 

Saitonu, ma o latou malumalu fa'apaupau, o latou maota matagofie ma 

nofoāga o fefa'ataua'iga, ma taūlaga o lo'o fa'atumulia i va'a.  O tala atu o lo'o 

i ai le sami lanu moana lautele o le Metiterani, o ōna luga o le a malaga ai 'ave 

fe'au o le tala lelei e avatu i ogātotonu o le mālō tele o le lalolagi.  A e peita’i 

e le'i o'o mai le taimi.  O le galuega o lo'o i Ōna luma i le taimi nei o le saunia 

lea o Ōna so'o mo la latou galuega.  I Lona maliu atu i lenei itū sa Ia 

fa'amoemoe o le a maua ai se mālōloga Na te le’i maua i Petesaita.  Peita’i e 

lē na o le pau lenei o le mafua'aga na ala ai ona alu lenei malaga. 

 “Fa'auta fo'i, o le fafine o Kanana ua sau mai lea lava itū, ua 'alaga 

mai iā te Ia, ua fa'apea mai, 'Le Ali'i e, le Ālo o Tavita, ia e alofa mai iā te a’u; 

ua leaga lava la’u tama teine i le temoni ua i ai'” (Mata. 15:22).  O tagata o 

lenei itūmālō na tupuga mai tagata Kanana anamua.  O i latou e ifo i tupua, 

ma e 'inosia ma itagia e Iutaia.  O lenei vasega o tagata e i ai le fafine lea ua 

sau nei iā Iesu.  O ia o le fa'apaupau, ma e lē aofia i avanoa o lo'o 

fa'amanuiaina ai Iutaia i aso ta'itasi.  E to'atele Iutaia o lo'o ola fa'atasi ma 

tagata Foinie, ma o tala lelei o le galuega a Keriso na o'o atu i lenei itū.  E i ai 

nisi tagata na fa'alogologo i Āna afioga ma latou molimauina Āna galuega 

ofoofogia.  O lenei fafine na fa'alogo e fa'atatau i le perofeta, lē na ta'ua mai, 

sa Ia fa'amālōlō itū'aiga ma'i 'ese'ese uma.  A o ia fa'alogo atu e uiga i Lona 

mana, na tupu a’e le fa'amoemoe i lona loto.  Na fa'alā’ei’au o ia e le alofa 

fa'a-tinā, ma filifili ai e avatu lana tama iā te Ia.  O lana fa'amoemoega mautū 

ia aumaia lona mafatiāga iā Iesu.  E tatau iā te Ia ona fa'amālōlō lana tama.  

Na sa'ili e ia se fesoasoani mai atua fa'apaupau, a e le’i maua ai se mapusaga.  

Ma o nisi taimi na fa'aosoosoina o ia ina ia mafaufau, O le ā se mea e mafai e 

lenei a’oa’o Iutaia ona fai mo a’u?  Peita'i o le tala na o'o mai, o Ia e 

fa'amālōlōina itū'aigā ma'i 'ese'ese uma, e tusa pe mau'oa pe matitiva i latou o 

ē na ō mai iā te Ia mo se fesoasoani.  Na filifili lenei fafine o le a lē 

fa'atamala i lona toe fa'amoemoega. 

 Na silafia lelei e Iesu le tulaga o lenei fafine.  Na Ia silafia lona 

naunau e fia va'ai iā te Ia, ma sa maliu atu i le auala o lo'o ia sau ai.  E ala i le 

fesoasoani atu i ona fa'anoanoāga, na Ia mafai ona tu'uina atu se fa'ata'ita'iga 

ola o le a’oa’oga na Ia fuafuaina e a’oa’o atu.  O lea le mafua'aga na Ia 

aumaia ai Ōna so'o i lenei itūmālō.  Na finagalo o Ia ina ia latou va'aia le 

pōuliuli ma le lē malamalama o lo'o i ai i 'a'ai ma nu'u e tuā'oi ma le lau'ele'ele 

I 

o Isara'elu.  O tagata sa tu'uina i ai avanoa uma e malamalama ai i le 'upu 

moni latou te lē o iloa mea o lo'o mana'omia e tagata o latou tuaoi.  E leai se 

taumafaiga o faia e fesoasoani atu ai i agaga o lo'o i totonu o le pogisā.  O le 

pā puipui sa fa'atūina i le mitamitavale fa'a-Iutaia, na punitia ai fo'i le 'au so'o 

mai le agaalofa atu i le lalolagi fa'apaupau.  A e peita’i o nei pā o le a soloia 

i lalo. 

 E le’i vave tali atu Iesu i le talosaga mai a le fafine.  Na Ia talia lenei 

sui o tagata 'inosia e pei ona faia e Iutaia.  I lenei mea sa Ia fuafua o Ōna so'o 

o le a 'a'afia i le uiga lē alofa o Iutaia, e pei ona fa'ailoaina i le auala na Ia 

taliaina ai lenei fafine, ma le uiga alofa mutimutivale o lo'o Ia finagalo e latou 

te fa'atinoina i ia itū'aigā faigāta, e pei ona fa'aalia mulimuli ai i Lona taliaina 

o le talosaga a le fafine. 

 Peita'i e ui ina lē tali atu Iesu, e le'i mavae 'ese ai le fa'atuatua o lea 

fafine.  A o malaga pea o Ia, e pei e lē o lagonaina o ia, sa mulimuli pea le 

fafine ma fa'aauau lana talosaga mai.  Ona ua lē fiafia le 'au so'o i lona 

fa'alavelave mai, ua latou fai atu iā Iesu ia tuli'ese o ia.  Na latou va'ai atu i le 

faiga e peiseā'ī e lē o popole lo latou Matai i le fafine, ma ua latou manatu o le 

fa'ailoga tagata o Iutaia i tagata o Kanana ua fiafia i ai o Ia.  A e peita’i o Ia o 

le Fa'aola tigāalofa o lo'o ōle mai i ai le fafine, ma i le tali atu i le talosaga a le 

'au so'o, na fetalai Iesu, “E le’i 'auina mai A’u i nisi, a e tau lava o mamoe o le 

aiga o Isara'elu ua lē iloa” (Mata. 15:24).  E ui o lenei tali e foliga mai e 

talafeagai ma le fa'ailoga tagata o Iutaia, o le uiga e a'oa'i atu ai i le 'au so'o, o 

lea na latou malamalama mulimuli ina ia fa'amanatu ai pea iā i latou mea sa Ia 

fetalai so'o ai iā i latou,-- na maliu mai o Ia i le lalolagi e fa'aolaina i latou uma 

e taliaina o Ia. 

 O le fafine na augani atu pea ma lona naunau fa'amaoni, ua ifo atu i 

'a'ao o Iesu, ma tagi atu, “Le Ali'i e, ia E fesoasoani mai iā te a’u.”  O Iesu, e 

foliga mai o lo'o Ia te'ena pea lana talosaga, e tusa ai ma uiga fa'ailoga tagata 

o Iutaia, ua tali atu, “E lē tatau ona 'ave le mea e ‘ai a le fanau, ma lafo i ulī” 

(F. 26).  O lea ua matuā fa'ailoa atu ma le mautinoa e lē tatau ona 

maumauina fa'amanuiāga na aumai mo tagata fa'apitoa o le Atua i tagata 'ese 

ma itū'aiga 'ese'ese e lē o ni Isara'elu.  O lenei tali lē logolelei ua tatau ona 

fa'avaivai ai se tasi e lē o naunau e matuā sa'ili ma le fa'amaoni.  A e peita’i, 

na iloa e le fafine o lona avanoa lea ua o'o mai.  I lalo ifo o le malamalama o 

le te'ena e Iesu, na ia iloa ai se alofa e lē o mafai ona Ia natia.  Na tali mai o 

ia, “Le Ali'i e, e moni a 'Oe; auā fo'i ua 'a'ai e ulī o momoi mea ua pa'ū'ū i 

laulau a o latou tāula” (F. 27).  E pei o le fanau o le aiga e 'a'ai i laulau a o 

latou tamā, e o'o lava i ulī e lē tatau ona tu'ua e lē fafagaina.  E i ai lo latou 

avanoa e 'a'ai ai i momoi mea o lo'o to'ulu mai i le laulau e tele ma anoanoa’i 

mea o lo'o i ai.  E pei ona tele fa'amanuiāga ua tu'uina atu iā Isara'elu, e lē o i 

ai lava fo'i se fa'amanuiāga mo ia?  Na va'ai ifo iā te ia e pei o se ulī, a e pe lē 

o i ai la se momoi mea e tatau mo le ulī mai le tele o fa'amanuiāga o lo'o iā te 

Ia? 

 O Iesu ua fa'ato'ā maliu 'ese mai le laufanua sa galue ai ona o lo'o 

sa'ilia e tusi'upu ma Faresaio ia ave'esea Lona soifua.  Sa tele lo latou 

muimui ma le faitio.  Na latou failoa mai le lē talitonu ma le 'ino'ino, ma 

te'ena le fa'aolataga o lo'o ofo fuaina atu iā te i latou.  O i nei na feiloa’i ai 

Keriso ma se tasi o itū'aigā tagata 'inosia, e le’i fa'amanuiaina i le 

malamalama o le afioga a le Atua; a e na ia gaua’i i le uiga tosina fa'ale-Atua 

o Keriso, ma sa talitonu 'ato'atoa i Lona mana e mafai ai ona talia le mea o 

lo'o ia ōle atu ai.  Na ōle atu mo momoi mea o lo'o to'ulu ifo mai le laulau a le 

Matai.  Pe afai o le a ia maua le avanoa o le ulī, ua ia loto malie e ta’ua o ia o 

le ulī.  E lē o iā te ia se fa'ailoga tagata fa'ale-nu'u pe fa'ale-tapuā'iga po o le 

mitamita vale e 'a'afia ai le tulaga o lona mana'oga, ma sa ia talia ma ta’u atu 

o Iesu le Fa'aola, ma na mafai ona Ia faia mea uma na ia fa'atoga atu ai. 

 Sa fa'amalieina le Fa'aola.  Na Ia tofotofoina le fa'atuatua o le fafine 

iā te Ia.  E ala i Lona feso'ota'i atu i le fafine, ua Ia fa'aalia ai o le fafine lea sa 

ta’ua o le tagata 'ese mai Isara'elu, e lē toe ta’ua fa'apea, a e o se tasi o le fanau 

i totonu o le aiga o le Atua.  Ona o ia se tasi o le fanau, e tofusia fo'i i mea 

alofa mai le Tamā.  Ua talia nei e Keriso lana talosaga, ma fa'ai’u ai le 

a’oa’oga a le au so'o.  Na fāliu atu iā te ia ma foliga o le alofa mutimutivale, 

ua Ia fetalai atu, “Funa e, ua tele lou fa'atuatua; e pei o lou mana'o, ia 

fa'apea lava ona faia iā te oe” (Mata. 15:28).  O lea lava itūlā na mālōlō ai 

lana tama teine.  E le’i toe fa'alavelave atu le temoni i le teine.  Na alu 'ese le 

fafine, ua ia fa'alauiloa lona Fa'aola, ma le fiafia i le taliaina o lana tatalo. 

 E na o le pau lea o le vavega na faia e Iesu a o i ai i lenei malaga.  O 

le faia o lenei vavega na ala ai ona maliu o Ia i le tuā'oi o Turo ma Saitonu.  

Na Ia finagalo e fa'asa'oloto lenei fafine puapuagātia, ma ia tu'u ai se 

fa'aa’oa’oga o Lana galuega o le alofa tunoa mo se tasi o tagata o lo'o 'inosia, 

mo le lelei o Ōna so'o pe a o'o ina latou lē toe fa'atasi.  Sa Ia finagalo e ta’ita’i 

'ese mai o latou manatu fa'apito fa'a-Iutaia, a ia fiafia e galulue mo isi i tua atu 

o o latou lava tagata. 

 Sa naunau Iesu e tatala mea lilo loloto o le 'upu moni ua leva ona 

nātia mo augā tupulaga, ina ia 'avea tagata o Nu'u'ese ma suli fa'atasi ma 

Iutaia, “Ma ia tofusia fa'atasi i Lana sa folafola mai ona o Keriso, i le tala 

lelei” (Efe. 3:6).  O lenei 'upu moni sa telegese ona a’oa’oina e le 'au so'o, 

ma o le A’oa’o mai le Atua na tu'uina atu pea iā i latou i a’oa’oga ta'itasi.  I le 

tauia o le fa'atuatua o le ta’ita’i 'au o le to'aselau a Roma i Kapanaumi, ma le 

folafolaina o le tala lelei i tagata o Sukara, na Ia mua’i tu'uina atu fa'amaoniga 

o Ia e lē aofia i le uiga lē fa'apalepale o Iutaia.  Peita'i o tagata Samaria e i ai 



313 
 

sina malamalama i le Atua; ma o le ta’ita’i ‘au na ia fa'aalia le agalelei iā 

Isara'elu.  Ua aumai nei e Iesu le 'au so'o i se feso'ota'iga ma se tagata 

fa'apaupau, o lo'o latou manatu e leai se mafua'aga e sili a’e ai i lo ōna tagata, 

ma e lē tatau ona i ai se fa'amoemoe mo se fa'amanuiāga mai iā te Ia.  O le a 

Ia tu'uina atu se fa'aa’oa’oga i le faiga o lea itū'aigā tagata.  Na manatu le 'au 

so'o ua Ia so'ona tu'uina atu fua mea alofa o Lona alofa tunoa.  Sa Ia fa'ailoa 

atu o Lona alofa e lē fa'apito i se itū'aigā lanu po o se atunu'u. 

 Ina ua fetalai atu o Ia, “E le’i 'auina mai A’u i nisi, a e tau lava o 

mamoe o le aiga o Isara'elu ua lē iloa” (Mata. 15:4), sa Ia ta’uina atu le 'upu 

moni, ma i Lana galuega mo le fafine Kanana na Ia fa'ataunu'uina ai Lana 

folafolaga.  O lenei fafine o se tasi o mamoe lē iloa sa tatau iā Isara'elu ona 

latou fa'asaoina mai.  O la latou galuega lea na tofia ai, le galuega na 

fa'atalalē i ai, o lea ua faia e Keriso. 

 O lenei mea na tupu mai na tatala ai mafaufau o le 'au so'o i le 

'ato'atoa o le galuega o lo'o ta'atia mai i o latou luma mo Nu'u'ese.  Ua latou 

va'ai atu i le fanua lautele i fafo atu o Iutaia.  Ua latou iloa atu agaga mafatia 

i fa'anoanoāga e lē o iloa e i latou o lo'o i ai fa'amanuiga o le olaga.  I totonu 

o ia tagata 'inosia, e pei ona a’oa’oina i latou e fa'ataunā i ai, e i ai agaga o lo'o 

mana'omia se fesoasoani mai le Foma'i ofoofogia, ua naunau mai mo le 

malamalama o le 'upu moni, lea na matuā tu'u mai iā Iutaia. 

 Mulimuli ane, ina ua matuā liliu Iutaia mai le 'au so'o, auā na latou 

fa'ailoa atu o Iesu o le Fa'aola o le lalolagi, ma ina ua soloia i lalo e Keriso, e 

ala i Lona maliu, le pā tuā'oi i le vā o Iutaia ma Nu'u'ese, o lenei a’oa’oga, ma 

nisi e foliga tutūsa o lo'o fa'asino atu i le galuega o le tala lelei e lē taofia i ni 

aganu'u po o tulafono fa'ale-mālō, e i ai le tosina mālōsi i olaga o sui filifilia o 

Keriso, i le fa'atonutonuina o la latou 'au'aunaga. 

 O le asiasi atu o le Fa'aola i Foinie ma le vavega na faia ai i inā, e 

lautele lona fuafuāga.  E lē mo na o le fafine mafatia, e lē na o Ōna so'o ma i 

latou na talia a latou galuega, e le’i uma ai le galuega; a e peita'i “Ina ia 

talitonu ai outou, o Iesu o le Keriso lava Ia, o le Ālo o le Atua; ina ia maua ai 

fo'i le ola i Lona suafa e outou o ē talitonu” (Ioa. 20:31).  O le 'au faigāluega 

lava lea e tasi na punitia tagata mai iā Keriso ua afe valu selau tausaga talu ai, 

o lo'o galulue e o'o mai i aso nei.  O le agaga na ati a'e ai le pā tua'oi i le vā o 

Iutaia ma Nu'u'ese o lo'o gaoioi pea.  O le mitamitavale ma le fa'ailoga tagata 

na fauina pā mālōlosi o le fevaevaea'iga i le vā o vasega 'ese'ese o tagata.  O 

Keriso ma Lana galuega ua latou fa'auiga'eseina, ma e to'atele tagata ua 

lagona ua tapunia i latou mai le galuega o le tala lelei.  Peita’i, ia latou lē 

lagonaina ua tapunia 'ese i latou mai iā Keriso.  E leai ni pā e mafai e le 

tagata po o Satani ona atia’e, a e peita'i o le fa'atuatua e mafai ai ona ulu atu i 

totonu. 

 O le fa'atuatua o le fafine Foinie na ia osofa’i ai ia pā na atia’e i le vā 

o Iutaia ma Nu'u'ese.  Na ia tete'e atu i le fa'alotovaivai, e tusa lava pe foliga 

mai atonu o le a ta'ita'iina o ia ia masalosalo, a e sa ia talitonu i le alofa o le 

Fa'aola.  O lea le fa'anaunauga o Keriso mo i tatou ia talitonu iā te ia.  O 

fa'amanuiāga o le fa'aolataga e mo tagata ta'ito'atasi uma lava.  E leai se mea 

vaganā lana lava filifiliga o le a mafai ona pupunia se tasi mai le 'avea ma sē e 

tofusia i le folafolaga a Keriso i le tala lelei. 

 O le fa'ailoga tagata ma o latou tulaga e 'inosia e le Atua.  Na te 

fa'aleaogāina manatu uma o lenei itū'aiga amio.  I Lana silafaga, o agaga o 

tagata uma e tutūsa lo latou tāua.  “Na Ia faia fo'i e Ia nu'u uma o tagata i le 

toto e tasi, ia nonofo i le fogā'ele'ele uma lava, ua na tu'u fo’i tausaga na tofia 

anamua, ma tuā'oi o mea latou te nonofo ai; ina ia latou sa'ili i le Ali'i, pe 

mafai ona latou tautāgotago ma latou iloa o Ia, a e peita’i e lē mamao o Ia ma 

i tatou ta'ito'atasi” (Galu. 17:26-27).  E aunoa ma le fa'ailogaina o tausaga, o 

le mamalu, o le atunu'u, po o le itū'aigā tapuā'iga, o lo'o vala'aulia tagata uma 

ia ō mai iā te Ia e ola ai.  “E lē mā se tasi e fa'atuatua iā te Ia.  Auā e lē 

'ese'ese le Iutaia ma le Eleni, e lē o i ai se pologa po o se sa’oloto” (Kala. 

3:28).  “O le mau'oa ma le mativa la te fetaia’i; na faia i la'ua uma e Ieova” 

(Fa'at. 22:2).  “O le Ali'i lava lea e tasi o tagata uma, e tamao'aiga mo i latou 

uma e vala'au atu iā te Ia.  O i latou uma e vala'au atu i le Suafa o le Ali'i e 

fa'aolaina i latou” (Rom. 10:11-13). 

Matā'upu 44 

O LE FA'AILOGA MONI 

Fa'avae i le Mata. 15:29-39; 16:1-12; Mare. 7:31-37; 8:1-21. 

na toe tu'ua lea e Ia o le itū o Turo ma Saitonu, ua o'o atu i le vai o 

Kalilaia; ua ui atu i le itū o Tekapoli” (Mare. 7:31). 

 I totonu o le lau'ele'ele o Tekapoli na fa'amālōlōina ai tagata na 

ulutinoina e temoni o Kerekese.  O i inei na fa'ama'ite ai tagata i le 

fa'aumatiaina o puā'a, ma ua fa'amalosia ai Iesu ia maliu 'ese mai iā i latou.  

A e peita’i, na latou fa'alogologo i 'ave fe'au na Ia tu'uina e fa'amuli mai, ma 

sa tupu a’e ai lo latou naunau e fia va'ai iā te Ia.  Ina ua toe maliu mai o Ia i 

lenei itū, na potopoto mai le motu o tagata iā te Ia, ma ua aumai ai iā te Ia se 

tagata tutūli e fa'alētonu lana tautala.  E le’i fa'amālōlōina e Iesu, e tusa ma 

Lana masani, le tagata mai na o se fetalaiga.  Na ave'esea o ia mai le motu o 

tagata, ua Ia tu'u Ōna tamatama'ilima i totonu o ōna taliga, ma pa’i atu i lona 

laulaufaiva; sa tepa a'e i le lagi, ua oi i le manatu i taliga o le a lē mātala atu i 

le 'upu moni, o laulaufaiva o lo'o tete'e i le fa'ailoaina atu o le Fa'aola.  I le 

'upu, “Ia avanoa,” na fa'afo'i mai loa le tautala a le tagata, ma ona ua lē 

usita’i ia 'aua ne’i ta’uina atu i se tasi, na ia fa'asalalauina le tala o lona 

fa'amālōlōga (Mare. 7:34). 

 O Iesu na maliu a’e i luga i le mauga, ma ua fa'apotopoto atu i ai le 

motu o tagata iā te Ia, ua aumai a latou tagata mama’i ma ē pipili, ma tu'u i 

lalo o Ōna 'a'ao.  Sa Ia fa'amālōlō iā i latou uma; ma e ui o i latou o tagata 

fa'apaupau, na latou vi'ia le Atua o Isara'elu.  Mo le tolu aso sa latou 

potopoto pea i le Fa'aola, sa momoe ai i le pō i le lau'ele'ele lē puipuia, a o le 

ao e lolofi atu ma le naunau e fa'alogologo i afioga a Keriso, ma va'ai i Āna 

galuega.  I le fa'ai'uga o aso e tolu, ua leai ni a latou mea e ‘ai.  O Iesu Na te 

le’i fia 'auina atu i latou e ō ma le fia 'a'ai, ma ua Ia vala'au i Ōna so'o ia avatu 

ni mea ‘ai mo i latou.  Sa toe fa'aali mai fo'i e le 'au so'o lo latou lē talitonu.  

I Petesaita na latou va'ai ai i fa'amanuiāga a Keriso, i a latou nai mea ‘ai itiiti 

na fa'aaogā mo le fafagaina o le motu o tagata; a o nei, ua latou lē aumaia i 

luma a latou mea uma, ia talitonu i Lona mana e fa'ateleina ai mo le motu o 

tagata fia 'a'ai.  E lē gata i lea, o i latou na fafagaina i Petesaita o tagata 

Iutaia; o tagata nei o Nu'u'ese ma tagata fa'apaupau.  O le fa'ailoga tagata o 

Iutaia o lo'o matuā mālōsi pea i loto o le 'au so'o, ma na latou tali atu iā Iesu, 

“Tatou te maua ifea ea i le vao ni areto e tele, ina ia ma'o'ona ai le motu o 

tagata ua to'atele naua?” (Mata. 15:33).  Peita’i, o le usita’i i Lana afioga na 

latou aumai ai iā te Ia mea sa iā i latou,-- o areto e fitu ma i'a e lua.  Na 

fafagaina le motu o tagata, ua ma'o'ona, ma e fitu ato tetele na tutūmu i mea 

na totoe.  E fā afe tāne, e le’i faitaulia ai fafine ma tamaiti, ua toe fa'afouina 

“O 

lo latou mālōsi ma sa tu'uina atu loa e Iesu i latou e ō ma loto ua fa'atumulia i 

le fiafia ma le fa'afetai. 

 Mulimuli ane, ona ō lea o Ia ma Ōna so'o i le va'a, ua ui atu i le 

vaitūloto o Makatala, i le itū i saute o le fanua laugatasi o Kenesareta.  I le 

tuā'oi o Turo ma Saitonu na fa'afouina ai Lona finagalo e ala i le talitonu 

mautinoa o le fafine Suriafoinie.  O tagata fa'apaupau o Tekapoli na latou 

taliaina o Ia ma le fiafia.  Ina ua Ia toe taunu'u nei i Kalilaia, o le mea na 

matuā fa'aalitinoina ai Lona mana, le mea na faia ai le tele o Āna galuega 

alofa, ma na tu'uina atu ai Āna a’oa’oga, ua Ia feiloa’i ai ma le lē fiafia ma le 

lē talitonu. 

 O sui tofia o Faresaio na fa'atasi ma sui filifilia mai ali'i Satukaio 

mau'oa, o le vaega o ositaulaga, o tagata e lē talitonu, ma ali'i mamalu o le 

mālō.  O nei vaega e lua, o fili sa aupito sili ona fete'ena’i.  O Satukaio na 

latou fa'aaloalogia le pulega mālōsi o lo'o i ai ina ia fa'atumauina ai pea lo 

latou tulaga ma la latou pule.  O Faresaio, i le tasi itū, latou te taofimau pea 

le ita ma le tete'e iā Roma, o lo'o fa'anaunau atu i le taimi e mafai ai ona latou 

lafoa’i 'ese le amo a lē na manumālō.  Peita'i o Faresaio ma Satukaio i le 

taimi nei o lo'o 'au fa'atasi e tete'e atu iā Keriso.  O mana'oga leaga e tutūsa 

lava, po o fea e i ai, e 'au fa'atasi mo le fa'aumatiaina o le mea lelei. 

 Ua ō mai nei fa'atasi Faresaio ma Satukaio iā Keriso, ua fesili mo se 

fa'ailoga mai le lagi.  I aso o Iosua ina ua ō ai Isara'elu e tau ma Kanana i 

Petorono, na tū mau le lā i le 'upu na fai atu ai le ta’ita’i se'ia o'o ina 

manumālō; ma e tele isi mea ofoofogia fa'apenei na tutupu i lo latou tala 

fa'asolopito.  A o nei ua poloa'iina Iesu e Iutaia mo se fa'ailoga fa'apea.  

Peita’i e lē o ni fa'ailoga e mana'omia e Iutaia.  Ua lē toe mana'omia ni 

fa'amaoniga i fafo e mafai ona fa'amanuiaina ai i latou.  O le mea latou te 

mana'omia e lē o le malamalama o le mafaufau, peita'i o le fa'afouina 

fa'ale-agaga. 

 Na fetalai Iesu, “O outou tagata pepelo, ua outou iloa ona mātauina 

amio a le lagi,”--e ala i lo latou su’esu’eina o le lagi, latou te mafaia ai ona 

ta’u mai le tau o le a i ai,-- “a o fa'ailoga o tausaga tou te lē mafaia ea?” 

(Mata. 16:3).  O afioga lava a Keriso, na fetalai atu ai ma le mana o le 

Agaga Pa'ia ia latou iloa ai a latou agasala, o fa'ailoga ia na tu'uina atu e le 

Atua mo lo latou fa'aolataga.  Ma o fa'ailoga na aumai sa’o mai le lagi na 

tu'uina mai e molimau i le galuega a Keriso.  O le pese a agelu i leoleo 

mamoe, o le fetū na ta’ita’iina tagata popoto, o le lupe ma le si'ufofoga mai le 

lagi i le taimi o Lona papatisoga, o molimau mo Ia. 

  “Ona oi lea o Ia i Lona finagalo, ua fa'apea atu, ‘Se a le mea ua sa'ili 

ai lenei tupulaga i se fa'ailoga?’”(Mare. 8:12).  “E leai se fa'ailoga e 

avatua i ai, ua na o le fa'ailoga o Iona le perofeta."  E pei o Iona na i le 

manava o le i’a tele i ao e tolu ma pō e tolu, e fa'apea fo'i ona i ai o le Atali'i o 

le tagata "i lalo i le eleele" i ao e tolu ma po e tolu.  Ma e pei o le tala’iga a 

Iona o le fa'ailoga i tagata Nineva, e fa'apea fo'i le tala’iga a Keriso o le 

fa'ailoga i Lana tupulaga.  Peita'i sa matuā 'ese'ese lava le taliaina o Lana 

afioga!  O tagata o le 'a'ai tele fa'apaupau na tetemū ina ua latou fa'alogo i le 

lapata’iga mai le Atua.  O tupu ma ali'i na fa'amaulalo i latou; o ē 

maualuluga ma ē maulalo na latou tagi atu i le Atua o le lagi, ma sa latou 

maua Lona alofa tunoa.  Sa fetalai Keriso, “E tutū mai tagata Nineva i le 

fa'amasinoga fa'atasi ma le tupulaga nei, e fa'asala i ai, auā na latou salamō 

i le tala’iga a Iona; fa'auta fo'i, o lo'o i inei Lē e sili iā Iona” (Mata. 

12:40-41). 

  O vavega ta'itasi na faia e Keriso o fa'ailoga o Lona itū Atua.  Na Ia 

faia le galuega na mua’i ta’uina mai e faia e le Mesia; a o le manatu o 

Faresaio, o nei galuega alofa e tete'e atu iā i latou.  O ta’ita’i Iutaia na va'ai 

atu i latou ma le leai o se lagona alofa i mafatiāga o tagata.  O le tele o faigatā 

na mafua i lo latou alofa fa'apito ma le fa'atigāina o tagata a e na fa'ato’amālie 

e Iesu.  O lea ua 'avea Āna vavega ma mea e fa'alumaina ai latou. 

  O le ta’ita’iina atu o Iutaia e te'ena le galuega a le Fa'aola o le 

fa'amaoniga aupito maualuga lea o Lana amio Atua.  O le mea sa silisili ona 

tāua o Āna vavega na va'aia i le fa'amaoniga o ia mea na faia mo le 

fa'amanuiāga o le aigā tagata. 

  O le fa'amaoniga aupito maualuga e iloa ai o Ia na afio mai le Atua, 

o Lona soifuāga lea na fa'aalia ai le uiga o le Atua.  Na Ia faia galuega ma 

fetalai atu i afioga a le Atua.  O lea soifuāga e matuā sili atu i lo vavega uma. 

  Pe a ta’uina atu le fe'au o le 'upu moni i o tatou aso nei, e to'atele o le 

a pei o Iutaia, e vala'au mai, Fa'ailoa mai iā i matou se fa'ailoga.  Ia faia se 

vavega mo i matou.  E le’i faia e Keriso se vavega e tusa ai ma le mana'oga o 

Faresaio.  Na te le’i faia se vavega i le vao e tali atu ai i fa'aosoosoga 

taufa'asesē a Satani.  Na te lē tu'uina mai iā i tatou le mālōsi ia ta’uleleia ai 

po o le fa'amalieina ai mana'oga o le lē talitonu ma le mitamitavale.  Peita'i o 

le tala lelei e lē mafai ona leai se fa'ailoga o lona fa'avae mai i le Atua.  Pe lē 

o se vavega ea lē mafai ona tatou o 'ese mai le nofo pologa iā Satani?  O le 

tete'e atu iā Satani e lē o se amio lea e masani ai le loto o le tagata; sa totōina 

e le alofa tunoa o le Atua.  Pe a fa'asa’olotoina se tasi mai se manatu sesē sa 

taofimau i ai ma pulea ai o ia, ma gaua’i 'ato'atoa atu i le mana tosina o le 'au 

faigāluega a le Atua mai le lagi, o le vavega lea ua faia; e fa'apea fo'i i se tasi 

sa pologa i lalo ifo o le mālōsi o a’oa’oga sesē, ona malamalama i le 'upu 

moni.  O taimi uma e liua ai se agaga, ma a’oa’oina ia alofa i le Atua ma 

tausi i Āna poloa'iga, o le a fa'ataunu'uina le folafolaga a le Atua, “'Ou te 

avatu fo'i iā te outou le loto fou, ma 'Ou tu'u i totonu iā te outou le agaga fou” 

(Esek. 36:26).  O le suiga i loto o tagata, o le fa'afouina o amio fa'ale-tagata, 

o le vavega lea o lo'o fa'aalia mai ai le Fa'aola e soifua pea, o lo'o galue e 

lavea’iina agaga.  O le olaga e tausisi atu ma tumau pea iā Keriso o se 

vavega ofoofogia lea.  I le folafolaina o le afioga a le Atua, o le fa'ailoga e 

tatau ona fa'ailoa atu nei ma taimi uma, o le fa'atasi ai o le Agaga Pa'ia, e faia 

le afioga pa'ia o se mana fa'afouina iā i latou e fa'alogologo i ai.  O le 

molimau lenei a le Atua i luma o le lalolagi i le galuega fa'ale-Atua a Lona 

Ālo. 

  O i latou o lo'o naunau i se fa'ailoga mai iā Iesu, ua fa'ama’a’aina o 

latou loto i le lē talitonu, latou te lē o mafai ona iloaina i Lana amio fofoga o 

le Atua.  Latou te lē o iloa o Lana galuega o le fa'ataunu'uina lea o mea o lo'o 

tusia i le Afioga a le Atua.  I le fa'ata'oto o le mau'oa ma Lasalo, na fetalai atu 

Iesu i Faresaio, “Afai latou te lē fa'alogo iā Mose ma le 'au perofeta, e ui lava 

ina tū mai se tasi mai ē ua oti, latou te lē mafafai lava” (Luk. 16:31).  E leai 

se fa'ailoga e tu'uina mai i le lagi po o le lalolagi e aogā iā i latou. 

  Na matuā lagona e Iesu le o'otia o Lona finagalo, ma ina ua liliu'ese 

mai lenei fa'apotopotoga a tagata fa'atupu fa'alavelave, ua toe fo'i atu i le va'a 

ma Ōna so'o.  Na latou ui atu i le vaitūloto ma le filemū ma le fa'anoanoa 

tele.  E le’i toe fo'i atu i le nofoāga na latou ō 'ese ai, peita'i ua aga'i atu i 

Petesaita, e lata ane i le nofoāga na fafagaina ai tagata e lima afe.  Ina ua o'o 

atu i le itū e tau mamao atu, na fetalai atu Iesu, “Ia outou matuā ‘alo 'ese i le 

mea fa'afefeta a le 'au Faresaio ma Satukaio” (Mata. 16:6).   

  O Iutaia e masani talu mai aso o Mose ona tu'u 'ese le fefete mai o 

latou fale i taimi o le Paseka, ma ua a’oa’oina ai i latou ia fa'atatauina lea mea 

o se fa'atusa o le agasala.  A e o le 'au so'o sa lē mafai ona malamalama iā 

Iesu.  I lo latou ō 'ese fa'afuase’i mai Makatala na galo ona 'ave ni areto, a e 

na o le tasi lava le areto sa iā i latou.  I lenei tulaga ua latou malamalama ai o 

Keriso o lo'o fa'atatau lana lapata’iga iā i latou ia lē fa'atauina ni areto mai 

Faresaio po o Satukaio.  O le leai o so latou fa'atuatua ma se va'aiga loloto 

fa'ale-agaga, ua masani ai ona ta’ita’i i latou i le fa'auiga sesē fa'apea o Āna 

afioga.  A o nei ua a'oa'iina i latou e Iesu ona o lo latou lē manatua o Ia lea na 

fafagaina le afe ma afe i nai i'a iti ma areto, o le a Ia fa'atatauina lea lapata’iga 

tāua i mea e ‘ai fa'ale-tino.  O le faigatā ua tupu mai ona o fuafuāga fai 

togafiti a Faresaio ma Satukaio, o le a fa'afefeteina Ōna so'o ia lē talitonu, ma 

mafua ai ona manatu māmā i latou i galuega a Keriso. 

  O le 'au so'o na aga'i atu i le manatu e tatau i lo latou Matai ona talia 

le mana'oga mo se fa'ailoga mai le lagi.  Sa latou talitonu Na te mafai ona 

faia lenei mea, ma o se fa'ailoga lea o le a fa'afilemū ai Ōna fili.  Latou te le’i 

malamalama i le pepelo a nei tagata fa'atupu fa'alavelavevale. 

  Sa mavae ni masina, ua toe a’oa’o atu Iesu i le matā'upu lava lea, 

“Ua fa'apotopoto mai le motu o tagata e manomano a o faia ia mea, ua latou 

fesolia’ī ai, ona o'o atu lea Lana lauga i Ōna so'o, 'Ia outou matuā ‘alo 'ese i le 

mea fa'afefete a le 'au Faresaio, o le pepelo lea'” (Luk. 12:1). 

  O le fefete e tu'uina i totonu o le mea e ’ai, e lē iloa lana galuega, a e 

suia 'atoa ai le uiga tumau o le mea’ai.  A fa'atagaina le pepelo ia ola i totonu 

o le loto, o le a 'a'afia ai le amio ma le olaga.  O se fa'ata'ita'iga faigofie o le 

pepelo a le 'au Faresaio, ua uma ona a'oa'i ai e Keriso i le ta'uleagaina o le faia 

pea o le “Kopano,” ona o le tu'ulafoa’i o le tiute taulefanau ua fa'alilo i lalo o 

se fa'afoliga o le limafoa’i i le malumalu.  O tusi'upu ma Faresaio na latou 

fa'aofi mai ta’iala sesē.  Na latou fa'alilolilo uiga moni o a latou a’oa’oga, ma 

fa'aleleia mea uma e tutupu ia tu'u atu ai i se tulaga fa'a'ole'ole i mafaufau o a 

latou tagata fa'alogologo.  O nei ta’iala sesē, pe a taliaina, o le a galue e pei o 

le fefete i totonu o le mea ‘ai, o le a ulufia ai ma suia ai le amio.  O lea le 

a’oa’oga taufa'asesē sa fa'a-faigatā ai i tagata ona talia afioga a Keriso. 

  O le mālōsi tosina lava lea o lo'o galue i aso nei e ala atu iā i latou o 

lo'o taumafai e fa'amatala le tulafono a le Atua i se auala e suia ai le uiga moni 

a e fai amio pei ona latou masani ai.  O lenei vasega o tagata latou te lē 

osofa’ia fa'aaliali le tulafono, a o lo'o tu'u atu muamua i luma manatu sesē e 

fa'alilo ai a latou matā'upu.  Latou te fa'amatalaina ina ia fa'alēaogāina ai le 

mālōsi o le tulafono. 

  O le fa'afoliga o Faresaio o le i'uga lea o le sa'ili mo lo latou lava 

lelei.  O le fa'avi'ia o i latou lava, o le fa'anaunauga lea o o latou olaga.  O le 

mafua'aga lenei na ta’ita’i 'eseina ai i latou ma fa'auigasesēina ai le Afioga a 

le Atua, ma fa'atauasoina ai latou i le autū o le galuega a Keriso.  O lenei 

leaga fa'alilolilo e o'o lava i le 'au so'o o Keriso na lamatia ai i latou.  O i 

latou sa 'au fa'atasi ma ē na mulimuli iā Iesu, a e latou te le'i tu'ua mea uma ina 

ia 'avea ma Ōna so'o, na 'a'afia i mafaufauga o Faresaio.  Na fefo’ifo’ia’i i 

latou i le vā o le fa'atuatua ma le lē talitonu, ma ua latou lē mafai ai ona iloa 

'oloa o le poto o lo'o natia i totonu iā Keriso.  E o'o lava i le 'au so'o, e ui ina 

ua latou tu'ua mea uma i le va'aiga i fafo ona o Iesu, a e le’i uma le sa'ili atu i 

mea tetele mo i latou lava.  O le agaga lenā na tupu ai le finauga po o ai e 

tatau ona sili.  O lenei manatu na vā ai i latou ma Keriso, na itiiti ai lo latou 

loto atu ma Ia i Lana galuega fa'ataulaga ofo, ma sa tuai ona malamalama i le 

mea lilo o le fa'aolataga.  E pei o le fefete, afai e tu'u se’i fai ia uma lana 

galuega, o le a fa'aleagaina ai ma leai se aogā, e fa'apea le tagata e 

fa'apelepele i le agaga e manatu fa'apito, e galue mo le fa'aleagaina ma le 

fa'aumatiāga o le olaga. 

  E i ai i latou o lo'o mulimuli i le Ali'i i aso nei, e pei fo'i o aso ua 

mavae, ua matuā salalau ai lenei agasala taufa'asesē!  E fa'afia ona 

fa'aleagaina la tatou 'au'aunaga iā Keriso, la tatou feso'ota'i atu i isi, ona o le 

mana'oga lilo ia fa'asili ia lava!  E fa'apea ona sauni ia fa'atāuaina ia lava ma 

le mo'omo'oga ina ia Āloa’ia mai e tagata!  O le alofa ifo iā te 'oe lava, o le 

naunau mo se ala faigofie nai lo le ala na tofia e le Atua, o le a ta’ita’iina ai e 

suia a’oa’oga moni a le Atua i matā'upu fa'ale-tagata ma 'uputu'u.  Mo Ōna 

ia lava so'o o 'upu lapata’i a Iesu na fetalai atu ai, “Ia outou matuā ‘alo 'ese i 

le mea fa'afefete a Faresaio, o le pepelo lea” (Luk. 12:1). 

  O le tapuā'iga a Keriso e matuā fa'amaoni lava.  O le ma’elegā mo 

le vi'iga o le Atua o le manatu tumau lea na tu'uina mai e le Agaga Pa'ia; ma e 

na o le galuega aogā a le Agaga na te mafaia ona fa'atumauina lenei manatu.  

E na o le mana lava o le Atua e mafai ona ave'eseina le manatu fa'apito ma le 

fa'afoliga.  O lenei suiga o le fa'ailoga o Lana galuega.  Pe a fa'aumatia e le 

fa'atuatua ua tatou taliaina le manatu fa'apito ma le fa'afoliga, pe a ta'ita'iina 

atu ai tatou ia sa'ili le vi'iga o le Atua a e lē o tatou lava, o le a tatou iloa ai o le 

fa'atulagaina sa’o lea.  “Lo’u Tamā e, ia e tu'uina atu le mamalu i Lou 

suafa” (Ioa. 12:28), o le matā'upu fa'avae lea o le soifuāga o Keriso, ma pe 

afai tatou te mulimuli iā te Ia, o lenei le matā'upu fa'avae o o tatou olaga.  Ua 

Ia poloa'i mai ia tatou “savavali fa'apei ona savali o Ia” ma “o le mea fo'i lea 

tatou te iloa ai ua tatou iloa o Ia, pe afai tatou te tausi i Āna poloa'iga" (I Ioa. 

2:6, 3).   

Matā'upu 45 

FA'ATA'IMUAINA O LE SATAURO 

Fa'avaeina i le Mata. 16:13-28; Luk. 9:18-27. 

 le galuega a Keriso i le lalolagi ua gaoioi vave atu nei i lona 

fa'ai'uina.  I Ōna luma, o lo'o ta'atia mai ai le ata manino o le ala e ui 

atu ai Ōna 'a'ao.  A o le’i aveina e Ia le tino tagata, na Ia silasila atu i le umi o 

le ala e tatau ona Ia malaga ai ina ia fa'aolaina le tagata ua lē iloa.  O tigā uma 

lava e manu’a ai Lona finagalo, o 'upu fa'atigā uma e fa'aputu i luga o Lona 

ao, o le mativa na vala'auina ia onosa’i ai, na matala mai i Lana silafaga a o 

le'i tu'uina e Ia i lalo Lona paleali'i ma la'ei fa'atupu, ma afio i lalo mai le 

nofoāli'i, ina ia fa'ala'eia Lona itū fa'ale-Atua i le soifuāga fa'ale-tagata.  O le 

auala mai le fale o manu e o'o i Kalevario na i ai i Ōna luma.  Na Ia silafia 

lelei le tigā mata’utia o le a o'o i Ōna luga.  Sa silafia uma e Ia, a e na Ia 

fa'apea mai, “Fa'auta, 'Ou te alu atu; ua tusia A’u i le tusi ta'ai, Lo’u Atua e, 

'Ou te fiafia e fai Lou finagalo; o lo'o i totonu lava iā te A’u Lau tulafono” 

(Sala. 40:7-8). 

 Sa i luma pea o Lana silafaga le i’uga o Lana galuega.  O Lona 

soifuāga i le lalolagi, sa tumu i galuega faigatā ma le fai taulaga ofo, a e sa 

fa'afiafia i le manatu Na te lē o faia nei mea uma ia i'uvale.  E ala i le tu'uina 

atu o Lona soifua mo le ola o tagata, o le a Ia toe mauaina mai le lalolagi ia 

toe fa'amaoni i le Atua.  E ui lava ina ia tatau ona mua'i taliaina le papatisoga 

o le toto; e ui lava o agasala a le lalolagi ua matuā mamafa i luga o Lona 

finagalo e leai se agasala; e ui lava ina ua i Ōna luga le ata o se mafatiāga e lē 

mafa'amatalaina; a e peita'i, mo le olioli ua tu'uina i Ōna luma, na Ia filifili ai 

e lavātia le satauro, ma finagalo fa'atauva'a i le fa'alumaina. 

 Mai soa na filifilia mo Lana galuega, o va'aiga sa i Ōna luma o lo'o 

natia pea; peita'i ua latalata mai le taimi e tatau ona latou va'ai ai i Ōna 

mafatiaga.  O le a tatau ona latou va'aia Ia o Lē na latou alolofa ma talitonu i 

ai, ua tu'uina atu i lima o Ōna fili, ma tautau i luga o le satauro i Kalevario.  

Ua latalata mai ona tatau lea ona Ia tu'ua i latou e fesaga’i ma le lalolagi e 

aunoa ma le mafanafana o le va'aia o Lona fa'atasi ai.  Na Ia silafia le 'o'ona o 

le ino'ino ma le lē talitonu o le a sauāina ai i latou, ma sa Ia naunau ia saunia i 

latou mo tofotofoga o le a o'o mai. 

 O Iesu ma Ona so'o ua malaga nei i le tasi o 'a'ai o Kaisareia Filipi.  

Ua latou i ai i tua atu o le mea e gata mai ai Kalilaia, i le laufanua e mālōsi ai 

le ifoga i tupua.  O inei na tu'umuli ai le 'au so'o mai pulega fa'atosina a 

Iutaia, ma ua i ai i totonu o le feso'ota'iga vāvālalata ma tapuā'iga fa'apaupau.  

Na si’osi’omia i latou i foliga 'ese'ese o talitonuga fa'atupua e i ai i vaega uma 

o le lalolagi.  Sa naunau Iesu ia 'avea le va'aiga o nei mea atonu o le a 

ta'ita'iina ai i latou ia lagona e mana'omia la latou galuega ia faia mo ē 

O 

fa'apaupau.  A o i ai o Ia i lenei itū, sa Ia taumafai e 'alo 'ese mai le a’oa’oina 

o tagata, ma ia fa'aaogā uma Lona taimi mo Ōna so'o. 

 O le a Ia ta’u atu iā i latou ia puapuagā o lo'o fa'atali mai mo Ia.  

Peita'i sa muamua ona Ia maliu 'ese to'atasi, ma tatalo ina ia saunia o latou 

loto ia talia Āna afioga.  Ina ua latou toe fa'atasi, Na te le’i fa'ailoaina atu loa 

le mea o lo'o Ia naunau e ta’uina atu.  A o le’i faia lenei mea, na Ia tu'uina atu 

le avanoa e ta'utino ai lo latou fa'atuatua iā te Ia ina ia fa'amalosia ai i latou 

mo faigatā o le a o'o mai.  Ua Ia fa'apea atu, “Pe se ā le 'upu a tagata iā te 

A’u, le Atali'i o le Tagata, po o ai?” (Mata. 16:13). 

 O le fa'anoanoāga i le 'au so'o ona ua fa'amalosia e fa'ailoa atu e lē o 

iloa e Isara'elu lo latou Mesia.  O nisi, ina ua latou va'ai i Āna vavega, ua fai 

mai o Ia o le Ālo o Tavita.  O le motu o tagata na fafagaina i Petesaita, na 

naunau e fa'alauiloa atu o Ia o le tupu o Isara'elu.  E to'atele na sauni e talia o 

Ia o se perofeta; peita'i latou te lē talitonu o Ia o le Mesia. 

 Ua tu'uina atu nei e Iesu le fesili lona lua, e fa'atatau atu mo le 'au 

so'o: “A o outou, pe se ā la outou 'upu iā te A’u, po o ai?”  Na tali mai 

Peteru, “O 'Oe o le Keriso, o le Ālo o le Atua soifua” (Mata. 16:15). 

 Mai le taimi muamua, sa talitonu Peteru o Iesu o le Mesia.  O le 

to'atele o ē na talitonu e ala i le tala’iga a Ioane le Papatiso, ma taliaina 

Keriso, ua amata ona masalosalo i le galuega a Ioane ina ua falepuipui ma 

fasiotia o ia; ma ua latou masalosalo nei po'o Iesu le Mesia ua leva ona latou 

fa'atalitali atu i ai.  O le to'atele o so'o na matuā fa'amoemoe i a Iesu o le a Ia 

nofoia le nofoali'i o Tavita ua latou tu'ua o Ia ina ua latou manatu e leai se 

fuafuāga fa'apea o iā te Ia.  Peita'i o Peteru ma ōna uso e le’i liliu 'ese mai lo 

latou tautua fa'amaoni.  O le fefo'ifo'ia'i o manatu o i latou na vivi'i ananafi 

ma ta'usalaina i le asō e le'i fa'aumatia ai le fa'atuatua o le tagata o lo'o 

mulimuli fa'amaoni i le Fa'aola.  Na fa'alauiloa atu e Peteru, “O 'Oe o le 

Keriso, o le Ālo o le Atua soifua.”  E le’i fa'atali o ia mo mamalu fa'aletupu e 

fa'apaleina ai lona Ali'i, a e na talia o Ia i Lona fa'alumaina. 

 Na fa'amalamalama atu e Peteru le fa'atuatua o le to'asefulu ma le 

to'alua.  A o le 'au so'o sa matuā mamao lava so latou malamalama i le 

galuega a Keriso.  O le tete'e mai ma le fa'auiga sesē a faitaulaga ma faipule, 

e ui ina e lē o mafai ona fa'aliliu'eseina ai i latou mai iā Keriso, a e na mafua ai 

lo latou matuā lē mautonu.  Na lē manino la latou va'ai i lo latou ala.  O le 

'a'afiāga mālōsi o a’oa’oga muamua, o a’oa’oga a le 'au a'oa'o, o le mālōsi o 

'uputu'u, o lo'o fa'alavelavea ai la latou va'ai atu i le 'upu moni.  O nisi taimi e 

susulu ai 'ave matagofie o le malamalama mai iā Iesu i o latou luga, a o le tele 

o taimi ua pei i latou o tagata e tautagotago i ata o le pogisā.  Peita'i i lenei 

aso, a o le’i aumaia i latou e fa'afesaga’i ma tofotofoga faigatā o lo latou 

fa'atuatua, na afio le Agaga Pa'ia i o latou luga ma le mālōsi.  Mo sina taimi 

itiiti na fa'aliliu 'ese o latou mata mai “mea o lo'o va'aia,” ia iloa atu ai “mea e 

lē o va'aia” (II Kori. 4:18).  I lalo ifo o le fa'afoliga o le itū tagata sa latou 

iloa ai le mamalu o le Ālo o le Atua. 

 Na fetalai atu Iesu iā Peteru, “Amu'ia 'oe Simona Pa-Iona, auā e lē o 

se tagata na fa'aalia atu ai iā te 'oe, a o Lo’u Tamā o i le lagi” (Mata. 16:17).   

 O le 'upu moni na ta’utino atu e Peteru o le fa'avae lea o le fa'atuatua 

o le tagata ua talitonu.  O le mea lea na fa'ailoa mai e Keriso lava Ia o le ola 

lea e fa'avavau.  Peita'i o le mauaina o lenei malamalama e lē o se fa'avae mo 

lona ia lava vi'iga.  E le’i ala i se atamai po o se lelei o ia lava na fa'aalia ai iā 

Peteru.  E matuā lē mafai e le tagata i ni ana taumafaiga ona maua le 

malamalama o le Atua.  “Ua maualuga i le lagi; se ā se mea e te faia?  Ua 

sili ona loloto i seoli; se ā se mea e te iloa ai?” (Iopu 11:8).  Na o le agaga e 

fai ma tamafai o le a mafai ai ona fa'aalia iā i tatou o mea loloto a le Atua, o 

mea “e le’i va'aia e mata, e le’i lagona fo'i e taliga, e le’i o'o fo'i i le loto o le 

tagata....A ua fa'aalia mai ia mea e le Atua iā te i matou e Lona Agaga; auā e 

su’esu’e ifo le Agaga i mea uma, o mea loloto fo'i a le Atua” (I Kori. 2:9, 

10).  “O lo'o fa'aali e Ieova Lona finagalo i ē matata’u iā te Ia” (Sala. 25:14), 

ma o le mea moni sa iloa e Peteru le mamalu o Keriso o se fa'amaoniga lea o 

ia na "a'oa'oina e le Atua" (Ioa. 6:45).  Ioe, e moni lava, “Amuia 'oe Simona 

Pa-Iona, auā e lē o se tagata na fa'aali atu ai iā te oe” (Mata. 16:17). 

 Na fetalai pea Iesu: “'Ou te fai atu nei A’u iā te 'oe, o Peteru 'oe, 'Ōu 

te ati a’e fo'i La’u ekalesia i luga o lenei papa, e lē mafaia fo'i e faitoto’a o 

seoli ona manumālō i ai” (F. 18). 

 O le 'upu “Peteru” o lona uiga o le ma'a,-- o le ma'a ta'avalevale.  O 

Peteru e lē o le papa e fa'avae ai i luga le ekalesia.  O faitoto’a o seoli na 

manumālō iā te ia ina ua ia fa'afitia lona Ali'i ma tautō pepelo.  O le ekalesia 

na fa'avae i luga o Lē na to'ilalo ai faitoto'a o seoli. 

 E tele seneturi a o le’i afio mai le Fa'aola na fa'asino atu ai Mose i le 

Papa o le fa'aolataga o Isara'elu (Teute. 32:4).  O lē na tusia le Salamo na 

pese fa'atatau i “lo’u Papa mālōsi” (Sala. 62:7).  Na tusia e Isaia, “O lo'o 

fa'apea ona fetalai ai le Ali'i o Ieova, 'Fa'auta, 'Ou te tu'u i Siona le ma'a e fai 

ma fa'avae, o le ma'a ua uma ona fa'ata'ita'iina, o le ma'a-tulimanu tāua, o le 

fa'avae ua mau” (Isa. 28:16).  O Peteru lava ia, e ala i le musumusuga a le 

Agaga Pa'ia, na ia tusia ai lenei valo'aga e fa'atatau iā Iesu.  Fai mai,“Pe afai 

ua outou iloa e agalelei lava le Ali'i.  Ua outou ō mai iā te Ia, o le ma'a ola o 

Ia na lafoa'iina e tagata, a ua filifilia e le Atua, ua tāua lava, o outou fo'i, ua 

atiina a'e outou pei o ma'a ola, o le fale fa'aleagaga” (I Pete. 2:3-5). 

 “Auā e lē mafaia e se tasi ona tu'u se isi fa'avae i lē ua uma ona 

tu'uina, o Iesu Keriso lea" (I Kori. 3:11).  Ua fetalai Iesu, “I luga o lenei 

papa, 'Ou te atia’e ai La’u ekalesia” (Mata. 16:18).  I luma o le silafaga a le 

Atua, ma le lagi uma, ma luma o le ‘autau a seoli e lē o va'aia, na fa'avae ai e 

Keriso Lana ekalesia i luga o le Papa ola.  O lenā Papa o Ia lava lea,-- o Lona 

ia lava tino, na manu’a ma tu’imomomoina mo i tatou.  O lenei ekalesia ua 

atia’e i luga o le fa'avae, e lē mafai e faitoto’a o seoli ona manumālō i ai. 

 A o fetalai atu Keriso i nei 'upu na Ia silafia le foliga vaivai o le 

ekalesia.  Sa na o ni nai tagata fa'atuatua to'aitiiti o le a fa'asagatau i ai le 

mālōsi uma o temoni ma tagata leaga; a e o le a lē fefefe ai i latou.  Na 

fa'avae i luga o le Papa o lo latou mālōsi, e lē mafai fo'i ona fa'ato'ilaloina.  

 Mo le ono afe tausaga, o le fa'atuatua na fa'avaeina lava i luga o 

Keriso.  Mo le ono afe tausaga, o lolo ma afā o le to'asā o Satani sa tu’i mai 

pea i luga o le Papa o lo tatou fa'aolataga; peita'i sa tumau lava e le’i 

maluelue. 

 Na fa'aali atu e Peteru le 'upu moni o le fa'avae lea o le fa'atuatuāga o 

le Ekalesia, ma o nei ua fa'amamaluina e Iesu o ia e 'avea ma sui filifilia o le 

tino 'atoa o le 'au fa'atuatua.  Na fetalai atu o Ia, “Ou te avatua fo'i iā te 'oe kī 

o le mālō o le lagi; o se mea e te fusifusia i le lalolagi, e fusifusia fo'i lea i le 

lagi, o se mea fo'i e te tālā i le lalolagi, e tatalaina fo'i lea i le lagi” (F. 19). 

 “O kī o le mālō o le lagi” o afioga ia a Keriso.  O 'upu uma o le 

Afioga Pa'ia o Āna afioga ia, ma o lea o lo'o aofia i inei.  O 'upu ia o lo'o i ai 

le mana e tatala ma tapunia ai le lagi.  O lo'o latou fa'ailoa mai ai tulaga e 

talia pe te'ena ai tagata.  Ma o le galuega a i latou o lo'o tala'iina atu le afioga 

a le Atua e 'avea ma totōfoga o le ola e o'o atu ai i le ola po o le tōfoga o le oti 

e o'o atu ai i le oti.  O la latou galuega o se galuega e fa'amamafaina i i'uga e 

fa'avavau. 

 O le Fa'aola Na te le’i tu'uina atu le galuega o le tala lelei iā Peteru 

ina ia faia na o ia.  I se taimi mulimuli ane sa toe fa'amanatu atu ai afioga na 

fetalai ai iā Peteru, sa Ia fa'atatau tonu atu lava i le ekalesia.  Ma o le 

a’oa’oga fo'i lea e tasi na ta’uina atu i le to'asefulu ma le to'alua sa 'avea ma 

sui filifilia o le tino o ē ua talitonu.  Pe a na tu'uina atu e Iesu i se tasi o le 'au 

so'o se pule fa'apitoa e sili a’e ai i lo isi o i latou, se manū tatou te lē mauaina 

le fefinaua’i so'o po o ai e tatau ona sili.  Se manū o le a latou gaua’i i le 

mana'oga o lo latou Matai, ma fa'aaloalo i le tagata na Ia filifilia. 

 Ina ua lē tofia se tasi e fai ma lo latou ta’ita’i, sa fetalai atu Keriso i 

le 'au so'o, “'Aua ne’i ta’ua outou o ‘Rapi’....'Aua fo'i ne’i ta’ua outou o 

a’oa’o; auā e to'atasi la outou A’oa’o, o Keriso lea” (Mata. 23:8, 10). 

 “O le ulu o tagata uma o Keriso lea” (I Kori. 11:3).  O le Atua Lē 

ua tu'uina mea uma i lalo o 'a'ao o le Fa'aola, "ma tu'uina atu o Ia e fai ma ulu 

o mea uma mo le ekalesia, o Lona tino lea, o le tumu o Lē na te fa'atumuina 

mea uma lava i mea uma” (Efe. 1:22, 23).  O le ekalesia e atia’e i luga o 

Keriso lona fa'avae; e tatau ona usita’i iā Keriso auā o Ia o le ulu.  E lē 

fa'alagolago i se tagata, pe pulea e se tagata.  E to'atele ua fai mai o se tofiga 

ua fa'amoemoeina o le ekalesia e tu'uina atu ai iā i latou le pule e fa'atonu ai 

isi tagata i mea e tatau ona talitonu i ai ma mea e tatau ona latou faia.  O nei 

fa'a'upuga e lē fa'amaonia e le Atua.  Ua fa'ailoa mai e le Fa'aola, “O outou 

uma o le uso.”  O tagata uma lava e 'a'afia i fa'aosoosoga, ma e mafai ona 

sesē.  E leai se mālōsi o se tagata e mafai ona tatou fa'alagolago i ai i lana 

ta’ita’iga.  O le Papa o le fa'atuatua o le soifua tumau lea o Keriso i totonu o 

le ekalesia.  I luga o lenei Papa e mafai ona fa'alagolago i ai le tagata aupito 

vaivai, ma o ē manatu o i latou lava e aupito mālōlosi o le a fa'amaonia o i 

latou o tagata e sili ona vaivai, se’i vaganā ai pe a latou 'avea Keriso o le 

mālōsi latou te mafai ai.  “Ia malaia le tagata e fa'atuatua i tagata, ma ua fai 

tagata mona lima" (Iere. 17:5).  O le Ali'i “O le Papa, e sao lava Lana 

galuega” (Teute. 32:4).  “Amuia i latou uma o ē fa'atuatua iā te Ia” (Sala. 

2:12). 

 Ina ua uma le ta’utinoga a Peteru, na fetalai atu Iesu i le 'au so'o ia 

'aua ne’i ta’uina atu i se tagata o Ia o le Keriso.  O lenei fa'atonuga ua tu'uina 

atu ona o le matuā tete'e mai o tusi'upu ma Faresaio.  E sili atu i lo lenei, o 

tagata, ma e o'o fo'i i le 'au so'o, na sesē lo latou manatu e fa'atatau i le Mesia, 

ma o se folafolaga fa'alaua’itele e uiga iā te Ia o le a tu'u atu ai mafaufauga e 

lē moni e fa'atatau i Lana amio po o Lana galuega.  A e peita’i, o aso ta'itasi 

na Ia fa'aalia o Ia lava o le Fa'aola iā i latou, ma ua fa'apea ona Ia naunau e 

tu'uina iā i latou se manatu moni fa'atatau iā te Ia o le Mesia. 

 O le 'au so'o na fa'amoemoe pea iā Keriso e fa'ailoa Lana pule o se 

Āloali'i fa'ale-lalolagi.  E ui ina Ia fa'alilo Āna fuafuāga i se taimi ua umi, sa 

latou talitonu o le a lē tumau ai pea o Ia i le mativa ma lē Āloa’ia e tagata; ua 

lata mai le taimi o le a fa'avae ai e Ia Lona mālō.  Ona o le a lē mafai ona 

fa'ato'ilaloina le 'ino'ino o faitaulaga ma a’oa’o, o Keriso o le a te'ena e Ōna 

lava tagata, ta'usalaina fa'apea o se taufa'asesē, ma fa'asatauroina pei o se 

tagata fai mea leaga,-- o lenei mafaufauga e le’i manatunatu i ai le 'au so'o.  

Peita’i, ua lata ona o'o mai le itūlā o le pule a le pōuliuli, ma ua tatau iā Iesu 

ona fa'ailoa i Ōna so'o le fete'ena'iga o lo'o i o latou luma.  Ua fa'anoanoa o Ia 

a o silasila atu i tofotofoga o lo'o lumana’i. 

 E o'o i lea lava taimi na Ia taofiofi le fa'ailoaina atu iā i latou se mea 

e fa'atatau i Ōna puapuagā ma Lona maliu.  I le la talanoāga ma Nikotemo na 

fetalai atu ai, “E pei ona si'itia i luga e Mose le gata i le vao, e ao ona 

fa'apenā ona si'itia i luga le Atali'i o le Tagata; ina ia lē fano se tasi e 

fa'atuatua iā te Ia, a ia maua le ola e fa'avavau” (Ioa. 3:14, 15).  A o le 'au 

so'o e le’i fa'alogo i ai, ma pe a na latou fa'alogo i ai, latou te lē malamalama 

lava.  Peita'i o nei lea ua latou fa'atasi ma Iesu, o lo'o fa'alogologo i Āna 

afioga, va'ai i Āna galuega, a e ui ina fa'atauva'a Lona si’osi’omaga ma le 

tete'e mai o faitaulaga ma tagata, e mafai lava ona latou 'auai fa'atasi i le 

molimau a Peteru, “O 'Oe o le Keriso, o le Ālo o le Atua soifua.”  Ua o'o mai 

le taimi e ave'esea ai le pupuni sa ufitia ai le lumana’i.  “O ōna pō ia na amata 

ai e Iesu ona fa'ailoa atu i Ōna so'o, e tatau ona alu o Ia i Ierusalema, e 

fa'atigāina fo'i i mea e tele e toea'ina ma le 'au faitaulaga sili, ma le 'au 

tusi'upu, e fasiotia fo'i o Ia, e fa'atūina fo'i o Ia i le aso tolu” (Mata. 16:21). 

 Na lē gagana le 'au so'o ona o le fa'anoanoa ma le ofo, ua na o le 

fa'alogologo.  O Keriso sa talia le ta’utinoga a Peteru o Ia o le Ālo o le Atua; 

ma o Āna afioga i le taimi nei o lo'o fa'asino atu i Ōna puapuagā ma Lona 

maliu ua foliga mai e lē mafai ona malamalama i ai.  O Peteru na le’i mafai 

ona nofonofo filemū.  Ua ia tagolima i lona Matai, e pei ua ia taofi iā te Ia 

mai Ōna puapuagā ua fa'amalumalu mai, ma fa'apea atu, “Le Ali'i e, ia 

mamao iā te 'Oe lea mea; e lē o'o lenā mea iā te 'Oe” (F. 22). 

 Na alofa Peteru i lona Ali'i; peita'i e le’i ta'uleleia o ia e Iesu ina ua 

fa'ailoa atu lona naunau ia puipuia o Ia mai puapuagā.  O 'upu a Peteru e le’i 

'avea o se fesoasoani ma se mapusaga ia Iesu i le fa'amasinoga tele o lo'o i 

Ōna luma.  E lē talafeagai ai ma fuafuāga o le alofa tunoa o le Atua mo le 

lalolagi ua lē iloa, po o le matā'upu fo'i o le taulaga ofo na afio mai Iesu e 

a’oa’o atu e ala i Lana fa'ata'ita'iga.  O Peteru e le’i mana'o e va'ai i le satauro 

i totonu o le galuega a Keriso.  O le uiga o Āna afioga ua tete'e tonu atu lava 

i le mea o lo'o naunau Keriso ia malamalama i ai mafaufau o ē o lo'o mulimuli 

iā te Ia, ma ua gaoioi le Fa'aola ia fa'ailoa atu le tasi o a’oa’iga aupito mālōsi 

na pa’ū mai Ōna fofoga: “Satani e, inā alu ia 'oe i O’u tua, ua fai 'oe ma mea 

'Ou te tausuai ai; auā e lē o mea a le Atua ua e loto i ai, a o mea a tagata” 

(Mata. 16:23).  

 O Satani na taumafai e fa'alotovaivai Iesu, ma fa'aliliu'ese o Ia mai 

Lana galuega; ma o Peteru, i lona alofa ua tauaso ai, na avatua le leo i le 

fa'aosoosoga.  O le Āloali'i o le amioleaga na pogai mai ai manatu ma 

mafaufauga.  O lana fa'aosoga na mafua ai le ōlega lē fa'autauta.  I le 

vaomatua, na ofo atu e Satani iā Keriso le pule o le lalolagi pe afai e Na te 

fa'atuana’i le ala o le loto maulalo ma le taulaga ofo.  O lea ua ia toe tu'uina 

atu nei le fa'aosoosoga lava lea e tasi i le so'o o Keriso.  Na ia sa'ili ina ia 

taula’i atu le va'ai a Peteru i le mamalu fa'ale-lalolagi, atonu o le a ia lē iloa ai 

le satauro ua naunau Iesu e liliu atu i ai lana va'ai.  Ma e ala iā Peteru, na 

taumafai Satani e toe una’i le fa'aosoosoga iā Iesu.  Peita'i sa le’i amana’ia e 

le Fa'aola; na ia manatu lava i Lona so'o.  O Satani ua tau fa'alavelave nei i le 

vā o Peteru ma lona Matai, ina ia lē pa’i i le loto o le so'o le fa'aaliga o le 

fa'amaulaloina o Keriso mo ia.  O afioga a Keriso na fetalai atu ai, e lē mo 

Peteru a e mo lē o lo'o taumafai e vavae 'ese o ia mai lona Fa'aola.  “Satani e, 

inā e alu ia 'oe i O’u tua.”  E lē o toe fa'alavelave mai i le vā o A'u ma La'u 

'au'auna o lo'o sesē.  Se'i 'Ou alu atu ma te fa'afesaga’i ma Peteru, ina ia 

mafai ona 'Ou fa'aali atu iā te ia le mea lilo o Lo’u alofa. 

 O se a’oa’oga lenei na sili ona 'o'ona iā Peteru, o lea ua a’oa’oina ai 

ia a e sa telegese, ona o le ala o Keriso i le lalolagi e ui atu i totonu o puapuagā 

ma le fa'alumaina.  O lea so'o ua solomuli i tua mai le mafutaga ma lona Ali'i 

i totonu o puapuagā.  A e peita’i, i totonu o le vevela o le afi ogāumu na te 

a’oa’oina mai ai ōna fa'amanuiāga.  Ina ua mavae se taimi umi, ua 

fa'ano’uno’u lona tino mai 'avega mamafa o tausaga e tele ma galuega, na ia 

tusi atu ai, “Le 'au pele e, 'aua tou te ofo i le tofotofoga pei o le afi ua o'o iā te 

outou, e fai ma tofotofoga iā te outou, peisea'ī o se mea fou ua o'o iā te outou; 

a e fa'apei ona tofusia o outou fa'atasi i tigā o Keriso, ia outou 'oli'oli ai, ina ia 

fiafia outou ma le 'oli'oli tele pe a fa'aalia mai Lona mamalu” (I Pete. 4:12). 

` Ua fa'amalamalama atu nei e Iesu i Ōna so'o o Lona soifua o le 

taulaga ofo mo le fa'aolaina o tagata, o le fa'aa’oa’o mo le ola e tatau ona 

latou ola ai.  Ua vala'au atu ia ō fa'alatalata mai iā te Ia, o le 'au so'o ma tagata 

o ē na fa'atuai ona ō 'ese, ona Ia fetalai atu lea, "Afai e fia mulimuli mai se tasi 

iā te A’u, 'aua le usiusita’i o ia iā te ia , a ia 'ave e ia lona satauro i aso fai 

so'o, i le mulimuli mai ai iā te A’u” (Luk. 9:23).  O le satauro o le fa'ailoga o 

le mālōsi o Roma.  O le mea faigāluega e aupito sauā ma le fa'amaulaloina i 

le fa'ataunu'uina o le oti.  O tagata solitulafono e sili ona maulalo e tatau ona 

tau'aveina le satauro i le nofoāga e fa'ao'o ai le fa'asalaga; ma e masani ona 

latou tete'e i se toe mālōsi o i ai a o tu'uina atu le satauro i luga o latou tau'au, 

se'ia o'o ina saisaitia fa'amalosi i o latou luga le mea faigāluega fa'atigā.  

Peita'i ua vala'au Iesu i Ōna tagata ina ia 'ave le satauro ma fa'aa’oa’o atu iā te 

Ia.  O Lana fetalaiga i Ōna so'o, e ui ina lē 'ato'atoa ona latou malamalama i 

ai, sa fa'asino i lo latou gaua’i 'ato'atoa i le 'o'ona o le olaga loto maulalo,-- e 

gaua’i atu i ai e o'o lava i le oti ona o Keriso.  E leai se isi gaua’i atu 'ato'atoa 

o toe mafai ona fa'aali mai i afioga a le Fa'aola.  Peita’i o nei mea uma na Ia 

taliaina mo i latou.  O Iesu Na te lē o faitauina le lagi o se nofoāga e nanau i 

ai pe a lē fa'aolaina i tatou.  Na Ia tu'ua maota i le lagi mo le soifuāga 

puapuagātia ma le 'inosia, ma le maliu fa'alumaina.  O Ia na tamao'aiga i le 

oa o le lagi e lē mafai ona faitaulia, o lea na mativa ina ia tatou mau'oa e ala i 

Lona mativa.  E ao ona tatou mulimuli i le ala na Ia ui ai. 

 O le alofa i agaga na maliu ai Keriso o lona uiga o le fa'asatauroina 

lea o le tagata lava ia.  O ia e ta’ua o le atali'i o le Atua ia tatau ona mua'i 

va'ai ifo iā te ia lava o se tasi o se vaega o le filifili ua tu'uina i lalo e fa'asaoina 

ai le lalolagi, e tasi ma Keriso i totonu o Lana fuafuāga o le alofa tunoa, ia ō 

atu fa'atasi ma Ia e sa'ili ma fa'aola ē ua lē iloa.  O le Kerisiano ia matuā iloa 

pea o ia ua fa'apa'iaina mo le Atua, ma o totonu o le amio ia fa'aalia atu ai 

Keriso i le lalolagi.  O le ola ua tu'u atu fa'a-taulaga ofo, o le tigā-alofa, o le 

agalelei, na fa'aalia i le soifuāga o Keriso e tatau ona toe va'aia i le olaga o le 

tagata faigāluega mo le Atua. 

 “Auā ai sē fia fa'asaogalemūina lona ola, e maumau ai iā te ia; a o 

lē fa'amāumau lona ola ona o A’u ma le tala lelei, e fa'asaoina o ia” (Mare. 

8:35).  O le alofa fa'apito o le oti lea.  E leai se vaega o le tino e mafai ona 

ola i sana galuega fa'apito mo ia lava.  O le fatu, afai o le a ia lē 'auina atu le 

toto o lo'o i ai le ola i le lima ma le ulu, o le a vave lava ona leai sona mālōsi.  

E pei lava o lo tatou toto o lo'o tatou ola ai, e fa'apea fo'i le alofa o Keriso e 

tafe ma salalau atu i vaega ta'itasi o Lona tino fa'ale-agaga, o le Ekalesia lea.  

O i tatou o vaega o le tino, o se tasi e musu e tufatufa ma fa'asoa atu o le a 

fano.  Na fetalai mai Iesu, “Auā se ā le aogā i le tagata, pe afai na te maua le 

lalolagi uma, a e māumau ai lona ola?  Se ā fo'i se mea e avatu e le tagata e 

togiola a’i lona ola?” (Mata. 16:26). 

 I tala atu o le mativa ma le fa'amaulaloina o le taimi nei, na Ia 

fa'asino atu ai Ona so'o i Lona afio mai i le mamalu, e lē o le matagofie o le 

nofoāli'i fa'ale-lalolagi, a o le fa'atasi ai ma le mamalu o le Atua ma ‘au o le 

lagi.  Na Ia toe fetalai, “E tauia tagata ta'itasi e tusa ma lana galuega” (F. 

27).  E lē gata i lea, a e mo le fa'alototeleina o i latou na Ia tu'uina atu ai le 

folafolaga, “E moni 'Ou te fai atu iā te outou, O lo'o tutū mai i inei nisi e lē 

o'o iā te i latou lē oti, se'ia latou va'aia le Atali'i o le tagata ua sau i Lona 

mālō” (F. 28).  Peita'i o le 'au so'o e lē o malamalama i uiga o Āna afioga.  

O le mamalu na foliga mai o lo'o mamao lava.  O o latou mata ua tepa taula’i 

i se va'aiga o lo'o lata mai, o le olaga fa'ale-lalolagi o le mativa, 

fa'amaulaloina, ma puapuagā.  Pe tatau ona lafoa’i ma tu'u'ese o latou 

fa'amoemoega maualuga i le mālō o le Mesia?  Pe o le a latou lē va'aia lo 

latou Ali'i ua fa'aeaina i luga o le nofoāli'i o Tavita?  Pe o Keriso ea sa tatau 

ona soifua i se tulaga maulalo, e leai se aiga a e fealua’i solo, e 'inosia ma 

te'ena e tagata, ma tu'uina atu ia fasiotia?  O le fa'anoanoa na nutimomoia ai 

o latou loto ona o le alolofa i lo latou Matai.  O le masalosalo fo'i ua 

fa'apopoleina ai o latou mafaufau, auā ua foliga mai e lē o malamalama o le 

Ālo o le Atua e tatau ona tu'uina atu i se fa'amaulaloina mata’utia.  Sa latou 

fesiligia pe ai se ā ona tatau iā te Ia ona maliu i Ierusalema e fetaia’i ma 

faigatā na Ia fetalai atu ai o le a Ia maua i inā.  E fa'apefea ona Ia tu'uina atu o 

Ia i se i'uga fa'apea, ma tu'ua ai i latou i totonu o le pogisā e sili atu nai lo lea 

na i ai a o le’i fa'aalia mai o Ia iā te i latou? 

 I le itūmālō o Kaisareia Filipi, na manatu le 'au so'o ua te’a 'ese atu 

Keriso mai le pulega a Herota ma Kaiafa.  E leai se mea e toe fefe ai o Ia i le 

'ino'ino o Iutaia po o le pulega mālōsi a Roma.  Ai se ā e lē galue ai i inā, e 

vāvā mamao mai le 'au Faresaio?  Ai se ā e mana'omia ai o Ia ia tu'uina atu Ia 

lava i le oti?  Afai o Ia e tatau ona o'o i ai le oti, o le a fa'apefea ona 

fa'atumauina Lona mālō ma fa'avaeina ia mausalī e lē mafai e faitoto’a o seoli 

ona manumālō i ai?  I le 'au so'o, o lenei matā'upu o se mea e matuā lilo iā te 

i latou. 

 O lea ua latou malaga atu nei i 'autafa o le Sami o Kalilaia aga’i atu i 

le 'a'ai o le a fa'aumatia ai o latou fa'amoemoega uma.  E le’i fa'ailoa atu so 

latou fa'atu'i'ese iā Keriso, a e na latou talanoa lemū fa'atasi, ma leo 

fa'anoanoa e fa'atatau i mea o le a tula’i mai i le lumana’i.  E ui ina tele a 

latou fesili a e sa pipi'i atu pea i le manatu e i ai se mea e lē o va'aia o le a tupu, 

atonu o le a ave'esea le malaia e foliga o lo'o fa'atali mai i lo latou Ali'i.  Ona 

latou fa'anoanoa ai lea ma le masalosalo, ua fa'amoemoe ma ua fefefe, mo aso 

pogisā 'u'umi e ono.  

Matā'upu 46 

UA LIUA O IA 

E fa'avae i le Mata. 17:1-8; Mare. 9:2-8; Luk. 9:28-36. 

a fa'asolo pea le afiafi, ona vala'au lea e Iesu Ōna so'o e to'atolu i Ōna 

tafatafa, o Peteru, Iakopo, ma Ioane, ma sa Ia ta'ita'iina i latou i le tasi 

itū i luga o se ala gaoā, i autafa o se mauga tu'ufua ma e taumamao ma tagata.  

O le Fa'aola ma Ōna so'o na fa'aaogāina le aso i femalagaa'iga ma le a'oa'o 

atu, ma o le a'ega i le mauga ua fa'aopoopo ai i lo latou vaivai.  Na si'itia 'ese 

e Keriso 'avega mamafa mai mafaufau ma tino o le to'atele o ē mafatia; na Ia 

tu'uina le tulaga o le ola e fa'agae'etia i totonu o latou tino vaivai; peita'i na 

si'osi'omia o Ia i tulaga o le aigā tagata, ma sa fa'atasi ma Ōna so'o i le tino 

vaivai a o a'ea le mauga. 

 O le malamalama o le goto ifo o le lā ua mou lemū atu mai le 

tumutumu o le mauga, ma ua fa'amatagofieina e ōna 'ave o fa'asolo mavae atu 

le ala o lo'o latou malaga ai.  Peita'i e le'i umi a e ua lilo le malamalama mai 

le mauga ma le vanu, ua goto atu le lā i sisifo, ma o le 'au malaga ua ufitia e le 

pogisā o le po.  O le tulaga pōuliuli o lo latou si'osi'omaga e foliga mai e 

talafeagai ma o latou olaga fa'anoanoa, o lo'o si'omia e ao ua amata 

fa'apotopoto mai ma ua fa'ateleina.  

 O le 'au so'o e le'i taumafai e fesiligia Keriso pe o fea e afio i ai, po o 

le ā fo'i le mafua'aga.  E tele taimi na Ia fa'aaogaina le pō 'atoa a o i luga o le 

mauga i le tatalo.  O Ia lē na foafoaina e Ōna 'a'ao o mauga ma vanu e maua 

le mapusaga i mea na faia, ma e 'oli'oli i le to'afilemū.  O le 'au so'o e 

mulimuli i le ala e ta'ita'iina i ai e Keriso; peita'i ua latou ofo pe ai se ā ua 

ta'ita'i ai i latou e le Matai i lenei a'ega faigatā a e ua vaivai lava, ma o Ia fo'i e 

mana'omia se mālōlōga. 

 I lea lava taimi na fa'apea atu ai Keriso o le a lē ō mamao.  Ua Ia 

maliu 'ese atu ma i latou, o le Tagata fa'anoanoa ua sasa'a atu Lana ōlega ma 

le matuā maligi o loifofoga.  Na Ia tatalo mo le mālōsi ia lavātia le 

tofotofoga e feagai ma Ia le sui o le aigā tagata.  E tatau iā te Ia ona 

fa'afouina Lona taofimau i se mana e sili atu, auā e na o lea e mafai ai e Ia ona 

manatunatu toto'a i le lumana'i.  Ma na Ia sasa'a atu fa'anaunauga o Lona 

finagalo mo Ōna so'o, ina ia lē mavae lo latou fa'atuatua i le itūlā o le pule 

mālōsi a le pogisā.  Sa mamafa le sau i Ōna luga a o Ia punou ifo i le tatalo, 

peita'i e le'i gaua'i o Ia i ai.  O ata o le pōuliuli ua mafiafia na si'omia ai o Ia, 

peita'i Na te le'i manatu i le tulaga pogisā.  Sa fa'apea ona mavae lemū atu 

itūlā.  I le amataga, o le 'au so'o sa so'ofa'atasi atu a latou talosaga ma Ia i le 

lotonaunau fa'amaoni; peita'i ina ua mavae se taimi sa fa'ato'ilalo e le tino 

vaivai, ma e ui ina taumafai ia tumau le naunau i le va'aiga o lo'o i ai, ua 

momoe i latou.  Na ta'u atu e Iesu iā te i latou Ōna puapuagā; na Ia ave i 

S 

latou ina ia latou fa'atasi ma Ia i talosaga; e o'o i le taimi nei o lo'o Ia tatalo mo 

i latou.  Na silasila le Fa'aola i le tulaga pogisā ua i Ōna so'o, ma ua naunau ia 

fa'aitiitia lo latou fa'anoanoa e ala i se ta'utinoga e lē fa'alēaogāina lo latou 

fa'atuatua.  E lē o tagata uma, e o'o lava i le to'a sefululua, o le a mafai ona 

talia le fa'aaliga o lo'o Ia naunau e tu'uina mai.  E na o le to'atolu o le a 

molimauina Lona mafatiāga i Ketesemane na filifilia ia fa'atasi ma Ia i luga o 

le mauga.  O le fe'au o Lana tatalo nei ina ia fa'aalitino iā i latou le mamalu 

sa iā te Ia ma le Tamā a'o le'i faia le lalolagi, ina ia fa'ailoa atu i le va'aiga a 

tagata Lona malō, ma ia fa'amalosia Ōna so'o ina ia latou maimoa i ai.  Na Ia 

ōle atu ina ia latou molimauina sa fa'aalia mai o Lona itū Atua e 

fa'amafanafanaina ai i latou i le itūlā o Lona mafatiāga uiga 'ese ma le 

malamalamaga e mautinoa ai o Ia lava o le Ālo o le Atua, ma o Lona maliu 

fa'alumaina o se vaega o le fuafuāga o le fa'aolataga. 

 O Lana tatalo na fa'afofogaina.  A o Ia punou ifo ma le lotomaulalo 

i luga o le lau'ele'ele gaoā, na fa'afuase'i ona matala mai le lagi, o faitoto'a 

auro o le 'a'ai a le Atua ua tatala fa'alauteIe mai, ma o le malamalama pa'ia ua 

alu ifo i luga o le mauga, ua ufitia ai le Fa'aola.  O Lona itū Atua ua 

fa'asusuluina e ala mai i Lona itū fa'ale-tagata, ma feiloa'i ai ma le mamalu na 

afio ifo mai luga.  Ina ua tula'i mai Lona tulaga na punou ai, o Keriso ua tū 

mai i le mamalu fa'a-Atua.  Ua mavae le tigā o Lona finagalo.  O Ōna 

fofoga ua susulu nei "e pei o le lā," ma Ōna ofu ua "sinasina e pei o le 

malamalama" (Mata. 17:2). 

 O le 'au so'o, ua ala mai, ma va'aia le mamalu ua 

fa'amalamalamaina ai le mauga.  Ma le mata'u ma le ofo tele sa latou va'aia 

le tino pupula o lo latou Matai.  Ina ua mafai ona latou lavātia le 

malamalama ofoofogia, na latou iloa atu e lē na o Iesu o tū mai.  I Ōna 

tafatafa o i ai ē mai le lagi e to'alua, o lo'o talanoa fa'atasi ma Ia.  O Mose, lē 

na talanoa ma le Atua i luga o le mauga o Sinai; ma Elia, o lē na tu'uina i ai le 

avanoa e aupito maualuga,- sa tu'uina e na o le to'atasi o se isi o atali'i o 

Atamu- e lē o'o i ai le pule a le oti. 

 I luga o le Mauga o Piseka ua mavae nei le sefululima seneturi, na tū 

ai Mose ma tepataula'i i le Nu'u o le Folafolaga.  Peita'i ona o lana agasala i 

Meripa, na lē o'o iā i ai.  E le'i mo ia le 'oli'oli o le ta'ita'iina o le 'aumalaga 

tele a Isara'elu i le tofi o o latou tamā.  O lana ōlega ma le loto mafatia, "Ou 

te ai'oi atu iā te 'Oe se'i 'ou alu atu 'ou te matamata ai i le nu'u lelei o i tala atu 

o Ioritana, o lenā mauga lelei, ma Lepanona" (Teute. 3:25), sa te'ena.  O le 

fa'amoemoe sa fa'amalamalamaina le pogisā o le savaliga i le vaomatua mo le 

fāsefulu tausaga e tatau ona te'ena.  O se tu'ugamau i le vaomatua ua fai ma 

taunu'uga o ia tausaga o le galue tigā ma le loto mafatia.  Ae peita'i o Ia lē 

"Na te mafaia ona faia o mea uma e fa'asilisili lava i mea tatou te ōle atu ai ma 

mafaufau i ai" (Efe. 3:20), ua i lenei fuafuāga le tali i le tatalo a Lana 

'au'auna.  O Mose na ui i lalo o le pule a le oti, peita'i e le'i tumau ai i le 

tu'ugamau.  O Keriso lava na vala'au iā te ia e tula'i mai i le ola.  O Satani le 

fa'aosooso sa finau mo le tino o Mose ona o lana agasala; peita'i o Keriso le 

Fa'aola na aumaia o ia i fafo mai le tu'ugamau (Iuta 9). 

 O Mose i luga o le mauga o le liliu'eseina, ua 'avea o se molimau i le 

manumalō o Keriso i le agasala ma le oti.  O ia o le ata o i latou e ō a'e mai le 

tu'ugamau i le toe tutū o ē amiotonu.  O Elia, lē na ave olaina i le lagi a e le'i 

o'o i le oti, o le ata va'aia o i latou o le a ola i le lalolagi i le toe afio fa'alua mai 

o Keriso, ma "e liua, e fa'afuase'i lava, o le 'emo o le mata, pe a ilia le pū 

fa'auma;" pe a "tatau ona ofu o lenei tino i'uvale i le tino ola pea," ma "lenei 

tino oti i le tino lē oti lava" (I Kori. 15:51-53).  O Iesu na la'ei i le 

malamalama o le lagi, e pei o Lona fa'aali mai pe a afio mai "i Lona fo'i 

fa'alua mai, e lē ina ia aveina agasala, a ia latou ola ai" (Eper. 9:28).  O Ia 

fo'i e afio mai "i le mamalu o Lona Tamā fa'atasi ma Āna agelu pa'ia" 

(Mare. 8:38).  O le folafolaga a le Fa'aola i le 'au so'o ua fa'ataunu'uina nei.  

I luga o le mauga, ua fa'aalia mai i se ata fa'atusa itiiti le malō mamalu o i 

lumana'i,- O Keriso le Tupu, o Mose le sui o le 'au pa'ia ua toe tutū mai, ma 

Elia le ata va'aia o i latou ua aveolaina i le lagi. 

 O le 'au so'o e le'i malamalama i le ata na latou va'ai i ai; peita'i na 

latou 'oli'oli ona o le A'oa'o e onosa'i, o le To'atasi e agamalū ma lotomaulalo, 

sa femalagaa'i solo o se tagata 'ese e leai se fesoasoani, a ua fa'amamaluina o 

Ia mai le lagi.  Latou te talitonu o Elia ua sau e fa'alauiloa le nofoa'iga o le 

Mesia, ma o le mālō o Keriso ua lata ona fa'atūina i le lalolagi.  O le fefe ma 

le fa'alētonu i o latou manatu o le a mavae atu e fa'avavau.  O inei, i le mea o 

lo'o fa'aalia ai le mamalu o le Atua, latou te naunau e tumau ai pea.  Na fai 

atu Peteru, "Le Ali'i e, e lelei ina tatou nonofo iinei; matou te faia fo'i ni fale 

apitaga se tolu; mo 'Oe le tasi, mo Mose le tasi, mo Elia fo'i le tasi" (Luk. 

9:33; Mare. 9:5).  Ua mautinoa e le 'au so'o o Mose ma Elia ua 'auina mai e 

puipui i lo latou Matai, ma fa'avaeina Lana pule fa'a-tupu. 

 Peita'i, a e le'i o'o i le paleāli'i, e tatau ona muamua mai le satauro.  

E lē o le fa'au'uina o Keriso e 'avea ma tupu, a o le maliu ia fa'ataunu'uina i 

Ierusalema, o lea le autū o le latou fa'atasiga ma Iesu.  O le tau'aveina o 

vaivaīga o le aigā tagata, ma le 'avega o ōna fa'anoanoāga ma agasala, o Iesu 

na savali to'atasi Ia i totonugalemū o motu o tagata.  A o tau lata mai le 

pogisā o faigāta o le a o'o i Ōna luga, ma ua lagona e tūto'atasi lava na o Ia, i 

se lalolagi e lē iloa o Ia.  E o'o lava i Ōna so'o pele, ua manatu mamafa i o 

latou lava masalosaloga ma fa'anoanoāga ma le naunau i mea o lo'o 

fa'amoemoeina, e le'i malamalama i le uiga lilo o Lana galuega.  Na mau o Ia 

i totonu o le mafutaga alofa o le lagi; peita'i i le lalolagi na Ia faia, ua tu'u 

to'atasi lava na o Ia.  Ua 'auina mai nei e le lagi āna 'avefe'au iā Iesu; e lē o 

agelu, peita'i o tagata sa onosa'i i puapuagā ma fa'anoanoāga, ma e mafai ona 

lagona le tigāalofa ma le Fa'aola i tofotofoga o Lona soifuāga fa'ale-lalolagi.  

O Mose ma Elia o le 'au faigaluega fa'atasi ma Keriso.  Na latou 'au'aumea 

fa'atasi i Lona naunau mo le fa'aolataga o tagata.  O Mose na 'ai'oi mo 

Isara'elu: "O lenei, pe mafai ona E fa'amagalo la latou agasala; a leai, ia 

soloi'esea a'u i le tusi ua E tusia" (Eso. 32:32).  O Elia na iloa le olaga o le 

tu'ua to'atasi, e pei o le tolu ma le afa tausaga o le oge na ia tau'ave le 'avega o 

le ita o le mālō ma ōna puapuagā.  Na tū to'atasi o ia mo le Atua i luga o le 

Mauga o Karamelu.  Na sola to'atasi o ia i le vao i le loto mafatia ma ua leai 

se fa'amoemoe.  O nei tagata, na filifilia i luga a'e o agelu uma o lo'o si'omia 

le nofoāli'i, ua ō mai e feso'ota'i ma Iesu e fa'atatau i le va'aiga o Ōna 

puapuagā, ma fa'amafanafana iā te Ia ma le fa'amaoniga o le tigāalofa o le 

lagi.  O le fa'amoemoe o le lalolagi, o le fa'aolataga o tagata ta'ito'atasi, o lea 

le matā'upu o la latou felafolafoa'iga. 

 E ala i le manumālō o le moe, e itiiti se talanoāga na fa'alogoina e le 

'au so'o i mea na talanoaina i le vā o Keriso ma 'avefe'au fa'ale-lagi.  Ona ua 

aunoa ma le mataāla ma le tatalo, sa latou lē maua ai le mea na naunau le Atua 

e tu'uina atu iā i latou,- o se malamalamaga i tigā o Keriso, ma le mamalu e 

tatau ona mulimuli mai ai.  Ua latou lē maua le fa'amanuiāga na tatau ona 

latou maua e ala i le tofusia i Lana taulaga ofo.  O nei so'o sa telegese ona 

talitonu o latou loto, sa itiiti le loto fia fa'afetai i le 'oa o lo'o sa'ili le Lagi e 

fa'atamāo'aigaina ai i latou. 

 E ui i lea na latou maua le malamalama sili.  Na ta'utino iā i latou ua 

iloa e le lagi 'atoa le agasala a le mālō o Iutaia i le te'ena o Keriso.  Ua tu'uina 

iā i latou le va'aiga manino i le galuega a le Fa'aola.  Na va'aia e o latou mata 

ma fa'alogoina i o latou taliga mea e lē o'o i ai le malamalama o tagata.  O i 

latou na "va'ava'ai atu i Lona lava mamalu" (II Pete. 1:16), ma latou iloatino 

ai o Iesu o le Mesia, o Lē na molimau i ai pateriaka ma perofeta, ma fa'apea 

na iloa o Ia e mea uma na faia o i le lagi ma le lalolagi. 

 A o latou tepataula'i pea i le va'aiga i luga o le mauga, "ua o'o mai 

fo'i le ao ua ufitia ai i latou; ua tulei mai lea o le si'ufofoga mai le ao, ua 

fa'apea mai, 'o Lo'u Atali'i pele lena, 'Ou te fiafia iā te Ia, inā fa'alogo ia 

outou iā te Ia'" (Mata. 17:5).  Ina o latou va'ai atu i le ao mamalu, e sili lona 

malamalama i le ao na muamua i luma o le fanauga a Isara'elu i le vaomatua; 

a o latou fa'alogo i le si'ufofoga o le Atua o lo'o fetalai mai i le mamalu ma ua 

lūlūina ai le mauga, na pa'ū'ū le 'au so'o i le 'ele'ele.  Sa fāō pea i latou, o 

latou foliga ua lilo, se'i o'o ina ua tū Iesu i o latou tafatafa ma pa'i atu iā i 

latou, ma ua mou 'ese ai lo latou fefe i Lona si'ufofoga ua lauiloa, "Ina tutū ia 

outou; 'aua tou te matata'u" (Mata. 17:7).  Na taumafai e ēa a'e o latou 

mata, ma ua latou va'aia le mamalu fa'ale-lagi ua mavae 'ese, ma ua lē o toe 

iloa atu Mose ma Elia.  Ua na o i latou i luga o le mauga, fa'atasi ma Iesu. 

Matā'upu 47 

O LANA GALUEGA  

Fa'avae i le Mata. 17:9-21; Mare. 9:9-29; Luk. 9:37-45. 

 le pō 'atoa na fa'aaluina i luga o le mauga; a e ina ua oso a'e le lā, ona 

ō ifo lea o Iesu ma Ōna so'o i le laugatasi.  Ona o le mamafa o mea i o 

latou mafaufau, o le 'au so'o ua na o le ofo ma ua lē leoa.  E o'o lava iā Peteru 

ua lē faia se 'upu.  O se fiafiāga pe ana latou i ai pea i lea nofoāga pa'ia na 

pā'ia e le malamalama o le lagi, ma na fa'aalitinoina ai le mamalu o le Ālo o le 

Atua; a e peita'i e i ai le galuega e tatau ona faia mo tagata, o ē o lo'o sa'ili Iesu 

i mea mamao ma le lata mai fo'i. 

 I le 'auvae mauga ua fa'apotopoto ai se motu o tagata e to'atele, ua 

ta'ita'i i ai e so'o sa fa'amuli atu ai, a e sa latou iloa po o fea le mea ua maliu i 

ai Iesu.  Ina ua tau latalata mai le Fa'aola, na Ia fa'atonu Ōna so'o e to'atolu ia 

lē fa'ailoaina mea na latou molimauina, ua fa'apea, "'Aua ne'i outou ta'u atu i 

se tasi le mea na va'aia, se'ia toe tū mai le Atali'i o le tagata mai ē ua oti" 

(Mata. 17:9).  Na faia le fa'aaliga i le 'au so'o ina ia manatunatu pea i ai i o 

latou lava loto, a e 'aua le fa'alauiloaina.  O le fa'ailoaina atu i le motu o 

tagata o le a fa'atupu ai na o le tauemu po o le masalosalo.  Ma e o'o i so'o e 

to'a iva e le'i malamalama i le va'aiga se'ia o'o ina ua mavae le toe tū o Keriso 

mai le oti.  E matuā tuai ona malamalama e o'o lava i so'o pele e to'atolu, ua 

va'aia le fa'amaoniga ona e ui i mea uma na fa'ailoa atu e Iesu ua tu'u mai i 

Ōna luma, na latou tu'ufesili le tasi i le tasi po o le ā le uiga o le toe tū mai le 

oti.  Peita'i latou te le'i fesili iā Iesu mo se fa'amalamalamaga.  O Āna afioga 

e fa'atatau i le lumana'i, ua fa'atumuina ai i latou i le fa'anoanoa; latou te lē toe 

sa'ilia se isi fa'aaliga e fa'atatau i le mea o lo'o latou naunau ma talitonu a nei 

e lē taunu'u.  

 Ina ua va'aia Iesu e tagata o lo'o i le laugatasi, na latou taufetuli e 

fa'afeiloa'i iā te Ia, e fa'afetaia'i iā te Ia ma fa'ailoa lo latou fa'aaloalo ma le 

'oli'oli.  Peita'i ua Ia silafia lo latou matuā femēmēā'i.  O le 'au so'o ua foliga 

popole i latou.  O le tulaga o se mea na tupu nei, ua mafua ai le 'o'ona o 

fa'amoemoega lē taunu'u ma le fa'amaulaloina o i latou.  

 A o latou fa'atali i lalo o le mauga, sa aumai e se tamā iā i latou lona 

atali'i, ina ia fa'asaoina mai le agaga e gūgū o lo'o fa'atigāina ai ia.   O le pule 

i agaga leaga, e tutūli 'ese i latou i fafo, sa tu'uina i le 'au so'o ina ua 'auina atu 

e Iesu le to'asefulu ma le to'alua e tala'i i Kalilaia.  Ina ua latou aga'i i luma i 

le fa'atuatua, o agaga leaga ua usita'i i a latou 'upu.  I le taimi nei, i le suafa o 

Keriso, ua latou fa'atonu atu i le agaga fa'atigāina, ina ia tu'ua le tagata 

mafatia; peita'i o le temoni ua na o le fa'atauemu mai iā te i latou i le fa'aalia o 

lona mana.  O le 'au so'o, ona ua lē mafai ona fa'amatalaina lo latou to'ilalo, 

ua manatu sa latou aumaia le fa'alumaina i o latou lava luga ma lo latou 

O 

Matai.  Ma o lo'o i ai tusi'upu i le motu o tagata ua fa'aaogāina lenei avanoa e 

matuā fa'alumaina ai i latou.  Ua latou si'omia le 'au so'o ma tu'ufesili atu, 

ona o lo'o latou sa'ili e fa'amaonia o i latou ma lo latou Matai e tau fa'asesē.  

Ua fa'ailoa atu e a'oa'o ma le uiga manumalō, o le agaga leaga lea o le a lē 

mafai e le 'au so'o po o Keriso lava ia ona fa'ato'ilalo.  O tagata ua tauāu ina 

'aufa'atasi ma tusi'upu, ma ua fa'atumulia i latou i le lagona o le 'ino'ino ma le 

tauemu.  

 A e peita'i, na fa'afuase'i ona taofia moli'aga.  Na va'aia Iesu ma 

so'o e to'atolu ua aga'i mai, ma o tagata ua fāliu atu e feiloa'i iā i latou, o se 

liuga vave fa'afuase'i sa latou lagona.  O le pō o le mafutaga ma le mamalu 

fa'ale-lagi na va'aia pea i luga o le Fa'aola ma Āna uō.  I o latou foliga sa i ai 

se malamalama ua ofo ai ē na va'ai i ai.  Sa tu'umuli i tua tusi'upu ma le 

fefefe, a o tagata ua fa'afeiloa'i atu iā Iesu.  

 Ona e pei o Ia na molimau i mea uma sa tutupu, o le Fa'aola ua afio 

ane i le va'aiga o fete'ena'iga, ma a o taula'i Lana silasila i le 'au tusi'upu, ua 

fesili, "Pe se ā se mea tou te fesili ai iā te i latou?" (Mare. 9:16).  

 Peita'i, o leo sa mālōsi ma fa'asausili muamua ua filemū nei.  O le 

fa'apotopotoga 'atoa ua lē leoa.  O le taimi nei ua tau aga'i atu le tamā mafatia 

i totonu o le motu o tagata, ma ina ua fa'apa'ū i 'a'ao o Iesu, sa ta'u atu lona 

pagātia ma fa'amoemoega ua lē taulau.   

 Na fai atu o ia, "Le A'oa'o e, ua ou aumai iā te 'Oe lo'u atali'i, ua i ai 

le agaga gūgū; so'o se mea e pu'e ai iā te ia, ona lafotū ai lea iā te ia;...ua uma 

fo'i ona ou fai atu i Ōu so'o ina ia tulia o ia, a ua lē mafaia e i latou" (F. 17-18).  

 Ua silasila atu Iesu iā te ia i luma o le motu o tagata ua meia, o 

tusi'upu va'ava'aivale, ma le 'au so'o lē mautonu.  Na Ia faitauina le lē 

talitonu i loto uma ta'itasi, ma i se si'ufofoga ua tumu i le fa'anoanoa, na Ia 

fa'apea atu, "Le tupulaga lē fa'atuatua ma le fa'api'opi'o, 'Ou te i ai iā te 

outou, ma onosa'i iā te outou se'ia āfea."  Ona Ia fetalai atu lea i le tamā 

puapuagātia, "Inā 'au mai ia lou atali'i i inei" (Luk. 9:41). 

 Ua aumai le tama, ma a o silasila atu le Fa'aola iā te ia, sa fa'apa'ū ia 

e le agaga leaga i le 'ele'ele, ua fa'ata'afiti ona o le mafatia.  Ua ta'atia i le 

palapala ma le lilivau o ōna nifo, a o tagiauē i se leo e lē mai lenei lalolagi. 

 O lea ua toe fesaga'i le Ali'i o le ola ma le ali'i pule o le pōuliuli i le 

laufanua o taua,- o Keriso i le fa'ataunu'uina o Lana galuega, "e tala'i le 

sa'olotoga i le tafeāga,... e tu'usa'oloto i ē ua fa'asauāina" (Luk. 4:18), o 

Satani o lo'o sa'ili ia taofia ē ua fa'avaivaiina i lalo o lana pule'aga.  O agelu o 

le malamalama ma 'au a agelu leaga, e lē o va'aia, ua fa'alatalata mai e 

maimoa i le fete'ena'iga.  Mo sina taimi, na fa'atagaina e Iesu le agaga leaga e 

fa'aali lona mālōsi, o le a malamalama ai le 'au maimoa i le galuega o le 

lavea'iina.  

 O le motu o tagata ua va'ai atu ma fa'atalitali pe o le ā le mea o le a 

tupu, o le tamā ua mafatia i le fia maua se fa'amoemoe ma le fefe.  Na fesili 

Iesu, "Talu mai anafea ona o'o o lenā mea iā te ia?" (Mare. 9:21).  Na ta'u e 

le tamā le tala i mafatiāga o tausaga e tele, ma ina e pei o le a na lē toe mafai 

ona lavātia se mea, ua talosaga atu, "Ai se mea e te mafaia, ia e alofa mai iā te 

i matou, ma ia e fesoasoani mai iā te i matou" (F. 22).  "Ai se mea e te 

mafaia!"  E o'o lava i le taimi nei o lo'o fesiligia pea e le tamā le mana o 

Keriso.  

 Na tali Iesu, "Afai ua e mafaia ona fa'atuatua, e mafaia mea uma 

lava i lē fa'atuatua" (F. 23).  E lē mafai ona lē i ai le mana i le vaega a 

Keriso; o le fa'amalōlōina o le atali'i e fa'alagolago i le fa'atuatua o le tamā.  

Ona ua na iloa lona lava vaivaīga, ua fa'apa'ū i lalo o 'a'ao o Keriso le tamā, 

ma ua tagi atu, "Le Ali'i e, ua 'ou fa'atuatua, ia E fesoasoani i lo'u lē 

fa'atuatua" (F. 24).  

 Na fāliu atu Iesu i lē o lo'o puapuagātia, ma fetalai atu, "O 'oe na, le 

agaga gūgū ma le tutūli, 'Ou te fai atu lava iā te 'oe, inā e ali i fafo iā te ia, 

'aua fo'i e te toe alu i totonu iā te ia" (F. 25).  Sa alu a'e se tagi, o se tauiviga 

e matuā tigāina lava.  O le temoni, ina ua alu 'ese ma ia, sa foliga mai ua na 

tō'esea le ola mai le tama.  Sa ta'atia le tama ua lē toe gaoioi, e foliga mai ua 

leai se o ola.  O le motu o tagata ua fetautalatalaa'i, "ua oti o ia."  Peita'i o 

Iesu ua tago atu i lona lima, ma si'i o iā i luga, ua tu'uina atu i lona tamā, i lona 

tino ma le mafaufau ua 'ato'atoa ona lelei.  O le tamā ma le atali'i ua vi'ia i le 

suafa o lo la Fa'aola.  O le motu o tagata "ua ofo i le mālōsi o le mana o le 

Atua" (Luk. 9:43), a e o tusi'upu ua liliu ma ō 'ese atu ua to'ilalo ma loto ua 

fa'anoanoa.  

 "Ai se mea e te mafaia, ia e alofa mai iā te i matou, ma ia e 

fesoasoani mai iā te i matou."  E to'afia agaga o mafatia i le agasala ua 

fa'alogoina ai lea tatalo.  Mo i latou uma, o le tali a le Fa'aola finagalo 

momomo, "Afai ua e mafaia ona fa'atuatua, e mafaia mea uma lava i lē 

fa'atuatua."  O le fa'atuatua tatou te feso'ota'i atu ai i le lagi, ma aumaia iā i 

tatou le mālōsi mo le fa'ato'ilaloina o le mana o le pōuliuli.  O Keriso, ua 

tu'uina mai ai e le Atua 'auala mo le fa'ato'ilaloina o uiga agasala uma, ma 

tete'e ai fa'aosoosoga uma, e tusa po o le ā le mālōsi.  Peita'i e to'atele ē ua 

lagona e leai so latou fa'atuatua, ma o lea ua latou tau mamao ai pea ma 

Keriso.  E tatau i nei agaga, ina ua latou manatu o latou e lē aogā ma 

fa'atauva'a, ona lafoā'i i latou i luga o le alofa mutimutivale o le Fa'aola.  Ia 

'aua le va'ai iā i latou lava, a ia va'ai atu iā Keriso.  O Ia na fa'amālōlōina ma'i 

ma tutūli i fafo temoni a o Ia feoa'i ma tagata, o le Fa'aola mamana lava lea e 

o'o mai i le asō.  O le fa'atuatua e tupu mai i le afioga a le Atua.  Ia 

taofimau i Lana folafolaga, "O ia fo'i e sau iā te A'u, 'Ou te lē tulia lava i fafo" 

(Ioa. 6:37).  Ia e fa'apa'ū i lalo o Ōna 'a'ao ma le tagi, "Le Ali'i e, ua 'ou 

fa'atuatua; ia E fesoasoani i lo'u lē fa'atuatua."  E lē mafai ona e fano pe a e 

faia lenei mea - e matuā lē mafai lava.  

 I totonu o se taimi pu'upu'u lava, na va'aia e so'o pele itū e matuā tū i 

pito o le fa'amamaluina ma le fa'alumaina.  Na latou va'aia le tagata ina ua 

liua i le fa'atusa o le Atua, ma ina ua fa'amaulaloina ia foliga iā Satani.  Mai 

le mauga na Ia talanoa ai ma 'avefe'au a le lagi, ma na fa'alauiloa ai le Ālo o le 

Atua e le si'ufofoga mai le mamalu pupula, sa latou va'aia Iesu ua afio ifo e 

feiloa'i ma se va'aiga e matuā 'inosia, o le tama ma'i mālōsi, o foliga ua 

fa'aleagaina, e lilivau nifo ona o le mafatia, e lē mafai e se mālōsi fa'ale-tagata 

ona fa'aleleia.  Ma o lenei Fa'aola ofoofogia, e na o nai itūlā ua mavae atu na 

tū ai i Lona mamalu i luma o Ōna so'o, ua punou ifo e si'i i luga le tagata ua 

mafatia iā Satani mai le 'ele'ele o lōpala ai, i le manuia ua malōlō ai le tino 

fa'apea le mafaufau, ma ua toe fa'afo'i i lona tamā ma lona aiga. 

 O lea se a'oa'oga va'aia o le fa'aolataga, -o le Pa'ia To'atasi mai le 

mamalu o le Tamā ua punou ifo e fa'asao tagata ua lē iloa.  O le ata fo'i lea o 

le galuega a le 'au so'o.  O le ola o 'au'auna a Keriso e lē fa'aaluina i le i ai 

ta'ito'atasi na o iā i luga o le mauga ma Iesu, i itūlā o le fa'amalamalamaina 

fa'ale-agaga.  O lo'o i ai galuega mo i latou i lalo i le laugatasi.  O agaga ua 

fa'apologaina e Satani o lo'o fa'atali mai mo le 'upu o le fa'atuatua ma le tatalo 

e fa'asa'olotoina ai i latou. 

 O so'o e to'aiva o lo'o manatunatu loloto i le fa'amaoniga matuitui o 

lo latou to'ilalo; ma ina ua latou toe mafuta na o i latou ma Iesu, sa latou fesili 

atu, "Se ā le mea na matou lē mafai ai ona tulia o ia?" (Mare. 9:28).  Na 

fetalai atu Iesu iā i latou, "Ona o lo outou lē fa'atuatua: auā e moni, 'Ou te fai 

atu iā te outou, afai e tusa lo outou fa'atuatua ma le fua o le sinapi, e fai atu 

outou i lenei mauga, 'Alu atu ia 'oe i le la mea, ona alu atu ai lea; e leai fo'i se 

mea tou te lē mafaia.  A ua na o le tatalo ma le anapogi e ō 'ese ai mea 

fa'apenā" (Mata. 17:20, 21).  O lo latou lē fa'atuatua, ua punitia ai i latou 

mai le tigāalofa loloto ma Keriso, ma le fa'atamala o manatu ua latou 

fa'atatauina ai le galuega pa'ia na tu'uina iā i latou, o le pogai lea o lo latou 

to'ilalo i le fete'ena'iga ma pule o le pogisā.  

 O fetalaiga a Keriso na fa'asino atu i Lona maliu ua o'o mai ai le 

fa'anoanoa ma le masalosalo.  Ma o le filifilia o so'o e to'atolu e malaga ma 

Iesu i le mauga na tupu ai le matau'a i le to'aiva.  Sa tatau ona fa'amalosia lo 

latou fa'atuatua e ala i le tatalo ma le manatunatu loloto i fetalaiga a Keriso, 

peita'i ua latou nofomau ai i o latou loto fa'avaivai ma lotopagātia o le tagata 

lava ia.  I totonu o lenei tulaga pogisā ua latou tau'aveina ai le fete'ena'iga ma 

Satani.  

 Ina ia manumalō i fete'ena'iga fa'apea, e tatau iā i latou ona ō mai i le 

galuega i se agaga 'ese.  O lo latou fa'atuatua e tatau ona fa'amalosia e ala i le 

'ana'ana e tatalo ma anapogi, ma le loto fa'amaulalo.  Ia latou tu'u'eseina le 

manatu ifo iā i latou lava, ma ia fa'atumuina i le Agaga ma le mana o le Atua.  

O le tatalo fa'atauanau ma le avanoa mo le fa'atutua i le Atua - le fa'atuatua e 

ta'ita'iina ai e fa'alagolago 'ato'atoa i le Atua, ma le fa'apa'iaina i Lana galuega 

- e na o lea e mafai ona aumaia i tagata le fesoasoani a le Agaga Pa'ia i le taua 

e tete'e atu ai i malō ma pule mālōsi, o ali'i o le pōuliuli o lenei lalolagi, ma 

agaga leaga i nofoāga i mea maualuluga.  

 Sa fetalai Iesu, "Afai e tusa lo outou fa'atuatua ma le fua o le sinapi, 

e fai atu outou i lenei mauga, 'alu atu ia 'oe i lelā mea,' ona alu atu ai lea."  

E ui ina itiiti tele le fatu o le sinapi, e aofia lava i totonu le tulafono lilo o le 

ola, o lo'o tupu fa'alaua'itele ai ma le la'au e sili ona maualuga.  Ina ua pa'ū le 

fatu o le sinapi i le 'ele'ele, o le ola itiiti e taofia vaega ta'itasi uma na aumaia 

e le Atua mo le fafagaina ma le tupu vave a'e i le mālōsi.  Afai e iā te 'oe le 

fa'atuatua fa'apea, o le a e taofimau i le afioga a le Atua, ma mea uma e 

fesoasoani mai ua Ia tofia.  O lea o le a fa'amalosia lou fa'atuatua, ma o le a 

aumaia mo lou fesoasoani le mana o le lagi.  O fa'afitāuli o lo'o fa'aputu e 

Satani e punitia ai lou ala, e ui ina foliga e lē mafai ona a'ea e pei o mauga e lē 

mafai ona manumālō ai, o le a mōu 'ese atu ona o le fa'atuatua.  "E leai fo'i se 

mea tou te lē mafaia" (Mata. 17:20b).  

Matā'upu 48 

O AI LĒ SILI? 

Fa'avaeina i le Mata. 17:22-27; 18:1-20; Mare. 9:30-50; Luk. 9:46-48. 

na ua toe fo'i i Kapanaumi, e le'i toe maliu Iesu i alalafaga lauiloa sa Ia 

a'oa'o atu ai i tagata, peita'i sa fa'atasi ma Ōna so'o e sa'ili lemū se 

nofoāga o le a mau ai mo sina vaitaimi.  I le taimi ua totoe o Lona i ai i 

Kalilaia, sa fuafua o Ia e a'oa'o Ōna so'o a e lē o le galue mo le motu o tagata.  

 I le malaga i Kalilaia, sa toe taumafai Keriso ia saunia mafaufau o 

Ōna so'o mo le va'aiga o i Ōna luma.  Na Ia ta'u atu iā i latou o Ia e tatau ona 

afio a'e i Ierusalema ina ia fasiotia ai ma e toe tū mai.  Ma na Ia toe 

fa'aopoopo atu le folafolaga uiga 'ese ma le tāua, o Ia o le a fa'alataina i lima o 

Ōna fili.  E o'o mai nei lava e le'i malamalama le 'au so'o i Āna fetalaiga.  E 

ui ina ua fa'amālumālu ifo le ata o se fa'anoanoāga mata'utia i o latou luga, a o 

se agaga o le fia tauvā ua ūlu i o latou loto.  Ua fefinaua'i lava latou po o ai e 

tatau ona ta'u e sili i le mālō.  O lenei finauga na latou manatu ia fa'alilo mai 

iā Iesu, ma ua latou lē fa'alatalata atu i Ōna tafatafa e pei o le masani, peita'i 

ua latou fa'atuai ma ua ta'imua o Ia i luma a o latou ūlu atu i Kapanaumi.  Ua 

silafia e Iesu o latou mafaufauga, ma ua Ia naunau e fautua ma a'oa'o iā te i 

latou.  Peita'i e mo lenei taimi, na fa'atali o Ia mo se itūlā to'afilemū, pe a 

tatalaina o latou loto e talia Āna fetalaiga.  

 Ina ua latou taunu'u i le 'a'ai, ona alu ane lea o le ao lafoga o le 

malumalu iā Peteru ma le fesili, "E lē faia ea le taulaga e lo outou A'oa'o?" 

(Mata. 17:24).   

 O lenei tupe e lē se lafoga fa'ale-mālō, a e peita'i o se lafoga tau 

tapu'aiga e tatau ona lafoina ta'i tausaga e tagata Iutaia uma mo le lagolagoina 

o le malumalu.  O le lē totogiina o le lafoga e iloa ai e lē fa'amaoni i le 

malumalu,- i le fuafua atu a le 'au a'oa'o o se agasala e matuā sili le leaga.  O 

le uiga o le Fa'aola fa'atatau i tulafono fa'arapi, ma Āna a'oa'iga i ē puipuia 

aganu'u, ua maua ai se moli'aga o Ia ua sa'ili e fa'ato'ilalo sauniga o le 

malumalu.  O Ōna fili ua va'ai atu nei i se avanoa e ta'uleagaina ai Lona lē 

fa'atuatuaina.  I le ao lafoga na maua ai se tagata latou te 'au fa'atasi.  

 O Peteru sa ia va'aia i 'upu a le ao lafoga o tau fesiligia le gaua'i 

fa'amaoni o Keriso i le malumalu.  Ona o le naunau mo le ta'uleleia o lona 

Matai, na ia vave tali atu ai, e aunoa ma le fa'afeso'ota'i o Ia mo se fautuāga, e 

totogi le lafoga e Iesu.  

 Peita'i o Peteru e lē o malamalama 'ato'atoa i le mafua'aga a lē o lo'o 

fesili.  E i ai nisi vasega o tagata o lo'o fa'aagafua mai le totogiina o lafoga.  

I le taimi o Mose, ina ua vavae'eseina Sā Levī mo sauniga o le malumalu, e 

le'i i ai so latou tofi mai tagata.  Sa fetalai le Atua, "O le mea lea e lē maua ai 

e Levi se fanua po o se tofi fa'atasi ma ōna uso; o Ieova o lona tofi ia" (Teute. 

I 

10:9 ).  I ōna pō o Keriso o faitaulaga ma Sā Levī sa fa'atatauina fa'apea ua 

tu'ua fa'apitoa mo le malumalu, ma ua lē mana'omia e faia se lafoga 

ta'itausaga mo lona lagolagoina.  O perofeta fo'i e fa'aagafua mai lenei 

lafoga.  Ina ua mana'omia e totogi le lafoga e Iesu, ua tu'u'ese e le 'au a'oa'o o 

Lona tulaga o Ia o se perofeta po o se a'oa'o, ma ua faitauina o Ia e pei o se isi 

tagata lautele.  O se te'ena mai o Lona vaega mo le totogiina o le lafoga, o le 

a fa'aalia ai le lē fa'aaloalo i le malumalu; a e fa'apea le isi itū, a totogi le 

lafoga o le a fa'amaonia ai e tonu le latou te'ena o Ia o se perofeta.  

 E na o sina taimi itiiti ua mavae sa fa'ailoa ai e Peteru o Iesu o le Ālo 

o le Atua; peita'i ua ia lē maua nei le avanoa e fa'aali atu ai le uiga moni o lona 

Matai.  E ala i tali a Peteru i le ao lafoga, fa'apea o Iesu o le a totogi le 

taulaga, sa foliga ua na talia le mafaufauga sesē fa'atatau iā te Ia, o lo'o 

taumafai faitaulaga ma ta'ita'i e tu'u atu o se masaniga.   

 Ina ua ulu atu Peteru i le fale, e le'i tā'ua e le Fa'aola le mea na tupu, 

peita'i ua fesili, "Pe ni a fā 'oe?  E tali telo ma taulaga mai iā te ai e tupu o le 

lalolagi?  O a latou fanau ea, po o tagata 'ese?"  Na tali atu Peteru, "O 

tagata 'ese."  Ona fetalai atu lea o Iesu, "O lea fo'i ua sa'oloto ai le fanau" 

(Mata. 17:25, 26).  A o fai lafoga tagata o se atunu'u mo le tausiga o lo latou 

tupu, o le fanau a le tupu e sa'oloto i latou.  E fa'apea Isara'elu, ua ta'ua o 

tagata o le Atua, ua mana'omia mo le fa'amautūina o Lana galuega; peita'i o 

Iesu, o le Ālo o le Atua, e lē i ai i lalo o lea tiute.  Afai o faitaulaga ma Sā 

Levī ua fa'aagafua ona o le latou so'otaga i le malumalu, e fa'apea ona matuā 

silisili o Ia, o le malumalu o le afio'aga o Lona Tamā.   

 Pe a na totogiina e Iesu le lafoga e aunoa ma se tete'e, se manū o le a 

Ia fa'ailoatino ai le tonu o le moli'aga, ma o le a te'ena ai Lona itū Atua.  

Peita'i a o Ia fa'aalia le lelei ia fa'afetaia'i ai ma mana'oga, na Ia te'ena a latou 

moli'aga na fa'atatau i ai.  I le sauniuniga mo le totogiina o le lafoga, na Ia 

tu'u atu ai fa'amaoniga o Lona uiga Atua.  Na fa'aalitino o Ia e tasi ma le 

Atua, ma e lē i ai i lalo o tulafono o lafoga, e pei e na o se tagatānu'u o le mālō. 

 Na Ia fa'atonu atu Peteru, "Ina alu ia 'oe i le vai, ma lafo ai se mātau, 

o le ulua'i i'a e te maua, ia e tago i ai, ma fafasi lona gutu, ona e maua ai lea 

o le setatara; ia e 'ave lea, ma avatu iā te i latou ma 'oe ma A'u" (F. 27).  

 E ui ina ua ufitia Lona itū Atua e le itū fa'ale-tagata, a e i lenei 

vavega, ua Ia fa'aalia ai Lona mamalu.  Ua matuā fa'amaonia e Ia ina ua 

fetalai e ala mai iā Tavita, "Auā o iā te A'u manu uma i le vao matua, o manu 

e tata'i i mauga e afe.  Ua 'Ou iloa manu felelei uma lava o i atu mauga; o 

manu tata'a fo'i, o iā te A'u lava ia.  Ana 'Ou fia 'ai, 'Ou te lē ta'u atu iā te 

'oe; auā o iā te A'u le lalolagi ma mea ua tumu ai" (Sala. 50:10-12). 

 A o fa'amanino atu e Iesu o Ia e lē i lalo o le fatu'aiga ia totogi se 

lafoga, na te le'i 'auai i se finauga ma Iutaia e fa'atatau i lea matā'upu; auā o le 

a latou taumafai e fa'auiga sesē Āna fetalaiga, ma fa'aliliu ai ia tete'e iā te Ia.  

Ina ne'i fa'atausuāi o Ia i le lē totogiina o le lafoga, na Ia faia le mea e mafai 

ona Ia lē faia pe mana'omia e fai.  O lenei a'oa'oga o le a matuā aogā i Ōna 

so'o.  O fesuia'iga tāua ua lata ona fa'atinoina e fa'atatau i sauniga 

fa'ale-malumalu, ma na a'oa'o i latou e Keriso ia 'aua le tu'uina e aunoa ma se 

mafuaga tatau i latou i se tulaga e fa'asagatau atu ai i mea mautū ua 

fa'avaeina.  Afai e mafai, ia latou lē tu'uina se avanoa mo le fa'auiga sesēina 

o lo latou fa'atuatua.  Ona o Kerisiano e lē tatau ona tu'u'esea se fa'avae e tasi 

o le 'upu moni, e tatau iā i latou ona 'alo 'ese mai so'o se tulaga o fefinaua'iga 

i so'o se taimi e mafai ai.  

 Ina ua na o Keriso ma Ōna so'o i le fale, a e ua alu Peteru i le sami, sa 

Ia fa'apotopoto mai i latou iā te Ia, ma ua fesili, "Pe se ā na outou fefinaua'i ai 

i le ala?" (Mare. 9:33).  O le fa'atasi ai o Iesu, ma Lana fesili, ua tu'u mai ai 

le matā'upu i se malamalama e matuā 'ese mai lea na fa'aalia ai iā i latou a o 

fefinaua'i i le āla.  O le masiasi ma le ta'uvaleina o le tagata e ia lava ia ua 

fa'afilemūina ai i latou.  Na fetalai Iesu iā i latou e tatau ona maliu o Ia ona o 

i latou, a e o lo latou naunau i le fiasili sa tupu ai le tigā i le fa'atusatusa atu i 

Lona finagalo alofa e lē fa'apito.  

 Ina ua ta'u e Iesu i a i latou o Ia o le a tu'uina atu ia maliu ma toe tū 

mai, sa Ia taumafai e tosina i latou i se talanoāga e fa'atatau i le tofotofoga tele 

o lo latou fa'atuatua.  Pe ana ua latou sauni e talia le mea o lo'o Ia naunau e 

fa'ailoa iā i latou, manū ua fa'asaoina latou mai puapuagā ma le leai o se 

fa'amoemoe.  Semanū o Āna afioga o le a maua ai se fa'amafanafanaga i le 

itūlā o fa'anoanoāga ma fa'amoemoe ua lē taunu'u.  Peita'i e ui ina sa fetalai 

Ia ma le manino e fa'atatau i mea o lo'o fa'atali mai mo Ia, o Lona fa'ailoa atu 

o le fa'amaoniga ua lata ona Ia malaga lea i Ierusalema, sa toe fafaguina lo 

latou fa'amoemoe i le mālō o le a fa'atūina.  O lea na amata ai ona taufai 

fesili po o ai e tatau ona tu'uina i le tofiga e aupito maualuga.  Ina ua fo'i mai 

Peteru mai le sami, na ta'u iā te ia e le 'au so'o le fesili a le Fa'aola, ma na fesili 

ai loa se tasi iā Iesu, "O ai ea e sili i le malō o le lagi?" (Mata. 18:1). 

 O le Fa'aola ua fa'apotopoto mai Ōna so'o iā te Ia, ma fetalai atu iā te 

i latou, "Afai e fia muamua se tasi, e 'avea ia ma mulimuli i tagata uma, ma 

'au'auna a tagata uma" (Mare. 9:35).  O lo'o i totonu o nei 'upu se mamalu 

ma le matagofie i le lagona e mamao mai le malamalamaga o le 'au so'o.  O 

mea o lo'o silafia ma le manino e Keriso, latou te lē o mafai ona iloa.  E lē o 

malamalama i latou i le uiga moni o le malō o Keriso, ma o lenei lē iloa o le 

mafua'aga o lo latou fefinauā'i.  Peita'i e loloto le pogai moni.  E ala i le 

fa'amatalaina o le uiga tumau o le malō, atonu ua fa'afilemūina e Keriso mo 

sina taimi lo latou fefinaua'i; peita'i e lē o a'afia ai le mafua'aga fa'avae.  E ui 

ina ua uma ona latou maua 'atoa le malamalama, atonu o so'o se fesili i mea sa 

muamua ua toe fa'atupuina ai le vevesi.  O lea o le a o'o mai ai fa'afitauli i 

totonu o le ekalesia ina ua mavae le afio 'ese o Keriso.  O le fete'ena'iga mo 

le tofi e aupito maualuga o le galuega o le agaga lava lea e tasi na amataina ai 

le finauga tele i lalolagi o i lugā, ma na aumai ai Keriso mai le lagi ina ia 

maliu.  Ua alu a'e nei i Ōna luma le fa'aaliga o Lusifero, "le atali'i o le taeao," 

o le mamalu e sili i agelu uma o lo'o si'omia le nofoāli'i, ma na 'au'aumea 

fa'atasi ma le Ālo o le Atua.  Sa fai ifo Lusifero i lona loto, "ma te tutūsa ma 

Lē Silisili 'Ese" (Isa. 14:12, 14); ma o le naunau i le fa'aeaina o ia lava na o'o 

mai ai fefinaua'iga i totonu o maota fa'ale-lagi, ma na fa'ate'a'ese ai le to'atele 

o 'au a le Atua.  Pe ana moni le naunau o Lusifero e fia pei o le Silisili 'Ese, se 

manū na te lē lafoa'ia lona nofoāga tofia i totonu o le lagi, auā o le agaga o le 

Silisili 'Ese e fa'aalitinoina i le galuega e lē manatu fa'apito.  O Lusifero sa 

naunau i le mana o le Atua, a e lē o Lana amio.  Na ia sa'ilia mo ia lava le 

nofoāga e sili ona maualuga, ma o i latou uma e 'u'una'i mālōsi e lona agaga, e 

latou te faia fo'i fa'apea.  O lea o le a tupu ai le fia fa'a'ese, lē fealofani ma le 

fefinaua'i.  O le pule aoao e 'avea ma fa'ailoga o lē aupito mālōsi.  O le malō 

o Satani o le malō e faia fa'amalosi; o tagata uma ta'ito'atasi e va'ai i ai ma e 

manatu o sē e fa'alavelave i le ala o lona aga'i atu i luga, po o se fa'asitepu e na 

te a'e ai i se tulaga e sili atu le maualuga.  

 A o manatu Lusifero o se mea tatau ona taofi mai le tu1aga ia tutūsa 

ma le Atua, o Keriso, o le To'atasi ua fa'aeaina, "ua fa'amaulalo e Ia iā te Ia, 

ua uiga o Ia fa'atasi ma le pologa, ina ua faia o Ia fa'apei o se tagata; na iloa 

fo'i o Ia ua tino mai i le tagata, ua fa'amaulalo e Ia iā te Ia, ua na 'ana'ana e o'o 

ina maliu, o le maliu lea i le satauro"(Fili. 2:7, 8).  O le taimi nei o lo'o i Ōna 

luma le satauro; ma o Ōna lava so'o ua fa'atumuina i le fia sa'ili mo le tagata 

lava ia ona o le manatu fa'apito - o le autū lava lea o le mālō o Satani - ina ia lē 

mafai ona u1u atu i le mafutaga loto fa'atasi ma lo 1atou Ali'i, po o le 

malamalama iā te Ia a o Ia fetalai e fa'atatau i Lona fa'alumaina mo i 1atou.  

 O Iesu i Lona agalelei ma Lona naunau i le mea moni, na Ia taumafai 

e fa'asa'o le 1eaga.  Na Ia fa'ailoa atu le fa'avae o mea e lē mautū i le mālō o 

le 1agi, ma o le fa'aeaina moni o le a i ai, e pei ona fa'atulagaina i le fua a 

maota i 1ugā.  O i latou o lo'o ga1uea'iina e le mitamitavale ma le mana'o ia 

lauiloa, ua manatu ifo iā i latou lava, ma le taui e fa'apea latou te maua, a e lē 

o le a fa'apefea ona latou fa'afo'i i le Atua mealofa na latou mauaina.  E leai 

so latou nofoāga i le mālō o le lagi, auā ua faitaulia i latou e tulaga tutūsa ma 

Satani.  

 E muamua le lotomaulalo i le fa'amamaluina.  Ina ia fa'atumuina se 

nofoāga maualuga i luma o tagata, o le lagi e filifilia le tagata galue, e pei o 

Ioane le Papatiso, lē na 'avea le tulaga maulalo i luma o le Atua.  O le so'o e 

matuā pei o le tamaitiiti, e aupito ma'elegā i le galuega mo le Atua.  O 'au o le 

lagi e mafai ona galulue fa'atasi ma le tagata o lo'o sa'ili e fa'asaoina agaga, a 

e lē o le fa'aeaina o ia lava.  A ia lagona lona matuā mana'omia o le 

fesoasoani mai 1e Atua, e ōle atu i ai; ma o le a tu'uina mai i ai e le Agaga 

Pa'ia va'aiga o Iesu e fa'amalosia ma si'itia ai i luga le agaga.  Mai le 

mafutaga ma Keriso o le a ia alu atu e galue mo i latou o le a fano i a latou 

agasala.  O ia na fa'au'uina mo lana galuega; ma o ia e manumalō i le mea e 

to'ilalo ai le to'atele o ē a'oa'oina ma le 'au popoto.   

 Peita'i pe a fa'aeaina e tagata i latou lava, i le lagona fa'apea o i latou 

e matuā mana'omia mo le manuia o le fuafuāga tele a le Atua, e tu'u'eseina i 

latou e le Atua.  E fai lenei ma fa'amaoniga o le Ali'i e lē fa'alagolago iā te i 

latou.  O le galuega e lē taofia ona ua 'ave'eseina i latou, peita'i o le a alu i 

luma ma le mālōsi e sili atu.  

 E le'i lava mo so'o o Iesu le a'oa'oina i le uiga tumau o Lona mālō.  

O le mea sa latou mana'omia o se suiga o loto ina ia aumai i latou ia talafeagai 

ma ōna fa'avae.  Ina ua vala'auina se tamaitiiti iā te Ia, na fa'atū e Iesu o ia i le 

ogātotonu o i latou; na Ia tago ma fusi mai iā i Ōna 'a'ao, ma fa'apea atu, "A lē 

liua outou, ma 'avea e pei o tama iti, tou te lē sao lava i le mālō o le lagi" 

(Mata. 18:3).  O le loto mamā, o le lē manatu fa'apito, ma le alofa fa'amaoni 

o le tamaitiiti o amio ia e fa'atāuaina i le lagi.  O uiga nei o le tagata tāua 

moni.  

 Na toe fa'amatala e Iesu i Ōna so'o o Lona mālō e lē lauiloa ona o le 

mamalu ma le fa'aalialia fa'ale-lalolagi.  I 'a'ao o Iesu o le a galo ai nei 

'ese'esega.  O le mau'oa ma le mativa, o le a'oa'oina ma ē lēiloa, e feiloa'i 

fa'atasi, ma e leai se manatu i le vasega o tagata po o se tulaga e sili a'e 

fa'ale-lalolagi.  E fa'atasi uma o tagata na fa'atauina i le toto, e tutūsa le 

fa'alagolago uma i le To'atasi na togiolaina i latou i le Atua.  

 O le agaga e fa'amaoni ma salamō moni e tāua i le silafaga a le Atua.  

E tu'u mai e Ia Lana fa'amaufa'ailoga i luga o tagata, e lē ona o lo latou tulaga, 

e lē ona o le latou 'oa, e lē ona ua tele le poto, peita'i ona o lo'o latou 'aufa'atasi 

ma Keriso.  O le Ali'i o le mamalu e fa'amalieina e i latou o ē agamalū ma 

lotomaulalo.  Fai mai Tavita, "Ua e foā'iina fo'i iā te a'u le talitā o le olataga 

mai iā te 'Oe;... O Lou agamalū" -e pei o se vaega i le uiga fa'ale-tagata- "ua 

fa'asilisiliina ai a'u" (Sala. 18:35).  

 Sa fetalai Iesu, "Ai sē talia se tama itiiti i Lo'u nei igoa, ua talia e ia 

o A'u; ai sē talia A'u, e lē o A'u ua ia talia, a o Ia na 'auina mai A'u" (Mare. 

9:37).  "O lo'o fa'apea ona fetalai mai le Ali'i, o le lagi o Lo'u nofoa lea, o le 

lalolagi o le mea e tū ai O'u vae lea;...a o lenei le tagata 'Ou te va'ai i ai, o lē ua 

fa'amaulalo ma loto tigā, o lē ua gatete fo'i i La'u 'upu" (Isa. 66:1, 2).  

 O afioga a le Fa'aola na fa'atupuina ai i le 'au so'o se lagona o le lē 

talitonu iā i latou lava.  E leai se tasi na fa'asino fa'apitoa i ai le tali; peita'i o 

Ioane na muā'i fesili pe na tonu lana mea na fai i se tasi taimi.  Ma le agaga o 

le tamaitiiti na ia tu'u atu lea matā'upu i luma o Iesu.  Ua fai atu o ia, "Le 

A'oa'o e, na matou iloa se tasi na ia tulia temoni i Lou suafa; ona matou vavao 

lea iā te ia, auā ua ia lē mulimuli mai iā te i tatou" (Luk. 9:49).  

 Na manatu Iakopo ma Ioane o le su'esu'eina o lenei tagata o le a la 

va'aia ai le mamalu o lo latou Ali'i; ua la amata iloa lo la'ua matau'a mo i la'ua 

lava.  Ua la fa'ailoa atu lo la'ua sesē, ma sa taliaina le a'oa'iga mai iā Iesu, 

"'Aua le vaoia o ia; auā e leai se tagata na te faia se vavega i Lo'u nei igoa, 

na te mafaia ona vave tautala i se 'upu leaga iā te A'u" (Mare. 9:39).  O i 

latou uma e fa'ailoa mai i so'o se auala le fia mafuta iā Keriso, e lē te'ena i 

latou.  E to'atele ua matuā fa'agaoioia e ala i le uiga ma le galuega a Keriso, 

ma ua tatala atu o latou loto iā te Ia i le fa'atuatua; ma o le 'au so'o, latou te lē 

mafaia ona faitau mafua'aga o i loto, e tatau ona matuā fa'aeteete ia lē 

fa'avaivaiina ai nei agaga.  Ina ua lē o toe fa'atasi i latou ma Iesu i le tino, ma 

ua tu'uina le galuega i o latou lima, ia latou lē gaua'i atu i se agaga e vā apiapi 

ma le fia fa'a'ese, a e ia fa'atinoina le alofa lautele na latou va'aia i lo latou 

Matai.   

 O le taofi fa'apea o se tasi e lē 'aufa'atasi 'ato'atoa ma o tatou 

mafaufauga po o manatu, o le a lē tonu ai tatou i le taofia o ia e galue mo le 

Atua.  O Keriso o le A'oa'o Sili; tatou te lē fa'amasino pe fa'atonu atu, peita'i, 

ia ta'ito'atasi ma nofo i 'a'ao o Iesu i le lotomaulalo, ma ia su'esu'e e fa'atatau 

iā te Ia.  O tagata uma na faia e le Atua e gaua'i atu, o se auala aogā o le a 

fa'aalia mai ai e Keriso Lona alofa fa'amagalo.  Ia tatou matuā fa'aeteete ina 

ne'i tatou fa'alotovaivaiina se tasi o lo'o tau'aveina le malamalama o le Atua, 

ma taofia ai 'ave mumū o lo'o Ia tau fa'asusulu atu i le lalolagi!   

 O le sauā po o le uiga lē fiafia na fa'aalia e se so'o i se tagata na 

tosina mai e Iesu - e pei o le mea na faia e Ioane ina ua fa'asā se tasi tagata ona 

faia vavega i le suafa o Keriso - atonu e i'u ai ina liliu ōna vae i le ala o le fili, 

ma mafua ai le lē iloa o se agaga.  E sili atu i lo o le faia e se tasi lea mea, ua 

fa'apea mai ai Iesu, "E lelei iā te ia pe ana noatia se ma'aolo i lona ua, ma 

lafoina o ia i le sami."  Ma Ia fa'aopoopo atu, "A fa'atausuaiina fo'i 'oe e lou 

lima, inā tutū 'ese ia; e lelei ona e sao i le ola a ua e lima mutu, a e leaga ona 

lima lua, a e alu i le malaia, i le afi e lē mafai ona tineia....  A fa'atausuaiina 

fo'i 'oe e lou vae, inā tutū 'ese ia; e lelei ina e sao i le ola ua pipili, a e leaga 

ona lua ni vae, a e lafoina 'oe i le malaia" (Mare. 9:42, 43, 45).   

 Ai se ā ua tatou fa'alogo ai i lenei gagana fa'amaoni, i lo se tasi e 

mafai ona mālōsi atu?  Auā "ua sau le Atali'i o le tagata e sa'ili ma fa'aola i 

lē na lēiloa" (Luk. 19:10).  E tatau ea ona fa'aali mai e Ōna so'o lo latou lē 

manatu mamafa i ola o o latou uso a tagata nai lea ua fa'aalia mai e le Tupu o 

le lagi?  O le tau mo agaga ta'ito'atasi uma e lē ma-fuatia, ma e matuā 

mata'utia le agasala pe a fa'aliliu'ese se agaga e tasi mai iā Keriso, o lea o le a 

lē aogā ai mo ia le alofa ma le fa'alumaina, ma puapuagā o le Fa'aola.   

 "Oi talofa i le lalolagi i mea e tausuai ai!  Auā e o'o mai lava mea e 

tausuai ai e ao ai; a e ui lava i lea, oi talofa i lea tagata e o'o mai ai le mea e 

tausuai ai" (Mata. 18:7).  O le lalolagi, ua fa'atosina e Satani, o le a 

mautinoa le tete'e atu i ē o lo'o mulimuli iā Keriso, ma sa'ili e fa'aumatia lo 

latou fa'atuatua; peita'i, oi talofa iā te ia ua 'aveina le suafa o Keriso, a e e 

maua atu o lo'o ia faia lenei galuega.  O lo tatou Ali'i ua fa'alumaina e i latou 

o lo'o fai mai e 'au'auna iā te Ia, a e lē o tonu le fa'ailoa atu o Lana amio; ua 

fa'asesēina ai le motu o tagata, ma ta'ita'iina i ala sesē.   

 So'o se masani po o se fa'agaoioiga e ta'ita'iina atu ai i le agasala, ma 

lē Āloā'ia ai Keriso, e lelei ona tu'u'ese, e tusa po o le ā le faigatā.  O le mea e 

ta'uleagaina ai le Atua, e lē mafai ona manuia ai le agaga.  O le fa'amanuiāga 

a le lagi e lē mafai ona maua e so'o se tagata o lo'o solia fa'avae tumau o mea 

tonu.  Ma o le agasala fa'apelepele e tasi ua lava e galuea'iina le fa'aleagaina 

o le amio, ma ta'ita'i sesē ai isi.  A fai o le vae po o le lima o le a tipi 'ese, po 

o le mata fo'i e 'ave 'ese, ina ia fa'asaoina ai le tino mai le oti, pe lē sili ai ona 

tatou tu'u'eseina le agasala, o lo'o aumaia le oti i le agaga!   

 I sauniga fa'ale-tapua'iga, e fa'aopoopo le masima i taulaga 

ta'itasi uma.  E pei o le taulaga o mea manogi, o lenei faiga e fa'asino mai ai 

e na o le amiotonu a Keriso e mafai ona ōno talia e le Atua.  Ina ua fa'ailoa 

atu lea masani, na fetalai Iesu, "E ta'itasi fo'i taulaga uma ma fa'amasimaina 

i le masima....Ia iā te outou le masima, ma ia fifilemū outou iā te outou" 

(Mare. 9:49, 50).  O tagata uma e tu'uina atu i latou "o le taulaga ola, ma le 

pa'ia, ma le mālie i luma o le Atua" (Rom. 12:1), e tatau ona latou maua le 

masima o le ola, o le amiotonu lea a lo tatou Fa'aola.  Ona 'avea lea o i latou 

"o le masima o le lalolagi" (Mata. 5:13), o lo'o taofiofia le agasala mai 

tagata, e pei o le masima ona tausia ia lē fa'aleagaina.  Peita'i afai e māgalo le 

masima, ua leai se tofo; pe afai e na o na ta'uta'u le amioatua, a e lē o i ai le 

alofa o Keriso, e leai se mālōsi mo le lelei o i ai.  O lea ola o le a lē mafai ona 

fa'aaogāina se mālōsi lavea'i i luga o le lalolagi.  Ua fa'apea mai Iesu, O lou 

mālōsi ma lou agava'a i le atiina a'e o Lo'u Mālō, e fa'alagolago i lou taliaina o 

Lo'u Agaga.  E tatau ona e tofusia i Lo'u alofa tunoa, ina ia 'avea ma se tofo o 

le ola i le ola.  Ona leai lea o ni tauvaāga, leai se sa'ilia mo le tagata lava ia, 

leai se naunau mo le tulaga e aupito maualuga.  O le a iā te 'oe lea alofa, e lē 

sa'ilia ai lou lava lelei, peita'i o le manuia o le isi.   

 Ia fa'apea tagata agasala ua salamō ona tepa taula'i ona mata "i 

le Tama'i Mamoe a le Atua, Na te 'ave'esea le agasala a le lalolagi" (Ioa. 

1:29); ma e ala i lona va'ai atu, o le a liua ai o ia.  O lona fefe o le a suia i le 

'oli'oli, o lona masalosalo i le fa'amoemoe.  E oso a'e le agaga fia fa'afetai.  

O le loto ma'a'a e nutipalaina.  O se tafega o le alofa ua osofia le agaga.  O 

Keriso i totonu iā te ia o le vaipuna lea o lo'o puna a'e e o'o i le ola e fa'avavau.  

Pe a tatou va'ai iā Iesu, o se Tagata Fa'anoanoa ma masani i tigā, o lo'o galue 

e fa'asao ē ua lēiloa, na lē amana'ia, inosia, ulagia, tuli'ese mai le tasi 'a'ai i le 

tasi 'a'ai se'ia fa'ataunu'uina Lana galuega; pe a tatou va'aia o Ia i Ketesemane, 

o tafe ifo le afu toto, ma i luga o le satauro na maliu ai i se tigā mata'utia,- pe 

a tatou va'ai i lenei tulaga, o le tagata lava ia o le a lē toe mana'o e fia lauiloa.  

O le va'ai atu iā Iesu, o le a tatou lagona ai le masiasi i lo tatou uiga ma'alili, o 

le ivavā, o le sa'ilia o le lelei mo le tagata lava ia.   

 E tatau ona tatou loto atu i so'o se tulaga o le a tatou o'o i ai, ina 

ia tatou faia ma le loto le galuega o le 'au'auna mo le Matai.  O le a tatou 

'oli'oli e tau'ave le satauro ma mulimuli iā Iesu, ia lavātia tofotofoga, o le 

fa'alumaina, po o sauāga mo Ia.  

 "O i tatou o ē mālōlōsi ia tatou fesoasoani i le vaivai o e ua lē 

lavā e tatau ai; a e 'aua ne'i fa'afiafia i o tatou lava 1oto" (Rom. 15:1).  E leai 

se tasi ua talitonu iā Keriso, e ui ina vaivai lona fa'atuatua, ma o lana savali e 

lē mautonu e pei o se tamaitiiti la'itiiti, e fa'atauva'a lona tāua.  E ala i mea 

uma ua tatou maua ai le manuia i lo o isi,--po o le a'oa'oina ma le fa'aleleia, i 

uiga fa'atamāli'i, a'oa'oga fa'a-Kerisiano, ma le poto masani tau tapua'iga,--ua 

tatou nofo aitalafu iā i latou e lē o i se tulaga lauiloa; ma o so'o se mea e mafai 

i lo tatou mālōsi, e tatau ona tatou 'au'auna atu iā i latou.  Afai e iā i tatou se 

mālōsi, e tatau ona tatou taofi i luga lima o ē vaivai.  O agelu mamalu, o lo'o 

va'ava'ai pea i fofoga o le Tamā o i le lagi, e fiafia e galulue atu mo Lana 

vaega laiti.  O agaga o lo'o popole i le tele o a latou amio fa'alētonu, o latou 

tofi fa'apitoa ia.  O agelu e i ai pea i so'o se mea o lo'o matuā mana'omia ai, o 

ē o lo'o tauina le taua faigatā ma i latou lava, ma o lo'o si'omia i mea e matuā 

sili ona fa'alotovaivai ai.  Ma i lenei galuega, o ē o lo'o mulimuli fa'amaoni iā 

Keriso o le a 'aufa'atasi i ai.   

 Afai o se tasi o ē laiti o le a fa'ato'ilaloina, ma faia se sesē aga'i 

iā te 'oe, o lau galuega loa lea o le sa'ili mo lona toe fa'afouina.  Ia 'aua ne'i 

fa'atali mo ia e faia se taumafaiga muamua mo le toe fa'aleleiga.  Ua fetalai 

mai Iesu, "Pe ni ā fā outou?  Ai se tagata o i ai mamoe e selau, afai e sē le 

tasi, na te lē tu'ua le ivagafulu ma le iva i mauga, a e alu o ia e sa'ili i lē na 

sē?  Afai fo'i na te maua, e moni, 'Ou te fai atu iā te outou, e tele lona 'oli'oli 

i lea, a e itiiti i le ivagafulu ma le iva e le'i sē.  E fa'apea lo outou Tamā o i le 

lagi, e lē finagalo Ia ina ia fano se tasi o i latou nei e fa'atauva'a" (Mata. 

18:12-14).  

 I le agaga o le loto maulalo, "ia fa'aeteete 'oe ina ne'i 

fa'aosoosoina fo'i 'oe" (Kala. 6:1), ia e alu i lē o lo'o sesē ma "ta'u i ai lona 

sesē, tau o 'oe ma ia" (Mata. 18:15).  'Aua ne'i e fa'amasiasi iā te ia e ala i 

lou fa'ailoa o lona sesē i nisi, po o lou avatu le ta'uleagaina i luga o Keriso e 

ala i le fa'alauiloa i le lautele o le agasala po o le sesē o se tasi o lo'o tau'ave 

Lona suafa.  O le tele o taimi ia tatau ona fa'amatala manino le mea moni i lē 

ua sesē; e tatau ona ta'ita'iina o ia ia iloa lona sesē, ina ia maua e ia le toe 

fuata'iina.  Peita'i o 'oe e te lē fa'amasino atu pe ta'usala atu.  'Aua ne'i 

taumafai e ta'u amiotonuina 'oe lava ia.  Ia fai uma āu taumafaiga mo lona 

toe fa'afouina.  I le togafitia o manu'a o le agaga, e mana'omia le pa'i mai e 

matuā mālū, o le fa'autauta e matuā fuafua lelei.  E na o le alofa e tafe mai i 

Lē To'atasi lea na puapuagātia i Kalevario e mafai ona aogā i inei.  I se uiga 

loto alofa, tu'u le uso e fautua atu i le uso, e iloa ai pe afai e manuia, o le a 

"fa'aolaina e ia se agaga nai le oti," ma "e ufiufi fo'i e ia le vao agasala" (Iako. 

5:20).  

 Peita'i e i ai taimi e lē aogā ai ia taumafaiga.  Ona fetalai mai 

lea o Iesu, "lua te ō ma se tasi po o se to'alua" (Mata. 18:16).  Atonu e 

manumalō lo la 'aufa'atasi nai le to'atasi ua lē manuia.  Ona e le'i i ai ina ua 

tupu le fa'afitāuli, o le a la faia se gaoioiga e lē fa'apito, ma o lea fa'amaoniga 

o le a 'avea o fautuāga e sili atu le tonu mo lē ua sesē.  

 Afai o le a ia lē fa'alogo iā i la'ua, o le taimi lea e tu'uina atu ai le 

matā'upu i luma o le 'au fa'atuatua.  Ia fa'apea ona tu'u atu i le fa'apotopotoga 

o le ekalesia, o sui i latou o Keriso, ia 'aufa'atasitasi i talosaga ma fa'atoga 

alofa ina ia toe fa'afo'i mai le tagata na sesē.  O le Agaga Pa'ia o le a fetalai 

mai e ala i Āna 'au'auna, e ōle atu i le tagata ua sē 'ese ia toe fo'i i le Atua.  O 

Paulo le aposetolo, o lo'o tautala e ala i musumusuga a le agaga, na fa'apea, 

"Ua 'ai'oi mai le Atua iā te outou e i matou; matou te ōle atu, o sui i matou o 

Keriso, ia outou lelei ma le Atua" (II Kori. 5:20).  O se tasi e te'ena lenei 

fuafuāga tu'ufa'atasi ua motusia le noataga e feso'ota'i ai ia iā Keriso, ma ua ia 

vavae'eseina ia lava mai le mafutaga a le ekalesia.  Mai o inei ma luma atu, 

ua fetalai Iesu, "Ia 'avea o ia iā te 'oe, e pei o le fa'apaupau po o le telona" 

(Mata. 18:17).  Peita'i o ia e lē tatau ona tu'u'esea mai le alofa tunoa o le 

Atua.  Ia 'aua ne'i 'inosia o ia pe tu'ulafoa'i e ōna uso sa latou mafuta 

muamua, a e ia fesoasoani i ai i le alofa ma le agalelei, e pei o se tasi o mamoe 

ua lēiloa o lo'o sa'ili pea e Keriso ia toe 'aumai i Lana lafu mamoe.  

 O le fa'atonuga a Iesu mo le fa'aleleia o le tagata ua sesē, na toe 

fa'amanino mai i le a'oa'oga na tu'u atu iā Isara'elu e ala atu iā Mose: "'Aua e 

te 'ino'ino i lou uso i lou loto; ia e a'oa'i lava i lē lua te tuā'oi, 'aua fo'i ne'i tu'u 

ai pea le agasala iā te ia" (Levi. 19:17).  O lea, afai e fa'atamala se tasi i le 

galuega na fa'atonu mai e Keriso, o le taumafai lea e fa'afo'i mai i latou ua 

sesē ma agasala, o le a 'avea ia o se tasi ua 'auai i le agasala.  Mo leaga atonu 

o lo'o tatou taumafai e fa'asa'o, o tatou e a'afia e pei o tatou lava ua ta'usalaina 

mo le faiga o lea agasala.   

 Peita'i ia tatou fa'ailoa atu le sesē i lē na faia le sesē.  Ia tatou lē 

'avea ia ma matā'upu o talanoāga ma faitiōga iā i tatou lava; ma e tusa pe ua 

uma ona fa'ailoa i le fa'apotopotoga o le ekalesia, tatou te lē sa'oloto e ta'u atu 

i nisi.  O se iloa o sesē o tagata Kerisiano, o le a 'avea ma pogai o le tausuai i 

le lalolagi lē talitonu; ma o lo tatou tumau pea i nei tulaga, e na o le afāina ai 

i tatou; auā o le va'ai pea i ai, e suia ai i tatou.  A o tatou sa'ili atu e fa'asa'o 

sesē o se uso, o le Agaga o Keriso o le a ta'ita'iina i tatou e puipui o ia mai 

faitiōga a ōna lava uso, ma a'oa'iga a le lalolagi lē talitonu.  O i tatou lava o 

lo'o sesē, e mana'omia le agalelei o Keriso ma Lana fa'amagaloga, ma e pei 

ona tatou naunau ia mafuta Ia ma i tatou, o lo'o Ia fa'atonu mai ia tatou mafuta 

lē tasi i lē tasi.  

 "O mea uma tou te fusifusia i le lalolagi, e fusifusia ia i le lagi; 

o mea uma fo'i tou te tālā i le lalolagi, e tatalaina ia i le lagi" (Mata. 18:18).  

O outou o lo'o fai ma sui filifilia o le lagi, ma o le matā'upu a la outou galuega 

e mo le fa'avavau lea.   

 Peita'i tatou te lē tau'aveina na o i tatou lenei galuega tele.  Po o 

fea o lo'o tausia ai ma le loto fa'amaoni Lana afioga, o le mea lea e afio mau ai 

Keriso.  E lē na o fa'apotopotoga a le Ekalesia e fa'atasi atu i ai o Ia, peita'i o 

so'o se mea e i ai le 'au so'o, pe to'aitiiti e potopoto i Lona suafa, e fa'atasi fo'i 

Ia i ai.  Ma na Ia fetalai mai, "Afai e loto gatasi se to'alua o outou o i le 

lalolagi i se mea la te ōle atu ai, e faia lea mo i la'ua e Lo'u Tamā o i le lagi" 

(F. 19).  

 Na fetalai mai Iesu, "O Lo'u Tamā o i le lagi," e fa'amanatu ai i 

Ōna so'o, o lo'o feso'ota'i Ia ma i latou e ala i Lona itū tagata, e tofusia i o 

latou faigatā, ma tigāalofa i o latou mafatiāga, a e ala i Lona itū Atua, o lo'o Ia 

feso'ota'i ma le nofoāli'i o Lē e soifua pea.  Oi se ta'utinoga mautū ma le 

ofoofogia!  O 'au fa'ale-lagi ua tu'ufa'atasi ma tagata e galulue ma le 

tigāalofa mo le fa'asaoina o i latou na lēiloa.  Ma o le mana uma o le lagi ua 

tu'uina mai ia feso'ota'i ma le mea e mafai e le tagata i le tosina o agaga iā 

Keriso.  

O LĒ UA TE'ENA 

Matā’upu 49 

I LE TAUSAMIGA O FALE APITAGA 

Fa'avae lenei matā'upu i le Ioa. 7:1-15, 37-39. 

 fa’atolu i le tausaga ona potopoto mai tagata Iutaia uma i Ierusalema 

mo a latou sauniga e tatau ai.  Na tu’uina mai fa’atonuga e uiga i ia 

fa’apotopotoga a o fa’atasi latou ma le Ta’ita’i o Isara'elu, i le taimi sa 

puipuia ai e le āo fa’aniutū ona tagata i le vao.  E le’i mafai ona 

fa’amamaluina nei sauniga ina ua ‘ave fa’a-tagataotauaina, a e ina ua toe fo'i 

i lo latou lau’ele’ele na toe amataina ai ia fa’atasiga e toe fa’amanatu ai i o 

latou mafaufau lo latou Atua.  A e pagā, ua silasila Lē na fa’atonuina ina ia 

iloa le tāua o ia sauniga mo Lana fanau, ua matuā fa’asesēina lava e ta’ita’i 

ma faitaulaga uiga na ala ai ona fai. 

O le Tausamiga o Fale Apitaga, o le potopotoga mulimuli lava lea o 

le tausaga.  Ona o Lana ta’ita’iga ma Āna fa’amanuiāga, ma Lana puipuiga e 

lē gata i le āo a e fa'apea ma le pō, o lea na fuafua ai e le Atua ia potopoto Ōna 

tagata mo sina taimi e manatunatu ai i Lona alofa ma Lona agalelei.  E lē 

gata i lea, sa fa’atumuina fanua ma lau’ele’ele o Palesitina i la’au ma fua o 

la’au, o fua o vine mo uaina, o olive mo le suāu’u, fa’apea saito ua 

seleseleina, o mea uma ia na fa’amanuiaina ai Iutaia e le Atua.   

E fitu aso o lenei tausamiga, ma o ē mai nu’u mamao 'atoa ma ē 

latalata mai sa tu'ua o latou aiga ae fa’atasi mai uma i Ierusalema mo nei aso o 

fiafiāga ma sauniga.  O tagata matutua, o talavou, o e mau’oa ma ē matitiva, 

e aumaia e i latou ni mea alofa 'ese'ese e fa’afetai atu ai i Lē na fa’amanuiaina 

ālumaga o lenei tausaga o le a mavae atu.  O sauniuniga mo lenei a’ai tele sa 

fa’amalieina ai le va’ai, ma sa faia teuteūga e fa’afoliga ai o se vaomāoa 

matagofie. 

O lenei tausamiga e lē na’o se fa’afetai mo le fa’ai’uina o le 

seleselega, a e fa’amanatu ai le tausiga a le Atua mo Isara’elu a o i ai i le vao 

matua.  Sa fauina fale’ie ma fale fa’amalumalu mai lāla’au, i luga o ‘auāla, i 

taualuga o fale, po o le lotoā o le malumalu e fa’amanatu ai le taimi o lo latou 

āumau ma nonofo ai i fale’ie i le vao.  O itū uma o le a’ai na fa’atumulia i 

fale lē tumau ma le motu o tagata na tumutumu mai. 

O vi'iga pa'ia ma le fa'afetai na fa'amanatuina ai e i latou na tapua'i 

lenei aso fa'ailogaina.  A e le’i o’o i le sauniga o le Aso o le Togiola, e fa’aali 

ai agasala a tagata, ma na ta’utino ai i le filemū mai le lagi ina ua latou lagona 

le fa’amagaloga.  O lea le āla e saunia ai loa le tagata mo le fiafiāga o le 

tausamiga, e vivi’i a’e ma fa’afetai i le Atua.  “Ia outou vivi’i atu i le Ali’i, 

auā e lelei lava o Ia; auā e fa’avavau lava Lona alofa” (Sala. 106:1), ua 

E 

pepese uma ai tagata ma 'alalaga “hosana,” fa’apea ma le tāina o la’au pese.  

Sa fa’atumulia le malumalu i leo fiafia ma le oli’oli auā faigā taulaga.  I itū e 

lua o le malumalu sa tutū fa’asolosolo ai le ‘aufaipese a Sā Levi ma latou 

ta’ita’i vi’iga a le fa’apotopotoga.  O le isi vaega tele o le ‘au tapua’i, pe 

mamao pe o lata mai, ua latou tali fa’atasi i leo ua si’omia ai le a’ai 'atoa i 

pese ma vi’iga. 

I le pō sa malamalama le malumalu ma lona lotoā mai lamepa ma 

molī 'ese'ese.  O se va’aiga e matuā lē mafai ona fa’atusaina le matagofie na 

o'o i tagata uma na fa’atasi ai.  O pese ma la’au pese, o talotaloga o lālāla'au, 

o vi’iga ma hosana, o lamepa e susulu ma fa’amalamalamaina ai le motu o 

tagata, o solo a le ‘au faitaulaga ma ta’ita’i o le malumalu, ma ua fa’a’atoaina 

ai le mamalu o sauniga uma.  A e o le sauniga e aupito maoa’e ua fa’aalia lea 

i le sauniga e fa’amanatuina ai se mea na tupu i le taimi a o malaga le fanauga 

a Isara’elu i le vao matua.   

Ina ua malama le taeao fou, na fa’afetaia’ia le aso fiafia i le leo o pū 

a le ‘au faitaulaga ma tali ‘alaga fa’afeiloa’i mai le motu o tagata i fale’ie ma 

falefa’amalumalu o lo’o tutū solo i le 'a'ai.  I lea lava itūlā, ina ua uma ona 

fa’atumuina e le faitaulaga o le faguvai mai le ālia o Ketarono ma ia āmoina 

fa’amaualuga, na ia a’ea lēmū le āla lautele o le malumalu a’o ia peseina, 

“Ierusalema e, e tutū o matou vae i ōu faitoto’a” (Sala. 122:2). 

I le fata faitaulaga e i le lotoā o ositaulaga, o lo’o tutū ai tanoa ario e 

lua, ma ositaulaga e to’a lua e tutū ai i tafatafa.  Ona liligi ifo lea o le vai i le 

tasi tanoa, a e o le uaina i le isi, ua fefiloi ma ua ‘aveina fa’atasi e le ālia o 

Ketarono ma tafe ai i le Sami O’ona.  O lenei vai na fa’apa’iaina, ua 

fa’ailogaina ai le punavai na poloa’i le Atua ia fa’atafeina mai le papa e 

fa’amalilie ai le fanauga a Isara’elu.  Na amataina loa pesega fiafia ma ua 

vivi’i a’e le fa’apotopotoga, “O Ieova, o lo’u mālōsi ia ma la’u pese….Tou te 

ūtu ma le oli’oli i vaipuna o le fa’aolataga” (Isa. 12:2, 3).   

A o sauniuni atali'i o Iosefa e fa'atasi atu i le Tausamiga o Fale 

Apitaga, na latou va'aia Keriso e leai Sana gaoioiga e iloa ai e i ai se fuafuāga 

e fa'atasi atu i ai.  Sa latou māta'i pea Ia ma le popole.  Talu mai le 

fa’amālōlōga o le pipili i Petesa, ua faia galuega a Iesu e pau mai i nu’u o 

Kalilaia, ma sa Ia le’i toe fa’atasi atu i fa’apotopotoga faitele i Ierusalema.  

Na le’i ‘auai o Ia i faigā sauniga tetele fa’ale-mālō, ona o le fete’ena’iga i le 

vā o Ia ma ta’ita’i Iutaia ma faitaulaga.  O lea ua ‘avea ma mea e 

fa’apopoleina ai Lona aiga ma Ōna so'o, a e maise le motu o tagata o lo’o 

mulimuli iā te Ia.  Ua Ia a’oa’o atu pea e uiga i fa’amanuiāga e maua pe a 

usita’i i poloa’iga a le Atua, a e peiseā’ī ua lē fa’atāuaina le galuega pa’ia ua 

fa’avaeina ona ua Ia lē fa’amamaluina tū ma sauniga.  O Lona feoa'i fa'atasi 

ma telona ma tagata e fesiligia a latou amio, o Lona lē tau'aloa o sauniga a 

a'oa'o, ma Ōna uiga ua tu’u’ese ai a’oa’oga masani mo le tausiga o le Sapati, 

o lea ua fesiligia ai Lona tulaga e foliga ua fai o Ia ma fili o ē pule 

fa’ale-agaga.  Ona o ia fa’afitāuli, ua manatu uso o Iesu i le sesē ua 

fa’a’ese’eseina ai Ia ma ta’ita’i a’oa’oina o le mālō, auā ua latou molimau i 

Lona olaga lē agasala, lē ponā, ma ua maofa i Āna galuega.  Sa lauiloa Ia ma 

Āna galuega i Kalilaia, ma o le latou fa’amoemoe ia fa’aalia e Iesu Lona 

mana e iloa ai e le ‘au Faresaio o Ia lava o lē o fai mai ai Ia, - o le Mesia, o le 

Āloali'i o Isara’elu!  O ia manatu ua mitamita vale ai o latou loto. 

Na tauānauina pea Iesu ia alu malaga i Ierusalema, ma ua latou 

fa’apea atu, “Ia e tu’ua lenei mea, ma e alu ane i Iutaia, ina ia va’ava’ai atu 

fo'i Ōu so’o i Āu galuega e te faia.  Auā e leai se tasi e fai fa’alilolilo se mea 

pe a mana’o o ia i le fia fa’aalia o ia; afai ua e faia ia mea, ia e fa’aali ‘Oe e 

‘Oe i le lalolagi” (Ioa. 7:3, 4).  O le “afai” ua fa’ailoa mai ai le masalosalo 

ma le lē talitonu, ona ua manatu latou o Ia o se tagata vaivai ma le pala’ai.  

Ai seā ea ua fa’aalia ai o uiga matamuli ma le fefe i tagata pe “afai” ua iloa o 

Ia lava o le Mesia?  Pe lē tatau ona malaga atu Ia i Ierusalema ma fa’aalia ai 

Lona mana le ma-fa’atusaina, pe fa’ailoa atu Āna galuega ofoofogia pei ona 

faia i Kalilaia?  O Āna galuega tetele ma le ofoofogia na faia lava lea mo le 

lelei o tagata fa’atauva’a, o ē lē a’oa’oina, ma ē fai faiva.  Sa manatu Ōna 

uso ia fa’aleleia le vā o Ia ma ta’ita’i ma faitaulaga, ma ia maua se 

felagolagoma’i auā le fa’atūina o Lona mālō fou. 

O uso o Iesu na mafaufau loloto ona o le manatu fa’apito iā i latou 

lava ma lo latou tulaga i le va’aiga a le lalolagi.  O lenei agaga o lo'o pulea ai 

le lalolagi.  Na fetalai Iesu, “O A’u o le areto o le ola” (Ioa. 6:48), a e ua 

fa’atausuai i latou ona ua liliu‘ese le to’atele o Ōna so’o ina ua foliga mai o 

Lona mālō e lē fa’alē-lalolagi.  Na liliu ‘ese fo'i ona uso ina ia tau mamao ma 

fa’amaōniga ua fa’aalia i Āna galuega, ona o Ia e 'auina mai le Atua.   

“O na fetalai atu ai lea o Iesu iā te i latou, ‘E le’i o’o mai O’u aso; a 

o aso uma lava e tatau mo outou.  E lē mafai le lalolagi ona ‘ino’ino iā te 

outou; a e ino’ino mai iā te A’u, auā 'Ou te molimau i ai ua leaga ana amio.  

Ō a’e ia outou i lea tausamiga; 'Ou te le alu a’e nei i lea tausamiga, auā e le’i 

o’o mai O’u pō.’  Ua Ia fetalai atu ia mea iā te i latou, a ua nofo pea o Ia i 

Kalilaia” (Ioa. 7:6–9).  Sa tautala Ōna uso iā te Ia , peiseā’ī ua iā i latou le 

pule fa’atonuina ma le āla e tatau ona uia e Ia.  A e peita’i na Ia fa’asa’o iā i 

latou, auā o latou e lē o ni so’o moni, a e mai le lalolagi lē talitonu.  Na Ia 

fa’amalamalama mai, “E lē mafai le lalolagi ona ‘ino’ino iā te outou; a e 

‘ino’ino mai iā te A’u, auā 'Ou te molimau i ai ua leaga ana amio” (F. 7).  E 

lē ‘ino’ino le lalolagi i ē tutūsa o latou loto, auā e alofa i ē fa’apei o i latou. 

E le’i afio mai Keriso i se lalolagi e faigofie ma filemū ina ia fa’aalia 

ai Lona mālōsi.  Na te le’i nofo fa’atali mo se avanoa e fa’aalia ai Lona mana 

po o Lona mamalu, auā e le’i i ai se taui na tu’uina mo Ia.  O Ia na ‘auina mai 

e le Tamā ina ia tu’uina atu Lona soifua mo le lalolagi, ia fa'aumaina Lana 

galuega mo le fa’aolataga o le tagata ua pa’ū.  O la’asaga uma o Lana 

galuega e lē so’ona faia fa’alētatau, e lē fa’avavave pe fai lē fuafuaina, a e faia 

fa’asolo i le taimi ua atofaina.  E ao ona onosa'i ma fa'atalitali.  Na silafia e 

Iesu ua ‘ino’ino le lalolagi iā te Ia ona o Lana galuega, ma o lea o le a i’u ai 

ina fa’asauāina ma maliu ai o Ia.  Peita'i a vave ona fa’aalia mai o Ia a e le'i 

o'o i Lona taimi, e lē o le finagalo lea o Lona Tamā.   

Na fa’apea ona salalau o tala i vavega ofoofogia a Keriso, mai 

Ierusalema e o’o i nu’u 'ese'ese uma na fa'ata'ape'ape ai tagata Iutaia; ma e ui 

ina ua tele masina e le’i fa’atasi ai o Ia i sauniga, a e lē o fa’aitiitia ai le tāua i 

mafaufau o tagata.  E to’atele ē na malaga mai mo le Tausamiga o Fale 

Apitaga ma le fa'amoemoe i le fia va’ai i le Ali’i.  I le amataga o le 

Tausamiga e to'atele ē na fesilisili mo Ia.  O Faresaio fo'i ma ta’ita’i, sa latou 

mata’i pea ma lamalama ona o le fia maua o se avanoa ia latou molia ai Ia ma 

ia ta’usalaina ai i luma o Ōna so’o ma le motu o tagata.  I lenei lava taimi, o 

Ia ua muamua i mafaufauga o tagata uma, ma ua tu’ufesili Iutaia, “O ifea o i 

ai o Ia?” (F. 11), a e leai se isi na iloa.  Na to’atele nisi ua talitonu o Ia e mai 

le Atua, o Ia o le Mesia, a e peita’i ona o le fefefe i ta’ita’i ma faitaulaga, ua lē 

fa’aleoina lenei matā’upu i ni fa’apotopotoga.  O isi fo'i na fa'apea o Ia na 

'auina mai e le Atua, a o isi ua latou ta’uleagaina Iesu ma ua fa’apea o Ia o lo'o 

tau fa’asesē i tagata. 

I lenei lava taimi, sa filifili e Iesu se 'auāla na lē fa’aaogāina e le 

to’atele o lo’o malaga i le a’ai, ma ua taunu’u nei o Ia i Ierusalema.  Pe ana Ia 

malaga fa'atasi ma le to'atele, manū o le a fa'atosina mai iā te Ia le lautele o 

lo'o ulu i le 'a'ai, ma o se fa'aaliga fa'alaua'itele ona o le fiafia iā te Ia o le a 

fafaguina loto o ta'ita'i o lo’o tete'e iā te Ia.  O lea na Ia filifili ai e malaga 

to’atasi. 

Sa ulufale Iesu i le lotoā o le malumalu a o vevesi sauniga o le 

tausamiga, ma ua vāvāō le motu o tagata e fa’atatau iā te Ia.  Ona e le’i 

fa’ailoaina Lona ‘auai i le sauniga, o le talitonuga o le a Ia lē tu’uina atu se 

avanoa e maua ai Ia i lalo o le pulega a faitaulaga ma ta’ita’i Iutaia.  A e 

peita’i ua ofo uma ina ua tū mai Iesu i Lona mamalu ma le loto tele i luma o 

fili mālōlosi o lo’o lamalama i Lona soifua. 

Ua tula’i Iesu o le totonugalemū o le va’aiga a lenei motu o tagata ua 

mata’utia le to’atele, ma ua lauga atu, e le’i fa’apea ona faia e se isi lava 

tagata.  O Āna afioga e fa’aalia ai Lona silafia 'ato'atoa o tulafono ma 

talitonuga o Isara’elu; o sauniga o faigā taulaga ma a’oa’oga a le ‘au perofeta, 

e sili atu Lona silafia mautinoa i lō faitaulaga ma a'oa'o o le malumalu.  Na Ia 

‘ave ‘esea ma fa’ato’ilaloina manatu e vā ai tū masani ma āganu’u, na pei e 

fofola mai i Ōna luma se va'aiga o le lumana’i.  Ona ua silafia e Ia Lē e lē o 

va’aia, ua Ia fetalai ai i mea fa’ale-lalolagi ma mea fa’ale-lagi, o mea 

fa’ale-tagata ma mea fa’ale-agaga, auā e 'ato'atoa Lana pule.  Sa matuā 

manino lelei Āna afioga, ma ua malamalama ma talitonu tagata i Āna 

a’oa’oga.  Ua maofa i latou, fa’apei o le taimi i Kapanauma, “…auā o Lana 

fetalaiga ua i ai le pule” (Luka 4:32).  E tele 'auala na Ia lapata’i atu ai i le 

‘au fa’alogologo e uiga i aso faigatā o lo’o i luma, mo ē te’ena fa’amanuiāga 

na afio mai ai o Ia e tu’uina atu mo i latou.  Ua tele fo'i itū’aiga a’oa’oga 

’ese’ese na Ia fa’aaogāina e fa'amaonia ai o Ia lava e mai le Atua, 'atoa ma 

taumafaiga uma ia ta’ita’iina ai o latou loto ia salamō.  A na mafaia e Ia ona 

liliuina loto o Ōna lava tagata ia lē fa’ataunu’u le sesē o lo’o latou fuafuaina, 

atonu e latou te lē te’ena ma fasiotia o Ia. 

Ua ōfo Iutaia uma i Lona atamai i matā’upu o le tulafono ma 

valo’aga, ma ua tau fesilisili ai i latou e fa’apea, “Pe fa’apefea ea ona poto o 

lenei tagata, a e le’i a’oa’oina o Ia?” (Ioa. 7:15).  E lē ta’uina e agava'a se 

tasi o se a'oa'o o mea fa’ale-agaga vaganā ua a’oa’oina i a’oga a faitaulaga po 

o a'oa'o o le malumalu; peita’i o Iesu ma Ioane le Papatiso ua iloa i la’ua o 

tagata e le'i maua ia a’oa’oga.  O i latou na fa'alogologo i ai na maofa i lo la 

malamalama i Afioga Pa’ia, ona “e le’i a’oa’oina o Ia."  E moni e le'i 

a'oa'oina e tagata, a o le Atua o le lagi o Lana A'oa'o lea, ma o Ia fo'i na maua 

mai ai le poto e aupito maualuga. 

A o a’oa’o mai o Ia i le lotoā o le malumalu, sa matuā tosina ma ua lē 

ma-gagana le motu o tagata, a e maise i latou na taulamalama iā te Ia.  I lea 

taimi, sa fa’agaloina o latou manatu fa’alē-taupulea ma ua leai se isi e toe 

manatu e faia se mea leaga iā te Ia. 

O lea aso ma lea aso sa Ia a’oa’o atu i tagata se'ia o'o ai i le aso 

fa’ai’u, “O le aso tele o le tausamiga."  I le taeao o lenei aso, ua fāi ifo le 

mālōsi o le to’atele ma ua alu a’e le vaivai ona o le mau sauniuniga ma 

fiafiāga na feagai ai.  Sa fa'afuase'i ona tula’i Iesu ma ua ‘alaga i se 

si'ufofoga na fa’alogoina i itū uma o le lotoā, ua fa’apea atu: 

“Afai e fia inu se tasi, inā sau ia iā te A’u e inu ai.  O sē fa’atuatua 

iā te A’u, e fa’apei ona fai mai o le Tusi, ‘E tafe mai o vaitafe mai totonu iā te 

Ia, o le vai ola lava’” (Ioa. 7:37, 38).  Ona o le tele o fa’afiafiāga, sauniga 

'ese'ese, ma fa’aaliga sa faia e tosina atu i ai mata ma taliga, a e peita’i e le’i i 

ai se sauniga e fa’atumu ai mana'oga, e leai se mea e fa'amalieina ai le tulaga 

matelāina, ma ua fia maua se filemū e lē mavae atu.  O lea na vala'aulia ai e 

Iesu i latou uma ina ia inu i le vaipuna o le ola, auā o lea vai e i’u atu i le ola e 

fa’avavau. 

O lenei taeao, na faia ai e le faitaulaga le sauniga mo le 

fa’amanatuina o le tāina o le papa i le vao.  O lea papa e fa’asino lava i le 

maliu o Keriso na fa’atafeina mai ai le vai o le ola mo latou uma o lo’o 

mafatia i le fia inu.  O Āna fetalaiga uma, o le vai lea o le ola.  Ma o Lona 

fa’atasi ai i luma o lenei fa’apotopotoga tele ua fa’aali atu ai tigā o le a o’o 

mai ina ia fa’atafeina ai le vaiola mo le lalolagi 'atoa.  Na manatu lava Satani 

o le a fa’aumatia le Ali’i o le ola; peita'i ina ua tāina le papa sa tafeina mai ai 

le vai o le ola.  Sa fafaguina loto o tagata i fetalaiga a Iesu, ma ua fa’apea mai 

ai le to’atele, fa’atasi ma le fafine Samaria, “Aumai iā te a’u lenā vai, ina ia 

ou lē toe fia inu…” (Ioa. 4:15). 

Na silafia e Iesu mana'oga o le agaga.  O le mamalu, tamāo'aiga, ma 

le taualoa e lē fa'amalieina ai le loto.  "Afai e fia inu se tasi, inā sau ia iā te 

A'u...."  O le mau'oa, o le mativa, o le maualuga, o le maualalo, e talia ma le 

fiafia i latou uma.  Ua iIa folafola mai Na te 'aveina 'avega a ē loto mafatia, e 

fa'amafanafana i ē fa'anoanoa, ma avatu le fa'amoemoe i ē ua loto vaivai.  O 

le to'atele o ē na fa'alogologo iā Iesu ua fa'anoanoa ona o fa'amoemoega ua lē 

taunu'u, e to'atele ua fa'aumiumi ona nātia le loto mafatia, e to'atele ua sa'ili se 

mea e fa'amalieina ai le mo'omo'o i mea o le lalolagi ma vi'iga mai tagata; a e 

peita'i pe a maua nei mea uma, ua latou iloa ai o lo'o galulue ia taunu'u i se 

tanevai ta'e, e lē maua ai e i latou se vai e malie ai lo latou fia inu.  I 

totonugalemū o le fe'ilafi o va'aiga fa'afiafia ua latou laulaututū ai, e lē o 

fa'amalieina ma o fa'anoanoa.  O le 'alaga, "Afai e fia inu se tasi," ua fa'ate'ia 

ai i latou mai mafaufauga fa'anoanoa, ma a o latou fa'alogologo atu i Āna 

afioga na mulimuli mai, na toe tutūina i o latou mafaufau se fa'amoemoega 

fou.  O le Agaga Pa'ia ua tu'uina le fa'ailoga i o latou luma se'ia latou va'aia 

ai le meaalofa ua ofoina mai e leai sona tau. 

O lo’o sau pea le vala’au a Keriso mo agaga ua matelāina ma fia inu, 

ma o le ōlega e sili atu le mālōsi i lō o lea na fa’alogoina i le malumalu i le toe 

aso o le tausamiga.  O lo’o matala pea le punāvai mo tagata uma, ma o lo’o 

ōfoina mai pea le vai mālū, o le ola e fa’avavau mo ē o vaivai ma mafatia.  

Ua ōle mai pea Iesu: “Afai e fia inu se tasi, inā sau ia iā te A’u e inu ai” (Ioa. 

7:37).  Ma, “O lē fia inu, inā sau ia; 'atoa ma le mana’o i ai, inā ‘ave fua ia 

le vai o le ola” (Fa’aal. 22:17b).  Toe fa’apea mai, “A o sē inu i le vai 'Ou te 

avatu iā te ia, e lē toe fia inu ia e fa’avavau.  A o le vai 'Ou te ‘avatu iā te ia, 

e ‘avea i totonu iā te ia o le vaipuna, e puna i luga i le ola e fa’avavau” (Ioa. 

4:14). 

Matā'upu 50 

FA'ATASI MA MAILEI 

Fa'avae i luga o le Ioa. 7:16-36, 40-53; 8:1-11. 

 o fa'atasi ai Iesu i Ierusalema mo sauniga o le tausamiga, sa fa'apea 

ona lamalama pea Ia e ta'ita'i Iutaia ma faitaulaga.  Sa i ai ē na 

fe-mulimulia'i ma tulimata'i Āna femalaga'iga e mailei iā te Ia, ia Ia fai se 

sesē ona molia ai lea.  O aso ta'itasi e taupulepule ai ia mafai ai ona taofia o 

Āna a'oa'oga i se auala fa'asauā.  E lē gata i lea sa latou mana'omia ia 

fa'amaulaloina ma fa'amasiasi le A'oa'o mai Kalilaia, i luma o le motu o 

tagata. 

O le aso muamua na fa'atasi atu ai Iesu i le sauniga, na fesiligia e 

ta'ita'i po o se pule mai fea ua Ia a'oa'o atu ai.  Ua manatu i latou e una'i 'ese 

le tāua o Lona tulaga ina ua fesiligia le aiā o lo'o Ia a'oa'o atu ai, a e ia fa'aalia 

ai la latou pule, ma o latou e tāua i le va'aiga a tagata uma. 

Ua fetalai atu Iesu, "O La'u matā'upu, e lē o Sa'u lava, a o Lana ua 

'auina mai A'u.  Ai se tasi e fia fai Lona finagalo, e iloa ai e ia le matā'upu, 

pe mai le Atua, pe 'Ou te tautala fua lava A'u" (Ioa. 7:16, 17).  O ia fesili 

uma na taliina e Iesu ia fa'amalamalamaina ai le mea moni e mana'omia mo le 

fa'aolaina o le agaga.  O le lagona ma le naunau i le 'upu moni e lē 

fa'alagolago i le tulaga o le mafaufau, a e o le loto.  E tatau i le agaga ona 

talia le 'upu moni, ina ua galuea'iina e le alofa tunoa i le loto o le tagata, ma ua 

ia tu'u 'ese agasala uma ua fa'ailoa mai e le Agaga o le Atua.  E lē mafai ona 

fa'aofi mai le 'upu moni pe a i ai le loto ma'a'a ma le mitamita vale.  O le a lē 

aogā ona iloa o le 'upu moni a e le'i saunia le loto e talia lea 'upu moni; iā i ai 

le fa'anaunau e tiā'i 'ese amio ma masani uma e tete'e i ōna fa'avae ma 

talitonuga.  Mo i latou ua tu'u atu mea uma i le Atua ma ua latou naunau ia 

faia Lona finagalo, e fa'aalia i ai le mea moni, o le mana lea o le Atua mo lo 

latou fa'aolataga.  Latou te iloa le 'ese'esega o lē e tautala mo le Atua pe 

tautala mo ia lava.  O le 'au Faresaio e le'i ō gatasi o latou loto ma le finagalo 

o le Atua.  Na latou sa'ili ni āla e 'alo 'ese ai ma le 'upu moni, ma ua manatu e 

faia o latou loto a e lē o le finagalo o le Atua.  Peita'i ua fa'aalia e Iesu o latou 

uiga moni, o lea na latou lē malamalama ai i Āna a'oa'oga. 

Ua faia nei loa e Iesu se tofotofoga ina ia iloa tino ai le a'oa'o moni 

mai le tau fa'asesē: "O lē tautala fua iā te ia, ua sa'ili e ia lona lava vi'iga; a o 

lē sa'ili ia vi'ia lē na 'auina o ia, e fa'amaoni lea, e leai fo'i sana amiolētonu" 

(Ioa. 7:18).  O le agaga e sa'ili lava e ia ōna vi'iga ua fa'aalia mai ai lona 

amataga.  A e peita'i, na sa'ili e Keriso le mamalu o le Atua, ma na Ia fetalai 

i 'upu mai Lona Tamā, ua fa'amaonia ai Lana pule e a'oa'o atu ai le 'upu moni. 

Sa tu'uina e Iesu i a'oa'o Iutaia fa'amaoniga mautū o Lona itū Atua i 

Lona fa'ailoa atu Na te faitauina o latou loto; peita'i talu le fa'amālōlōga i 

A 

Petesa, sa latou taulamalama pea i Lona soifua.  O lo'o latou soli pea 

tulafono fa'apea o lo'o latou puipuia.  Ua fesili Iesu, "E le'i tu'uina atu ea e 

Mose le tulafono iā te outou, a e leai se tasi o outou e 'ana'ana i le tulafono.  

Pe se ā le mea tou te fia fasioti ai iā te A'u? (F. 19).   

O nei 'upu i a'oa'o ua pei o se uila ua 'emo e fa'ailoa ai le maulalo ma 

le pogisā o lo latou pa'ū.  Mo sina taimi na tumu i latou i le fefe ma le mata'u.  

Ua latou iloa o lo'o fete'ena'i ma Lē ōna le mana e leai se tuā'oi.  Peita'i ua lē 

mafai ona ūlu se lapata'iga iā i latou.  Ina ua fa'aauau pea lo latou taualoa ma 

tagata, na tatau ona fa'alilolilo a latou taupulepulega leaga.  Sa latou 'alo 'ese 

mai le fesili a Iesu, ma ua fa'apea ane, "O iā te 'Oe le temoni; o ai ea e fia 

fasioti iā te 'Oe?" (Ioa. 7:20).  O galuega ofoofogia uma a Iesu, ua fai mai 

latou, sa fa'aosoina e agaga leaga. 

E le'i fa'atāuaina e Keriso nei fa'a'upuga.  Sa Ia fa'aalia le talafeagai 

o Lana galuega na Ia fa'amālōlōina ai le pipili i Petesa ma le poloā'iga o le 

Sapati, auā na ta'uamiotonuina i le malamalamaga o le tulafono na tu'uina 

mai e Iutaia lava latou.  Ona Ia tali atu ai lea, "O lea na tu'u atu ai e Mose le 

peritome iā te outou...o le Sapati fo'i tou te fa'aperitomeina ai tagata" (F. 

22).  Fai mai le 'upu o le tulafono, e tatau ona peritomeina le tamaitiiti i lona 

valu o aso.  Afai la o lea taimi e pa'ū i le Sapati, e tatau lava la ona 

fa'ataunu'uina o lea sauniga?  O lea ua tāua i le manatu o Keriso, e sili atu le 

talafeagai o le agaga o le tulafono ina ia "Ou fa'amālōlōina le tino 'atoa o le 

tagata i le Sapati."  Ua Ia lapata'i atu iā i latou ia "'aua le so'ona fa'amasino, 

a ia fa'amasino i le fa'amasinoga tonu" (F. 23b, 24).   

Ua lē leoa le 'au ta'ita'i, a e ua fa'apea ane le to'atele o tagata, "E lē o 

Ia ea lenei latou te fia fasioti?  Fa'auta fo'i, o lo'o tautala fa'aali lava o Ia, a e 

lē fai atu sa latou 'upu iā te Ia.  Po ua iloa lava e le 'au faipule o le Keriso 

moni lava lenei?" (F. 25, 26). 

E to'atele ē mai Ierusalema na fa'alogologo iā Keriso ma na tosina i 

latou e le mana e lē mafai ona te'ena, ua talitonu ai o Ia lava o le Ālo o le Atua.  

Na manino iā i latou fuafuāga leaga a ta'ita'i mo Ia, ma āla a Satani e 

fa'asesēina ai o latou mafaufauga i le afio mai o le Mesia.  Ua lauiloa le 

talitonuga, o Keriso o le a fanau i Petele'ema, a e mōu 'ese atu Ia mo sina 

taimi.  A e peita'i, i Lona toe fa'aali mai, o le a lē ma-iloa pe o afea e afio mai 

ai o Ia.  E i ai isi na manatu, e leai se feso'ota'iga i le vā o Keriso ma le tagata.  

Ma e talu ai o le manatu ta'atele i le mamalu o le Mesia e lē o 'a'asia e 

Nasareta, e to'atele ua fa'apea ona talitonu latou ma ua manatu, "Ua tatou iloa 

le mea ua sau ai lenei tagata; a o le Keriso, pe a maliu mai o Ia, e leai se tasi na 

te iloa pe mai fea o Ia" (F. 27). 

Ona e silafia e Iesu o latou manatu fa'alētonu i le vā o le fa'atuatua 

ma le masalosalo, ua Ia tali atu iā i latou, "Ua outou iloa A'u, ua iloa fo'i e 

outou le mea ua 'Ou sau ai; 'Ou te le'i sau fua lava A'u, a ua moni lava o Ia ua 

'auina mai A'u, e le'i iloa o Ia e outou" (F. 28).  E ta'uta'u latou te iloa le 

amataga sa tatau mo Keriso, peita'i sa pōuliuli i o latou mafaufau le 

fa'ataunu'uga o lea mea.  Pe a na ola i latou fa'apei ona finagalo i ai le Atua, 

atonu na latou iloa Lona Ālo ina ua Ia fa'aalitino i a i latou. 

O afioga a Keriso, na Ia fetalai ai i luma o Faipule faitulafono i taimi 

ua mavae, na Ia fa'aali mai ai o Ia lava o le Ālo o le Atua, ma e to'atele na lē 

malamalama i ai.  A o taumafai pea le 'au ta'ita'i e taupulepule Lona maliu, o 

lea ua latou sa'ili'ili nei ia pu'eina o Ia; peita'i sa lē fa'ataunu'uina a latou 

fuafuāga ona ua si'omia pea Ia e se mana e lē ma-va'aia ma puipuia o Ia mai lo 

latou ita, ua lapata'i atu i a i latou: E pau lea o le mamao e o'o i ai lou lima 

sauā, e lē toe sili atu! 

Sa to'atele tagata na talitonu i Āna afioga ma a'oa'oga, ma ua fa'apea 

ane, "Pe a maliu mai le Keriso, e tele 'ea fa'ailoga e faia e Ia i fa'ailoga ua faia 

e lenei tagata?" (F. 31).  Na iloa e ta'ita'i o Faresaio ua liua ma tigāalofa le 

tele o le motu o tagata.  Na fa'avavave loa ia molia Ia i luma o ta'ita'i o 

faitaulaga, ua latou fa'ata'atia a latou fuafuāga e fa'atatau i le pu'eina o Ia.  

Na latou fuafua ia 'aveina o Ia pe a na o Ia, auā sa latou lē manatu e 

pu'eina o Ia a o fa'atasi ma nisi tagata.  Peita'i na silafia e Iesu o latou uiga ma 

Ia fa'aali atu o latou manatunatuga uma, ma ua fetalai atu, "Toe itiiti nai aso 

'Ou te i ai iā te outou i Lo'u alu atu ai iā te Ia ua 'auina mai A'u.  E sa'ili 

outou iā te A'u, a e lē iloa A'u; o le mea fo'i 'Ou te i ai A'u, tou te lē mafai ona 

ō i ai" (Ioa. 7:33, 34).  Ua lata le itūlā e afio a'e ai Ia i Lona Tamā, e toe 

fa'atasi ai ma agelu, e tapua'i ma fa'amamalu iā te Ia, o se nofoāga e lē o'o atu 

i ai sē e fia fasioti iā te Ia. 

Ua fa'atauemu le 'au a'oa'o ma fa'apea atu le tasi i le tasi, "Po o fea a 

alu i ai o Ia, e lē mafai ai ona tatou iloa o Ia?  Pe alu Ia i ē ua ta'ape'ape i 

Eleni, e a'oa'o ai fo'i i Eleni?" (F. 35).  Latou te le'i iloa o 'upu e taunu'u o lo'o 

latou lafoina, o se āta malamalama lea o le galuega na afio mai ai Keriso!  O 

lo'o Ia fofola atu 'a'ao alofa ma vala'au i Ōna tagata lē usiusita'i, a e ua talia o 

Ia e latou e lē o sa'ilia Ia, ma ua Ia fa'aali o Ia i ē mai nu'u mamao.  "Ua 

fa'apea mai o Ia iā Isara'elu, 'Ua 'Ou fa'aloaloa atu Ō'u lima i aso uma i le 

nu'u fa'alogo gatā ma le finau mai'" (Roma 10:20, 21).   

Na to'atele ē na talitonu o Iesu o le Ālo o le Atua, a e na toe 

fa'asesēina lava ona o a'oa'oga a faitaulaga ma a'oa'o o le malumalu, i valo'aga 

e uiga i le Mesia.  Ua latou fa'apea o Ia e afio ifo e fai ma "Tupu i...le mauga 

o Siona ma Ierusalema, i luma fo'i o Ōna toeā'ina ma le mamalu" (Isa. 

24:23); ma o Lona mālō "E pule o Ia e pau mai i le tasi sami e o'o atu i le tasi 

sami, e pau mai le vaitafe e o'o atu i tulu'iga o le lalolagi" (Sala. 72:8).  Ona 

o o latou manatu fa'atauemu, ua ta'u fa'atauva'a ai Lona tulaga agamalū ma le 

mamalu o lo'o folafolaina mai.  Sa latou fa'auiga sesē 'upu o valo'aga, ma ua 

fa'amaonia ai le sesē.  Pe ana latou su'esu'e fa'amaoni mo i latou lava, se 

manū e lē fa'asesēina i latou.  O lo'o molimau le perofeta o Isaia i le galuega 

na 'auina mai ai Keriso i le lalolagi.  O le Isaia e 61 o lo'o molimau o Keriso 

Na te faia galuega tonu ia na Ia faia.  O le Isaia 53 o lo'o ta'u mai ai le te'ena 

o Ia ma Ōna puapuagā i le lalolagi.  O le matā'upu 59 ua fa'amatala mai ai 

uiga ma amioga a faitaulaga ma a'oa'o Iutaia (Isa. 61, 53, 59). 

E lē fa'amalosia e le Atua tagata ina ia tu'u 'ese lo latou lē talitonu.  

O lo'o i o latou luma le malamalama ma le pōuliuli, o le 'upu moni ma le sesē.  

E ao i a te i latou ona filifili pe o fea e latou te talia.  O le mafaufau o le tagata 

ua tu'uina i ai le mālōsi e tu'u'ese'ese ai le sa'o ma le sesē  Ua fuafuaina e le 

Atua tagata ina ia 'aua ne'i filifili mai le lagona o le osovale, a e ia fua 

fa'atatau i fa'amaoniga, e fa'atusatusa ma le fa'aeteete le isi mau i le isi mau i 

tusitusiga pa'ia.  Pe ana fai e fa'ata'atia 'ese e Iutaia lo latou uiga fa'ailoga 

tagata a e fa'atusatusa valo'aga tusitusia ma mea moni ua tutupu ia iloa tonu ai 

le soifuāga o Iesu, se manū latou te iloa le matagofie o le fetaui lelei o 

valo'aga ma lo latou fa'ataunu'uina i le soifuāga ma le galuega a le Kalilaia 

loto maulalo. 

O lo'o fa'apea ona to'atele o ē ua fa'asesēina i ōna pō nei, e pei o 

Iutaia o aso anamua.  O a'oa'o o tapua'iga ua latou faitauina Afioga Pa'ia i le 

malamalama o lo latou lava poto ma 'uputu'u, ma o tagata ua latou lē su'esu'e 

le afioga a le Atua mo i latou lava, ma fa'amanino mo i latou lava po o le ā le 

'upu moni; peita'i ua tu'u atu o latou filifiliga ma o latou agaga i fa'ai'uga a o 

latou ta'ita'i.  O le tala'iina ma le a'oa'oina o Lana afioga o isi ia auala ua 

saunia e le Atua mo le fa'asalalauina o le malamalama; a e tatau ona tatou 

aumaia uma a'oa'oga a tagata e tofotofoina i le afioga a le Atua.  O i latou 

uma e su'esu'e le Tusi Pa'ia fa'atasi ma le tatalo, o lo'o naunau ia iloa le 'upu 

moni ina ia 'ana'ana e fai lea, o le a maua le malamalama fa'ale-agaga.  O le a 

ia malamalama i Lana afioga.  "Ai se tasi e fia fai Lona finagalo, e iloa ai e 

ia le matā'upu..." (Ioa. 7:17). 

Ua o'o i le toe aso o le tausamiga, ona 'auina atu lea o tagata e ta'ita'i 

ma faitaulaga ina ia pu'e iā Iesu, a e peita'i ua lē taunu'u lea fuafuāga.  Ina ua 

fo'i ifo i latou ona fesiligia lea fa'apea, "Pe se ā le mea ua outou lē ta'ita'i ai iā 

te Ia?" (Ioa. 7:45).  A e ua latou tali atu ma le agaga fa'amaoni, "Ua leai lava 

se tagata e tautala pei o lenā tagata" (F. 46). 

O nei tagata ua liu suāvai o latou loto ma'a'a i Āna afioga.  A o 

a'oa'o atu Iesu i le motu o tagata o i totonu o le lotoā o le malumalu, sa latou 

fa'atali ina ia maua se mea ia molia ai Ia mo sina sesē mai Āna afioga.  

Peita'i, ai ua latou fa'alogologo, ua latou lē manatua le mafua'aga o la latou 

galuega na 'auina atu ai.  Na latou tutū ma va'aia e i latou Keriso a o Ia fa'aali 

atu o Ia i o latou agaga.  Na latou va'aia mea e lē o iloa e faitaulaga ma 

ta'ita'i,- o le mamalu o le Atua ua ufitia ai le tagata.  Na latou fo'i, ua 

fa'atumulia i lenei manatu, ua ofo i Āna afioga, o lea ua tali atu ai i le fesili, 

"Ai se ā ua outou lē aumai ai o Ia?"  Sa mafai ona latou tali atu i ai, "Ua leai 

lava se tagata e tautala pei o lenā tagata."  

Sa fa'apea fo'i le 'au faitaulaga ma ta'ita'i, ua lagona ifo i o latou loto 

le mamalu o le fa'atasi ai o Keriso, ma ua manatunatu ifo ai fo'i latou i nei 

lava 'upu, "Ua leai lava se tagata...."  A e peita'i sa latou te'ena pea le 

musumusuga a le Agaga Pa'ia, ma ua fa'asino lo latou 'ino'ino i le A'oa'o mai 

Kalilaia, ona fa'apea atu lea, "Po ua fa'asesēina fo'i outou?  Po ua talia o Ia e 

se tasi o le 'au faipule po o Faresaio?  A o lenei vao o tagata ua lē iloa le 

tulafono, ua fetu'uina lava i latou" (F. 47-49). 

O i latou o lo'o fa'alogo i le fe'au o le 'upu moni ua lē fesili "pe sa'o 

lea mea," a e o lo'o fia iloa "po o ai le fautua o lo'o ta'u mai ia mea."  E 

to'atele e fuafua i le fuainumera o i latou ua fa'alogo ma talia, a e o lo'o fai pea 

le fesili, "Po ua talia o Ia e se tasi o le 'au faipule, po o se tasi o le 'au ta'ita'i?" 

(Ioa. 7:48).  O tagata i nei ōna pō e lē o sili atu le fiafia i le amio atua moni i 

lō o aso o Keriso.  O lo'o latou atili naunau e sa'ili le lelei fa'ale-lalolagi, a e 

fa'atamala ai i 'oa e tumau; ma e lē o se finauga e tete'e i le 'upu moni, ona o le 

to'atele o i latou e lē o sauni e talia lea fe'au, pe fa'apea e lē o maua le 'upu 

moni e tagata mamalu ma maualuluga o mālō, po o ta'ita'i o ekalesia.  

Sa faia pea taupulepulega a faipule ma le 'au faitaulaga e pu'e ma 

'ave fa'apagotāina Iesu ona o le motu o tagata ua tosina iā te Ia, a e ua lē 

mulimuli i ta'ita'iga a a'oa'o Iutaia.  O le latou manatu ua lē tatau iā te Ia ona 

toe sa'oloto e a'oa'o atu, o lea ua mana'omia ia 'aua ne'i fa'atuai le 

fa'afilemūina o Lona si'ufofoga.  A o faia pea se felafolafoa'iga, sa fesili 

Nikotemo, "Pe fa'asalaina ea se tagata i la tatou tulafono, a o le'i fa'alogologo 

iā te ia, ma iloa ana mea ua faia?" (F. 51).  Ua matuā fa'ate'ia le 

fa'apotopotoga ona o 'upu manino a Nikotemo, peiseā'ī e le'i i ai se manatu e 

mafai ona fa'aleoa e tali ai lē ua fesiligia la latou fa'atatauga mo le mea tonu.  

E latou te lē mafai ona fa'asala se tagata latou te le'i fa'alogo o faia sana 

fa'amatalaga.  Peita'i e lē na o le pau lea o le mafua'aga na le'i tali atu ai 

ta'ita'i loto fa'amaualuluga a o latou va'ava'ai atu iā te ia lea o lo'o fa'amalosi e 

tautala atu i le tatau ona faia le mea tonu  Ua fa'ate'ia ma ua oso ai le ita ona 

o se tasi o i latou ua fa'aalia lona loto liua ina ua tosina i a'oa'oga a Iesu, o lea 

ua tautala ia mo le puipuiga o lenei A'oa'o.  Na tali ma fa'atausuai le 'au 

ta'ita'i iā Nikotemo, "E te se Kalilaia ea fo'i 'oe?  Ia e sa'ili ma ia e iloa, e lē tū 

mai lava se perofeta mai Kalilaia" (F. 52). 

Peita'i o nei manatu tete'e o Nikotemo na toe taofia ai alumaga o 

fono a faipule ma faitaulaga.  Ua lē taunu'u a latou fuafuāga mo lenei taimi 

ina ia fa'asalaina Iesu e aunoa ma se fa'amasinoga.  Ua lē manumālō i lenei 

taimi, a e ua latou "ta'itasi lea ma alu i lona fale.  Ona maliu atu lea o Iesu i le 

Mauga o Olive" (F. 53; Ioa. 8:1). 

Sa fa'apea ona maliu 'ese Iesu mai fa'agaioiga ma le vevesi i le 'a'ai, 

fa'apea le motu o tagata ma le loto vale o le 'au faitaulaga ma a'oa'o o le 

malumalu, a e ua taliu atu i le mālū ma le to'a filemū o le togā olive ia fa'atasi 

ai ma Lona Tamā.  Peita'i i le segisegi o le taeao na toe fo'i lea o Ia i le 

malumalu ma ua a'oa'o i le motu o tagata o lo'o ua potopoto ma si'omia o Ia. 

E le'i umi se a'oa'oga a e ua fa'alavelaveina.  O se vaega o Faresaio 

ma tusi'upu ua fa'alatalata mai iā te Ia, o lo'o toso fa'amalosi mai se fafine 

fa'apea ua ia soli le poloa'iga lona fitu.  Sa latou molia lenei fafine i luma o 

Iesu, ma ua fesili ina ia tofotofoina ai o Ia, "Ua poloa'i Mose iā te i tatou i le 

tulafono ia fetogi i ma'a o ē fa'apea; a o 'oe, pe se ā se mea e te fetalai mai i 

ai?" (Ioa. 8:5). 

Ua faia lenei mea e fa'afoliga o latou e fa'aaloalo iā Iesu ma Lana 

matā'upu, peita'i o lo'o fa'alilolilo pea a latou taupulepulega leaga mo Lona 

soifua.  Ua manatu nei ta'ita'i i le mailei ua saunia mo Ia, po o le ā Sana 

filifiliga e fa'atatau i lenei tagata, auā e lē ta'umamāina lea agasala e le 

tulafono a Mose.  E lē mafai fo'i e se isi ona ta'usalaina ma fa'asala i le oti sē 

solitulafono, vaganā mai le pule a Roma. 

Ua manatunatu Iesu i le va'aiga o i Ōna luma, o le tagata afāina i 

lona masiasi, ma ta'ita'i foliga ma'a'a, sauā ua lē ōfi i ai se loto alofa pe 

fa'amagalo mo se uso a tagata.  Sa silafia e Ia le uiga o lenei moli'aga.  Na Ia 

silafia le mafua'aga na aumai ai lenei matā'upu iā te Ia.  Na Ia faitauina loto 

ma amioga a tagata ta'ito'atasi o lo'o fa'atasi ai ma Ia.  O i latou uma nei e 

fa'apea o i latou e puipuia le fa'amasinoga tonu, o le 'au fa'afia-amiotonu na 

ta'ita'i sesēina lenei fafine ia agasala, ma ua latou fa'ata'atia ai loa le mailei mo 

Iesu.  E foliga mai Na te lagona la latou fesili, ua Ia punou ifo ma ua amata 

tusi i le 'ele'ele i Lona tamatama'i lima. 

Na latou lē onosa'i ona o Lona fa'atuai ma e foliga e lē fa'atāua le 

matā'upu, ua fa'alatalata mai ē na molia le fafine, ma ua 'u'una'i fa'amalosi 

mai le matā'upu iā te Ia.  Peita'i a o taula'i atu la latou va'ai iā Iesu, ua latou 

tepa atu i le 'ele'ele o lo'o tū ai, ma ua matuā suia o latou foliga.  O i inā i o 

latou luma, ua tusia ai agasala fa'alilolilo a o latou olaga.  O tagata o lo'o 

maimoa mai, ua va'aia le suiga fa'afuase'i o foliga, ma ua fa'aofiofi mai i le fia 

iloa pe o le ā lenei mea ua fai ma mea ua ofo ma masiasi ai. 

Sa fa'aalia le sesē o le moli'aga o lea fafine ona e lē tonu i lalo o le 

tulafono; peita'i sa tatau ona molia ia ma ē na latou agasala fa'atasi ina ia 

faitau tutūsa lo latou fa'asalaga.  Ua silafia e Iesu fuafuāga a a'oa'o o le 

malumalu ma a latou fetu'una'iga ia tofotofo ai Ia.  O le 'upu o le tulafono e 



362 
 

togi le ma'a muamua e lē ua molimau i le solitulafono.  Sa tū a'e Ia i luga ua 

fesaga'i ma le 'au ta'ita'i, ma fa'apea atu, "O so outou e leai sana agasala, ia 

lua'i togi se ma'a iā te ia" (Ioa. 8:7b).  Ua toe punou ifo Ia ma toe tusi i le 

'ele'ele. 

I nei mea uma o lo'o tutupu, Na Ia lē fa'ale-aogāina tulafono na 

tu'uina e āla mai iā Mose, ma e le'i aiā pe fa'alavelave fua i le pule fa'a-Roma.  

Ua sae 'eseina lo latou ofu o le fa'afia-amiotonu mai iā te i latou, ua tutū, ua 

ta'usalaina i luma o Ia Lē e mamā 'ato'atoa.  Sa gatete o latou tino, ua iloa a 

latou agasala lilo, ma na ta'ito'atasi ona ō 'ese mai a e tu'u ai na o Iesu ma le 

fafine na molia. 

Ua toe ea i luga Iesu ma tepa atu i le fafine, ma fetalai atu, "'Funa e, 

o ifea ea i latou ē na molia 'oe? Ua lē fa'asala mai ea se tasi iā te 'oe?' Ua fai 

mai o ia, 'Le Ali'i e, e leai lava se tasi.'  Ona fetalai atu lea o Iesu iā te ia, 'Ou 

te lē fa'asala fo'i iā te 'oe; alu ia 'oe, 'aua e te toe agasala'" (F. 10b - 11). 

O le fafine o lo'o tū i luma o Iesu ua punou ma le mata'u.  O Lana 

fetalaiga, "O so outou e leai sana agasala, ia lua'i togi se ma'a iā te ia," na 

o'o atu iā te ia o le fa'asalaga o le oti.  Na ia lē mafai ona tepa a'e i fofoga o le 

Fa'aola, a e sa fa'atalitali i lona malaia ma le filemū.  Na ia maofa a o va'ai 

atu ua tu'umuli ē na maolia o ia e aunoa ma se 'upu ona ua lē fa'amaonia a 

latou moliaga; ona ia fa'alogoina lea 'upu o le fa'amoemoe, "Ou te lē fa'asala 

fo'i iā te 'oe; alu ia 'oe, 'aua e te toe agasala."  Na liu suāvai lona loto, ma sa 

ia fa'apa'ū i 'a'ao o Iesu, ua tagi ma ta'u atu lona agaga fa'afetai, ma na fa'aali 

uma ana agasala.  

O le amataga fou lenei o lona olaga, o le olaga filemū ma le mamā 

ua tu'uina atu mo le galuega a le Atua.  I le si'itia a'e o lenei agaga na pa'ū, ua 

faia ai e Iesu le vavega e sili atu i lo le fa'amālōlōina o se ma'i faigatā 

fa'aletino.  Na Ia fa'amālōlō le ma'i fa'ale-agaga e i'u atu i le oti e fa'avavau.  

O le fafine sa salamō na 'avea o se tasi na mulimuli iā Iesu, na matuā mautū 

lona fa'amaoni, ma na ia fia fa'afo'i se taulaga ofo o le alofa ma le tu'uina atu 

'atoa o ia e taui ai le alofa tunoa ma le fa'amagaloga na ia maua. 

Ina ua fa'amagaloina lenei fafine ma tu'u atu se fa'amalosi'aga ia ola 

ai i se olaga liua, sa fa'aalia ai iā te ia le matagofie o uiga lē agasala ma le 

amiotonu a Keriso.  E le'i fa'afeololoina e Iesu le leaga o le agasala, pe 

fa'aitiitia le lagona o le sesē, auā o Ia e sa'ili ma fa'aola i lē ua lē iloa.  O i le 

lalolagi se taui faigatā ma le tigā mo lenei fafine, a e ua fetalai Iesu i 'upu 

fa'amafanafana mo lona fa'atuatuāga.  A o ta'uleaga ia e le 'au Faresaio ona o 

lana agasala, a e ua 'a'apa ifo Lona 'a'ao fesoasoāni ma Ia ōle atu, "Alu ia 'oe, 

'aua e te toe agasala." 

E lē toe tu'ulafoa'iina se tagata ua salamō ina ia toe fo'i i le agasala 

ma toe pa'ū ai.  A e o i latou o ē fa'afia-amiotonu, e toe molimau o latou lava 

olaga agasala ma le leaga e sili atu i lo ē o lo'o latou molia; e peiseā'ī e 'ino'ino 

tagata i lē ua agasala, a e fiafia latou i le agasala.  Ua iā i latou uma e 

mulimuli iā Keriso Lona finagalo, auā e 'ino'ino Ia i le agasala, a e alofa i lē ua 

puapuagātia i le agasala.  Ua tu'u mai e Ia le fa'aa'oa'o mo le Kerisiano moni, 

ina ia alofa lē fa'atuā'oia, fefa'amagaloa'i, fefa'amalosia'i, ma fa'asa'o i lē ua 

tau sē le savaliga mo le mamalu o lo'o tu'u mai i luma. 

Matā’upu 51 

“O LE MALAMALAMA O LE ŌLA” 

Fa'avaeina i le tusi o Ioa. 8:12-59; M. 9. 

na toe fetalai atu lea o Iesu iā te i latou, ua fa’apea atu, ‘O A’u nei o 

le malamalama o le lalolagi; o lē mulimuli mai iā te A’u, e lē 

savali o ia i le pōuliuli, a e iā te ia le malamalama o le ola.’” 

Na fetalai Iesu i nei ‘upu a’o i ai o Ia i le lotoā o le malumalu i le itū 

e fa’aaogāina i sauniga o le Tausamiga o Fale Apitaga.  I le ogātotonu o lenei 

lotoā o lo’o tutū a’e ai ni tulāga (pou) tetele ma le maualuluga se lua, o lo’o 

lagolagoina tu’ugālamepa.  O lamepa e fa’amumūina pe a mae’a faigā 

taulaga o le afiafi, ina ia fa’amalamalamaina ai le a’ai o Ierusalema.  O lenei 

sauniga e fa’amanatuina ai le malamalama na ta’ita’iina ai le fanauga a 

Isara’elu a o malaga i le vao, ma e fa’asino fo'i i le afio mai o le Mesia.  O se 

taimi lenei o fiafiāga e faia i lea lotoā, e fa’apotopoto mai ai ositaulaga ma 

ta’ita’i o nu’u ma tagata, ua sisiva i le leo o la’au pese ma fa’aili ma pesega a 

le ‘au Sā Levī. 

Ina ua fa’amalamalamaina le a’ai o Ierusalema, sa i ai le manatu o 

ōna tagata o le a fa’apea ona fa’asusuluina le malamalama o le Mesia i luga o 

Isara’elu i Lona afio mai.  A e na fa’asino e Iesu le tāua o lenei pupula ia 

malamalama ai le pogisā o le lalolagi 'atoa.  O lea malamalama na fa’atūina 

e Ōna lava a’ao i le vānimonimo e fa’aali tonu ai le mamalu o le galuega na Ia 

afio mai ai. 

Ua malama le taeao, ua oso a’e le lā i le itū o le Mauga o Olive ma ua 

susulu ōna ‘ave ua fepulafi le i’ila o ma’a o maota tetele, ma ua fa’apupulaina 

le auro o puipui o le Malumalu.  Ona fa’asino lea o le a’ao o le Ali’i i lea 

pupula ma fa’apea atu, “O A’u o le malamalama o le lalolagi” (Ioa. 8:12). 

Na i ai se tasi na fa’alogo i nei fetalaiga, ma na ia fa’aleoina i ‘upu 

matagofie,  “Sa iā te ia le ola; o le ola fo'i o le malamalama lea o tagata.  Ua 

pupula mai fo'i le malamalama i le pōuliuli, a e le’i talia e le pōuliuli” (Ioa. 

1:4, 5).  “O le malamalama moni lea na te fa’amalamalamaina tagata uma 

lava i Lona maliu mai i le lalolagi” (F. 9).   

Ua leva ona toe afio Iesu i le lagi, ua ‘auina ifo Lona Agaga Pa’ia ma 

ua ufitia ai le ‘au aposetolo, ona manatua lea e Peteru fa’atusa na fetalai ai 

Keriso, ma ua ia tusia e fa’apea,  “O lo’o iā te i tatou fo'i le ‘upu o le valo’aga 

e sili lona mausalī, e lelei ona tatou naunau i ai, e pei o se lamepa e mumū i le 

mea pogisā, se’ia tafa mai ata, se’ia alu a’e fo'i le fetū ao i o outou loto” (II 

Pete. 1:19). 

Ina ua fa’aalitino le Atua i Ōna tagata, na fa’aaogāina le 

malamalama e fa’asino tonu ai Lona fa’atasi mai.  A o foafoaina le lalolagi i 

le amataga na susulu le malamalama mai le pogisā, ma o lea le malamalama, 

“O 

o le ao fa’aniutū i le ao a e o le afi i le pō, na ta’ita’iina ai le 'autau a Isara’elu.  

O le pupula mamalu ma le mata’utia na si’omia ai le Ali’i i le Mauga o Sinai, 

o lea fo'i pupula na tumau i luga o le Nofoa o le alofa sa i le fale apitaga.  Ina 

ua fa’apa’iaina le malumalu e le Tupu o Solomona, sa fa’atumulia ōna itū 

uma i lea malamalama.  Sa fa’apea ona fa’amalamalamaina itū mauga o 

Petele’ema ina ua ‘auina mai agelu ma le fe’au o le fa’aolataga i le ‘au leoleo 

mamoe. 

O le Atua o le malamalama.  Ina ua fetalai Iesu, “O A’u o le 

malamalama o le lalolagi,” na Ia fa’ailoa mai ai o Ia e tasi ma le Atua, a e 

fa’apea fo'i ma Lona so’otaga ma le aigā tagata.  O Ia Lē na i ai i le amataga, 

ma “Na fai atu ia pupula mai le malamalama mai le pōuliuli” (II Kori. 4:6).  

O le Atua o le malamalama o le lā ma le masina ma fetū.  O Ia o le 

malamalama fa’ale-agaga na susulu fa’avalo’aga i luga o Isara’elu, a e e lē na 

o le mālō o le ‘au Iutaia na tu’uina i ai lenei malamalama.  A o fa’asusuluina 

‘ave i tulimanu uma o le lalolagi, fa’apea ona pupula le malamalama o le Lā o 

le Amiotonu i agaga uma. 

“O le malamalama moni lea, na te fa’amalamalamaina ai tagata uma 

lava i Lona maliu mai i le lalolagi” (Ioa. 1:9).  O lenei lalolagi ua tumu i 

faia’oga ta’uta’ua i le atamai ma le maualuga o su’esu’ega 'ese'ese, o mua’au 

i a’oa’oga ma matā'upu maoa’e e fa’agae’etia ai le mafaufau.  O i latou ia ua 

fa’aaloalogia e ‘avea o ta’iala mo latou uso a tagata; a e e i ai Lē e To'atasi e tū 

maualuga atu i lo o i latou uma nei.  “A o i latou ē na talia o Ia…na Ia avatu 

i ai o lea manuia ia ‘avea i latou ma fanau a le Atua” (F. 12).  “E le’i va’aia 

lava le Atua e se tasi; o le Ālo e to’atasi o lo’o i le fatafata o le Tamā, o Ia ua 

na fa’ailoa mai o Ia” (F. 18).  O faia’oga ma tagata atamamai o le lalolagi 

talu mai anamua e lē ma-fa’atusaina i le “malamalama” e leai se amataga 

po’o se gata’aga.  O le malamalama o le lā e ‘avea ma se fā’ata e 

fa’asusuluina ai le masina ma fetū o le lagi, e fa’apea a’oa’oga a le ‘au popoto 

ona fa'aataina ‘ave o le Lā o le Amiotonu, Lē foa’iina mai mafaufauga tāua 

ma le aogā.  Ua fa’alogoina i le taimi nei le fa’anaunauga ia fa’amaualugaina 

a’oa’oga mo le poto ma le atamai, a e o le poto moni e aumaia lea e Lē “Ua iā 

te ia le 'oloa uma o le poto 'atoa ma le malamalama, ua lilo ai” (Kolo. 2:3).  

“Sa iā te ia le ola; o le ola fo'i o le malamalama lea o tagata” (Ioa. 1:4).  Na 

fetalai Iesu, “O sē e mulimuli mai iā te A’u, e lē savali ia i le pōuliuli, a e e 

maua e ia le malamalama o le ola” (Ioa. 8:12). 

Na fa’aalia e Iesu o Ia lava le Mesia ina ua fetalai o Ia, “O A’u nei o 

le malamalama o le lalolagi."  Ina ua aumaia Iesu e Ōna mātua i le 

malumalu e fa’apa’iaina ai, na ta’utino ai le ali’i matua o Simeona, ma ua 

fa’apea atu, o Ia “O le malamalama e fa’amalamalamaina a’i nu’u ‘ese, ma le 

mamalu o lou nu’u o Isara’elu” (Luka 2:32).  O nei ‘upu sa fa’asino lava iā 

Iesu, na fa’atatau i le valo’aga a le perofeta o Isaia ina ua fa’aalia e le Agaga 

Pa’ia iā te ia e fa’apea, “O le mea mamā ina ia fai 'Oe ma 'au'auna iā te a’u, 

ina ia fa’aea mai itū aiga o Iakopo, ma fa’afo’isia mai ē ua fa’asaoina i 

Isara’elu; ua ‘Ou ‘avatua fo'i ‘Oe e fai ma malamalama o nu’u ese, e fai ma’u 

fa’aolataga ia o’o i tulu’iga o le lalolagi” (Isa. 49:6).  O lenei valo’aga na 

mautinoa e fa’asino i le Mesia, na tatau lava i tagata uma ona talitonu ina ua 

fetalai Iesu, “O A’u o le malamalama o le lalolagi,” ma latou iloaina ai o Ia 

lea o Lē na folafolaina mai. 

A o faia le galuega a le Ali’i Fa’aola ma a’oa’o atu i motu o tagata, 

na manatu ta’ita’i ma le ‘au Faresaio e fa’ailoa atu le sesē o Āna a’oa’oga, ma 

fa’amaonia ai o Ia e na o se tagata e pei lava o i latou.  Na latou lē 

amana’iaina afioga a le Ali’i, a e ua fesili, “O ai ‘ea ‘Oe?”  Sa manatu leaga 

le ‘au ta’ita’i ina ia fa’aoso Iesu ia molimau ma fa’atūina mai o Ia lava o le 

Mesia, a e latou te fa’asino i le 'ese'esega o le talitonuga masani ma le galuega 

fa’a’au’auna o lo’o feagai ai ma Ia.  Na manatu i latou e fa’amalosia le lē 

malilie o le motu o tagata ma te’ena ai Lana fe’au, ma fa'apea o Ia e fa'afoliga 

ma tau fa'asesē. 

Na tali Iesu i le fesili, “O ai 'Oe?” ua fetalai atu, “O A’u Lē ua ‘Ou 

fai atu ai iā te outou talu le amataga” (Ioa. 8:25).  O ‘upu moni uma na 

fetalai ai o Ia, na fa’aalia lea i Lana amio ma Ōna uiga.  Na ta’utino fa’apea o 

Ia, “Ou te lē fai fua fo'i se mea, a e peita’i fa’apei ona a’oa’o mai e Lo’u 

Tamā iā te A’u, o mea ia 'Ōu te tautala atu ai.  O Ia fo'i ua ‘auina mai A'u, o 

lo’o iā te A’u Ia; e lē tu’ua A’u e to’atasi e le Tamā, auā ‘Ou te faia pea lava 

o mea lelei iā te Ia” (F. 28, 29).  E le’i tau fa’amaonia Lona aiā fa’a-Mesia, a 

e na fa’aalia lava i le finagalo e fa'atasi o Ia ma le Tamā.  Pagā nei loto, ‘ana 

fa’aavanoaina mo le alofa tunoa ia ulufale mai, manū e mafai ona latou 

taliaina o Iesu le Mesia. 

E to’atele ē na fa’alogo i Āna a’oa’oga, sa tosina i latou ua talitonu 

ma fa’atuatua iā te Ia, ona fetalai atu ai lea o Ia iā i latou, “Afai tou te tumau 

pea i La’u matā’upu, o O’u so’o moni ‘outou.  E iloa fo'i e outou le mea 

moni, e tu’u sa’oloto fo'i outou e le ‘upu moni” (Ioa. 8:31, 32).   

Ona ua leva ona fa’apologaina Iutaia e nu’u ‘ese ma ua lē o toe 

gaua’i i ai i lea pulega, na fa’atausuai Faresaio i nei afioga a Iesu, ona fesili 

lea ma loto ua fa’atumulia e le ti’apolo, “O i matou nei o le fanau a 

Apera’amo, e le’i fai lava i matou ma pologa a se tasi; pe fa’apefea ona e fai 

mai, 'e tu’u sa’oloto outou?'”  Ua silasila ma le fa’anoanoa le Ali’i i foliga o 

nei tagata ua nofo pologa i o latou mafaufauga leaga ma loto ua 

fa’ama’a’aina, ua naunau latou i le taui ma sui, ona fetalai atu lea o Ia, “E 

moni, 'Ou te fai atu iā te outou, o sē faia le agasala, o le pologa lea o le 

agasala” (F. 34). 

O agaga uma e tete'e le pule a le Atua, e i lalo lea o le isi pule, auā e 

lē pule o ia iā te ia lava.  Ua lē mafai e ia ona iloa le matagofie o le ala moni 

ona ua saisaitia le loto ma ōna itū tino, a e maise le mafaufau e mafai ai ona 

filifili ma le sa’oloto.  A o i ai pea i lalo o le pulega a le ali’i o le pōuliuli, sa 

afio mai Keriso ia fa’asa’olotoina lona olaga mai lenei pologa ma le pule a le 

agasala.  Ua ta’utino Ia i ē ua manumalō, “Pe a tu’u sa’oloto outou e le 

Atali’i, ona sa’oloto fa’amaoni ai lea o outou”  (F. 36).  “O le tulafono a le 

Agaga o le Ola ua iā Keriso Iesu, ua tu’u sa’oloto mai lea o i tatou nai le 

tulafono a le agasala ma le oti” (Rom. 8:2). 

I le galuega o le fa’aolataga, e ‘auina mai le Agaga o le Atua e 

ta’ita’iina ai le tagata ia sa’oloto e filifili lē e fai ma pule o lona olaga, peita’i 

e leai se isi o le a u’una’i pe fa’amalosia se tasi i sana filifiliga.  O le tagata 

ua tu’u atu 'ato'atoa lona loto iā Keriso, o le a iloa e ia le sa’olotoga moni, o le 

fa’ate’aina lea o manatu agasala.  E ui ina taumafai pea Satani e fa’asalāvei 

la’asaga uma o lo latou olaga, a e a tumau ma le loto naunau i le mana o le 

Agaga Pa’ia o le a fa’amalosia ai le ola e tausisi ia faia le finagalo o le Atua, o 

le sa’olotoga moni lea. 

O lea le sa’olotoga e matuā mautinoa pe a loto gatasi ma Keriso le 

Fa’aola.  “E tu’u sa’oloto fo'i outou e le ‘upu moni,” ma o le ‘Upu Moni o 

Keriso lava lea.  E fa’ato’ā manumalō le agasala pe a ua fa’avaivaiina le 

mafaufau ma ua ‘ave’esea ai le tulaga sa’oloto o le loto.  E fa’afouina le 

olaga o le tagata e toe fo'i ma mulimuli i le Atua,- i le mamalu ma le tulaga 

fa'aeaina moni o le tagata.  O le tulafono fa’ale-Atua ua tu'uina mai tatou te 

mulimuli i ai, “O le tulafono o le sa’olotoga” (Iako. 2:12). 

Ina ua ta’u e Faresaio o latou o le fanau a Apera’amo, na tali atu Iesu 

e tatau la ona latou fa’amaoni e faia galuega a Apera’amo, o se olaga usita’i i 

le Atua.  O ‘upu moni uma na tu’u mai e le Atua Lona Tamā e tautala ai Ia, ia 

tu’uina i o latou loto ma ia usita’i i ai, a e peita’i ua ‘avea ma ala ua tau 

lamalama ai i Lona soifua.  O faitaulaga ma a'oa'o ua lē tāua lo latou tofi mai 

iā Apera’amo lo latou tamā, ona ua taupulepule e fasioti le Ālo o le Atua.  E 

leai se tāua o le so’otaga ma Apera’amo.  E ao ona faia se galuega lelei e 

fa’ailoa i le i ai o le agaga lea e tasi ma fanau a Apera’amo.   

O lea le matā’upu o lo’o fa’agae’etia ai pea le lalolagi Kerisiano,- o 

le fesili lea i le āugā aposetolo.  E fa’aalia lava le tagata e tupuga moni mai o 

lo’o i ai le agaga o Apera’amo, e tausisi fa’amaoni ia faia galuega lelei ma e 

tumau lona fa’atuatua i le Atua.  O le ‘au aposetolo na tofia i latou mo se 

olaga fa’apa’iaina, o talitonuga ma a’oa’oga o le tala lelei na fa’asaga atu i ai 

a e maise lo latou ta’ita’iga fa’ale-agaga ina ia fa’aauauina le fe’au a le Atua.  

O le molimau lea e fa’amaonia ai ē tupuga moni mai iā Apera’amo, ma o 

a'oa'o muamua o le tala lelei. 

Na te'ena e Iesu manatu a Iutaia o i latou o le fanau a Apera’amo, ma 

na fa’apea atu Ia, “Ua faia lava e outou amio a lo outou tamā.”  Na tali mai 

ma le fa’atauemu i latou, “E lē ni tama tō’ifale i matou; e tasi lō matou Tamā, 

o le Atua lea” (Ioa. 8:41).  Ua lafo nei ‘upu e fa’asino i le fanau mai o Iesu, 

ina ia fa’aleaga ai mafaufau o ē ua talitonu iā te Ia, ma toe fa’aloto vaivai ai.  

E le’i fa’apopoleina Iesu i ia mafaufauga fa'atauva'a, a e ua tali atu, “Afai o lo 

outou Tamā le Atua, po ua outou alofa mai iā te A’u, auā ua ‘Ou sau mai le 

Atua, ma ‘Ou sau i’inei” (F. 42). 

O galuega uma a nei ta’ita’i Iutaia na molimau ai i le latou 

feso'ota'iga ma le ta’ita’i o lē pepelo ma le fasioti tagata.  O le 

fa’amalamalamaga a Iesu, “O outou na i lo outou tamā le ti’apolo, tou te fia 

faia fo'i mea e tu’inanau i ai lo outou tamā.  O le fasioti tagata ia talu le 

amataga, e le’i tumau lava ia i le ‘upu moni, auā e lē o i totonu lava iā te ia le 

‘upu moni….Tou te lē talitonu mai iā te A’u, auā 'Ou te fai atu le ‘upu moni” 

(F. 44, 45).  Ona o le ‘upu moni na Ia aumaia, na fetalai ma a’oa’o atu ai i 

taimi uma, o le ala lava lea na lē taliaina ai Iesu e ta’ita’i o Iutaia.  O lenei 

‘upu moni na fa’ailoa atu ai o latou manatu sesē, na fa’alēaogāina a latou 

a’oa’oga, ma ta’usalaina ai o latou olaga.  Na lē mafai e i latou ona loto 

fa’amaulalo ina ia fa’aalia ai lo latou sesē, a e ua tapunia pea o latou mata ma 

loto i le ‘upu moni ua lē naunau i ai, ma ua lē mana’omia i o latou olaga. 

“O ai ‘ea so outou na te fa’ailoa mai sa’u agasala?  Afai fo'i ‘Ou te 

tautala i le mea moni, pe se ā le mea tou te lē talitonu mai ai iā te A’u?” (F. 

46).  A o femalagaa’i Iesu i ia tausaga e tolu i Lana galuega i le lalolagi, na 

fetaumulimulia’i ai fo'i Ōna fili ona o le fia ta'uleagaina Āna a’oa’oga ma 

Lana amio.  Sa taumafai mālōsi Satani ma ana ‘au ia fa’ato’ilaloina ai Iesu; a 

e latou te le'i maua se mea e afāina ai o Ia.  O le ti'apolo fo'i na ta'utino i ai, 

"O le Pa'ia 'Oe o le Atua" (Mare. 1:24).  Na soifua Iesu i se soifuāga 

fa’amaoni, i luma o le lagi, o lalolagi e le'i agasala, ma luma o tagata agasala.  

I luma o agelu, tagata ma temoni, na fetalai Iesu ma le pule o iā te Ia, “Ou te 

faia pea lava o mea e lelei iā te Ia” (Ioa. 8:29).   

E ui lava ina fa’aalia e Keriso Lona soifuāga manumālō mai agasala, 

a e na te’ena pea Ia e Iutaia, e fa’amaonia ai e leai so latou so’otaga ma le 

Atua.  Na latou le’i iloa Lona si'ufofoga i le fe’au na fa’aleoina e Lona Ālo.  

Na manatu i latou ua tonu lo latou fa’amasinoina o Keriso; a e peita’i ina ua 

latou te’ena o Ia, ua fa’aleoina ai lo latou lava malaia.  Ona fetalai atu ai lea o 

Iesu, “O lē mai le Atua, e fa’alogo iā i afioga a le Atua; o le mea lea tou te le 

fa’alogo ai, auā e le mai le Atua outou” (Ioa. 8:47). 

O lea le lesona tāua mo taimi uma.  Ua fa’apea le tagata ua sili lona 

atamai ona ua ia mafai ona faitio, fesiligia le Afioga a le Atua, ma ua na 

fa’amasinoina le fa’amaoni o le Tusi Pa’ia.  O lona i’uga moni, ua 

fa’amalaiaina ia e ia lava, ona ua lē mafai ona sao iā te ia se tala lelei o le 

fa’avavau na tu’uina mai le lagi.  Ua te’ena e lona agaga le mamalu o le 

amiotonu o le Atua, auā ua fa’atumulia lona olaga i mea lē aogā 

fa’ale-lalolagi e tau su’e ai le fiafia, ma ua lē maua ai se avanoa i lona loto mo 

fa’amanuiāga a le Atua.  O le loto ua taliaina le pa’i mai o le Fa’aola, e 

tausisi pea ia fa’ateleina ai le malamalama o le Atua, ma e fa’afouina ai le 

amio ia aga'i i luga.  Pei o le fugāla’au e mana’omia le susulu o le lā e 

fa’amatagofie ai ōna fua, e fa’apea ona fāliu le agaga i le Lā o le Amiotonu 

ina ia susulu le malamalama mai le lagi e fa’amatagofieina ai le amio i le uiga 

alofa o Keriso. 

Sa fa’aopoopo atu Iesu e fa’asino i le 'ese'esega o tulaga o manatu o 

tagata Iutaia ma Apera’amo, “O Apera’amo lo outou tamā na matuā fiafia o 

ia ina a iloa e ia Lo’u nei aso, na ia iloa fo’i, ma olioli ai” (F. 56). 

Na matuā naunau Apera’amo ia va’ai i le Fa’aola na folafolaina, ma 

sa tatalo fa'atauānau o ia ia ōna iloa le Mesia a e le’i oti.  Na fa’ataunu’u ōna 

mana’oga ma na tu’uina mai se ao pupula i ōna luma, sa fa’aalia mai ai le 

amio a Keriso.  Na “iloa e ia Lona aso ma ua fiafia ai,” na fa’aali ai iā te ia 

le Taulaga Pa’ia na faia mo ē agasala.  O lea le taulaga na fa’amaninoina i le 

tofotofoina o Apera’amo, ina ua fa’atonu le Atua, “Ia ‘ave lou atali’i, lou 

atali’i e to’atasi, o le ua pele iā te 'Oe,..ma avatu iā te ia e fai ma taulaga 

mū…” (Kene. 22:2).   

E le’i fesiligia e Apera’amo le Atua, a e ua tu’u atu lona atali’i na 

folafolaina mai, ua fa’ata’atia o iā i luga o le fata faitaulaga.  A o fa’atali e 

faia le finagalo o le Atua, na fa’alogoina le leo mai le lagi, “Soia le o’o lou 

lima i le tama, ‘aua fo'i e te faia se mea e tasi iā te ia; auā ua 'Ou iloa nei ua 

e mata’u i le Atua, ina ua e le taofia lou atali’i, o lou atali’i e to’atasi, a ua e 

tu’u mai iā te A’u” (Kene. 22:12).  O lenei tofotofoga mata’utia na tu’uina 

iā Apera’amo ia iloa ai e ia le aso o Keriso, ma fa’aali atu ai le alofa tele o le 

Atua i tagata o le lalolagi, ua Ia fa’atagaina ai le taulaga silisili, o le maliu o 

Lona Ālo pele e to’atasi i le maliu e aupito 'inosia ma matagā, ina ia 

lavea’iina lenei lalolagi to'ilalo mai le malaia. 

Na a'oa'oina e Apera'amo mai le Atua le lesona aupito tāua na 

tu'uina i se tagata ola.  O lana tatalo e fia va’ai iā Keriso a o le’i oti na talia.  

Na ia va'aia Keriso; na ia va'aia uma le vaega e mafai ona va'ai i ai le tagata 

ola ma ola pea.  O le tu'uina atu 'ato'atoa, na mafai ai ona malamalama i le 

fa'aaliga iā Keriso na tu'u iā te ia.  Na fa'ailoa iā te ia o le tu'uina atu o Lona 

Atali'i pele e to'atasi ina ia fa'aolaina ai tagata agasala mai le fa'aumatiāga e 

fa'avavau, ua faia e le Atua le taulaga e sili ma matagofie atu i lo se isi e mafai 

ona faia e se tagata.  

O le a’oa’oga na maua e Apera’amo na taliina ai le fesili a le 

perofeta, “Ou te alu atu ma ni ā i luma o Ieova, 'ou te ifo atu ma ni ā i le Atua 

maualuga?  'Ou te alu atu ‘ea i Ōna luma ma taulaga mū, ma tama’i povi e 

tasi lo latou tausaga?  E fiafia ‘ea Ieova e afe o mamoe po’a, ma manomano 

alia o tafe suau’u?  'Ou te tu’uina atu ‘ea la’u ulumatua e sui a’i lo’u 

solitulafono, o la’u fanau totino e sui a’i le agasala a lo’u agaga?” (Mika 6:6, 

7).  O 'upu a Apera’amo i lea fesili, “Lo’u atali’i e, e aumai e le Atua se 

tama’i mamoe mana e fai ai le taulaga mū” (Kene. 22:8).  E saunia e le Atua 

le taulaga e lē o Isa’ako, auā e lē mafai ona faia e se tagata se taulaga 

togiola mo ia lava.  O lea e matuā lē taliaina e le Atua faigā taulaga a 

fa’apaupau.  E lē tatau ona ofo atu e se tamā lona atali’i po’o lona afafine e 

fai ma taulaga mo agasala, auā e na o le Ālo pele o le Atua e mafai ona 

tau’aveina le agasala o le lalolagi. 

Mai ona lava puapuagā na fa’ailoa ai ia Apera’amo le galuega ma le 

taulaga ofo na ‘auina mai ai le Fa’aola.  Peita'i ona o latou loto fa’amaualuga 

ua lē mafai ai e Isara'elu ona malamalama i le uiga o Iesu.  O 'upu na fetalai 

ai Iesu e uiga ia Apera’amo, ua lē tāua i Faresaio, a e ua na o le ‘avea ma ala o 

a latou tauēmuga ma ua fa’apea atu ai, “E le’i o’o i le limagafulu Ōu tausaga, 

po ua e iloa ‘ea Apera’amo?” (Ioa. 8:57). 

Ona tali atu ai lea o Iesu i Lona leo mālū, ua fa’apea atu, “E moni, e 

moni, 'Ou te fai atu iā te outou, sa A’u i ai, a o le’i leai se Apera’amo” (F. 

58). 

Na lē leoa le fa’apotopotoga; o le suafa o le Atua na fa’a’upuina e 

Mose e fa’asino i Lona soifuāga e fa’avavau, ua fa’atatau lava lea e Iesu iā te 

Ia lava.  Na Ia fa’ailoa atu o Ia o Lē e tumau, o Ia Lē na folafolaina mo 

Isara’elu, “O lona tupu mai talu mai anamua lea, talu mai ōna pō o le vavau 

lava” (Mika 5:2).  Na toe 'alalaga atu faitaulaga ma a'oa'o e tete'e iā te Ia ona 

ua 'upu leaga i le Atua.  O Lona fa'apea o Ia na i ai ma le Atua i le amataga na 

fa'agae'etia ai i latou ia fa'aumatia Lona soifua.  Ma ina ua mavae nai 

masina, na toe ta’utino fo'i latou, “E lē se galuega lelei matou te fetogi ai 'Oe, 

a o ‘upu leaga; auā o 'Oe o le tagata, a ua e fai ‘Oe ma atua” (Ioa. 10:33).  Na 

molimau pea le Fa’aola, o Ia o le Ālo o le Atua, a e na taupulepule pea Iutaia 

e fasioti iā te Ia, ma ua tosina atu ai le to’atele ua fia fetogi iā te Ia i ma’a.  

“Ona lafi lea o Iesu, ua ulufafo i le malumalu, ua ui ane i totonu iā te i latou, 

ma maliu ‘ese ai” (F. 59). 

Na susulu le Malamalama i le mea pōuliuli, “a e le’i taliaina e le 

pōuliuli” (Ioa. 1:5). 

“Ua maliu ane o Ia, ua silafia le tagata na tauaso talu ina fanau mai.  

Ona fesili mai lea o Ōna so’o iā te ia, Rapi e, po o ai ea na agasala, po o ia nei, 

po o ōna mātua, ina ua fanau mai o ia o tauaso?  Ua tali atu Iesu, ‘e le'i 

agasala lenei tagata po o ōna mātua; ae peita’i ina ia fa’aalia ai o galuega a 

le Atua iā te ia’….Ua fetalai atu nei upu, ona feanu ifo lea o ia i le ele’ele; ona 

faia lea o le palapala i le feanuga, ua nini mata o le tauaso i le palapala; ona 

fa’apea atu lea o Ia iā te ia, ‘alu ia ina mulumulu i le ta’elega i Seloa,’ (o lona 

uiga, o lē 'auina).  Ona alu lea o ia ua mulumulu, ua toe fo'i mai, ua va’ai” 

(Ioa. 9:1-3, 6, 7). 

O le talitonuga masani o Iutaia e fa’asalaina le tagata ua agasala i le 

olaga lenei.  O ma’i ma vaivaiga uma fa’ale-tino ua talitonu i latou o 

fa’asalaga mo amio sesē na faia e le tagata po’o ōna matua.  E moni o 

puapuagā uma e pogai mai i le lē usitai i le tulafono a le Atua, a e ua fa’aliliu 

‘eseina e le ti’apolo le uiga moni.  Ua fa’apea ona ta’ita’iina e Satani le 

tagata i le talitonuga o le Atua o le pogai o puapuagā ma le oti, - o Lana 

fa’asalaga mo ē ua agasala.  O lea ua fa’amamafa tele ai le ‘avega a se tagata 

o puapuagātia po’o ma’i, ma ua manatu ai o ia se tagata ua matuā agasala. 

O uiga fa’amaualuga ma talitonuga sesē ua tausisi i ai Iutaia, ma 

latou saunia ai se ala mo le te'ena o Iesu.  O Iesu Lē “ua na tau’ave o tatou 

tigā, ma na tau’ave o tatou fa’anoanoa,” na va’ai ma le fa’atauemu i ai Iutaia 

ona “o Ia ua taia, ua fasia e le Atua, ma ua fa’atigāina;” ona ‘alo ‘ese ai lea o 

latou mata iā te Ia (Isa. 53:4, 3). 

Na tu’uina mai e le Atua se a’oa’oga ia lē faia ai ni uiga fa’apea, a e 

e le’i malamalama i ai Isara’elu.  O Iopu le tagata na fa’apuapuagātiaina e 

Satani, a e na fa’alēaogāina ona o le alofa o le Atua.  O le sesē lava e tasi na 

a’oa’i ai e le Atua uō a Iopu, o lea fo'i le sesē na faia e Iutaia ina ua latou 

te’ena le Mesia. 

Sa talitonu fo'i le ‘au so’o o Iesu i le vā feagai o le agasala ma 

puapuagā o lo’o mafatia ai tagata, ma na Ia taumafai e fa’asa’oina le sesē o ia 

mafaufauga ina ua Ia fa’ailoa le i’uga na o’o i le tagata sa puapuagātia, a e na 

te le'i fa'amalamalamaina le pogai o ōna tigā.  O lea le uiga moni o le Atua, 

ua fa’aalia i Āna galuega, ma na fetalai ai o Ia, “Manū ou i ai i le lalolagi, o 

A’u o le malamalama o le lalolagi” (Ioa. 9:5).  Ina ua uma ona u’uina o 

mata o le tauaso na fa’atonu e mulumulu i le vai o Seloa, ona toe va’ai ai lea o 

ia.  Sa fa’apea ona faia a’oa‘oga aogā e Iesu e tali ai fesili a Ōna so’o.  O nei 

a’oa’oga ua tu’uina i le ‘au so’o ina ia malamalama ai i le mana ma le alofa o 

le Atua ua fa’apupula ai lē na tauaso, a e lē ina ia fa’ailoa ai po o ai na agasala.  

Ua fa’aali tino i lenei vavega e le’i maua se lelei mai i le palapala pe o le 

ta’elega na malōlō ai le tagata tauaso, a e o le vavegā na mafua mai iā Keriso.   

O le ‘au Faresaio fo'i na fa’ate’ia i latou i lea vavega na faia.  Peita'i 

ua atili fa’atumulia ai o latou loto i manatu leaga ma le ita iā Iesu, ona o lenei 

vavega na faia lava i le aso Sapati. 

O ē sa masani ma le tagata lea na tauaso ua fesili ma le lē talitonu, 

“E le o ia ea lenei sa nofo ma ōle atu i mea?”  Ua iloa le suiga i foliga o lea 

tagata, ua pupula mai ua pei o se tagata ‘ese.  Ona tau fai fesili ai lea o le isi i 

le isi, ma ua fa’apea isi, “O ia lenei,” a e o isi ua fai mai, “Ua foliga iā te ia.” 

Ua tali loa lea tagata na fa’amanuiaina, “O a’u lava lenei,” ma ua ia 

fa’amatala atu e uiga iā Iesu ma le vavega na Ia faia i lona fa'amālōlōga.  

“Ona fai atu lea o i latou iā te ia, ‘po o fea o i ai o Ia?’  Ua fa’apea mai o ia, 

‘ou te lē iloa’” (F. 12). 

Na molia lenei tagata sa molimau i luma o le fono a Faresaio.  Ua 

toe fesiligia ai pe na fa’apefea ona toe mafai ona va’ai ona mata.  “Ua 

fa’apea mai o ia iā te i latou, ‘na tu’u mai e Ia le palapala i o’u mata, na ‘ou 

mulumuluina, o lenei ua ‘ou va’ai.’  Ona fai ane lea o isi o le ‘au Faresaio,  

‘E le mai le Atua lenei tagata, auā ua lē tausi e ia le Sapati.’”  Sa manatu le 

‘au Faresaio ia fa’ailoa atu o Iesu o se tagata agasala, a e lē o le Mesia, ona e 

latou te le’i malamalama o Ia Lē na faia le Sapati ma sauniga e fa’atatau i ai, 

o Ia lea Lē na fa'amālōlō le tauaso.  O i latou nei e matuā naunau ia tausia le 

Sapati, a e o latou fo'i nei o lo’o taupulepule i lenei aso ia fasiotia se isi.  E 

to’atele i latou na fa’alogo i lenei vavega ma suia ai le latou va’ai iā Iesu, ua 

talitonu o Ia o se tagata pa’ia ma e fa’apitoa.  Ua tali i latou i moliaga ua 

fa’apea ai o Iesu o se tagata agasala ona ua Ia lē tausia le Sapati, “Pe mafai 

fa’apefea e se tagata agasala ona fai o fa’ailoga fa’apenā?” (Ioa. 9:16). 

Na toe 'ai'oi ta’ita’i Iutaia i le tauaso ina ia tau fa’aleaga pea le 

vavega na faia, ua fesili i latou, “Pe se ā lau ‘upu iā te Ia, auā ua fa’apupula e 

Ia ou mata?  Ua fa’apea mai o ia, ‘O le perofeta lava ia.’”  E le’i talitonu le 

‘au Faresaio ma fai mai lava, o ia e le’i tauaso i le fanau mai, ua mafai ai ona 

toe va’ai.  Ona vala’au lea i matua o le tagata na tauaso ma fesili i ai, “Po o la 

oulua tama lenei, lua te fai mai ai, sa tauaso ina o fanau mai?” (F. 19). 

E ui ina sa ta’utino lenei tagata o ia sa tauaso, a e ua toe fa’afo’i mai 

lana va’ai, peita'i ua matuā te’ena e le ‘au Faresaio le agaga fa’amaoni ina ia 

mafai ai ona fa’apea mai o latou ua sesē.  E ma’eu le mālōsi o le loto leaga 

ma le fa’amaualuga, e matuā mālōsi le fa'ailoga tagata, e tau fa'asesē le 

amiotonu fa’a-Faresaio! 

O Faresaio e toe tasi lo latou fa'amoemoega, o le a tau fa’amata’u 

nei mātua ma ta’u ai le sesē o Iesu, a e ua fesili i la’ua ma le agaga moni, “Pe 

na fa’apefea ona va’ai nei?” Na fefefe i la’ua ona o le tulafono fa’a-Iutaia e 

fa’asāina ai se isi ona ta’ua Iesu o le Keriso, a lē tausia lea tulafono ua tulia i 

fafo ma le sunako mo aso e tolu sefulu.  O lenei sala e afāina ai le aiga 'atoa, 

auā ua lē mafai ona peritomeina le fanau pe faia se falelauāsiga o se maliu.  

A lē suia lē na sesē ma fa’ailoa ua salamō, e toe fa’ateleina fo'i le fa’asalaga.  

Na talitonu mātua i le vavega na fa'amālōlōina ai le la tama, a e ua tali atu i 

la’ua, “Ua ma iloa o le ma tama lenei, na tauaso fo'i ina o fanau mai; a e ma te 

le’i iloa pe ua fa’apefea ona va’ai nei; ma te le’i iloa fo'i po o ai lē na 

fa’apupulaina ōna mata.  Ua matua ia; ia outou fesili atu iā te ia, na te tautala 

mai lava o ia.”  Na tali atu fa’apea ina ia fa’aalia ai o le filifiliga a le lā tama 

na tauaso e i luga o lona lava ulu, ma e le’i manatu ia fa’ailoa atu ai Keriso. 

Ua faigatā nei le tulaga ua i ai Faresaio ona o ā latou fesili ma 

manatu fa’amaualuga, ua fa’apupulaina ai mata ma loto o le motu o tagata, 

auā o le galuega ma vavega o lo’o faia e Iesu i ala ma magāala, e fai mo le 

fa'amālōlōina o ē mafatia.  Ona ua tausisi pea le ‘au ta’ita’i o Iesu o se tagata 

pepelo, ua fesiligia ai i mafaufauga o le to’atele pe finagalo malie le Atua ia 

faia e se tagata lē fa'afoliga Āna galuega ofoofogia.  Ua fa’amalosia nei le 

matā'upu o le finauga i le vā o nei itū e lua. 

O Faresaio na latou va'ai o i latou ua atili lauiloa ai le galuega o lo’o 

faia e Iesu.  Ua atili ai le lolofi mai o tagata i le fia maua o Āna a’oa’oga ma 

ia malamalama i Lana fe’au, ma ua lē mafai ona fa’afitia ai vavega o feagai 

ma Ia.  Na fa’atumulia le tagata na tauaso i le fiafia ma le loto fa’afetai, ua 

toe iloa e ia le matagofie o le lagi ma le lauele’ele, o mea ofoofogia uma na 

foafoaina.  Na ia fa’ailoa atu le vavega na faia mo ia, a e ua taumafai fo'i 

latou ia lē fa’aauau lea molimau, ma ua fa’apea atu, “Avatu le vi’iga i le 

Atua; ua matou iloa o le tagata agasala lenā” (F. 24).  O lona uiga, ia ‘aua 

ne’i toe fa’apea mai na Ia fa’afo’i mai lana va’ai, a e o le Atua lava, o Ia na 

faia lea mea. 

Ua tali le tagata na tauaso, “Ou te lē iloa pe se tagata agasala o ia; o 

le mea e tasi na ou iloa o a’u le tauaso, ua ou va’ai nei.” 

Na toe fesili atu Faresaio iā te ia, ina ia fa’afenumia’i ai lona 

mafaufau,  “Pe se ā se mea na ia faia iā te 'Oe?  Pe na fa’apefea ea ona 

fa’apupulaina e Ia ou mata?” (F. 26).  O Satani ma āna agelu uma sa galulue 

i le itū o Faresaio ina ia tau fa’asalavei ma fa’alavelave i mafaufauga o tagata 

e tosina ‘ese ai mai iā Keriso ma le ‘upu moni.  Sa taumafai pea i latou e 

fa’a'ole'ole ma fafaga le to’atele i mafaufauga sesē, a e na fa’atasi pea agelu a 

le Atua e fa’amalosia ai lenei tagata na tauaso a e ua toe va'ai. 

A o taumafai Faresaio e fa’aliliuina le loto o lē na tauaso, sa 

fa’asusuluina le pupula o le Atua ma ua fa’amalamalama 'atoa ai lona agaga, 

ua fa’ailoa atu ai le mana e lē mafai ona fa’amaileiina i mea fa’atauva’a.  Ua 

foliga mai e le’i iloa e Faresaio e lē na’o le tauaso o lo’o latou fetaia’i, ma e 

le’i malamalama fo'i latou i Lē o lo’o finau i ai.  Ona tali atu lea o le tagata na 

tauaso i le ‘au Faresaio,  “Ua uma ona ou ta’u atu iā te outou, a e tou te le’i 

fa’alogo mai lava.  Pe se ā le mea tou te fia fa’alogo mai ai?  Tou te 

manana’o ea ia fai outou Mona so’o?'  Ona ‘upu leaga lea o i latou iā te ia, ua 

fa’apea atu, ‘o 'oe o Lona so’o; a o i matou nei, o so’o o Mose i matou.  Ua 

matou iloa, na fetalai mai le Atua iā Mose, a o lenā tagata matou te lē iloa pe 

mai fea Ia'” (Ioa. 9:27, 28). 

Na silafia e Iesu le tulaga faigatā ua uia e lenei so’o i lona agaga 

moni na ia molimau atu ai mo Ia, ma Ia fa’atumulia lona loto i Lona alofa 

tunoa ma ‘upu alofa na ta’utino ai.  O fesili uma a Faresaio e tau fa’amailei 

mai, na ia tali i ‘upu ma a’oa’iga mālōlosi, auā o i latou nei o ta’ita’i o le mālō 

ma a'oa'o o le Afioga a le Atua, a e o lo latou fa’amaualuga ua latou lē iloa ai 

Lē o lo’o fai vavega ma le mafua'aga o Lona mana.  Ua fa’apea mai iā te i 

latou, “O le mea e ofo ai lenei, ina ua lē iloa e outou pe mai fea o Ia, a ua 

fa’apupula mai e Ia o’u mata.  Ua tatou iloa e lē fa’afofoga le Atua i ē 

agasala; a e peita’i a mata'u se tasi i le Atua, ma fai Lona finagalo, ona 

fa’afofoga mai ai lea o Ia iā te ia.  E le’i fa’alogo lava talu mai le vavau, ona 

fa’apupulaina e se tasi o mata o lē na fanau mai o tauaso.  Ana lē mai le Atua 

lenā tagata, Na te lē mafaia se mea e tasi ona fai” (F. 30 - 33).  Ua feiloa'i nei 

ē na tu'u fesili iā te ia i luga lava o latou manatu.  O ōna manatu ua lē mafai 

ona latou tali i ai.  Ua maofa Faresaio, ma ua fifīlemū,- ua lē mautali i āna 

fa'amatalaga tu'usa'o ma uigā.  Mo sina taimi ua lē magagana i latou.  Ona 

tula'i lea ma le ita tele o faitaulaga ma a'oa'o ua āo o latou ofu talaloa, peiseā'i 

ua latou fefefe ina ne'i 'ele'elea i latou i le papa'i atu iā te ia; ua tatā 'ese pefu 

mai o latou vae ma tu'ulafoa'i a latou fa'amatalaga e tete'e ai iā te ia i luma o 

tagata,- "Ua fanau mai 'oe ua tumu i le agasala, e te a’oa’o mai ea iā te i 

matou?”  Ona latou tulia lea o iā i fafo. 

Ua fa’afofoga Iesu i le mea na tupu i lenei uso, ua alu la te fetaui ma 

ua fa’apea atu i ai, “Po ua e talitonu i le Atali’i o le Atua?” (F. 35). 

Na tepa a’e mata o le tagata na tauaso ma ua iloa fofoga alofa ma le 

agamalū o lona Fa’aola.  A o feagai ma su’esu’ega i luma o le fono, sa va’ai 

o iā i foliga fefe ma le fa’anoanoa o ōna matua, fa’apea ma foliga ino'ino ma 

le mitamita vale o a'oa'o.  Ua tauia lona molimau fa’amaoni i le alofa ma le 

mana o le Atua, ma ua tu’uina nei iā te ia le avanoa mo se fa’ailoga e sili atu 

le maualuga. 

Ina ua fesili le Fa’aola, “Po ua e talitonu i le Atali’i o le Atua?” na 

tali mai i se fesili le ali’i na tauaso,  “Le Ali’i e, o ai ea o Ia, ina ia ou talitonu 

iā te ia?”  Ona fetalai atu lea o Iesu, "Ua e va’ai iā te Ia, o Ia fo'i lenei ua 

tautala ma oe” (F. 35-37).  E le’i fa’atuai a e na fa’apa’ū lenei tagata ma ua 

ifo i le Fa’aola, auā e lē na’o lana va’ai na toe fa’afo’i, a e ua fa’apupulaina 

ōna mata ina ia malamalama ai.  Na fa’aalitino Keriso i lona agaga, ma ua 

taliaina e ia le Ali’i, o Lē na ‘auina mai e le Atua. 

A o fa’apotopoto lata ane Faresaio, ua silafia e Iesu le 'ese'esega o 

uiga ua aliali mai ma mea ua mafua mai i Āna 'afioga ma galuega.  Ua 

fa’apea mai o Ia, “O le fa’amasinoga, o le mea lea ua 'Ou sau ai i le lalolagi 

nei; ina ia latou va’ai o ē lē va’ava’ai, ia fa’atauasoina fo'i i latou o ē va’ai” 

(F. 39).  Na afio mai Iesu ina ia fa’apupulaina mata o ē tauaso, ma tu’u le 

malamalama i ē o lo’o nonofo i le pogisā; auā o le vavega na Ia faia e 

fa’amaonia ai le uiga o Lana galuega, fa’apei ona fetalai mai ai o Ia, “o le 

malamalama o le lalolagi."  O i latou na fa’aalitino i ai le Fa’aola i Lona afio 

mai na latou maua fa'amanuiāga o le fa’atasi mai o le Atua i lo se isi na 

muamua, ma na latou malamalama lelei i le uiga o le Atua.  Ona ua fa’aalia 

le amiotonu a le Atua, ua tofotofoina ai le amio a le tagata ma ua fa’ailoa ai 

lona i’uga ina ua fa’amasinoina. 

O le mana o le Atua na fa’apupulaina ai mata o lē na tauaso 

fa’ale-tino ma le fa’ale-agaga, ma na atili fa’apouliuligia ai le va’ai a 

Faresaio.  O isi na fa’alogo i le fetalaiga a Iesu na fa’apopoleina ma ua fesili, 

“O i matou fo’i, ua matou tauaso ea?”  Ona tali lea o Iesu, 'Afai ana outou 

tauaso, po ua leai sa outou agasala.” A na o fa’atauasoina outou e le Atua 

ma ua tou lē iloa ai le 'upu moni, o le a lē agasala outou (i le tou le iloa).  A e 

"o lenei, o lo’o fa’apea outou, ‘matou te va’ai.’”  Ua outou talitonu o lo’o 

lelei la outou va’ai, ma ua tou te’ena le ala moni, o Keriso lava lea tou te 

maua ai le fesoasoani mo le malamalama tumau.  Na ō ane Faresaio a e na 

latou te’ena pea le vala’au a Iesu, ma lē taliaina Lana fesoasoani ofofua; o lea 

na fa’atauasoina ai pea i latou ona o latou lava uiga,- le tauaso ua 

fa'amalaiaina ai lava i latou.  Ua fetalai atu le Fa’aola, “O lea o tumau ai pea 

la outou agasala” (Ioa. 9:41). 

Matā’upu 52 

O LE LEOLEO MAMOE PA'IA 

Fa'avae lenei matā'upu i le Ioa. 10:1-30. 

 A’u le Leoleo Mamoe lelei; e tu’u atu e le leoleo mamoe lelei o 

lona ola e sui ai mamoe” (Ioa. 10:11).  “O A’u nei o le leoleo 

mamoe lelei; ua 'Ou iloa fo'i A’u mamoe, ua iloa fo'i A’u e A’u mamoe.  Pei 

ona silafia A’u e le Tamā ma 'Ou iloa le Tamā; 'Ou te tu’uina atu fo'i Lo’u 

ola e sui a’i mamoe” (F. 14). 

O ē sa tumau ma mafuta ma Iesu na maua pea e Ia le avanoa e 

fa’amalamalamaina ai o latou mafaufau ina ia fa’alogo i Lona si'ufofoga, pei 

ona fa’atusaina Lona Agaga i se vai mālū.  Na fa’aali mai lava o Ia o le 

malamalama, o le pogai o le ola ma mea lelei uma e fa’afiafiaina ai Āna 

foafoāga fa'apea ma le tagata.  O lenei ata matagaofie, na Ia fa’aali mai ai 

Lona vā ma i latou o lo’o talitonu iā te Ia.  O lenei le ata na tumau i mafaufau 

ma loto o ē na fa’alogo ma mulimuli iā te Ia.  O a’oa’oga e lē galo ma se 

lesona tāua a le Fa’aola mo Ōna so'o, le ta’ita’iga ma le tausiga a leoleo 

mamoe mo a latou lafu.  Na mafaufau le ‘au so’o i le Fa’aola i taimi uma e 

va’ai ai i nei leoleo fa’amaoni, ma ua manatu ai i le ola fa’alagolago o le lafu 

mamoe, e pei lava o i latou e mana’omia le fesoasoani. 

Na tautala le perofeta o Isaia i ni 'upu fa’amafanafana ua ia 

fa’aaogāina ai lenei ata e fa’amanino ai le fe’au pa’ia a le Mesia:  “Alu a’e i 

le mauga maualuga, o 'Oe le aumai le tala lelei ia Siona; ia matuā leo tele, o 

'Oe le aumai le tala lelei ia Ierusalema; ia leo tele, ‘aua le fefe.  Fai atu i 'a'ai 

o Iuta, ‘Fa’auta i lo outou Atua!’...Na te leoleoina lana lafu e pei o le leoleo 

mamoe; na te sapaia tama’i mamoe i ona lima, ma tau ‘ave i latou i lona 

fatafata” (Isa. 40: 9-11).  Na pese Tavita, “O Ieova, o lo’u leoleo mamoe o 

Ia; e leai se mea 'ou te mativa ai” (Sala. 23:1).  O le Agaga Pa’ia fo'i na 

fetalai, e ui mai i Lana 'au'auna o Esekielu, “Ou te fa'atūina fo'i le leoleo 

mamoe e tasi iā te i latou..; o ia na te fafagaina i latou” (Esek. 34:23).  “Ou te 

sa'ilia fo'i le ua sē, 'Ou te aumaia le ua tulia, 'Ou te fusia le ua gau, 'Ou te 

fa’amalosia le ua vaivai” (F. 16).  “Ou te osia fo'i ma i latou le feagaiga e 

manuia ai” (F. 25).  “E le toe fai lava i latou ma mea e saeia i nu’u 'ese;...a e 

latou te nonofo fifilēmū, e leai fo'i sē na te fa’amata’u iā te i latou” (F. 28). 

O valo’aga na fa’aalia i le ‘au perofeta na fa’asino lava lea iā Keriso, 

ma na Ia fa’ailoa mai ai le 'ese'esega o Ōna uiga ma amioga a ta’ita’i o 

Isara’elu.  Ua fa’ato’ā uma atu ona tulia i fafo mai le lotoā e se tasi o 

Faresaio, ona ua molimau i le mana o Keriso.  Ua manatu i latou e 

vavae’eseina lenei agaga ia lē fa’alatalata atu i le Leoleo Mamoe moni, ma ua 

fa’aalia ai latou te le’i iloa le galuega na tu’uina mai latou te faia ma ua lē 

fa’atuatuaina mo le tausiga o le lafu mamoe.  O lea ua fa’aali ai i o latou 

“O 

luma ia malamalama lelei i le uiga o le Leoleo Mamoe lelei, o Ia lava o Lē e 

tausi fa’amaoni i mamoe a le Ali’i.  A o le’i fa’ataunu’uina lea itū o le 

galuega, ua Ia toe fa’aalitino i se isi fa’atusa. 

Ua fetalai o Ia, “O le lē ui atu i le faitoto’a i totonu o le lotoā 

mamoe, ae alu a’e i ai i se tasi mea, o le gaoi lea ma le fao mea.  A’o le ui atu 

i le faitoto’a, o le leoleo mamoe lava lea” (Ioa. 10:1, 2).  Sa le’i iloa e le ‘au 

farasaio ‘upu a Iesu na fetalai e fa’asino iā i latou, ma e leai se malamalamaga 

i o latou loto, ona toe fetalai lea Iesu, “O A’u nei o le faitoto’a; afai e ui mai 

se tasi iā te A’u, e fa’aolaina ia, e alu atu ma ulu fafo, e maua fo'i e ia le mea 

‘ai.  O le gaoi, e leai se tasi mea e sau ai na ona ia gaoi ma fasi, ma 

fa’aumatia; na 'Ou sau ina ia latou maua le ola, ia maua atili ai lava” (Ioa. 

10:9, 10). 

O Keriso o le faitoto’a i le lotoā a le Atua.  O lenei faitoto'a e 

ulufale uma mai i ai Lana fanau mai anamua e o’o i le fa’ai’uga o le lalolagi.  

O Iesu lava lenei Lē ua fa’aalia i ata na fa’asino mai i fa’atusa 'ese'ese, na 

fa’ailoa i fa’aaliga ma valo’aga a le ‘au perofeta, na tu’uina mai i lesona ma 

a’oa’oga i Ōna so'o, ma vavega ua faia mo le fanau a tagata, na latou va'aia ai 

lea "le Tama’i Mamoe a le Atua, na te ave’esea le agasala a le lalolagi” (Ioa. 

1:29), ona ō mai ai lea o i latou uma e fia ulufale i le lotoā o Lona alofa tunoa.  

E to’atele ē ua fia fa’atasi mai i Lana lotoā, a e ua manatu i latou e fa’aofi mai 

isi 'auāla po’o sauniga ma fuafuāga fa’ale-lalolagi, o faiga fa’ale-tagata ma le 

fa’amoemoe ia maua ai le filēmū ma le ta’uamiotonuina e le Atua.  Peita'i ua 

na’o Keriso lava le faitoto’a, ma o i latou uma e fia fa’aaogā nisi ala e lē mai 

le Atua, e ulufale ai i le lafu mamoe, o i latou o gaoi ma faomea. 

O Faresaio na le’i ui i lenei faitoto’a.  Na fa’aofi i latou i totonu o le 

lotoā mai se isi ala e lē o Keriso, ma na latou lē fa’ataunu’uina le galuega a le 

Leoleo Mamoe moni.  O ta’ita’i ma faitaulaga, o tusi ‘upu ma Faresaio, o i 

latou ia na fa’alēaogāina fanua lafulemū, ma fa’aleaga i puna o le vai o le ola.  

Ua fa’amatalaina ma le manino e Lana 'au'auna nei leoleo mamoe lē 

fa’amaoni, e fa’apea, “Ua outou lē fa’amalosia ē ua vaivai, ua outou lē 

fa'amālōlō i lē ua ma’i, ua outou lē fusia fo'i lē ua gau; o lē ua tulia ua outou lē 

toe aumai, o lē ua sē ua outou lē sa'ilia; a ua outou pule fa’amalosi ma 

fa’asauā iā te i latou” (Esek. 34:4). 

Ua leva ona taumafai faia’oga ma ē popoto e fa’aalia i le lalolagi ni 

ala 'ese'ese e fa’amalieina ai mana’oga o le loto o le tagata.  E tofu lava le 

mālō ma nu’u fa’apaupau ma a latou a’oa’oga po’o itū’aiga tapua’iga 'ese'ese 

latou te ofoina mo le fa’aolataga o tagata, e lē ui lea iā Keriso a e ua tosina i 

latou ia tepa ‘ese mai fofoga o le Tamā, o lea ua fa’atumulia ai loto i le mata’u 

a e lē o le fiafia i Lē ua maua ai e i latou le manuia o lo’o foa’i fua mai.  O ē 

ua i lalo o nei talitonuga sesē ua latou ta’ita’i tagata e to’atele i se savaliga e 

mamao ma le finagalo o lo latou Tamā, e ola i ni olaga lē fiafia ma e leai se 

fa’amoemoe mo le lumana’i, o se olaga saisaitia i mea e fa’afefe mai ma ua 

fa’apologaina ai ona ua leai se malamalama i le tala lelei o le alofa tunoa o le 

Atua e fa’aeaina ai le agaga.  O le mafaufau ma va’ava’ai pea i le alofa o le 

Atua e pei ona fa’aalitino mai i lona Ālo, e fa’ate’ia ai le agaga ma 

fa’aavanoaina ai le loto e ulufale mai i ai Lona mana.  Na afio mai Keriso ina 

ia foafoaina ai fofoga o le Atua i le tagata, ma o ai lava e liliu 'ese ai nisi mai 

iā Keriso ua fa'aliliu ‘ese i latou mai le puna o le tuputupu a'e moni, ua 

fa’asesē ma gaoi le fa’amoemoe ma le mafua'aga o le mamalu o le ola.  O lea 

tagata o le gaoi ma le faomea. 

“O lē ui atu i le faitoto’a, o le leoleo mamoe lava lea” (Ioa. 10:2).  

O Keriso, o Ia o le faitoto’a ma le leoleo mamoe, ma e ulufale lava iā te Ia.  

Na ‘avea o Ia o le Leoleo mo le lafu mamoe ina ua faia o Ia ma Taulaga Ōla 

mo le lavea’iina o le lalolagi.  “E to mai iā te ia le puipui e le leoleo 

faitoto’a; e fa’alogo fo'i mamoe i lona leo; e vala’au e iā i ana lava mamoe i 

o latou igoa, na te ta’ita’i atu fo'i iā te i latou.  Pe a tu’uina atu e ia ana lava 

mamoe, e muamua atu iā i ai, ona mulimuli atu ai lea o mamoe iā te ia, auā 

ua latou iloa lona leo” (F. 3, 4). 

O le mamoe o se tasi o manu e sili ona fefe ma e fa'alagolago i se tasi 

mo lona tausiga, ma i le itū i Sasa'e e fa’amamafaina ai le galuega a le leoleo 

mamoe auā le tausiga o lana lafu.  Mai anamua e o’o i le taimi nei, e puipuia 

manu o le lafu i totonu o pā e fa’ato’ā saogalemū ai mai manu fe’ai po’o ē 

gaoi e lamatia ai mamoe 'atoa ma le ola o lē o lo’o leoleoina le lafu.  A o ia 

leoleoina le lafu manu a Lapana i le fanua i Karena, na iloa e Iakopo le faigatā 

o lea galuega, ona fa’apea ai lea o ia, “Na puapuagātia a’u i le vevela i le ao, 

ma le ma’alili i le po; ua le iloa fo'i sina moe e o’u mata” (Kene. 31:40).  O 

le tama fo'i o Tavita na leoleo iā i mamoe a lona tamā, ma na ia lavea’i se 

tama’i mamoe mai gutu fe’ai o le leona ma le urosa. 

O le leoleo mamoe fa’atuatuaina e lē tu’ulafoa’i e ia lana lafu, a e e 

mataāla auā le puipuiina o ana mamoe ina ia tutupu lelei ma ia aunoa ma se 

fa’alavelave e tupu i se manu lava e tasi.  E na te ta’ita’iina le lafu i fanua lau 

lelei ma vanu o lo’o maua ai le vai mālū; o la’asaga o lona olaga i aso ta’itasi 

ua fuafuaina fa’apitoa auā le tausiga alofa ua ia faia mo manu o lana lafu.  E 

iloa e le leoleo igoa o mamoe uma o lana lafu, ma e tali mai i lona leo pe a 

vala’au o latou igoa. 

E fa’apei ona iloa e le leoleo mamoe fa’ale-tino ana mamoe, ua 

fa’apea fo'i ona silafia e le Leoleo Sili o mamoe ta’itasi o Lana lafu o lo’o 

salalau i le lalolagi.  “O Outou fo'i La’u lafu, o le lafu o La’u ta’āga, o 

tagata lava outou; o A'u fo'i o lo outou Atua, o lo’o fetalai mai ai le Ali’i o 

Ieova” (Esek. 34:31).  Ua fetalai mai Iesu, “Ua 'Ou vala’auina 'Oe i lou 

igoa; e faia 'Oe Mo’u” (Isa. 43:1).  “Ua 'Ou taia lou fa’atusa i O’u 

Ālofilima” (Isa. 46:16). 

O i tatou o mamoe a le Ali’i Fa’aola, e Na te silafia uma o tatou igoa, 

e lagona ma tigā alofa o Ia i mea tatou te afāina ai.  E silafia e Ia nofoāga ma 

mea tatou te aumau ai, e ta’ita’i ma fa’asino i Āna 'au'auna magāāla o a’ai e 

sa’ili i ai Āna mamoe. 

E fa’amaoni o Ia i le tausiga o nei agaga uma, ma o mea uma e 

mafatia ai o tatou olaga, e lagona lea i Lona finagalo pe a tatou tagi mo se 

fesoasoani.  Na afio mai Iesu ina ia tosina atu Lana fanau iā te Ia.  Ua Ia 

vala’au, “Mulimuli mai iā te a’u,” ma na tu’u mai Lona Agaga e galue i loto 

o tagata uma ina ia liliu ma mulimuli iā te Ia.  A e paga, e to’atele ē ua te’ena 

le vala’au ma le Agaga Pa’ia, ma e silafia e Ia i latou uma nei.  O i latou ua 

talia Lana vala’au, e maua le fiafia i lalo o le tausiga ma le ta’ita’iga a le 

Leoleo Mamoe Sili.  Ona fetalai lea o Ia, “O A’u mamoe e fa’alogo mai i 

latou i Lo’u leo, ua 'Ou iloa fo'i i latou, ma latou mulimuli mai fo'i iā te A’u”  

(Ioa. 10:27).  E tāua le tausiga o tagata uma ta’ito’atasi; e pei na o se to’atasi 

se tagata ola i le lalolagi, ma o le to’atasi lea na maliu ai le Fa’aola ina ia 

lavea’iina. 

“E vala’au e iā i ana lava mamoe i o latou igoa, na te ta’ita’i atu fo'i 

iā te i latou….Ona mulimuli atu ai lea o mamoe iā te ia auā ua latou iloa lona 

leo” (Ioa. 10:3, 4).  O leoleo mamoe o mālō i sasa’e ua masani i latou i le 

tausiga o a latou lafu, e lē fa'amoemoe i le fa’amalosi po’o le fa’afefe, a e o le 

fai lēmū ma le onosa’i.  E ō muamua i latou i le ulu o le lafu, e vala’au o 

latou igoa, ona mulimuli atu ai lea i le latou ta’ita’iga.  E fa’apea le ta’ita’iga 

alofa a le Fa’aola Leoleo Sili i Āna mamoe.  Ua fa’apea mai le afioga a le 

Atua, “Na E ta’ita’iina Lou nu’u e pei o se lafu mamoe i lima o Mose ma 

Arona” (Sala. 77:20).  Na fetalai Iesu e ala mai i Lana perofeta, “O le alofa 

e fa’avavau, ua 'Ou alofa atu ai iā te 'Oe; o le mea lea ua 'Ou fa’afualoaina 

ai Lo’u alofa iā te 'Oe” (Iere. 31:3).  Na te lē tosina fa’amalosi se isi ia 

mulimuli iā te Ia.  A e ua fetalai o Ia, “Na 'Ou tosina i latou i maea a le 

tagata, o maea alofa lava” (Hosea 11:4). 

E lē o le fefe i le fa'asalaga, po o le fa'amoemoe i le taui o le ola e 

fa'avavau na ta'ita'ia le 'au so'o o Keriso e mulimuli iā te Ia.  Na latou va'aia 

le alofa lē mafuatia o le Fa'aola na fa'aalia a o feōa'i i le lalolagi, mai le fale 

manu i Petele'ema e o'o lava i le satauro i Kalevario, ma o le va'aiga iā te Ia na 

tosina ai i latou, na fa'amalūlūina ma fa'amaulaloina ai le agaga.  O le alofa e 

fafagu ai loto o ē na va'ava'ai iā te Ia.  Na latou fa'alogo i Lona si'ufofoga ona 

latou mulimuli ai lea. 

E fa'apei o le leoleo mamoe e alu ia ta'imua i luma o lana lafu ina ia 

ia fa'afetaia'i ai i ni fa'alētonu o lo'o i le ala e tau lamatia ai, e fa'apea fo'i le 

ta'ita'iga a Iesu i Ōna tagata.  “Pe a tu'uina atu e Ia Āna lava mamoe, e 

muamua atu Ia i ai” (Ioa. 10:4).  O le ala i le lagi ua fa'amauina ma 

fa'apa'iaina i tulagā'a'ao o le Fa'aola.  O lea ala e gaoā ma faigatā, a e o lea le 

ala na uia e Iesu; na solia i lalo ma tu’ia Ōna 'a'ao i ma'a matuitui ina ia 

fa'afaigofie ai la tatou savaliga.  O 'avega uma o lo'o vala'auina ia tatou 

tau'ave, ua uma ona Ia tau'aveina. 

E ui ina o maualuga le afio'aga o lo'o ua afio ai Iesu ma o lo'o fa'atasi 

ai i le mamalu o Lona Tamā, a e o Lona alofa mutimutivale e lē mafai ona 

mavae.  E o'o lava i le taimi nei o lo'o tigā alofa pea Lona finagalo ona o 

fa'anoanoāga o le fanau a tagata, ma e fa'aloloa pea Ōna A’ao na tu'ia ia 

fa'amanuia atili Ōna tagata o lo'o aumau i le lalolagi.  “Latou te lē fano lava e 

o’o i le fa’avavau, e lē mafai lava e se tasi ona fao iā te i latou ai Lo’u lima” 

(Ioa. 10:28).   

O lē ua tu’uina atu 'ato'atoa ia lava iā Keriso, ua silisili i Lana 

silafaga i lo le lalolagi 'atoa.  E fa’apea ona tāua i le Fa'aola o Ōna manu’a i 

Kalevario ina ia fa’aolaina se to’atasi i Lona mālō e fa’avavau.  E lē mafai 

ona Ia tu’ulafoa’i se agaga e to’atasi o sē na Ia maliu ai i le satauro.  Na te 

u’umau i latou ua filifili e mulimuli iā te Ia, vaganā ai pe a ua mana'o e ō 'ese 

mai Lana ta'ita'iga. 

E ui ina tele tigā ma tofotofoga, a e tumau lo tatou Fesoasoani 

mautū.  Na te lē tu’ulafoa’i i tatou e tauivi ma le ti’āpolo pe fetaia’i ai ma ana 

fa’aosoosoga, ma i’u ai ina nutimomoia ia ‘avega ma fa’anoanoāga o le 

olaga.  E ui ina ua lē o ma-va’aia Ōna fofoga e mata fa’ale-tino, a e o lo’o 

lagona e taliga o le fa’atuatua Lona si'ufofoga o fa’apea mai, "‘Aua le fefe; o 

lo’o 'Ou fa’atasi pea ma ‘oe."  Ma ua ta'utino mai, "O le ola nei lava, sa 'Ou 

oti; fa'auta fo'i, 'Ou te ola e fa'avavau, fa'avavau lava” (Fa’aal. 1:18a).  Na 

'Ou iloa ōu fa'anoanoāga, tau'ave ōu tigā, na 'Ou fetaia'i fo'i ma fa'aosoosoga.  

Ua 'Ou tofo i ōu loimata, auā sa maligi fo'i O’u loimata.  O fa'anoanoāga 

uma ua lē ma-fa'amatalaina i le loto o le tagata ola, ua 'Ou masani ai.  E ui 

ina tele ōu tigā, ma e fa'apea ifo ua leai se tasi e lagona lou mafatia, e lē mafai 

ona tu'ulafoa'iina 'oe.  Tau o lou tepa mai iā te A’u, ona e ola ai lea.  Ua 

ta'utino le perofeta, “'Auā e mavae atu o atumauga, e lūlūina fo'i mauga; a o 

Lo’u alofa e lē mavae atu lea nai iā te 'oe, ma La’u feagaiga e manuia ai e lē 

lūlūina lea,' ua fetalai mai ai Ieova o Lē alofa iā te 'oe” (Isa. 54:10). 

Pe o le ā le tele o le alofa o le leoleo mamoe i āna mamoe, a e sili atu 

lava lona alofa i ōna atali'i ma ona afafine.  O Iesu o lo tatou Leoleo Mamoe 

sili, ma o Ia o le “Tamā e o’o i le fa'avavau."  Na fetalai mai, “Ua 'Ou iloa 

A’u mamoe, ua iloa fo'i A’u e A’u mamoe; pei ona silafia A’u e le Tamā ma 

'Ou iloa le Tamā” (Ioa. 10:14, 15).  Ua matuā maoa'e lenei fa'aaliga!– O le 

Atali'i pele to'atasi, o Lē o lo'o teu i le fatafata o le Tamā, ua fa'asino le 

Atua iā te Ia “o le tagata ma te fa'atasi ma A’u” (Saka. 13:7),- o le 

feso’ota’iga i le vā o Ia ma le Atua fa’avavau ua fa’aalia ai le feso’ota’iga i le 

vā o Keriso ma Lana fanau o i le lalolagi! 

E! le alofa le fa’atuā'oia o le Fa’aola iā i tatou Lana fanau, ona o i 

tatou o le mea alofa mai Lona Tamā, o le taui o Lana galuega.  Ua leai se 

mea e sili atu le tāua ma le pa’ia i lo lenei alofa moni, o lea ua tatau ai ona 

tatou tumau ma ia fa’atuatua. 

O lo’o manatu mai pea le Fa’aola i agaga e to’atele o lo'o salalau i le 

lalolagi, ē na fa'asesēina e leoleo mamoe lē fa'amaoni.  O i latou ia ua fia 

fa'asaoina mai fanua o lo'o ta'ape ma filo fa'atasi ai ma luko fe'ai, ona fa'apea 

ai lea o Ia, “Ua iā te A’u fo'i isi mamoe e le o i lenei lotoā; e tatau ona 'Ou 

ta'ita'iina mai o i latou fo'i, e fo'i i latou i Lo’u leo; ona tasi ai lea o le lafu 

mamoe, ma le leoleo mamoe e to'atasi” (Ioa. 10:16). 

“O le mea lea e alofa mai ai le Tamā iā te A’u, auā 'Ou te tu'uina atu 

Lo’u ola, ina ia 'Ou toe aumai ai” (F. 17).  O le alofa o le Tamā mo 'oe ua lē 

fa’atusaina, a e ua sili atu lenei alofa mo A’u ona ua tu’uina atu Lo’u ola ina 

ia lavea’iina ai 'oe.  Ona ua faia A’u ma ōu Sui moni, ma tu’uina atu Lo’u ola 

e ufitia ai ōu leaga ma āu agasala, o lea ua ‘ou pipi’i atu ai i Lo’u Tamā. 

“Ou te tu’uina atu Lo’u ola, ina ia 'Ou toe aumai ai.  E leai se tasi 

na te ‘ave ‘eseina iā te A’u, a e peita’i A’u, 'Ou te tu’uina atu e A’u A’u lava.  

O iā te A’u le pule e tu’uina atu, o iā te A’u fo'i le pule e toe aumai ai” (F. 17, 

18).  Ina ua ‘avea o Ia o se tasi o le aigā tagata, na 'avea Ia ma tagata, a e ona 

o Ia o le Atua, o Ia o le puna o le ola mo le lalolagi.  Na mafai e Ia ona tete'e 

i le aga'i mai o le oti, ma na lē talia le o'o i lalo ifo o lana pule; peita'i na Ia 

finagalo malie e tu'uina atu Lona soifua ina ia Ia aumaia le ola  ma le ola e 

fa'avavau i le malamalama.  Na Ia tau'aveina agasala a le lalolagi, na onosa'i 

i lona fetu'u, na tu'uina atu Lona soifua o le taulaga ofo, ina ia lē fano le tagata 

i le oti e fa'avavau.  “E moni, ua Na tau’ave o tatou tigā, ma Na tau’ave o 

tatou fa’anoanoa….A ua manu’a o Ia ona o ā tatou solitulafono, ua momomo 

o Ia ona o ā tatou amio leaga, o a’oa’iga e filemū ai tatou sa i Ōna luga lea, o 

Ōna fa’alavalava fo'i ua malōlō ai tatou.  O i tatou uma ua sē i tatou e pei o 

mamoe, ua ta’itasi ma fa’asaga i lona lava ala; a ua fa’ao’o iā te Ia e Ieova le 

amio leaga o i tatou uma” (Isa. 54:4-6).   

Matā’upu 53 

O LE MALAGA MULIMULI MAI KALILAIA 

Fa'avaeina i le tusi o le Luka 9:51-56; 10:1-24. 

na ua lata i le fa’ai'uga o Lana galuega i le lalolagi, na o’o ai se suiga i 

uiga o Lana tautua.  Na Ia ‘alo ‘ese mai sauniga e lauiloa tele ai ma na Ia 

te’ena fa’aaloaloga a le motu o tagata.  Na femalagaa’i fa’avavevave mai lea 

nu’u i lea nu’u i se taimi o lo ua sili ona mana'omia ai ma o tagata ua faigatā 

ona taofiofi le fia mulimuli iā te Ia.  Na Ia fa’atonu atu pea ina ia lē 

fa’ailoaina atu o Ia o le Keriso. 

O Lana malaga i Ierusalema i le taimi o sauniga mo le Tausamiga o 

Fale Apitaga, na fa’avavave ma fa’alilolilo.  Na manatu uso o Iesu ia fa’aali 

atu i luma o le fa’apotopotoga o Ia lava o le Mesia, a e na tali le Ali’i, “E le’i 

o’o mai O’u aso” (Ioa. 7:6).  Ona malaga lea o Ia i le a’ai e le’i iloa e se isi, 

lē fa'alauiloa Lona taunu'u atu, ma e le’i fa’aaloalogia e le motu o tagata.  A 

e peita'i e lē o fa'apea i Lana malaga mulimuli lenei i Ierusalema.  Ina ua 

lamatia Lona soifua e faitaulaga ma ta’ita’i, ona tu’umuli ai lea o Ia mai 

Ierusalema mo se vaitaimi.  A o nei ua faia sauniuniga mo le toe malaga i le 

a’ai e ui atu i ala e sili le lauiloa, e umi ma feta'amiloa'i, ma ua mua'i 

fa'alauiloa atu e fa’atatau i Lona malaga mai e le'i fa'apea muamua.  O lenei 

malaga o se va’aiga e fa’asino lava i luma i le taimi o Lana taulaga ofo tele o 

lo’o Ia tu’u atu le avanoa ina ia tosina i ai manatu ma mafaufauga o tagata.   

“E pei ona si’itia i luga e Mose o le gata i le vao, e ao ina fa’apea 

ona si’itia i luga o le Atali’i o le tagata” (Ioa. 3:14).  Sa fa’apei ona va'ai 

uma mata o Isara’elu i le gata, o le fa’atusa e fa'asino i le fa'amālōlōina o i 

latou fa’ale-tino, e fa’apea ona tatau ona tosina o mata o tagata uma ina ia 

tepa iā Keriso, le Taulaga Sili mo le fa’aolataga o le lalolagi 'atoa ua lē iloa. 

O le fa’anaunauga o uso o Iesu ina ia fa’alauiloa i le taimi nei o Ia o 

le Mesia, a o potopoto Isara’elu uma mo le Tausamiga o Fale Apitaga, a e ona 

o lo latou fa’atuatua itiiti na lē malamalama 'ato’atoa ai i le uiga loloto o Lana 

galuega.  Na fa’apea fo'i ma loto popole o le ‘au so’o, ona ua latou manatua 

Āna fetalaiga na fa’aalia ai mea na valo’ia e fa’atatau i le lumana’i o 

Ierusalema, na latou iloa fo'i ta’ita’i o tapua'iga o lo'o latou lamalama i Lona 

soifua, ma na taumafai ai latou e vavao lo latou Ali’i mai lea malaga. 

A o sauni mo le malaga o lumana’i, na silafia e le Ali’i Fa’aola 

vaivaīga na i Ōna so’o pele, ma sa mamafa i Lona finagalo o le a ta’ita’iina i 

latou aga’i i faigatā ma puapuagā o lo’o fa’atali mai mo i latou i Ierusalema.  

Ua galue mālōsi fo'i Satani i ana fa’aosoosoga e fa’alavelaveina ai le Atali’i o 

le Tagata.  Ai se ā o le a maliu a'e ai o Ia i Ierusalema ua mautinoa e fasiotia 

ai?  O le taimi nei ua alu mālōsi le galuega mo le lavea’iina o agaga o lo’o 

matelāina i le fia maua o le areto o le ola, ma ē o lo’o mafatia ua fia fa’alogo 

I 

i Āna afioga e malōlō ai.  O le galuega mo le tala’iina o le alofa tunoa o le 

Atua ua fa’ato’ā amataina.  Ma o lo'o iā te Ia le mālōsi o le talavou.  Ai seā 

na lē ‘auina atu ai o Ia i nu’u ma fanua o le lalolagi ina ia tala’i le tala lelei o 

Lona alofa ma fa'amālōlō i ē mafatia, manū o talavou o Ia? E tau miliona ē o 

lo’o lē iloa i le pogisā ma mau i olaga e na’o le fa’anoanoa latou te iloa, a e ai 

seā na lē fa’atagaina ai le malamalama o le Lā o le Ola ina ia fa’asusuluina ma 

fa’amafanafanaina ai nei agaga?  Ai seā na tu’u ai i le ‘au so’o e fa’aputuina 

le seleselega (o agaga ua fa’aolaina), o ē fa’atuatua iti, fa’amalamalama gatā, 

ma e gese le gaoioi?  E fa’apefea ona malie o Ia e tu’uina atu Lona soifua i le 

taimi o lo’o tau amata ma fou le galuega?  O le taimi nei lava ua galue mālōsi 

le fili ia fa’aāuāuina ana fa’aosoosoga ma mailei pei ona fetaui ma Ia i le vao.  

Na manatu lava Satani e tau fa’avaivai Iesu ina ia suia Āna fuafuāga ma aga'i 

ai ina ia fa’asaoina Ia lava, ma i’u ai i le manumalō o le ti’āpolo a e malaia le 

lalolagi e fa’avavau. 

Peita’i, e tasi lava le tulafono na tausisi i ai Iesu mo Lona soifuāga, o 

le faia lea o le finagalo o Lona Tamā, ma ua “matuā fa’asaga atu o Ia ia maliu 

atu i Ierusalema” (Luk. 9:51).  I le asiasiga i le malumalu a’o itiiti lava Ia, na 

tali atu iā Maria Lona tinā, “Lua te lē iloa ‘ea e tatau ona ‘Ōu i le fale o Lo’u 

Tamā?” (Luk. 2:49).  Ina ua naunau Maria e fa’aalitino Lona mana fai 

vavega i le fa’aipoipoga i Kana i Kalilaia, sa Ia tali atu fo'i, “E le'i o'o i Lo’u 

itū aso” (Ioa. 2:4).  Sa fa'apea fo'i Lana tali i Ōna uso ina ua latou tau 'u'una'i 

o Ia e fa'atasi i lea tausamiga.  A e peita'i ua fa'atonuina le itūlā e faia ai Lana 

taulaga, o le tu'uina atu lea o Lona soifua mo agasala a le fanau a tagata.  Ua 

uma Lana sauniuniga ma ua tepataula'i Ōna fofoga mo le malaga i 

Ierusalema, i le mea o lo'o fa'atali ai ē o lo'o taulamalama i Lona soifua.  E lē 

toe fa'atuai pe fa'avaivai; o lenei le itūlā e tu'uina atu ai o Ia, o le Togiola.  O 

le ala Na te uia e o’o ai sauāga, fa'afitia, o le te'ena, ta’usalaina, ma i’u ai i le 

oti. 

Ona Ia “auina atu lea o nisi e muamua atu i le fe'au; ua latou ō atu ma 

afe i le tasi 'a'ai Samaria e sauni ai mo ia” (Luk. 9:52).  Peita'i na le’i taliaina 

o Ia e i latou ona o lo'o fa'asaga atu le malaga i Ierusalema.  Ua fa'auiga sesē 

e nei tagata ma ua manatu ua alofa fa'apito Iesu i tagata Iutaia, o fili lava latou 

ua matuā 'ino'ino i ai.  Sa manatu i latou e tali ma le fiafia Iesu pe a o malaga 

mai se'i toe fa'atū ma fa'aleleia le malumalu o i le mauga pa'ia i Samaria.  Na 

vala'au Iesu mo tagata uma ia taliaina o Ia, ia tatalaina faitoto'a o o latou 

agaga ia mafai ona ulufale ai o Ia ma fa'atumulia i latou i fa'amanuiāga silisili.  

O Lona alofa tunoa ua avanoa pea mo i latou e talia o Ia.  A e pagā, o i latou 

i 'a'ai o Samaria sa tumu loto i le 'ino'ino ma manatu leaga i Iutaia o lo'o i 

Ierusalema, ua tapunia mai o latou faitoto'a ma ua te'ena le mea alofa silisili 

mai le lagi, o le Fa'aola lea. 

Ua iloa e Ioane ma Iakopo, o 'ave fe'au i la'ua na muamua i le 'a'ai, 

lenei lē talileleia ua fa'aalia i lo la’ua Ali'i, ona lē malilie ai lea ma ua manatu 

i se fa'asalaga o le a tu'u i luga o Samaria.  E le'i leva atu se taimi talu le 

fa'atasiga i le mauga na liua ai o Ia ma ua fa'aeaina e Lona Tamā ma toe 

fa'amamaluina e Mose ma Elia, a o lenei ua lē fa'aaloalogia i latou i le malaga 

a Iesu a e ua latou fa'ailoa uiga lē āva ma lē migao.  

Ua ō ane ‘ave fe’au iā Iesu ma loto momomo ona o ‘upu na 

fa’alogoina mai tagata o le a’ai.  Sa mamafa lava i o la manatu le sesē ua faia 

i le Ali’i, ona fesili lea ina ua va’ai atu i le Mauga o Kalamelu lea na 

fa’aumatia ai perofeta pepelo e Elia, “Le Ali’i e, pe ‘ete finagalo ma te fai atu 

ia alu ifo le afi mai le lagi, ia fano ai i latou pei ona faia e Elia?”  (Luk. 

9:54).  A e na fa’ate’ia i la’ua ina ua tali atu Iesu, ma Lona finagalo 

fa’anoanoa ona o nei mafaufauga mai Āna uō, “E lē iloa e ‘oulua le uiga o 

‘oulua loto.  Auā e le’i sau le Atali’i o le tagata e fa’aumatia le ola o tagata 

a ‘ia fa’aolaina” (F. 55, 56).  Ona malaga lea o Ia aga’i i le tasi a’ai. 

Na afio mai Keriso i le lalolagi ina ia fa’aalia Ōna uiga moni, Lona 

alofa tunoa e foa’i fua mai, ma Lona naunau ia talia i loto o tagata uma lenei 

meaalofa.  O le tagata ua filifili le ola ma Keriso, e talia e ia ma lona loto 

'atoa Lana mea alofa.  A e o Satani o lo’o fa'agaoioia pea ana mailei.  I lalo 

o le fa'afoliga e naunau i le amiotonu, ua sa'ili e tosina fa’amalosi atu agaga o 

ē 'au fa'atasi ma agaga leaga ina ia aumaia le puapuagā i o latou uso a tagata 

ina ia fa'aliliu ai i latou i o latou manatu i tapua'iga; a o Keriso o lo'o Ia fa'aalia 

pea le alofa tunoa ma sa'ili ina ia manumālō e ala i le fa'ailoa atu o Lona alofa  

E Na te lē fa'atagaina le fete'ena'iga i le agaga, pe talia na o se vaega o le 

'au'aunaga; peita'i e naunau o Ia i le galue e ofo atu, e loto malie e tu'uina atu 

le agaga i lalo ifo o le alofa.  E leai se isi fa’amaoniga iā te i tatou e sili le 

sa’o ma le moni i lō le mea e faia i le olaga ua manumālō ai Satani ma ua 

ta’ita’iina lea ia fa’apuapuagātia ai ē fiafia ma faia ōna tu’inanau. 

Ua uma ona saunia e Keriso le taulaga sili,- o Lona maliu, o le 

togiola mo tagata uma, e leai se isi ua lē faitaulia.  O agaga uma, o tagata na 

Ia faia, e Āna Ia.  E leai se isi mea e sili e 'inosia e le Atua i lo ē fa’aaogāina 

sesē lotu ma tapua’iga, e aumai ai le puapuagā i agaga ua uma ona fa’atauina 

i le toto o le Fa’aola. 

“Ua tula’i o ia nai lea mea, ua o’o atu i le lau’ele’ele o Iutaia i tala 

atu o Ioritana; ona toe fa’apotopoto mai lea o le motu o tagata iā te Ia, ua na 

toe a’oa’o atu fo'i iā te i latou, fa’apei ona masani ai” (Mare. 10:1). 

O le tele o masina fa’ai’ui’u o Lana galuega na Ia galue ai i Perea, le 

itūmalo “i le itū mamao o le Ioritana” mai i Iutaia.  Ua a’oa’o Ia ma 

fa'amālōlō i le motu o tagata na fa’atasi ma mulimuli mai ina ia toe fa’alogo 

iā te Ia, fa’apei o le taimi ua mavae i le amataga o Lana galuega i Kalilaia. 

Na fa’apei ona ‘auina atu le to’a sefululua, o lea ua toe “tofia e le 

Ali’i nisi e to’a fitugafulu, e a’auina atu o i latou e ta’ito’alua ua muamua atu 

iā te ia, i a’ai uma ma mea uma o le a maliu atu i ai o ia” (Luk. 10:1).  Ua 

leva ona mafuta nei so’o ma Ia, ma sa fa’apea ona a’oa’oina ma ua 

fa’amasani mo le galuega o lumana’i ai.  Ina ua ‘auina atu le to’asefulu ma le 

to'alua, sa fa’aopoopo mai isi so’o ma ua galulue ma femalagaa’i fa’atasi ma 

Iesu, ma aga’i atu ai i Kalilaia.  Na maua e i latou le avanoa e mafuta ai ma Ia 

ma sauni ai mo le galuega.  O lenei vaega e to'atele atu o le a ō atu mo le isi 

galuega.  

O fa’atonuga ma apoapoa’iga na tu’uina atu i le to’asefululua, sa 

fa’apea fo'i ona fa’atonuina ai le fitugafulu, vaganā ai le fa’atonuga i le 

sefululua ia ‘aua ne’i ūlu i a’ai o Nu'u'ese po’o Samaria fo’i.  E ui ina 

agaleagaina Keriso e tagata Samaria, a e e le’i suia ai Lona finagalo alofa mo 

i latou.  Ina ua ‘auina atu le to'a fitugafulu ma le tala lelei o Lona alofa tunoa, 

na muamua i nei so’o ona asiasi atu i a’ai o Samaria.   

Sa tāua i le ‘au so’o lesona uma na latou maua e tusa ai ma lo latou 

vā ma Samaria.  A o femalagaa’i Iesu i Lana galuega, na Ia asiasi i ni a’ai o 

Samaria, ma na Ia molimau ai i le agaga lelei ma le alofa o le Samaria 

agalelei, fa’apea fo'i ma le agaga o le lepela Samaria a e na fo'i mai e fa’afetai 

iā Iesu ina ua fa’amalōlōina.  A o le’i afio Iesu i le lagi sa Ia fa’atonu le ‘au 

so’o ina ia folafolaina le tala lelei e "muamua i Ierusalema ma Iutaia, 'atoa ma 

Samaria."  O Āna a’oa’oga uma sa Ia tu’uina atu mo le sauniuniga o i latou 

auā le fa’aāuāuina ma le fa’ataunu’uina o lenei galuega alofa.  Ina ua ō atu i 

Samaria sa talia fiafia i latou e le tele o tagata, o ē sa fa’alogo ma molimau i 

‘upu lelei ma galuega alofa a le Fa’aola mo ā latou tagatā nu’u.  E ui la ina le 

talia 'ato'atoa Iesu e Samaria, a e na suia i latou ona o le fe’au i Lona alofa 

tunoa.  O ē sa fai ma o latou fili na ta’ita’iina o latou olaga e le Agaga Pa’ia 

ma ua iloa ai le ‘upu moni, ua i’u ai ina salamō le to’atele.   

Fa’apei ona tusia e le perofeta mai anamua: “O le ū gapēpē na te lē 

gausia; o le vavae ua mū itiiti na te lē tineia; o le fa’amaoni na te avatu ai le 

fa’amasinoga.  O Lona igoa fo'i e fa’amoemoe i ai nu’u ‘ese” (Isa. 42:3; 

Mata. 12:21). 

Sa fa’atonuina le to’a fitugafulu fa’apei ona faia e Iesu i le 

to’asefulu ma le to'alua, ina ia ‘alo ‘ese mai a’ai o lo’o tete’e mai i le tala lelei.  

Ua Ia fetalai, “A o le a’ai tou te o’o atu i ai, ua latou lē talia fo'i outou, tou te 

ō ai i o latou malae, ma fa’apea atu, ‘o le ele’ele lava mai la outou a’ai, ua 

pipi’i mai iā te i matou, matou te sōloi atu iā te outou; a e peita’i ia outou iloa 

lenei mea, ua latalata iā te outou le mālō o le Atua’” (Luk. 10:10, 11).  

Latou te lē faia lenei mea ona o le tigā mamafa o le te’ena o le fe’au a le Atua 

ma Āna ‘ave fe’au.  O le tete’e i 'au'auna a le Ali’i o le tete’e fo'i lea o Keriso 

Iesu. 

Na toe fa’aopoopo atu Iesu, “Ou te fai atu iā te outou, o lea aso e 

feoloolo ai Sotoma i lea lava a’ai” (F. 12).  Ua manatu o Ia i a’ai o Kalilaia 

sa galue ai i le tele o Lona taimi a o faia Lana galuega i le lalolagi.  Sa matuā 

fa’anoanoa lava Ia, ma ua fetalai atu ma Lona finagalo momomo, “Oi Talofa 

iā te 'Oe Koasini!  Oi Talofa iā te 'Oe Petesaita!  Auā ana faia i Turo ma 

Saitonu o vavega ua faia iā te outou, pe ua leva ona latou salamō o nonofo i 

le ‘ie talatala ma le lefulefu.  A e feoloolo Turo ma Saitonu i le fa’amasinoga 

iā te outou.  O ‘oe fo'i Kapenaumi, ua fa’aeaina e o’o i le lagi, e lafotūina 

'Oe i lalo lava i seoli” (Luk. 10:13–15).   

O nei a’ai tūtai i luga o le Sami o Kalilaia, o latou o a’ai tāua ma le 

fa’amanuiaina ona o femalagaa’iga a le Ālo o le Tupu, ma sa Ia ōfo atu mo i 

latou o nei fa’amanuiāga e maua fua.  O aso ta’itasi ua Ia aumau ai ma i 

latou, a e o le mamalu o le Atua le Tamā, le fa’anaunauga o tupu ma perofeta 

ina ia latou iloa, na Ia fa’aalia i le motu o tagata ē na mulimuli iā te Ia.  

Peita’i, na latou te’ena lava le Meaalofa maua fua a le lagi. 

O talitonuga fou ma fa’ata’ita’iga na tu’uina mai i tagata e lenei 

A'oa'o fou, sa lē fa’atagaina e ta’ita’i Iutaia ona e ‘ese mai a’oa’oga fa’avae.  

Ua ta’ita’iina le motu o tagata ia latou fa’aaloalogia tū ma aganu’u e masani 

ai, ma o lo’o a’oa’oina i aso faiso'o mai Faresaio ma faitaulaga.  E to’atele ē 

na toe itiiti filifili i le molimau o le tala lelei ma le fa’aolataga, a e ua latou lē 

gaoioi i lo latou talitonuga.  Mulimuli ane ua filifili i latou i le itū pogisā a 

Satani ma ua te’ena ai e i latou le malamalama o le ‘upu moni. 

Fai mai le Molimau Fa’amaoni, “Fa’auta, 'Ou te tū atu i le faitoto’a 

ma tu’itu’i atu…” (Fa’aal. 3:20).  O lapata’iga uma, o a'oa'iga, ma ōlega 

uma mai le Afioga a le Atua e auala mai Āna ‘ave fe’au, o le tu’itu’i mai lea i 

le faitoto’a o le loto.  O le si'ufofoga o Iesu lenā o lo’o naunau ia ulufale mai 

i lou agaga.  A fa’atuai le taliaina o lea tu’itu’i mai, ua fa’avaivaiina ai fo'i le 

mana’omia e talia le vala’au.  A fa’agalo ma i’u ai i le te’ena o le Agaga 

Pa’ia, o le taui tatou te maua i le fa’amasinoga ua fa’asino lava lea i lo tatou 

fa’atamala e fa’aaogā avanoa tatou te su’esu’e ai ina ia iloa le ‘upu moni ua 

tu’uina mai.  O le agaga ua moe ua lē iloaina le pu’upu’u o le taimi, ona misi 

ai lea o le ola e fa’avavau na Ia ōfoina mai. 

Fa’apei o le ‘au so’o, sa taliaina e le to’a fitugafulu le agaga na ō atu 

ai latou ma galulue ma le fa’amaoni e tala’i le fe’au o le tala lelei.  Ina ua 

mae’a le galuega sa fo'i latou ma le fiafia ma ua vivi’i e fa’apea, “Le Ali’i e, 

ua usiusita’i mai temoni iā te i matou ona o lou suafa” (Luk. 10:17).  A e sa 

fetalai atu Iesu, “Na ou iloa Satani ua pa’ū mai le lagi pei o le uila” (F. 18). 

O va'aiga o mea ua tuana'i ma le lumana’i na silafia e Iesu.  O le 

pa’ū o Lusifelo ma āna ‘au mai le lagi se’i o’o i Ōna tigā, ua fa’aalia ai i luma 

o lalolagi uma uiga moni o le tau fa’asesē.  Na Ia lagona le vala’au, “Ua 

taunu’u” (Ioa. 19:30), ma mautinoa ai le fa’aolaina o tagata agasala uma o ē 

talia Lana mea alofa, o le ola e fa’avavau, a e lē o le ta’ita’iga sesē a Satani e 

malaia ai.   

I tala atu o le puapuagā ma le mā o le satauro o Kalevario, ua tepa 

taula’i Iesu i lenā aso ua tu'upōina mo le fa’aumatiāga o le ali’i o le pogisā ma 

le lalolagi pa’ū.  O lea le taui o lo’o fa’atali mai mo le fili o ē amiotonu ma lo 

latou ali’i, e fa’auma ai lana galuega o le tau fa’asesē, a e fa’atumuina ai le 

lagi ma le lalolagi i le filemū o le Atua le Tamā.   

O le manumalō a Keriso i luga o le satauro, o le manumalō lea na Ia 

naunau ia talia e i latou o ē na mulimuli iā te Ia.  O i latou ia na te’ena le 

fa’alata a le ti’āpolo.  Na fa’apea ane o Ia, “Fa’auta, 'ou te foa’i iā te outou 

le pule e soli ai gata ma akarava, ma le mālōsi uma o le fili; e leai lava se 

mea e fa’aleaga ai outou” (Luk. 10:19). 

Ia ‘avea le mana o le Agaga Pa’ia e fai ma talitā o agaga uma ua 

salamō.  E lē tu’ulafoa’iina se tasi e sau iā Keriso ma le salamō ma le 

fa’atuatua ina ia fa’asalāvei ane e le mana o le fili.  O le a fa’atasi pea le Ali’i 

Fa’aola ma i latou sa mafatia ma fa’aosoosoina; o le a leai se mea e faigatā, 

po o sē ua fa’avaivai pe manatu faia’ina ma ua sē, auā "E mafaia mea uma 

lava i le fa’amalosi mai o Keriso” (Fili. 4:13).  O le mea lea ia tatou va'ai 

taula’i ai iā Iesu le Fesoasoani sili, pe a o’o mai fa’aosoosoga po’o faigatā e 

tau fa’alētonu ai. 

E i ai Kerisiano ua fa’aeaina le mana o Satani ona o manatu ma ‘upu 

ua latou si’itia a’e ai o ia, e o’o lava i a latou talosaga.  O manatunatu uma e 

fa’atumulia ai mafaufauga i uiga o le fili, e tatalo ma ta'ua ai ia, e talanoa 

fa'atatau i ai, ona fa’aeaina ai lea o iā i o latou mafaufauga.  E moni e i ai le 

mālōsi o Satani, peita’i, fa'afetai o lo’o i ai lo tatou Fa’aola na fa’ate’aina 

Satani mai le lagi.  E fiafia Satani pe a tatou fa’atāuaina lona mālōsi, a e o 

Iesu lava Na te fa’ato’ilaloina ia manatu.  Ai se ā e te lē talanoa ai fa'atatu iā 

Iesu?   Ai se ā tatou te lē fa'aeaina ai Lona mana ma Lona alofa?O lea e tatau 

ai ona tatou tu’u le vi’iga ma ia fa’aeaina le mana ma le alofa maoa’e o Iesu lo 

tatou Fa’aola.  O le ā tatou te lē talanoa ai e uiga iā Iesu? 

O le nuanua lo’o si’osi’omia ai le nofoāli’i mamalu o i le lagi o le 

molimau lea e fa'avavau o folafolāga mai anamua, “Auā ua fa’apea lava ona 

alofa mai le Atua i le lalolagi, ua ia 'au mai ai Lona atali’i e to’atasi, ina ia le 

fano se tasi e fa’atuatua iā te Ia, a ia maua e ia le ola e fa’avavau” (Ioa. 

3:16).  O lenei le molimau ua tu’uina atu e le Atua i luma o le atu laulau, na 

te lē tu’ulafoa’ia Ōna tagata a o latou tauivi ma le fili.  O le fa’amalosi’aga 

lea iā i tatou ona ua mautinoa Lona fa’atasi mai, ma e tumau ai le mālōsi ona 

o le puipuiga mai Lona nofoāli’i.   

Sa fa’aopoopo atu Iesu e fa’apea, “A e peita’i ‘aua tou te oli’oli i 

lenei mea, ina ua usiusita’i agaga iā te outou; na o lenei tou te oli’oli ai, ina 

ua tusia o outou igoa i le lagi” (Luk. 10:20).  Ia ‘aua ne’i mitamita outou 

ona o lenei mana ua tu’u mai, ne’i tepa ‘ese ai lau va’ai mai le ta’ita’iga a le 

Atua.  Ia fa’aeteete ina ia lē va’ai ‘oe iā te ‘oe lava ma e galue ai i lou lava 

mālōsi, a e lē o le mālōsi ma le agaga mai lou Matai.  E faigofie ona e 

fa’aeaina o ‘oe lava i mea ua e manuia ai, ua e mitamita ai a e ua fa’agaloina 

ai le Atua, o Ia e ōna le mālōsi ma o Ia e manuia ai mea uma.  Ua molimau le 

aposetolo o Paulo, “O lea 'ou te fiafia ai i mea e vaivai ai…auā pe a ou vaivai, 

ona ou mālōsi ai lea” (II Kori. 12:10).  A tatou iloa lo tatou vaivai, ona iloa 

ai lea ma malamalama i le mana e tatou te lelei ai.  E leai se mea e sili atu i lo 

le loto ua tosina atu ma ua mau i le Atua.  O tatou uiga ma amioga ua suia lea 

i le fa’amagaloga ona o le alofa tunoa o Keriso le Fa’aola.  A tatou pipi’i atu 

i le Atua ona ulufale mai lea o le Agaga Pa’ia ma mafai ai e tatou ona fa’aali 

atu lea Agaga i uso a tagata.  Ia fa’afiafiaina i tatou ona o le feso’ota’iga ma 

le Atua, ua ‘avea ai tatou o fanau i le aiga fa’ale-lagi.  A fa'aitiitia lou manatu 

iā te 'oe lava o le a manino lou malamalama i le silisili 'ese o lou Fa’aola.  A 

fa'asaga lau va'ai i luga a'e o 'oe lava, ona e iloa ai lea lou vaivaīga 

fa'ale-tagata.  O le tele o lou feso’ota’i atu i le pogai o le malamalama ma le 

mana, o le fa'ateleina lea le fa’asusuluina mai o lenei malamalama i ou luga, 

ma le mana e sili atu o le a e maua e te galue ai mo le Atua.  O le vi’iga lea i 

le Atua ona ua tasi i tatou ma Keriso, ma e fa’atasi ai i Lona aiga i le lagi.   

A o fa’alogologo le to’afitugafulu i afioga a Iesu, sa fa’atumulia o 

latou mafaufau e le Agaga Pa'ia i taualuga o le olaga ma ua tusia le ‘upu moni 

i o latou loto.  E ui ina si’omia i latou e le motu o tagata, a e na fa’apei ona 

malutia i latou e le Agaga o le Atua. 

Ona ua osofia i latou e le Agaga i lea itū aso, “ua matuā fiafia ai le 

finagalo o Iesu, ua fa’apea atu, ‘Ou te fa’afetai iā te ‘oe Lo’u Tamā e, o le 

Ali’i o le lagi ma le lalolagi, ina ua e nanā ia mea i ē popoto ma ē atamamai, 

a ua fa’aalia atu ia mea i tama valevale; o lea lava Lo’u Tamā, auā o Lou 

finagalo lava lea.  Ua tu’uina mai mea uma iā te A’u e Lo’u Tama; e leai se 

tasi ua iloa le Atali’i, ua na o le Tamā; e leai fo'i se tasi ua iloa le Tamā, ua 

na o le Atali’i, ma sē ua loto le Atali’i e fa’aali atu i ai'” (Luk. 10:21, 22). 

E ui i le to’atele ē a’oa’oina ma ta’uta’ua pe maualuga tulaga i le 

poto fa’ale-lalolagi, a e le’i i ai se isi ua malamalama 'ato'atoa i le uiga moni o 

Keriso.  Sa fa’amasinoina o Ia i le latou va’ai fa’ale-tagata,- i Lona agamalū 

ma le loto maulalo – na mafatia ma tigā ai Ia a o soifua pei o tagata agasala.  

A e sa mafai ona va’ai ma iloa o Ia i tua atu o lea tulaga e le ‘au fai faiva ma 

telona.  E o’o fo'i i le ‘au so’o e i ai le taimi na lē 'ato'atoa ai ona malamalama 

i mea na fia fa’aalia e Iesu, peita’i na suia i latou ina ua tu’u atu o latou ola i le 

ta’ita’iga a le Agaga Pa’ia.  Sa fa’apupulaina o latou mata ma ua iloa ai le 

Atua soifua o lo’o latou fa’atasi.  Na fa’aalia e Iesu le ‘upu moni i ē agamalū 

ma loto maulalo, a e lē o ē popoto po o le tāua.  O Āna a’oa’oga mai le 

Feagaiga Tuai sa fa’asino lava iā te Ia ma Lana galuega mo le togiolaina o 

tagata agasala, o lea ua fa’ate’ia ai o latou mafaufau e le Agaga ma ua 

malamalama manino ai i fa’aaliga o mea fa’ale-lagi.  O ‘upu moni sa fa’aalia 

e perofeta mai anamua ua manino 'ato'atoa lo latou malamalama i ai, ma ua 

sili atu fo'i i lo i latou sa tusia ia fa’aaliga.  Na amata mai i lenei taimi ona 

latou faitau ma a’oa’o mai le Feagaiga Tuai, fa’apei o ni fa’aaliga fou mai le 

Atua, a e lē o talitonuga a Faresaio ma tusi’upu, po o ‘upu fo'i a le ‘au popoto 

ua mavae atu.  O lea ua iloa nei e i latou o Ia, "E lē mafai e le lalolagi ona 

talia o Ia, auā ua lē va’aia o Ia, ua lē iloa fo'i o Ia; a o outou, ua outou iloa o 

Ia, auā e tumau pea Ia iā te outou, e i ai fo'i o Ia i totonu iā te outou” (Ioa. 

14:17).   

Ona pau le āla tatou te maua ai le malamalamaga 'atoa o le ‘upu 

moni, o le fa’atagaina lea o le Agaga o Keriso ia mau i o tatou loto.  Ia ‘aua 

ne’i i ai se manatu i mea lē aogā fa’ale-lalolagi po o se mea e mitamita vale ai 

i totonu o le mafaufau, a e ia fa’atumulia lea avanoa ia fai ma nofoāli’i o le 

Fa’aola.  E lē mafai e le poto fa’ale-tagata ona malamalama i le galuega o le 

fa’aolataga.  O le galuega lea ua matuā maoa’e, e lē mafai e se mafaufau sili 

le loloto pe maualuga ona fa’amatalaina.  O le malamalamaga i le 

fa’aolataga e lē ma-fa’amatalaina e se isi; peita’i e na o le tagata ua iloa lona 

uiga agasala e malamalama lelei i le tāua tele o le galuega a le Fa’aola. 

E tele fa'atonuga na a'oa'o atu e Iesu a o Ia maliu atu mai Kalilaia 

aga'i i Ierusalema.  Sa naunau le motu o tagata e fa'alogologo i Āna afioga.  

I Perea e pei fo'i o Kalilaia, o tagata e le'i 'a'afia tele i le pule a Iutaia e 

fa'atatau i le fa'ailoga tagata o lo'o i ai i Iuta, ma o Āna a'oa'oga sa talileleia i o 

latou loto. 

O le tele o a’oa’oga mai tala fa’a-fa’ata’oto sa faia lea e Iesu i nei toe 

masina o Lana galuega a o i ai i lenei lalolagi.  Sa Ia fa’aaogāina fa’ailoga 

'ese'ese e lapata’i ai i ta’ita’i ma faitaulaga Iutaia a o latou tulimata’i pea ma 

lamalama i Lona soifua.  Na manino iā i latou uiga o afioga ma a’oa’oga a le 

Ali’i, a e sa lē mafai lava ona latou molimauina ai i ni ‘upu e sesē.  I Lana 

fa’ata’oto i le Faresaio ma le telona, sa Ia fa’ailoa le 'ese'esega o le tatalo a le 

manatu fa’atāua lava ia iā te ia, “le Atua e, 'ou te fa’afetai atu iā te 'Oe, ina ua 

ou lē pei o isi tagata,..” ma le tatalo fa'atauānau a le tagata agasala, “Le Atua 

e, ia e alofa mai iā te a’u le tagata agasala” (Luk. 18:11, 13).  Sa Ia te’ena le 

fa'afoliga o Iutaia.  I Āna fa’ata’oto e fa’atatau i le mati e le’i fua ma le 

tausama’aga tele, sa valo’ia e Iesu le malaia o le a pa’ū i luga o Lona nu’u lē 

salamō.  O i latou na te’ena Lana vala’au mo le tausama’aga o le tala lelei sa 

Ia fetalai atu i ‘upu lapata’i e fa’apea, “Auā 'Ou te fai atu iā te outou, ‘E leai 

lava se tasi o ia tagata ē na tala’iina, e ‘ai i La’u talisuāga nei’” (Luk. 

14:24). 

Na matuā tāua fa’atonuga mo le ‘au so’o, e pei o le fa’ata’oto i le 

fafine ua oti lana tane, ma le asiasiga a se uō i le vaeluāga pō, sa latou lagona 

ai le fa’amaoni o Āna fetalaiga, “Ia outou ōle atu, ona foa’iina mai ai lea iā 

te outou; ia outou sa’ili, ona outou maua ai lea; ia outou tu’itu’i atu, ona 

tōina mai ai lea iā te outou” (Luk. 11:9).  O ‘upu tu’uloto a Iesu sa 

fa’amalosia ai latou i taimi pe a ua tau fāi ifo lo latou fa’atuatua, “E ui lava 

ina tuai mai le Atua i ē na Ia filifilia, o lo’o alalaga i latou iā te Ia i le ao ma 

le pō, pe lē fa’amasino ea o Ia i a latou mea? 'Ou te fai atu iā te outou, e vave 

ona fa’amasino e Ia o a latou mea…” (Luk. 18:7, 8). 

Sa fa’alauteleina e Iesu le a’oa’oga mai le fa'ata'oto matagofie i le 

mamoe na lē iloa.  Na lē manino 'ato'atoa le ‘au so’o i le uiga ma le tāua o 

tala fa’a-fa’ata’oto i le tupe na lē iloa, fa’apea ma le atali’i fa’amaumau 'oa.  

Peita’i ina ua osofia i latou e le Agaga Pa’ia ma va’aia ai le suiga i loto o le 

motu o tagata Iutaia 'atoa ma Nu'u'ese, ona latou malamalama ai lea i le 

a’oa’oga mai le atali’i fa’amaumau 'oa, ma ua fa’atumulia ai i latou i le fiafia 

ona o afioga a Iesu, “Ua tatau fo'i ona tatou fiafia ma oli’oli…auā o lo’u 

atali’i lenei, na oti, ua toe ola mai; na lē iloa fo'i o ia, a ua maua…” (Luk. 

15:32, 24).  Ina ua ō atu i latou e tala’i le tala lelei i le suafa o le Matai, e ui 

ina mafatia ma sauāina, peita’i sa fa’amalosia i latou i fa’atonuga alofa ma 

‘upu fa’amafanafana a o potopoto i le toe fa’atasiga ma le Fa’aola, “‘Aua e te 

fefe 'Oe le lafu mamoe itiiti e; auā ua finagalo lo outou Tamā e foa’i mai le 

mālō iā te outou.  Ia outou fa’atau atu i a outou mea, tou te avatu ai e fai ma 

mea alofa; ia fai outou ni a outou taga e anagata, o le ‘oa i le lagi e lē uma 

lava, e lē taitai ane i ai se gaoi, e lē atia fo'i e se mogamoga.  Auā o le mea o 

i ai lo outou ‘oa, e i ai 'atoa fo'i ma o outou loto” (Luk. 12:32–34).   

Matā’upu 54 

O LE SAMARIA AGALELEI 

Fa'avaeina lenei matā'upu i le Luk. 10:25-37. 

 le tala i le Samaria agalelei sa fa’amalamalamaina ai e Keriso le uiga 

tumau o le tapua'iga moni.  Na Ia fa’aalia mai e lē aofia ai i fuafuāga, o 

ta'utinoga po o sauniga e masani ai, peita'i o le fa'atinoina o galuega alofa, e 

aumaia ai mea lelei e sili atu i isi tagata.   

A o a’oa’o Keriso i tagata, “ua tūla’i le tasi a’oa’o tulafono ma 

tofotofo iā te Ia, ua fa’apea mai, ‘Le a’oa’o e, se ā se mea 'ou te faia ina ia ou 

maua ai le ola e fa’avavau?'” (Luk. 10:25).  Sa fa'atali le potopotoga to'atele 

mo se tali.  Na manatu faitaulaga ma ta'ita'i e fai se mailei ina ia fa’amasiasi 

ai Keriso i luma o tagata.  A e e le’i finagalo Ia i se finauga.  Ona tali lea o le 

Fa’aola i se fesili mo lē na fai fesili, ua fa’apea atu, “O le ā ea ua tusia i le 

tulafono? O le ā lau faitau?” (F. 26).  O le tali a Iesu e fa’atatau lava i le 

fa’aolataga mai le tausiga o poloā’iga e sefulu a le Atua, auā o lo’o taumafai 

pea lava Iutaia e molia Ia ona o Lona ta'u māmāina o tulafono na tu’u mai 

Sinai. 

O le tali a le a'oa'o tulafono, “E te alofa atu i le Ali’i lou Atua ma lou 

loto 'atoa, ma lou agaga 'atoa, ma lou mālōsi 'atoa, ma lou manatu 'atoa; e te 

alofa atu fo'i i lē lua te tuā’oi, ia pei o ‘oe lava iā te ‘oe.”  Ona fetalai atu lea 

o Iesu iā te ia, “Ua tonu lau tali; ia e fa’apea ona fai, e te ola ai” (F. 27, 28).   

E le’i malie lenei a'oa'o tulafono i le tulaga o galuega ma a’oa’oga a 

Faresaio, auā sa ia su’esu’e i le Afioga Pa’ia ona o le fia malamalama i uiga o 

mea o lo’o tusia ai.  Na fesili ia, “O seā se mea 'ou te faia,” i lona naunau e 

fia iloa tonu le tali sa’o.  Ina ua tali ia e uiga i tulaga e mana’omia e le 

tulafono, sa ia fa’aali le lē aogā po o le tāua o sauniga ma matā’upu 

fa’ale-tulafono.  Peita’i sa fa’aalia i le tu’uina mai o matā’upu silisili e lua o 

lo’o pā’ia e le tulafono ma le ‘au perofeta.  O lenei tali ua vi'ia e Iesu auā e lē 

mafai ona ta’usalaina o Ia ona o matā’upu o lo’o a’oa’oina e ta’ita’i, ua 

fa’aalia lava lea e le a'oa'o fai tulafono.  O le taimi nei ua tutū gatasi le 

Fa’aola ma ta’ita’i Iutaia e fa’atatau i le ‘upu o le tulafono. 

Sa fa’apea atu Iesu, “Ia e fa’apea ona fai, e te ola ai.” Na Ia tu’u atu 

le tulafono i lona ato’atoāga fa’ale-agaga, ma o le lesona ua a'oa’oina – e lē 

mafai ona tausi se poloā’iga e tasi a e lē tausia le isi; auā e tutūsa le tāua ma le 

mamafa o tulafono uma.  O le i’uga o le tagata e fa’atatau lava lea i lona 

usita’i e tausia le tulafono i lona 'ato'atoa.  O matā’upu silisili o le olaga, o le 

alofa i le Atua ma le loto 'atoa, ma le alofa lē fa’apitoa mo uso ā tagata.   

Na ta’usalaina lenei a'oa'o tulafono ona o fetalaiga a Iesu.  Sa 

fa’apea o ia ua lava lona malamalama i le tulaga o le ta’uamiotonuina i lalo 

ifo o le tulafono, a e le’i fa’aalia i lana amio, o le alofa atu lea i uso ā tagata.  

I 

Sa mana’omia se uiga salamō; peita’i na o le fia fa’aali o lona ia lava lelei.  

Na ia fia fa’ailoa atu e faigatā ona fa’ataunu’u ma tausia le tulafono, peita’i sa 

tatau ona ia fa’atāuaina o le ‘upu moni o le tala lelei.  Sa fa’aalia i afioga a 

Iesu le lē tatau o lana fesili, a e ua toe fa’aopoopo fo'i le isi fesili, “O ai fo'i le 

tagata ma te tuā’oi?” (Luka 10:29). 

O lenei fesili o se mafua’aga o finaūga faifai pea a tagata Iutaia, auā 

ua latou talitonu o Samaria ma tagata fa’apaupau o ni tagata ‘ese ma e na o fili 

lava i latou.  Ua faigatā nei ona tu’u 'ese'eseina ma fa’avasega tagata o 

itū’aiga o lo latou lava nu’u, a e maise le fa’ailogaina o le tuā’oi e ta’ita’i ma 

faitaulaga a e fa’apea ma a'oa'o o le tulafono.  O ai tonu ni o latou tuā’oi? O 

vasega ia o Iutaia e talitonu o latou ua mamā ma amiotonu ona o sauniga 

latou te faia i aso ta’itasi o le olaga.  E fa’apefea ona ta’ua nei motu o tagata 

‘ese o lo’o fa’apotopoto, ma e leai se malamalama i mea fa’ale-lagi, "o 

tuā’oi?” 

Sa tu’u atu pea e Iesu a’oa’oga e fa’aali ai le alofa na’uā o lo’o pā’ia 

ai loto o ē o lo’o fa’alogologo, ma na lagona ifo i le loto o le a'oa'o tulafono le 

tāua o le ‘upu moni o lo’o tu’uina mai e Iesu.  E lē o fa’asa’oina pe ta’u sesē 

manatu o latou o lo’o tau lamalama pea i Lona soifua; peita’i o sina tala 

fa’atauva’a na fa’aalia ai le alofa mutimutivale o le Fa’aola ua fa’ao’otia uma 

ai loto, fa’apea ma le fai tulafono.   

O le auala e 'ave'esea ai le pōuliuli o le fa'atagaina lea o le 

malamalama i totonu.  E fa’apea ona ‘ave‘esea manatu sesē e le ‘upu moni.  

Pe a fa’aalia le alofa tunoa o le Atua, e iloa tino ai manatu leaga ma lē ua 

fa’apito mo ia lava, ona tu’u ‘esea ai lea o agasala mai le loto o le tagata ua fia 

mulimuli i le Fa’aola. 

Ua fetalai atu Iesu, “O le tasi tagata na alu ifo mai Ierusalema i 

Ieriko, ua maua o ia e tagata fao mea; ua latou tō’eseina ōna ‘ofu, ma fasi iā 

te ia, ua latou ō, ua tu’ua ia, ua tāli a ōti.  Ua so’ona alu ifo le tasi 

faitaulaga i lea ala; ua iloa atu iā te ia, ona ui ane lea o ia i le tasi itū ala.  

Ua fa’apea fo'i le sā Levī, ua o’o i lea mea, ua alu ane, ma matamata ai; ona 

ui ane fo'i lea o ia i le tasi itū ala” (Luk. 10:30 – 32).  O lenei fa’alavelave o 

se mea moni na tupu pei ona fa’aalia e Iesu.  Sa fa’atasi ai i ē na fa’alogologo 

i ia ‘upu le faitaulaga ma le sā Levī ia na ui ‘ese mai lenei tagata na sauāina. 

O le tagata e malaga mai Ierusalema e aga’i i Ieriko, e tatau ona ui i 

se vaega o le vao māoa o Iuta, o lea vaega e gaoā, tele ai tofē, ma e tele ai 

tagata faomea ma ē lē taupulea.  O i inei na osofa'ia ma fasia ai lenei tagata 

malaga, ua fāoa uma āna mea, ma ua tu’u ai ua toe a oti.  A o ta’atia ai o ia, sa 

ui ane le faitaulaga ma ua va’aia e ia lenei tagata manu’a ma ua tigāina lava, a 

e na fa’aāuāu pea lana malaga.  Sa ui ane fo'i le sā Levī ma na va’aia lea 

tagata mafatia; na iloa e ia le mea e tatau ona ia faia, a e ona o lona manatu e 

lē o se galuega lea e tatau mo ia, ua lē ave i ai se fesoasoani.  Ona mafaufau 

lea o ia sa le’i tatau ona ui mai i lea ‘auāla, manū e lē va’ai ai ia i lenei tagata 

ua puapuagātia fa’apea. 

O le sā Levī ma le faitaulaga e i le vasega o ta’ita’i ma a'oa'o o le 

Tusi Pa’ia, ma o i latou ia o sui tofia o le Atua mo tagata Iutaia.  Ua tu’uina 

mai i ai “latou te mafaia ona āgamālū i ē ua valelea ma ē ua sesē” (Epe. 5:2), 

ina ia molimauina e i latou le alofa mutimutivale o le Atua mo tagata uma.  

Na tu’uina mai e Iesu latou te faia le galuega fa’apei ona Ia galue ai, ma 

fa’amalamalamaina ina ua Ia fetalai, “Ua i O’u luga le Agaga o le Ali’i, auā 

ua na fa’au’u mai iā te A’u e folafola le tala lelei i ē matitiva; ua ‘auina mai 

A’u e Ia e fa’amalōlō i ē loto momomo, e tala’i le sa’olotoga i le tafeāga, ma 

ia pupula mata o ē tauaso, e tu’u sa’oloto i ē ua fa’asauāina” (Luk. 4:18). 

I lenei lalolagi o puapuagā ma tigā, na ta’ita’iina mai e le Atua le 

faitaulaga ma le sā Levī ina ia iloa le faigatā ua o’o i lenei tagata na fasia, ma 

atonu o le a manatu alofa i se tasi o fia maua le fesoasoani.  Na silasila ifo ‘au 

o le lagi i le fia iloa o le tulaga o lo’o i loto o nei ta’ita’i, ma ua nofo sauni lava 

‘au agelu i le fia fesoasoani i ē o lo’o mafatia o le fanau a tagata.  O le 

Fa’aola Lē na fa’asino ma a’oa’o le fanauga a Isara’elu i le vao; mai le āo 

fa’aniutū ma le afi, o lesona na Ia tu’uina atu ua ‘ese mai i lo a’oa’oga o lo’o 

maua mai ta’ita’i ma a'oa'o o feagai ma i latou i le taimi nei.  O le ‘upu o le 

tulafono na tu’uina mai e le Atua iā Mose mo Isara’elu, sa aofia ai ma le 

tausiga o manu, e fa’apea, “Pe afai lua te fetaia’i ma le povi a lē lua te 

māsesei, po o lana asini ua sē, ia e toe fa’afo’i mai ai lava iā te ia.  Pe afai e te 

iloa le asini a lē ua ita mai iā te ‘oe, o lo’o ta’oto i lalo o lana avega; ia ‘oe ne’i 

e tu’ua lava o ia, a ia oulua tatalaina lava fa’atasi ma ia” (Eso. 13:4, 5).  A e 

o lenei uso ā tagata na fa’asauāina e le ‘au faomea, sa le’i tatau ‘ea ona o’otia 

loto ma manatu alofa o ē na ui ane i le āla ma va’aia ia, i lo o se manu? O le 

a’oa’oga mai le fa’alavelave na tupu i le tagata lea na tu’uina mai e Iesu e 

fa’atatau i le matā’upu na fa’aalia iā Mose, o le Ali’i lo tatou Atua, “…o le 

Atua silisili, e mamana o Ia ma le mata’utia…o Lē na te fa’amasinoina mo lē 

ua mātuaoti, ma le fafine ua oti lana tane; o Lē alofa atu i le tagata ‘ese…” 

(Teute. 10:17–19).  Na Ia fa’atonu mai fo’i, “O le tagata ‘ese o lo’o āumau 

iā te outou…e te alofa atu iā te ia e pei o ‘oe lava iā te ‘oe…” (Levi. 19:34).   

Na fa’apea a Iopu, “E le’i moe i fafo le tagata ‘ese; ua ou fa’aavanoa 

lo’u faitoto’a ma malaga” (Iop. 31:32).  Ina ua tutū agelu e to’alua i Sotoma, 

ona ifo faō ai lea o Lota, ua fa’asaga ōna mata i le ele’ele, ma ua fa’apea atu, 

“…Ali’i e, fa’auta mai, se’i oulua āfe mai i le fale o la oulua 'au'auna, ma tofā 

ai…” (Kene. 19:2).  O nei a'oa'oga uma ua malamalama i ai le sā Levī ma le 

faitaulaga; peita’i e le’i fa’aalia i amioga le alofa, le fiafia i isi e ‘ese mai iā te 

‘oe, ma le manatu fa’apito mo le tagata lava ia.  Ina ua va’aia lenei tagata 



394 
 

mafatia ma manu’a, e le’i mautinoa po’o se tagatā nu’u, ma ua manatu loa o 

ia o se Samaria, ona la ui ‘ese ai lea mai lea mea o lo’o ta’atia ai lenei tagata. 

Ina ua fa’amatalaina e Iesu lenei fa’afitauli, na le’i manatu le a'oa'o 

tulafono ua i ai se sesē ua faia e nei ta’ita’i i lalo ifo o le tulafono.  Peita’i sa 

fa’aāuāu le tala ma fa’ailoa ai mea na tupu i lea tagata.  O se Samaria na 

malaga mai i lea lava ‘auāla, na ia va’aia lenei tagata manu’a, ua popole, ona 

manatu alofa lea i ai.  E le’i fesili ifo ia po o se Iutaia po o se tagata ‘ese.  E 

malamalama iā i uiga o Iutaia mo tagata ‘ese, a e le’i suia ai lona mafaufau.  

E le’i manatu iā i se tulaga faigatā e o’o fo'i iā i ai pe a nofo umi i lea vai mea, 

peita’i ua na o le manatu popole i lea tagata o lo’o  puapuagātia ma o lo’o ia 

mana’omia se fesoasoani.  Na ia tō’ese lona ofu talaloa ma ufiufi ai le tagata 

mafatia, na fa’amamā iā te ia ma fusi ōna manu’a, ona fa’ati’eti’e lea o iā i 

luga o lana manu ma aga’i lēmū i le a’ai.  Sa taunu’u le malaga i le fale 

talimalō, ua malōlō ai, ma ua fa’aāuāu le tausiga alofa o lenei tagata manu’a 

se’ia o’o i le aso e soso’o ai.  Ina ua malama le taeao, ua toe sauni loa le 

malaga a le Samaria agalelei.  Sa ia totogi se tupe fa’apei ona mana’omia, 

ma le fa’atonuga mo le tausiga o lea tagata mafatia.  E lē gata i lea a e sa ia 

fa’apea atu i le tagata tali mālō, “Inā e tausi iā te ia; a i ai se mea e te fa’atau 

ai, 'ou te taui atu iā te ‘oe pe a ou toe sau” (Luk. 10:35).   

Na uma le tala i le tagata āgalelei, ma ua tepa atu le Ali’i Fa’aola i le 

a'oa'o tulafono, peisea’ī ua silafia e Ia mea o i lona loto, ona Ia fesili atu ai lea, 

“Pe ni ā fā te ‘oe, o ai so latou nei o le to’atolu ua fai ma tagata la te tuā’oi 

ma lē na maua e tagata fao mea?” (Luka 10:36).   

E o’o lava i lenei taimi e matuā lē tā’ua e le a'oa'o tulafono le ‘upu 

“tagata Samaria,” a e ua tali atu iā Iesu, “O lē na alofa atu iā te ia” (Luk. 

10:37a).  Ua fa’apea atu loa Iesu iā te ia, “Inā alu ia, ma ia e fa’apea ona 

fai” (F. 37b). 

Ua tali Keriso i le fesili, “O ai lē ma te tuā’oi?” e fa’avavau.  Na 

fa'ailoa e Keriso o lo tatou tua'oi e lē na o se tasi o le ekalesia po o se 

fa’atuatuāga o lo’o fa’atasi atu i ai.  E lē fa’ailoga tagata, po o se nu’u po o se 

lanu, a e o i latou uma o lo’o mana’omia se fesoasoani.  O lo tatou tuā’oi o 

fanau uma a le Atua, o ē o lo’o afāina i le fili. 

Sa tu’uina atu e Iesu i le tala i le Samaria agalelei se āta e fa’asino 

lava iā te Ia ma le uiga o Lana galuega i lenei lalolagi.  Ua fa’asesēina le 

tagata e Satani ina ua ia fa’alata, fa’aosooso, fasi, ma gaoi ana mea ma lona 

agaga, ona tu’ulafoa’i ai lea o ia a oti.  Ua silasila ifo le Fa’aola i le tulaga 

pagātia ua tatou i ai, ona tu’ua ai lea o Lona mamalu a e afio ifo e fa’asao iā i 

tatou.  Na Ia fa’amamā ma fusifusi o tatou manu’a, ma ufiufi i tatou i Lona 

‘ofu o le amiotonu.  Sa Ia ta’ita’i i tatou i le sulufa’iga e malu ai, ma Ia totogi 

'atoa mo le tausiga o i tatou.  Na i’u ina maliu Ia, o le togiola mo i tatou.  



395 
 

Mai Lana fa’ata’ita’iga, sa fetalai atu ai i Ōna so'o, “Ou te fai atu iā te outou 

ia mea, ina ia outou feālofani” (Ioa. 15:17).  Ma le isi, “Fa’apei ona ‘Ou 

alofa atu iā te outou, ia feālofani fo'i outou” (Ioa. 13:34). 

O le fesili a le a'oa'o tulafono iā Iesu, “O le ā se mea e tatau ona ‘ou 

faia?” ma le tali, “Ia e fa’apea ona fai, e te ola ai” (Luk. 10:28), na fa’ailoa 

ai le 'ato'atoa o le uiga o le ta’uamiotonuina, o le alofa lea i le Atua ma uso ā 

tagata.  O le mea na faia e le Samaria e tusa ma lona loto alofa ma le agalelei, 

ua fa’ailoa ai lona usita’i e tausia le tulafono.  Na ōle atu Iesu i le a'oa'o 

tulafono ina ia “alu ia, ma ia e fa’apea ona fai,” auā o le mana’oga o le Atua 

mo Lana fanau o le faia lea o Lona finagalo, a e lē na o ‘upu e tu’u atu.  “O lē 

e fa’apea o lo’o tumau iā i totonu iā te Ia, e tatau ona savali o lenā tagata 

fa’apei ona savali o Ia” (I Ioa. 2:6). 

O lenei le a’oa’oga e tatau mo i tatou i ōna pō nei, ia fa’amū pea le 

afi o le alofa, a e le o le manatu fa’apito po o le alofa iā ‘oe lava ia; auā o i 

tatou o Kerisiano e tatau ona ‘avea tatou o “sui o Keriso.” O lea a lē 

fa’aaogāina o tatou ola mo le lelei o isi, i aiga, o tuā’oi ma alalafaga o mau ai, 

i galuega po o ekalesia fo’i, po o so’o se mea tatou te i ai, a tatou lē faia lea, e 

lē o ni Kerisiano moni i tatou. 

E mana’omia le feso’ota’iga o tatou ma Keriso mo le lelei o le aigā 

tagata, ma ia tatou tutū fa'atasi ma Ia mo le fa’aolataga o le lalolagi; o lea ua 

Ia fetalai ai, “Ua maua fua e outou, ia outou foa’ifuaina atu” (Mata. 10:8).  

O le agasala ua matuā fa’aleagaina ai le tagata, peita’i o lo tatou tiute lea ia 

alofa ma fesoasoani ia fa’asaoina ai lē ua pa’ū ona o le agasala.  A i ai se isi 

ua sesē ma ua pa’ū, ua lagona le masiasi ma ua loto vaivai, o la tatou galuega 

o le fafaga ma sapai, ma ia fa’amalosi i ai, a e lē o le ui mamao ane i le isi itū 

o le āla.  Pe a tatou va’aia se isi ua pa’ū ma mafatia ona o se faigatā, po o le 

agasala ua manu’a ai, ia tatou lē fa’amasino ma manatu ifo, “E lē o se mea e 

a'afia ai fua ma fa’apopoleina ai a’u.” 

Fai mai le aposetolo, “O outou o i la le Agaga ia outou fa’afo’i mai 

lē ua fa’apeaina ma le loto o le agamalū…” (Kala. 6:1).  Ia tatou mataāla i le 

fa’atuatua ma tatalo ina ia tulei ‘ese ai le fili, ma ia ‘avea a tatou amio ma 

‘upu o se vaila’au fofō mo lē ua manu’a ma puapuagātia.  E to’atele ua 

fa’avaivai ona o fa’afitauli o le olaga, peita’i o sina ‘upu alofa e toe fa’atūina 

ai lē ua tau pa’ū.  Ia tatou taumafai e ōfo atu se fesoasoani e 

fa’amafanafanaina ai lē o mana’omia le fa’amalosi’aga pei ona faia e le Atua 

mo i tatou. 

O le tala i le Samaria agalelei o le fa’avae lava lea e fa’ataunu’uina 

ai le tulafono, ma na fa’aalia i le soifuāga o Iesu.  Ua fa’aalia mai le uiga o le 

“alofa i le tuā’oi pei o ‘oe lava iā te ‘oe,” ona o le tāua o lea tulafono i Ōna 

uiga ma Lana amio, e fai ma molimau i le uiga moni o tulafono fa’ale-lagi pe 

a fa’atino mai i o latou olaga o le alofa, agalelei, ma le loto fiafia mo so’o se 

tasi.  O lea le molimau e ta’utino ai le fa’amaoni o ‘upu a le perofeta, “E 

fa’amaoni poloā’iga a Ieova, e fa’apotoina ai lē ua faigofie” (Sala. 19:7).  A 

lē fa’atinoina e le tagata lenei alofa o lo’o ta’utino e talitonu i ai, ua lē tausia e 

ia le tulafono; auā o le agaga lava e fa’aalia ai le alofa i uso ā tagata, o le 

agaga lava lea e fa’aali atu ai lo tatou usiusita’i i le Atua.  O le alofa moni i le 

Atua e puna mai ai le loto alofa mo lē tatou te tuā’oi.  Ua fa’amalamalamaina 

mai e le aposetolo, “Pe afai e fa’apea mai se tasi, ‘ou te alofa i le Atua,’ a e ita 

i lona uso, o le pepelo lava ia; auā o lē e lē alofa i lona uso ua ia va’ai atu i ai, 

pe mafai fa’apefea ona alofa o ia i le Atua ua ia lē va’ai atu i ai?” (I Ioa. 

4:20).  Ma ua fa’apea mai, “Le ‘au pele e, a tatou feālofani ua tumau le Atua 

i totonu iā te i tatou, ua 'ato'atoa fo'i le alofa iā te Ia i totonu iā i tatou” (F. 12). 

Matā’upu 55 

E LĒ O SE FA’AALIGA MAI FAFO 

Fa'avaeina i le Luk. 17:20-22. 

a silia i le tolu tausaga talu ona tala’iina e Ioane le Papatiso lana fe’au, 

sa foliga o le iliina o se pū fa’asalalau, “Auā ua latalata mai le mālō o 

le lagi” (Mata. 3:2).  O nisi o Faresaio ua ō ane ma fesili iā Iesu, “Pe o’o mai 

‘ea āfea le mālō o le Atua?” (Luk. 17:20a), auā o lenei taimi e lē o va’aia e i 

latou se fa’ailoga e fa’aali mai ai o le a fa’atūina se mālō.  O i latou sa tete’e 

iā Ioane fa’apea ma Iesu, ua manatu o le a lē fa’ataunu’uina le galuega na 

‘auina mai ai o Ia. 

A e ua tali atu Iesu, “E le o’o mai le mālō o le Atua ma le va’aia i 

mata.  E le fai ane fo'i tagata, ‘Fa’auta, o i inei!’ pe fa’apea, ‘Fa’auta, o i 

ilā!’ auā fa’auta, ua i ai lava iā te outou le mālō o le Atua” (Luk. 17:20b, 

21).  O le mālō o le Atua e amata mai totonu o le loto, ma e le fa’alagolago 

ina ia fa’aalitino ma va’aia ai se mana fa’ale-lalolagi ia fa’aalia mai ai. 

Na Ia fetalai atu i le ‘au so’o, “E o’o mai lava ōna pō tou te 

manana’o tele ai ia iloa se aso e tasi o le Atali’i o le tagata, a e lē iloa” (F. 

22).  E le’i manino i le ‘au so’o le mamalu o Lana galuega, auā na ufitia ina 

ua liu tino tagata o Ia, ma latou te le’i iloa le maoa’e o lo latou tulaga i le 

fa’atasi ai ma i latou o le Ali’i o le malamalama ma le ōla.  E o’o mai le 

itūaso e toe tepa ai i tua ma le mo'omo'o i le avanoa ua maua i le taimi nei a o 

savavali ma talanoa ma le Ālo o le Atua. 

Ona o lo latou manatu fa'apito ma le fa'ale-lalolagi, e o'o fo'i i le 'au 

so'o na lē malamalama i le mamalu fa'ale-agaga na Ia sa'ili e fa'ailoa iā te i 

latou.  Na fa'ato'ā latou iloa le amio ma le galuega a le Fa'aola ina ua mavae 

Lona afio a'e i Lona Tamā ma ua ‘auina ifo le Agaga Pa’ia i ē fa'atuatua.  Ina 

ua latou maua le papatisoga a le Agaga Pa'ia, ona amata loa lea ona latou iloa 

o lea na latou mafuta ma le Ali’i o le mamalu.  Ua manatua Āna fetalaiga ma 

a’oa’oga ma ua amata ona malamalama i valo’aga ma vavega na Ia faia.  Ua 

fa’aali fa’asolosolo fa’apei o se āta mea ōfoōfogia i Lona soifuāga, ona iloa ai 

lea e le ‘au so’o, “Ua liu tino tagata le Lokou, sa mau fo'i o Ia ma i tatou, (na 

matou matamata i Lona mamalu; o le mamalu lava lea o le Ālo e to’atasi o le 

Tamā), ua tumu o Ia i le alofa tunoa ma le fa’amaoni” (Ioa. 1:14).  Na afio 

ifo i le lalolagi Keriso mai le Atua, e fa’asaoina le fanau ua pa'ū’ū a Atamu.  

Ua lagona e i latou lo latou lava fa’atauva’a, ma ua iloa manino ai le tāua o 

Āna fetalaiga ma galuega.  O Lana afioga ua fou i le latou va’aiga, ma o Āna 

a’oa’oga ua pei o ni fa’aaliga fou ma le manino. 

A o latou su’esu’e atili i valo’aga o lo’o molimauina Keriso, sa 

mafuta i le Atua ma ua fa’ateleina ai lo latou malamalama i le uiga o Ia, Lē na 

afio a’e i le lagi e fa’auma le galuega na Ia amataina i le lalolagi.  O Ia lea e i 

U 

ai le poto maoa’e e lē ma-fa’amatalaina e se tagata, ma sa valo’ia mai ānamua 

e tupu, perofeta, ma tagata amiotonu.  Ua amata nei ona latou faitau ma toe 

faitau i le 'ese'esega o Lana galuega ma le uiga o Lana amio, ma e ōfo i le tuai 

ona latou iloa le ‘upu moni iā Keriso pei ona valo’ia i Lana afioga.  E le’i 

malamalama i latou i le uiga o Lona afio mai i le tino tagata, a e ua manatua 

Lona loto maulalo ma le āgamalū a o Ia femalagaa’i fa’atasi ma le motu o 

tagata.  Ina ua afio ifo le Agaga Pa’ia na fa’apupulaina loa o latou mata ma 

ua iloa ai Lona uiga Atua; o lo latou mo’omo’oga se’i toe va'ai i Ōna fofoga 

ma toe fa’alogologo a o Ia a’oa’o mai Lana afioga pa’ia.  Sa faigatā ona 

malamalama i latou i ia matā’upu, a e ua naunau i latou pe ‘ana se’i toe 

fa’atasi ma Ia, atonu o le a taumafai e fa’alogo ma mātau lelei Āna afioga!  O 

le ā tonu ea le uiga o le fetalaiga a Iesu, “Ua totoe iā te A’u mea e tele e fai atu 

ai iā te outou, a e tou te lē mafaia ona talia i nei ōna pō?” (Ioa. 16:12).  Ua 

iloa nei e le ‘au so’o e vaivai lo latou fa’atuatua ua lē 'ato'atoa ai ona latou 

malamalama i mea o lo’o tutupu. 

Na 'auina mai e le Atua se ‘ave fe’au na te tala’i atu le afio mai o 

Keriso, ma ia fa’ailoaina iā Iutaia ma le lalolagi le uiga o Lana galuega ina ia 

nofo sauni ai e talia o Ia.  Na sili atu i le tolu sefulu tausaga sa femāliua’i ai 

Lē na folafolaina e Ioane, a e le’i iloatino e i latou o Ia lava lea mai le Atua.  

O lo latou fa’atuatua iti na punitia ai le susulu mai o Lona malamalama e 

fa’ate’a ai le pōuliuli o talitonuga ma manatu sesē ua ufitia ai le lalolagi.  Na 

tapunia o latou taliga, ma ua vaivai lo latou malamalama a e o lea ua latou 

manatu nei i Āna afioga.  Ua latou toe fesili pe na fa’apefea ona mafai e le 

‘au faitaulaga ma a'oa'o o le malumalu ona fa’asesē iā i latou, ma ua 

fenumia’i ai a’oa’oga mai Lē sili i lō Mose, po o Lē sili le atamai i lō 

Solomona?  

Na fa’atasi Ia ma i latou i se taimi, a e latou te le’i iloa pe talitonu iā 

te Ia.  E le’i talitonu le so’o o Toma se’iloga ua va’ai ōna mata iā te Ia ma 

tu’u lona lima i Ōna manu’a.  O Peteru na ia fa’afitia lona Ali’i, a o te’ena 

ma fa’alumaina o Ia e Ōna tagata.  Ua manatua e i latou nei mea uma, ma ua 

fa’agae’etia o latou loto i lo latou lē talitonu. 

Ina ua molia i latou i luma o fa’apotopotoga e faitaulaga ma ta’ita’i, 

ma na tu’uina i latou i falepuipui, na vivi’i a’e ma le oli’oli i latou, “Ina ua 

ta’uaogāina i latou ia fa’aleagaina ona o Lona suafa” (Galu. 5:41).  Na latou 

vivi’i ma ua fiafia e fa’ailoa atu le mamalu o Keriso e molimau ai i luma o 

tagata ma agelu, ona ua latou filifili e mulimuli iā Iesu a e tu’u mea a le 

lalolagi. 

O le fe’au mai ōna pō o le ‘au aposetolo o lo’o moni fo'i mo aso nei.  

E lē fa’asusuluina le mamalu o Keriso pe a leai le ta’ita’iga a le Agaga Pa’ia i 

olaga o tagata.  O le Kerisiano ua tu’inanau i le lalolagi ua lē toe malie ia i le 

‘upu moni, pe fia galue mo le Atua.  A e o lē mulimuli i le Matai e lē ina ia 

maua se taui fa’ale-lalolagi, a e e aga'i i luma e galue ma le loto maulalo, i le 

taua e lē tau ma tagata, “A o ali’i sili, ma faipule, ma ali’i o le pōuliuli o lenei 

lalolagi, 'atoa ma agaga leaga i mea o i le lagi” (Efe. 6:12).  O lo’o fa’apea 

lava ona fa’apologa, fa’alē-amana’ia, ma fa’alumaina ē mulimuli i le Fa’aola 

i nei ōna pō, fa’apei o le taimi ua mavae. 

O le mālō o le Atua e lē ma-va’aia fa’ale-tino ma e lē fa’alialia vale 

i le va’aiga a tagata, auā o le tala lelei o le alofa tunoa o le Atua e lē ō gatasi 

ma mea fa’ale-lalolagi.  E fete'ena'i nei talitonuga fa’avae e lua, auā “E lē 

talia e le tagata fa’ale-tino o mea a le Agaga o le Atua; auā o mea valea ia iā te 

ia; na te lē mafai fo'i ona iloa, auā e fa’amasinoina fa’ale-agaga” (I Kori. 

2:14). 

O le tele o talitonuga tau tapua'iga o nei ōna pō ua latou galulue e 

fa’atūina le mālō o Keriso, fa’apei ona latou talitonu, ia fa’ale-tino, 

fa’ale-lalolagi, ma e lē tumau.  Ua latou naunau ia faia le Ali’i ma pule o 

mālō uma o le lalolagi, ma Ia pulea faipule ma ōna fa’amasinoga 'ese'ese, o ē 

faitulafono, o maota, ma maketi o fe-fa'ataua'iga.  E talitonu i latou e tu’uina 

mai le pule e ‘avea ai i latou o sui o Keriso i le lalolagi ina ia fa’amalosia le 

tausiga o tulafono o Lona mālō.  O lenei fo'i le mana’oga o Iutaia i ōna pō o 

Keriso, ina ia fa’atūina lenei mālō e latou te fa’ailoa atu ai Lona finagalo ma 

‘avea i latou o sui e fa’amalosia ma fa’ataunu’u tulafono a le Atua.  A e ua 

fetalai o Ia, “E lē mai le lalolagi nei Lo’u mālō…” (Ioa. 18:36a).  Na te le’i 

talia le nofoāli’i fa’ale-lalolagi. 

Na afio mai Iesu i le lalolagi lē fa'amaoni, sauā, ma le lē taupulea.  

Peita'i e le’i taumafai e si’itaua i ē agaleaga pe ta’uleagaina fili o le nu’u, ma 

e le’i fia aiā Ia i faigāmalō ma pule’aga a ē pule.  Na le’i taumafai le Ali’i 

Fa’aola ia suia faigāmalō.  O Ia o lo tatou fa’ata’ita’i, e lē mai le fa’ale-tino 

auā e va’ai i mea i fafo, a e o le fa’amalōlōga mai loto o tagata ta’ito’atasi. 

O le mālō o Keriso e lē fa’atūina mai filifiliga a tagata ta’uta’ua po o 

ni molimau mai falefono fa’ale-lalolagi po o ni fa’apotopotoga fo'i a se ‘au 

faitulafono, a e o le totōina o le uiga moni o Keriso i totonu o loto o tagata e 

āla mai lea i le galuega a le Agaga Pa’ia.  “A o i latou uma o ē na talia o Ia, 

ma fa’atuatua i Lona suafa, na Ia avatu i ai o lea manuia, ia ‘avea i latou ma 

fanau a le Atua.  O i latou, e lē o le toto na fanau ai, e lē o le mana’o fo'i o le 

tino e lē o le loto fo'i o le tagata, a o le Atua lava” (Ioa. 1:12 – 13).  Ona pau 

lenei o le mālōsi e mafai ai ona fa’aeaina le tagata.  Ma e mafai ai e se tagata 

ona fa’ataunu’uina lenei galuega e a’oa’o ma ia faia mea ua tu'u mai e le 

afioga a le Atua.   

Ina ua amataina le galuega a Paulo i Korinito, o se a’ai e tumu i 

tagata, tele le ‘oa, o amio lē taupulea, 'atoa ma uiga ma amioga leaga uma a ē 

fa’apaupau, ona fa’apea ai lea o ia, “Auā ua tonu lo’u manatu, 'ou te lē iloa se 

tasi mea iā te outou tau lava o Iesu Keriso, o Ia lava na fa’asatauroina” (I 

Kori. 2:2).  Mulimuli ane, ona tusi lea o ia iā i latou na a’afia ai i agasala e 

sili le leaga, ua fa’apea, “Sa fa’apea fo'i nisi o outou; a ua ta’e’ele outou, a ua 

fa’apa’iaina outou, a ua ta’u amiotonuina outou i le suafa o le Ali’i o Iesu, i le 

Agaga fo'i o lo tatou Atua” (I Kori. 6:11).  Ma na ia toe fa’apea, “Ou te 

fa’afetai atu i lo’u Atua e lē aunoa ona o outou, auā o le alofa tunoa o le Atua 

ua foā’iina mai iā te outou iā Keriso Iesu” (I Kori. 1:4). 

O le galuega mo le mālō o le Atua e lē mai faigāmalō fa’ale-lalolagi, 

pe o i latou e fia ta’uleleia pe lauiloa, a e mo i latou e fia fa’ailoa atu le tala 

lelei fa’ale-agaga ma le mana o Lona suafa.  O i latou ia e molimau fa’atasi 

ma Paulo, “Ua fa’asatauroina fa’atasi i ma’ua ma Keriso; a e 'ou te lē toe ola 

a’u, a o Keriso o lo’o ola i totonu iā te a’u” (Kala. 2:20a).  E galulue i latou 

fa’apei o Paulo, mo le lelei o tagata uma, ona molimau lea o ia, “O lenei, o 

sāvali i matou a Keriso peiseā’ī ua ai’oi mai le Atua iā te outou e i matou; 

matou te ōle atu, o sui i matou o Keriso, ia outou lelei ma le Atua” (II Kori. 

5:20). 

Matā’upu 56 

UA FA’AMANUIA LE FANAU 

Fa'avae i luga o le Mata. 19:13-15; Mare. 10:13-16; Luka 18:15-17. 

 Iesu o sē tasi na alofa tele i tamaiti, ma o lo latou alofa lē fa’atuā’oia 

pe fa’apitoa sa Ia talia ma fiafia i ai.  O a latou vi’iga fa’afetai sa pei o 

ni pese mālie iā te Ia ma ua fa’amafanafanaina ai Lona finagalo mafatia ona o 

fa’afitāuli mai o le ‘au faitogafiti ma le fa’afoliga.  O Ōna fofoga alofa ma 

uiga agamalū sa tosina mai ai le fanau ma latou talia o Ia i so’o se mea na 

femalagaa’i ai.   

O se masani fa’a-Iutaia o le tu’uina mai lea o le fanau ina ia 

fa’amanuiaina e se a'oa'o o le malumalu, a e ua manatu le ‘au so’o o lea mea o 

le a fai ma fa’alavelave i le galuega tāua o lo’o feagai ai ma Iesu.  Na manatu 

fa’atauva’a le ‘au so’o i le fanau laiti ma ua lē malilie i latou i le fa’atasi ane o 

tinā ma a latou fanau ona o le fia feiloā’i iā Iesu.  Sa fa’anoanoa o Ia ona o ia 

uiga ua fa’ailoa, auā o Ia e silafia le tāua o le a’oa’oga o le fanau a o laiti i āla 

o lo’o tu’uina mai i le afioga a le Atua.  O a latou talosaga na fa’afofoga i ai 

le Ali’i, ma na fa’amalosia ai o latou loto i le fia fa’atasi ma Ia. 

Ona o se asiasiga a se tinā e to’atasi, na ia tosina mai ai nisi tinā e 

to’atele ona o le fia va’ai iā Iesu.  Na fa’ailoa atu o latou fa’anaunauga ma na 

Ia fa’afofoga ma Lona finagalo ua momomo i la latou ōlega.  Na fa’aalia e 

Iesu le sesē o le ‘au so’o ina ua latou tutūli o nei tinā ia solomuli, ona fetalai 

atu lea o Ia, “Inā tu’u mai ia o tamaiti e ō mai iā te A’u, e ‘aua tou te vavao iā 

te i latou; auā e fa’apei o i latou nei o ē ō i le mālō o le Atua” (Mata. 19:14; 

Mare. 10:14; Luka 18:16).  Na Ia si’i latou i Ōna 'a'ao, ona fa’ae’e lea o 

Ōna a’ao i o latou luga ma na fa’amanuia iā i latou.   

Na toe fo'i nei tinā ma loto ua fa’amalosia ma fa’amafanafanaina 

mai fa’amanuiāga ona o afioga a Iesu.  Ia fa’apea ona ‘avea Keriso ma 

Fa’aola o le tinā o ōna pō nei, ona o lona fa’atuatua ola e talia ai Āna fetalaiga 

ma a’oa’oga.  O Keriso lava o le Fa’aola o tagata uma mo aso nei, fa’apei 

ona galue ma femalagaa’i Ia a o liu tino tagata.  O Ia o le fesoasoani o tinā o 

aso nei, fa’apei ona Ia si’i le fanau laiti i Ōna a’ao ma fa’amanuia iā i latou.  

Na maliu Ia e fa’atauina ai ola o le fanau mai aso anamua, 'atoa fo'i ma fanau 

o nei aso, se’i o’o i Lona toe afio mai. 

E silafia e Iesu avega i loto o tinā uma, auā sa masani ona silasila i le 

mamafa o galuega na pa’ū i Lona tinā fa’ale-lalolagi.  O Ia lea na malaga 

mamao ona ia talia le ōlega a se tinā mai Kanana (Mata. 15:22), ma malaga i 

le a’ai o Naina, ona Ia toe fa’atūina ai lea le tama a le fafine ua oti lana tane 

(Luka 7:12–14).  Sa manatu Iesu i Lona tinā a o mafatia o Ia i luga o le 

satauro, e fa’apea fo'i ona o’otia o Ia i fa’anoanoāga o tinā o le asō.  E aumai 

O 

lava e Ia le fesoasoani ma se fa’amalosi’aga a o tatou mafatia i mea e 

puapuagātia ai.   

O lo’o mātala pea le faitoto’a mo tinā o lo’o tau’aveina le avega mo 

le fa’atonuina ma le a’oa’oina o le fanau, ina ia talia le vala’au a le Fa’aola, 

“Inā tu’u mai ia o tamaiti e ō mai iā te A’u; ‘aua le vavao iā te i latou,” ona 

Ia fa’amanuia lea o i latou.  O tama pepe o lo’o sapaia e o latou tinā, o lo’o 

fa’apea ona momoli a’e i talosaga ma ua talitonu ai o latou o fa’amalumalu i 

lalo o Ōna a’ao alofa.  Ia fa’apei o Ioane le Papatiso, sa fa’atumulia o ia e le 

Agaga Pa’ia mai lona fanau mai; a tumau le tatou feso’ota’iga ma le Atua, e 

fa’atumuina fo'i tatou e le Agaga ina ia mafai ai ona tatou fa’atulagaina olaga 

o a tatou fanau mai le amataga.   

I le feso’ota’iga a le Fa’aola ma le fanau laiti, na silafia lava e Ia o i 

latou ia o le a tutupu a’e ma ‘avea o suli, ona o Lona alofa tunoa, ma 

tagatānu’u o Lona mālō.  A e lē taumate o le a to’atele i latou e sauāina ona o 

Lona suafa.  E faigofie ona fa’alogo ma usita’i le fanau i le vala’au a Iesu i lō 

ē matutua ua fa’agae’etia i uiga fa’ale-lalolagi, a e maise ua fa’ama’a’aina o 

latou loto.  Na afio ifo le Tupu o le lagi ma Ia a’oa’o ma tali fesili a le fanau 

iti ina ia latou malamalama lelei i uiga o Āna a’oa’oga.  Na Ia totō i o latou 

mafaufau le fatu o le ‘upu moni ina ia tupu a’e ma fua mai fua e i’u i le ola e 

fa’avavau.   

O lo’o maua pea le avanoa e ta’ita’iina ai olaga o le fanau laiti ia iloa 

le tala lelei.  Ia a’oa’oina i latou e mātua i matā’upu fa’ale-agaga, a o matala 

o latou mafaufau ma mamā o latou loto, ia tupu a’e ai i le ola o le Kerisiano e 

uiga ma amio iā Keriso. 

E tatau i tamā ma tinā ona ta’ita’iina lelei ma le sa’o a latou fanau, o 

le vaega iti o le aiga a le Ali’i, e saunia latou mo le lagi.  Ia tatou filigā e 

fa’atonutonu le fanau fa’apei ona tatou maua a’oa’oga mai iā Keriso, ma ia 

fa’ailoa atu iā i latou le matagofie o fa’avae o Lona mālō.  Ia ‘avea le aiga 

Kerisiano o se fale a’oga, ma ia tautua atu mātua, o latou o ni faia’oga e 

galulue ma a’oa’o i lalo ifo o le ta’ita’iga a Keriso le Fa’atonu Sili. 

I la tatou galuega mo le tosinaina mai o le fanau i le Ali’i, ia 

a’oa’oina i latou e tu’u atu uma agasala iā Iesu, ona Ia fa’amamā lea o i latou 

e talosagaina Lana fa’amagaloga ma talitonu i Lona mana e fa’amanuia ai le 

fanau, fa’apei o aso a o feagai Ia ma Lana galuega i le lalolagi.  O le liuga o 

le loto e lē o se suiga e so’ona mālōsi pe tau matemate le taimi e tupu ai, a e o 

le lagona loloto e suia ai le va’ai ma ua tepa taula’i i fofoga o le Fa’aola.   

O mua’i a’oa’oga i le olaga fa’a-Kerisiano e tu’uina atu lea e le tinā 

a o a’oa’oina le fanau ia usiusita’i ona o lo latou alofa mo ia.  O le alofa o le 

tinā e fa’atusaina lava lea i le alofa o Keriso, ma o le fanau laiti e maua e i 

latou le usita’i ma le loto talitonu a o a’oa’oina i latou ia usita’i ma ia 

fa’alagolago i le tinā. 

O Iesu o le āta fa’ata’ita’i mo le fanau fa’apei fo'i ona ‘avea o Ia o le 

fa’ata’ita’iga mo tamā.  A o feagai ai o Ia ma ē lē taupulea ma le fa’asauā, o 

Āna afioga mālū na tu'uina atu ma le fa’aaloalo.  Sa fetalai o Ia e pei o sē ua 

i ai le pule, ma o Lana afioga e i ai le pule; peita'i i Lona feagai ai ma tagata 

sauā ma le lē taupulea, na te le'i fa'aaogāina se 'upu lē alofa pe lē fa'aaloalo.  

O le alofa tunoa o Keriso i le loto e tufa atu le lagona matagofie fa'alelagi ma 

maua ai le lagona o le talileleia.  E fa'alaulelei ai mea uma ua lē lelei ma 

tu'ulafoa'i.  E ta'ita'iina ai tamā ma tinā ia faia a latou fanau o tagata popoto, e 

pei fo'i ona latou loto ia fai fa'apenā i latou e isi.  

E mana’omia e mātua ona su’esu’e lesona ua tu’uina mai e le Atua i 

mea na Ia foafoa, auā le a’oa’oina o le fanau.  E tatau ona fesili i le 

faitogāla’au e uiga i vaega 'ese'ese o le tupu a’e o fugāla’au, o le ola a’e o lālā 

ma lau, e o’o ai ina fua ma fa’aalia le matagofie o lanu 'ese'ese.  O galuega 

laiti ma mea e fai so’o, o le fa’asūsūina o le ele’ele, ma fa’amalumaluina o le 

la’au mai matagi, timuga, po o le mugālā, 'atoa ma le puipuiga mai nisi 

fa’asoesā ina ia fa’aeteete ai.  E fa’apea fo'i le faiga o le fanau, ia fa’ata’ita’i 

i āla a le fai togāla’au.  O le leo filemū, o uiga alofa, ma le fa'apalepalee, o 

fa’ata’ita’iga ia e ‘ausia ai uiga o Keriso.   

Ia fa’amalosia le a’oa’oina ma u’una’i le fanau e fa’aali le loto alofa 

i le Atua, a e fa’apea fo'i le tasi i le tasi.  E tele ē ua fa’ama’a’aina loto ona ua 

talitonu i le manatu, e vaivai le tagata e loto alofa.  A i ai lenei uiga i le 

tagata, e fa’apea o se amio e amata mai a o la’ititi lava, ma e faigatā ona suia 

lea vaganā le malamalama o le alofa o le Atua e fa’amafanafanaina ai lea 

tulaga.  O le mea lea e tatau ona fa’alototele le fanau ina ia fa’aalia ai le 

agaga alofa ma le lima foā’i fa’a-tamaititi, amio ia e fiafia i ai Iesu, ma e tupu 

a’e ai ma le fanau. 

E tāua le su’esu’e i mea uma na foafoaina e le Atua, galuega e 

fa’aalia ai Lona alofa tele mo i tatou.  Ia fa’ava’ai le fanau i le matagofie o 

togāla’au ma la’au o fa'ato'āga, ia manāvaina le ‘ea mamā o vao māoa, ma ia 

a’oa’o iā i latou tulafono na Ia faia auā le tausiga lelei o Āna foafoāga.  Na 

fa’apea fo'i ona Ia tu’uina mai o tulafono mo le tausiga ma le pule'aga o le 

tagata, ina ia maua ai e i tatou se olaga fiafia ma le filemū.  Ia lē fa’avaivai le 

fanau i le mau ‘upu ma talosaga u’umi, a e a’oa’o i latou ia usiusita’i i le 

tulafono a le Atua. 

E faigofie ona tosina le fanau iā Iesu pe a lelei le fa’aa’oa’o a mātua 

e va’aia ai uiga o ē mulimuli iā Keriso, ma fa’aalia Lona alofa lē fa’a-tuā’oia.  

Ia fa’amalamalama lelei le ‘upu moni o le fa’aolataga ina ia ta’ita’iina ai latou 

iā Keriso ma ‘avea Ia o se Fa’aola i olaga ta’ito’atasi.  Na folafola mai Lona 

Agaga, 'atoa ma Āna agelu e fesoasoani i tamā ma tinā e a’oa’o i le fanau le 

tala matagofie i le Pepe o Petele’ema, o Ia o le fa’amoemoe o le lalolagi. 

Ina ua fetalai Iesu i le ‘au so’o e ‘aua le vavaoina le fanau mai iā te 

Ia, e fa’apea fo'i ona Ia fetalai atu i āugātupulaga o i latou uma e mulimuli iā 

te Ia,- o ta’ita’i o ‘au lotu, faife’au, faia’oga ma fesoasoani, ma tagata 

Kerisiano uma.  O lo’o tosina pea e Iesu le fanau, ma o lo’o fa’atonu mai, 

“Inā tu’u mai ia e ō mai;” ma e pei ona fetalai, "E ō mai i latou pe a outou lē 

vavaoina i latou." 

Ia ‘aua ne’i faia ōu uiga lē Kerisiano e fa’asesēina ai le va’aiga i uiga 

moni o Iesu.  A tatou fa’aali foliga lē fiafia ma le agaga pogisā, ona 

'ave'eseina lea o le va’ai a le fanau mai le Ali’i.  Ia fa’atāua le nofoāga 

matagofie o lo’o saunia mai e Iesu i le lagi; o lea ia ‘aua ne’i fai ma āla e 

mafaufau lē fiafia ai i le ekalesia a Keriso, pe manatu e fa’amalosi ona 

tu’u’eseina mea fa’afiafia o le olaga pe a mulimuli i le Fa’aola.  ‘Aua ne’i 

talanoaina mea fa’ale-agaga ma mea tau tapua'iga ma le manatu fa’apea o nei 

a’oa’oga ma lesona e faigatā ona malamalama i ai le fanau, pe o le 

fa’alē-amana’ia pe fa’aititia lo latou naunau e talia Iesu a o laiti lava. 

A o galue le Agaga Pa’ia i loto o le fanau, e tatau ona tatou galulue 

fa’atasi ma Ia.  Ia fa’ailoa iā i latou le vala’au a le Fa'aola, auā o se 

oli’olisaga lea pe a tu’u atu 'ato'atoa o latou ola mo Ia a o laiti ma o lo'o lagona 

le mālōsi o lo latou tuputupu a'e.   

E va'aia le mutimutivale o le finagalo o le Fa'aola mo agaga na Ia 

togiolaina i Lona toto, ua fai i latou Mōna.  Ua silasila ifo Ia ma le alofa ma 

Lona fa’anaunaūga e fa’atasi ma i latou, e lē na o ē amiotonu a e fa’apea ē na 

ōla i olaga faigatā ma uiga lē taupulea.  E to’atele mātua ua manatu i le latou 

vaega ma le tiute tau’ave i olaga o nei fanau, e foliga mai e le’i i ai se loto 

onosa’i po o se tali mālū ma le atamai na tu'uina atu i le fanau ua ō sesē.  

Peita’i, e silasila ifo pea Iesu i ia fanau ma le alofa mutimutivalevale, auā e 

silafia e Ia le pogai o uiga uma o le olaga, ma le fa’ai’uga e o’o i ai. 

Ia ‘avea le ‘au’auna Kerisiano fa’amaoni ma sui moni o Keriso e 

ta’ita’iina mai lea fanau i le Fa’aola.  Ia fa’aaogāina le atamai e tatau ai, o 

uiga mālū, ma le fa’aaloalo ia tosina ai ma fusi mai ona o lona loto alofa.  

Ona o le alofa tunoa o Keriso o le a va’aia ai se suiga o amio ma uiga o ia 

fanau, o latou ia na Ia fa’apea mai ai, “E fa’apei o i latou nei o e ō i le mālō o 

le Atua” (Mare. 10:14b). 

Matā’upu 57 

“E TASI LE MEA E LĒ O IĀ TE 'OE” 

Fa'avae i luga o le Mata. 19:16-22; Mare. 10:17-22; Luk. 18:18-23. 

a maliu ane Ia i le āla, ona momo’e mai ai lea o le tasi, ua to’otuli 

iā te ia, ma fesili mai iā te Ia, ‘Le a’oa’o lelei e, se ā se mea 'ou te 

faia ina ia ou maua ai le ola e fa’avavau?”(Mare. 10:17). 

O le taule'ale'a na faia lea fesili o se tagata maumea, se ta’ita’i e 

maualuga lona tofi ma e tele mea fa’ale-malō e i lalo o lana pulega.  Na ia 

va’aia le fa’atinoina o le alofa o Keriso a o Ia talia ma fa’amanuia le fanau 

laiti, ma ua naunau ai o ia e fia ‘avea ma so’o o Iesu.  A o maliu ane le Ali’i 

i le āla, ua momo’e ane le taule’ale’a ma ua to’otuli i Ōna luma, ona ia faia lea 

o se fesili ua aupito tāua i loto o tagata ola uma: “Le A’oa’o lelei e, se ā se 

mea 'ou te faia ina ia ou maua ai le ola e fa’avavau?” 

Sa tali atu Keriso, “Se ā le mea e te ta’ulelei mai ai A’u?”  E leai sē 

lelei, na o le to’atasi, o le Atua lea” (Luka 18:19; Mare. 10:18; Mata. 

19:17a).  Na finagalo Iesu e fia tofotofo po o se loto moni o i lenei ta’ita’i, pe 

o iloa e ia o lo’o felafolafoa’i ma le Ālo o le Atua.  Pe mata o le ā tonu se 

lagona o i lona loto? 

E le’i manatu lenei taule'ale'a o i ai se mea e lē o 'atoa iā te ia, auā e 

talitonu lava iā i lona amiotonu ona e maualuga lona tulaga.  Peita’i, na ia 

lagona o lo’o mana’omia pea e ia se mea e lē o iā te ia.  E lē mafai ea e ia ona 

maua se fa’amanuiāga mai iā Iesu ma fa'amalieina ai Lona loto, fa’apei ona Ia 

fa’amanuia le fanau laiti?  

Ina ua tali atu Iesu i āna fesili, sa Ia fa’ailoa atu e mana’omia le 

usiusita’i i poloā’iga a le Atua e maua ai le ola e fa’avavau, ma Ia si’i atu 

poloā’iga e fa’asino i lona tiute ma lona vā feāloā’i ma ōna uso a tagata.  Na 

tali lea le taule’ale’a, “Ua ou tausia na mea uma talu lava ina ou itiiti; se ā se 

mea o toe 'ou te le’i faia?” (Mata. 19:20). 

Ua silasila o Ia ma le alofa i foliga o le taule'ale'a, peiseā’ī o lo’o fia 

iloa e Ia ōna uiga ma fa’anaunauga o i lona loto.  Ua naunau Lona Agaga ia 

fa’ae’e atu iā te ia se loto alofa ma le fiafia, ma se filemū ina ia suia ai ōna 

uiga fa’ale-lalolagi.  Na Ia fetalai atu, “E tasi le mea e lē o iā te 'Oe.  Inā alu 

ia, fa’atau atu āu mea uma ma avatu i ē ua matitiva, ona e maua lea o le ‘oa 

i le lagi; i le e sau ai, ma ‘ave le satauro, a e mulimuli mai iā te A’u”(Mare. 

10:21). 

Na tosina lava Keriso i lenei taule’ale’a, ma na silafia e Ia le agaga 

moni ua ia tali atu ai, “Ua ou tausia na mea uma talu lava ina ou litiiti.”  O le 

mo’omo’oga o le Ali’i Fa’aola ina ia maua e le taule'ale'a le poto ma le 

fa’autauta e malamalama ai e ia lona mana’omia o le agaga moni o le 

Kerisiano e lelei ma e alofa fa’amaoni.  Ma o Lona fa’anaunauga ia maua e 

“U 

ia se loto salamō ma le fa’amaulalo, e mafai ai e ia ona tu’u atu 'atoa lona 

alofa i le Atua a e ufitia ai lona olaga lē 'ato'atoa i le amiotonu a Keriso. 

Na silafia e Keriso le mea e mana’omia e ‘avea ai lenei taule’ale’a o 

sē la te galulue fa'atasi mo le galuega o le fa’aolataga.  O ia o se ta’ita’i 

agava’a, ma ana loto gatasi ia ma Keriso se manū o se fa’amalosi’aga lea mo 

le galuega o lo’o feagai ai ma Ia.  E silafia e Iesu uiga o le talavou ma ua 

alofa mutimutivale iā te ia.  Sa fa’apea ona fafaguina o ōna manatu alofa mo 

Keriso.  O lea ua atili ona naunau Iesu ia tagolima fa’atasi i la’ua i Lana 

galuega, ma ia fa’apea ona fa’apa’iaina lenei tagata e fa’aaogāina ai mo le 

Matai.  Pe ana tu'uina atu e le taule’ale’a o ia iā Keriso se manū e 

fa’a'ato'atoina ai lona ola fa'atasi ma Ia.  Pe ana ia faia lenā filifiliga, se manū 

e matuā ‘ese lava lona lumana’i! 

“E tasi le mea e lē o iā te ‘oe,” o le fetalaiga lea a Iesu.  Na silafia e 

Keriso mea i le loto o le taule’ale’a, a o le mea e tasi e pito tāua o lo’o 

mana’omia ma o le fa’avae lea o le amio ma uiga o le olaga, o le alofa 

'ato'atoa mo le Atua.  A leai le agaga alofa, o le a fa’amalosia ma fa’ateleina 

le loto fa'apito, e manatu ia mo ia lava.  A lē tu’ua le alofa fa’apito mo lona 

lava tagata, o le a lē maua e ia le mea alofa mai le Atua, o Lona alofa tunoa 

lea. 

Sa tofotofoina e Iesu lenei taule'ale'a ia na filifili i le ‘oa o le lagi po 

o manuia fa’ale-lalolagi.  A tu’u’ese le manatu mo ia lava ia, a e tu’uina atu 

'atoa lona ola i le ta’ita’iga a Keriso ma mulimuli iā te Ia, ona maua ai lea o 

‘oa fa’ale-lagi.  O lenei ta’ita’i sa vala’auina i le mamalu o le Atua ia ‘avea 

ma suli fa’atasi ma Keriso.  O le vala’au alofa e ‘ave ‘esea ai le manatu 

fa’apito mo le tagata lava ia, a e uia le āla i le satauro ma mulimuli ai i le 

Fa’aola. 

O le vala’au a Keriso mo le taule'ale'a e mai anamua, “Inā filifili ia o 

outou i le aso nei, po o ai tou te 'au'auna i ai…” (Iosua 24:15a).  O le 

filifiliga na tu’u atu lea mo ia ona ua naunau le Ali’i ia liua lona olaga.  Sa 

fa’aalia e Iesu mea e lē o 'ato'atoa i ōna uiga ma le sesē i filifiliga o lo’o aga’i 

i ai fuafuāga o lona lumana’i.  Pagā fa’anaunauga ma le alofa o le Fa’aola, 

Lona finagalo e fia silasila i le taule’ale’a ua filifili ia ōna talia le vala’au a le 

Agaga o le Atua. 

Na ōfoina e Iesu le āvanoa ia ūlu atu ai le taule’ale’a i le tulaga e 

‘ausia ai le 'ato'atoa o uiga fa’a-Kerisiano moni.  Na Ia fetalai i ‘upu o le 

poto, e ui ina foliga ma’ati ma mālōsi.  Pau le fa’amoemoe e taunu’u ai i le 

fa’aolataga ma le ōla e fa’avavau o le talia lea ma usiusita’i i Āna afioga.  A 

e peita’i ua ‘avea le tulaga maumea ma le maualuga o lana pule’aga ua tosina 

mālōsi ma liliu atu ai i uiga agasala.  Pe afai e fa'apelepeleina, o le a 

tu'u'eseina ai le alofa i le Atua.  O le taofia o se vaega itiiti pe tele mai le 

Atua, o le taofia lea o se mea e fa'aitiitia ai le mālōsi i le fa'ataunu'uina o Lona 

finagalo; afai o mea o lenei lalolagi e fa'apelepele ma fiafia i ai, e tusa lava pe 

o le ā le lē mautinoa ma le fa'atauva'a, e 'avea ma mea e sili atu i le mafaufau. 

 O lenei ta’ita’i atamai sa vave malamalama lava i afioga a Iesu, ma 

ua ‘avea ma mea e fa’anoanoa ai o ia.  Ai lava a na iloa e ia le tāua o le mea 

alofa na ōfoina atu, manū e filifili o ia e fai ma so’o o Iesu.  O ia o se tagata i 

le fono a Iutaia, a e ua tofotofoina ia e Satani i ni mea e sili atu mo le lumana’i 

o lona olaga fa’ale-lalolagi.  Sa naunau o iā i ‘oa fa’ale-lagi, peita’i ua va’ai 

ma mana’o i fa’amanuiāga fa’ale-tino e maua mai i mea o lo’o iā te ia.  O nei 

tulaga ua fa'anoanoa ai lona mafaufau, ona e naunau i le ōla e fa’avavau, a e 

ua manatu ia e taugatā tele lona tau, ma ua liliu ‘ese loa ia ma le fa’anoanoa, 

“Auā ua tele āna oloa” (Mare. 10:22b). 

E le’i sa’o lana ‘upu na ia tausia poloa’iga a le Atua, auā o lana 

tupua o āna ‘oa ia.  Na fa’atāuaina e ia mea alofa ma fa’amanuiāga a le Atua, 

a e ua galo ai Lē na foa’iina mai ia manuia.  Ona ua fa’amuamua e ia le 

lalolagi ma ōna tu’inanau, ua lē mafai ai ona ia tausia poloa’iga a le Atua.  

Na ōfoina atu e Keriso i le taule’ale’a le mafutaga ma Ia, ma ua Ia fetalai atu, 

“Mulimuli mai iā te A’u.” A e ona e faigatā ona talitonu i ‘oloa o le lagi e lē o 

va’aia, a e faigofie ma mautinoa le lelei o le lalolagi o lo’o va’ai i ai, o lea na 

ia te’ena ai le ōfo mo le ola e fa’avavau, ma ua alu ‘ese ai ma lona loto 

fa’anoanoa e tapua’i pea fa’ale-lalolagi.   

E āfe ma āfe fo'i ē o lo’o feagai ma lenei fa’afitāuli i a latou filifiliga, 

o le lalolagi po o Keriso, a e o lo’o to’atele lava o lo'o filifili le lalolagi.  E 

fa’apei fo'i o lenei ta’ita’i ona latou liliu'ese mai le Fa’aola, ma manatu ifo i o 

latou loto e lē mana’omia le Ali’i e fai mo latou ta'ita'i. 

Na ‘avea le felafolafoa’iga a Keriso ma lenei taule’ale’a o se 

a’oa’oga fa’a-fa’atusa, auā ua tu’u mai e le Atua Āna tulafono e fa’asino ai le 

āla e tatau ona savalia e Āna 'au'auna.  O le usiusita’i i Āna tulafono ona ola 

lea i se olaga e fa’aalia i uiga ma amio.  E tu’uina mai e le Atua o tulaga 

maualuga ia ola ai i latou uma e ‘ausia Lona mālō, e na o i latou fo'i ia e 

fa’apea mai, “Le Ali’i e, o a’u ma a’u mea uma e ā ‘Oe lea,” ma ta’ua ai i 

latou uma ia o le fanau a le Atua.  Ia tatou mafaufau lelei i le uiga o le naunau 

mo le lagi, ma le ōfo mai e le Atua o a’upega e tatou te galulue fa’atasi ai ma 

Keriso mo le fa’asalalauina o le tala lelei o Lona mālō i le lalolagi.  Na 

te’ena le vala’au alofa e le taule’ale’a, ina ua lē mafai e ia ona tu’u’ese atu 

'atoa o āna mea fa’ale-lalolagi.  Pe fa’apefea se tatou tali i lea fesili?  E pau 

le āla tatou te sao ai, o le faia lea o Lona finagalo. 

O le 'au'auna tausi mea fa’amaoni e fa’asoa lelei mea uma na tu’uina 

mai e le Atua mo ē mana’omia le fesoasoani.  O lo’o fa’apea i taimi uma, e 

o’o lava i ōna pō nei, ona tu’uina mai o ‘oa ma manuia, o taleni ma avanoa e 

‘avea ai o Ōna sui i le lalolagi puapuagātia, ma galulue fa’atasi ai ma le 

Fa’aola.  O ia lea e fa’aalia ai uiga o Keriso, ma na tosina mai ai agaga iā te 

Ia. 

O i latou uma e i tulaga maualuga ma e tele a latou mea, atonu ua 

manatu i le faigatā o le tu’u’eseina o nei “manuia” fa’ale-lalolagi ina ia 

mulimuli ai iā Iesu.  Peita’i, o lea le āla e ‘avea ai le tagata ma so’o moni, auā 

o a’oa’oga uma a Keriso e fa’atino i le tu’uina 'ato'atoa o le ōla mo Ia.  E tele 

ona tu’uina atu o lenei vala’au i se gagana e foliga e mai se pulega fa’amalosi, 

peita’i ona pau lea o le ‘auala e motusia ai mea o lo’o fa’afitāuli ma 

fa’alotovaivai ai le tagata. 

Pe a tu’uina atu mea uma e i latou ua filifili e mulimuli iā Keriso, 

ona fa’aputuina lea o ‘oa ma toe fa’afo’i atu iā te i latou i lea aso e fa’alogoina 

ai nei ‘upu, “Ua lelei ia, le 'au'auna lelei e ma le fa’amaoni…inā ulufale mai 

ia i le fiafia o lou Ali’i” (Mata. 25:23).  Fa’apei fo'i ona tusia e le aposetolo, 

“Ia va’ava’ai atu iā Iesu o Lē na te ta’ita’iina ma Lē na te fa’a’ato’atoaina le 

fa’atuatua; o Lē na onosa’i i le satauro, na fa’atauva’a iā te Ia le mā, ona o le 

oli’oli sa tu’u i Ōna luma, ua nofo fo'i o Ia i le itū taumatau o le nofoāli’i o le 

Atua” (Eperu 12:2).  O se oli’olisaga pe a va’aia agaga ua fa’asaoina ma i 

latou ua fa’aolaina e fa’avavau, auā o le taui lea mo i latou uma e savavali i 

tulāga 'a'ao o Lē na fetalai, “Mulimuli mai iā te A’u.” 

Matā’upu 58 

“LASALO, INĀ SAU IA I FAFO” 

Fa'avae i le Luk. 10:38-42 ma le Ioa. 11:1-44. 

 Lasalo o se tasi so’o aupito fa’amaoni o Iesu, ma o lona fa’atuatua 

mautū ma le alofa mo lona Ali’i ua lē mafai ona fa’atusaina.  O le 

vavega silisili ma le maoa’e a Keriso, na faia lea mo Lasalo, lē na alofagia e le 

Fa’aola.  Ona o Lona alofa i tagata uma, Na te fa’amanuia i latou uma e sa’ili 

iā te Ia.  A e peita’i sa lagona i Lona finagalo se so'otaga mālōsi ma le aiga i 

Petania, auā na faia e Ia Lana galuega aupito ofoofogia mo se tasi o i latou.  

A o femalagaa’i Iesu, sa faia ma Āna masani le āfe i le aiga o Lasalo 

mo se mālōlōga.  Ona e leai Sona Ia lava aiga tumau, na fa’alagolago i le 

agalelei o Āna uō ma Ōna so’o.  O taimi fo'i ua lagona ai lava le vaivai ma ua 

mana’omia se filemū po o se feso’ota’iga ma ē malamalama i Ōna uiga, auā 

ua tau mamao fo'i ma fa’afitāuli ma le taupulepule a le ‘au Faresaio, ona Ia 

maua lea o se sulufa’iga e malu ma le mālōlōga moni i lenei aiga.  O i inei e 

maua ai e Ia se sa’olotoga e fetalai atu ai i ‘upu e teu i o latou loto, ma Āna 

a’oa’oga e malamalama gofie i ai.   

Sa fa’anaunau pea Ia i se feso’ota’iga ma tagata uiga ta'u filemū, ē e 

fa’aaloalo ma agalelei.  O i latou fo'i na maua ma fa’alogo i a’oa’oga 

fa’ale-lagi, na fa’amanuiaina lava i latou.  E fa’afetaia lava e le Fa’aola lenei 

aiga agalelei, auā e tāua fo'i lo latou fia fa’alogologo i Āna afioga.  A o Ia 

fa’amatalaina atu le matagofie o mea uma na Ia faia, sa Ia taumafai ia 

fa’apupulaina o latou mata ia malamalama ma latou va’aia ai le a’ao fa’aola o 

le Atua o lo’o tausia le lalolagi.  Ua Ia fa’aalia Lona alofa ma Lona agalelei 

mo tagata uma i le pa’ū mālie o le sau, o le uāga mālū, o le lā e susulu mai, ma 

le āgi mālie o le matagi.  O Lona fa’anaunauga ia latou iloa lelei fuafuāga a 

le Atua mo le tagata na Ia faia i le amataga.  Na te foa’i mai mea uma e tusa 

ai ma lona fa’aaogāina.  Peita’i, sa telegese le fa’alogo, ma ua sa’ili loa e 

Keriso se mālōlōga mai fa’afitāuli o le olaga.  Ona Ia a’oa’o atu lea i ē fia 

fa’alogo i ‘upu fa’ale-agaga, ma e le’i mana’omia e fetalai atu i tala 

fa’a-fa’ata’oto. 

Ona o le mana’o o Maria e fa’alogo i a’oa’oga ofoofogia a Iesu, sa ia 

nofo ai i tafatafa o Ōna a’ao, a e ua fa’alē-tonu le loto o Mareta lona uso, o 

lo’o sauni se taumafataga.  Ua fa’apea ane i le Fa’aola, “Le Ali’i e, e te lē 

manatu mai ea, ina ua tu’u mai e lo’u uso iā te a’u e sauni to’atasi? Ia e fetalai 

ane iā te ia, ia fesoasoani mai iā te a’u” (Luk. 10:40).  Sa malaga Iesu ma 

Ōna so’o mai Ieriko, ua taunu’u i Petania i Lana muā’i asiasiga i lenei aiga, 

ma ua fia maua se malōlōga.  Ua manatu Mareta ia fa’aleleia mea uma mo 

nei tagata asiasi, a e ua galo iā te ia fa’aaloaloga mo lana Malō fa'apitoa e sili 

atu.   

O 

Ona tali atu lea o Iesu ma le onosa’i lava, i ni ‘upu mālū, “Mareta, 

Mareta e, ua e popole, ma ua pupū lou loto i mea e tele; a o le mea lava e tasi 

e ao ina ia maua; ua filifilia fo'i e Maria lea mea lelei, e lē ‘ave ‘eseina iā te 

ia” (F. 41, 42).  O lo’o teuina i le mafaufau o Maria ‘upu tāua mai le fofoga 

o le Fa’aola, o ‘upu ia ua sili atu le pele iā te iā i lō penina tāua uma o i le 

lalolagi. 

O le mea e tasi na mana’omia e Mareta o le agaga to’afilemū ma le 

fa’amaoni ina ia malamalama ai e uiga i le lumana’i ma le ola tumau, fa’apea 

ma le alofa tunoa e mana'omia mo le si'itia o le olaga fa’ale-agaga.  Na te le’i 

mana’omia le popole vale i mea e fai ma mavae, peita’i na tatau ona ia 

manatu i mea e tumau e fa’avavau.  E a’oa’o mai Iesu i Lana fanau ina ia 

fa’aaogā avanoa uma o tu’u mai ia malamalama atili ai i uiga moni o le 

fa’aolataga, auā o lo’o mana’omia e Ia se ‘au faigaluega mālōsi ma le 

fa’aeteete.  O lo’o mana’omia ni Mareta mo Lana galuega, a e ia muamua 

nonofo ma Maria i tafatafa o Ōna a’ao ina ia fa’apa’iaina latou i le alofa tunoa 

o Keriso ma maua ai se olaga e lē fa’ato’ilalo gofie, a e mo le lelei lautele. 

Ua mafatia lenei aiga ina ua ma'i Lasalo i se tasi aso.  Ua manatu 

ōna tuafāfine ia ‘ave se fe’au iā Iesu e fa’apea, “Le Ali’i e, fa’auta, o lo’o 

ma’i lē ua alofaina e ‘oe” (Ioa. 11:3).  E ui ina foliga mai ua tigāina tele lava 

lona ma'i, a e na talitonu i latou o Keriso na te mafaia ona fa'amālōlō so’o se 

ma’i, ma o Lona alofa o le a fa’avavaveina ai ona tali mai i lo latou tagi atu. 

Sa latou fa'atalitali ma le loto popole.  Sa fai talosaga pea le ‘au uso 

ma fe-fa’amafanafanaa’i, a e ina ua fo'i mai le ‘ave fe’au ma le tali, “O lenei 

ma’i e lē i’u ina oti…” (F. 4), sa mautū lo latou fa’amoemoe e ola pea ia.  Ina 

ua oti Lasalo, sa fa’atumulia lenei aiga i le fa’anoanoa ma ua manatu 

fa’avaivai lava, a e sa tumau i o latou loto le alofa mutimutivale o Keriso ma 

latou te le’i ta’uleagaina o Ia. 

Ina ua o'o le fe'au iā Keriso sa lē malamalama fo'i le ‘au so’o i uiga 

ma fofoga o Keriso ina ua fa’ailoa atu lenei fe’au, a e ua tepa a’e Ōna fofoga 

ma tali atu, “O lenei ma’i e lē i’u ina oti, a ona o le vi’iga o le Atua, ina ia 

vi’ia ai o le Atali’i o le Atua.”  Ua lē malamalama le ‘au so’o ina ua toe fo'i 

le ‘ave fe’au ma e na o se tali pu’upu’u mo le aiga i Petania, auā sa manatu 

latou o lenei aiga e fa’apitoa i Lona finagalo.  E lua aso sa fa’atali ai pea Iesu 

i le mea na i ai.  Na atili lē malamalama le 'au so’o sa latou fa’atasi ai, a e 

maise ai Lana tali mo le talavale na fa’apea mai, “O lo’o ma’i lē ua alofaina e 

‘oe.” 

I nei aso e lua sa peiseā’i ua galo iā Iesu le fe’au fa’anoanoa mai Āna 

uō, ma e le’i toe fetalai o Ia e fa’atatau iā Lasalo.  Ua manatu le ‘au so’o iā 

Ioane le Papatiso, lē na muamua mai iā Iesu.  Atonu e fa’aaogāina e Keriso 

Lona mana e faia ai se vavega ofoofogia ina ia fa’asaoina ai ia, a e na 

fa’atagaina ia nofo mafatia i le fale puipui ma maliu ai i se tulaga mata’utia.  

Afai e iā Iesu lenei mana, ai seā na Ia lē fa’asaoina ai le ola o Ioane?  O lea le 

fesili fai so’o a e lē taliina, i manatu o le ‘au Faresaio, ma o se isi āla ua latou 

te’ena ai Keriso o le Ālo o le Atua.  Sa Ia lapata’iina pea le ‘au so’o ona o 

tofotofoga, faigatā, po o sauāga e o’o mai, a e o lenei taimi ua tofotofoina ai, 

pe o le a Na tu’ulafoa’i ea i latou?  Ua atuatuvale o latou mafaufau, ma ua 

latou fesiligia le tonu o Lana fe’au na ‘auina mai ai e le Tamā i le lalolagi. 

Ina ua mavae aso e lua ona fa’apea lea o Ia i Ōna so'o, “Ia tatou toe 

ō i Iutaia” (Ioa. 11:7); peita’i ua fa’apopoleina o latou loto ona ua manatu i 

tulaga faigatā po o ni fa’alavelave o i latou luma.  Ua fesili mai Ōna so'o, 

“‘Rapi e, na se’i sa’ili nei Iutaia e fetogi iā te ‘oe i ma’a, e te toe maliu atu ea 

i ai?’ Ua tali atu Iesu, ‘E lē ua sefulu ea ma le lua ona itū aso i le ao?’” (F. 8, 

9a).  O A’u nei e i le ta’ita’iga a Lo’u Tamā; a ‘Ou faia Lona finagalo, e 

saogalemū pea Lo’u ola.  E le’i uma itūlā e sefulu ma le lua o le aso, peita’i o 

lenei ua ‘Ou ūlu atu i taimi tau fa’ai’ui’u o Lo’u aso.  'Ou te saogalemū pe a 

o totoe pea le taimi. 

Na fa'aauau pea Lana fetalaiga, “Afai e savali se tasi i le ao, e lē 

tausuai o ia, auā e va’aia ia i le malamalama o lenei lalolagi” (F. 9b).  O lē 

faia le finagalo o le Atua ma savali i le āla ua Ia fa’ailogaina e ui ai, e lē mafai 

ona lāvea pe pa’ū.  O le malamalama o le Agaga Pa’ia e fa’asinoina ai lona 

tiute moni ma ta’ita’iina ia se’i mae’a lana galuega na vala’auina ai.  “A e 

afai e savali se tasi i le pō, e tausuai o ia, auā e leai se malamalama iā te ia” 

(F. 10).  A filifili e le tagata lona lava āla e savali ai a e lē mai le Atua, o le a 

tausuai ia, auā o le a liua le ao i le pō, ma e lē saogalemū iā i so’o se mea e i ai. 

“Ua fetalai atu ia ‘upu, a e mulimuli ane ua fa’apea atu o Ia iā te i 

latou, ‘O lo’o moe la tatou uō o Lasalo; a e ‘Ou te alu e fafagu iā te ia’” (F. 

11).  “O lo’o moe la tatou uō o Lasalo,” o nei ‘upu e mai Lona finagalo ua 

o’otia tele na’uā.  Ona o latou manatu ua fa’apopoleina auā fa’afitāuli o 

foufou mai Ierusalema mo lo latou Ali’i, ua tau galo i le ‘au so’o 

fa’anoanoāga o le aiga i Petania.  E le’i fa’apea Keriso.  Na manatu le ‘au 

so’o e lē iā Iesu se alofa moni mo lenei aiga, ona e le’i fa’avavave Ia e tali le 

vala’au.  A e ua fa’ate’ia o latou mafaufau i Āna afioga mālū, “O lo’o moe la 

tatou uō o Lasalo.” Ua latou talitonu nei e le’i galo iā Keriso Āna uō mafatia. 

“Ona fa’apea mai lea o Ōna so’o, ‘Le Ali’i e, afai o moe ia, e ola.’ 

Ua fetalai Iesu i lona oti, a ua latou masalo ua fetalai Ia i le ta’oto ma moe” (F. 

12, 13).  Na fetalai Iesu e fa’atusaina le oti o le moe i Lana fanau; auā o ē 

fa’amaoni o lo’o malu iā Keriso, a oti i latou, e momoe se’i fa’alogoina le pū 

mulimuli i Lona afio mai. 

“Ona ta’utino atu lea e Iesu iā te i latou, ‘Ua oti Lasalo.  'Ou te 

oli’oli fo'i ona o outou, ina ua 'Ou le'i ai, ina ia outou talitonu mai; a e tatou 

ō ia iā te ia’” (F. 14, 15).  Na le’i i ai se isi mea i le mafaufau o le so’o o 

Toma, a e ua na o le manatu i faigatā o lo’o fa’atali mai mo lona Ali’i pe a 

maliu a’e i Iutaia.  Peita’i ua loto fa’amalosi ia ma fa’apea atu i isi so’o, “Ia 

tatou ō fo’i, ina ia tatou oti fa’atasi ma Ia” (F. 16).  Na iloa e ia le mālōsi o le 

‘ino‘ino o Iutaia iā Keriso, a e e le’i fa’ataunu’uina a latou fuafuāga leaga ona 

e le’i o’o i Lona taimi.  O le taimi nei o lo’o tumau pea Iesu i le puipuiga a 

agelu, ma e o’o i itū o Iutaia o lo’o taupulepuleina ai Lona soifua e ta’ita’i, e 

leai se leaga e mafai ona o’o iā te Ia. 

Na māofa le ‘au so’o ina ua fetalai Iesu i nei ‘upu, “Ua oti Lasalo.  

'Ou te oli’oli…ina ua ‘Ou le'i ai.”  E le’i filifili le Fa’aola ia lē alu i le fale o 

Āna uō, ma na Ia lē tu’ulafoa’iina lava lenei aiga a’o puapuagātia.  A o 

silasila o Ia i le āta lautele, sa molimau i le mamafa ma le tigā o le loto 

momomo, a o tauivi ma le mālōsi lo la tuagane ma le fili e i’u ai i le oti.  

Peita’i ua Ia lagolagoina pea i latou i Lona alofa tunoa.  Na Ia lagona le 

agaga mafatia a o fetalai atu i le ‘au so’o, “Ua oti Lasalo,” a e fa’aalia ai Lona 

alofa mutimutivale i le aiga i Petania, ma ua fai ma a’oa’oga mo le ‘au so’o 

ona o i latou ia e ‘avea ma Ōna sui i le lalolagi.  O le vavega ofoofogia na Ia 

faia ina ia molimauina ma le mautinoa Lona tulaga Atua, o lea na fa’atagaina 

ai le oti o Lasalo. 

E lē mafaia e Satani ona fa’ato’ilaloina le mana o Lē aumaia le ōla, 

ma e lē o'o le oti iā Lasalo pe ‘ana o fa’atasi ai le Ali’i.  O le āla lea ua 

fa’atuai ai Iesu mai Lana uō, ina ia fa'atagaina le fili e fa'ailoa lona mālōsi, a e 

mulimuli ane e toe tuli ‘eseina ia ma fa’aalitino ai lona to’ilalo.  Sa 

fa’atagaina e Iesu ia o’o le oti iā Lasalo ma le loloto o le mafatia ua o’o i ai 

ōna tuafafine a o tu’uina ifo lona tino maliu i le tu’ugamau.  Na Ia silafia o le 

a tofotofoina o lā fa’atuatua i lo lā Fa’aola a o tepa ifo i ōna foliga ua leai se 

ola.  Peita’i sa Ia talitonu i le mana o le fa’atuatua o lea e susulu mai, o le a 

sili atu le mausalī ona e fa’ai’uina i le manumalō.  Na Ia silafia fa’anoanoāga 

uma na o’o iā i latou, ma e le’i fa’aalia mai ua fa’aitiitia Lona alofa mo Āna 

uō ona o lea ua Ia fa’atuai mai.   

Ua fetalai ma a’oa’o mai pea Iesu, “…ona o outou…ina ia outou 

talitonu mai…” (Ioa. 11:15).  O le taimi e matuā loto vaivai ai le tagata, o le 

taimi fo'i lea ua Ia folafola mai ai Lona fa’atasi mai ma le fesoasoani 

fa’ale-Agaga.  O i latou sa tau sa’ili le 'a'ao ta’ita’i o le Atua, e toe tepa i tua 

i le vaega aupito pogisā o le āla ma fa’afetai a’e i le Fa’aola, auā “Ua silafia e 

le Ali’i se mea e lavea’i mai ai i ē amio Atua…” (II Pete. 2:9a).  Mai 

fa’aosoosoga ma tofotofoga uma, ua tu’uina mai ai e le Atua se fa’atuatua e 

sili le mausalī ma se a’oa’oga e sili atu.   

Na Ia fa’atuai mai i le ōle atu ona o Lona alofa mutimutivale mo ē e 

le’i taliaina o Ia; atonu o le toe fa’atūina mai o Lasalo, o le a ‘avea ma 

molimau e fa’ailoa atu ai i le ‘au lē talitonu ma le loto ma’a’a, "O A'u o le toe 

tū ma le ola” (Ioa. 11:25a).  Sa tuia Lona finagalo i le lē salamō o Lona 

nu’u, a e le’i manatu Ia e fa’ate’a ‘ese fa’amoemoēga mo mamoe sē a le aiga 

o Isara'elu.  Ona o Lona alofa tele na’uā, o lea na manatu ai Ia i se toe 

fa’amaoniga o Ia o Lē e toe fa’afouina mea uma, e na’o Ia e toe aumaia le ola, 

ma ina ia tumau pea le malamalama.  Sa fa’atuai Lana malaga i Petania ona 

ia tu’uina mai lenei a’oa’oga e fa’amalamalamaina ai faitaulaga.  O lenei 

vavega aupito ofoofogia, o le toe fa’aolaina mai lea o Lasalo, na tu’uina mai 

ai le fa’amaufa’ailoga a le Atua mo Lana galuega ma Lona tulaga i le Aiga 

Atua. 

A o malaga Iesu i Petania, sa Ia fa'amālōlō i ē mama’i ma fesoasoani 

i ē matitiva, fa’apei o Lana masani.  Ina ua taunu’u Ia i le a’ai, sa Ia malōlō i 

se tasi itū ala, a e ua 'ave le fe’au i tuafāfine e fa’atatau i Lona taunu'u mai.  O 

le masani fa’a-Iutaia i fa’atasiga mo maliu a uō ma aiga, e lē ō gatasi lea ma le 

finagalo o Keriso.  Sa Ia fa’afofogaina le auē ma le leo o le fa’avauvau, a e 

le’i finagalo Ia ia fetaia’i ma tuafāfine i se tulaga fa’apea.  Na to’atele uō ma 

aiga sa ‘auai i lea fa’atasiga fa’anoanoa, ma o nisi fo'i e i ai i tulaga 

maualuluga i Ierusalema, 'atoa ma fili o lo’o tau lamalama iā Iesu.  Ua Ia 

silafia o latou fa'anaunaūga, o lea na lē vave fa’aalia ai Lona taunu'u mai. 

O le fe’au iā Mareta sa tu’uina i se leo lemū, ona tula’i ai lea o ia ma 

alu i fafo e fetaia’i i lona Ali’i.  Peita’i, ona e le’i fa’alogo Maria i fetalaiga a 

Iesu, ua manatu ia o lo’o alu Mareta i le tu’ugamau o lo la tuagane pele, ma ua 

nofo pea ia i le fale ma lona loto mafatia ma le fa’avauvau. 

Na fa’avave Mareta e feiloā’i ma Iesu, o lona loto ua popole ona e 

lagona e fete'ena'i lona mafaufau i lenei taimi.  Sa ia tepa a’e i fofoga alofa o 

le Fa’aola ma ua iloa e ia lenei alofa e lē suia, peita’i ua manatu iā i lona 

tuagane pele, o lē alofa fo'i iā Iesu.  Sa fa’atumuina le loto o Mareta i le 

fa’anoanoa ona ua Ia fa’atuai mai, a e na i ai pea lona fa’amoemoe e i ai le āla 

na te aumaia ai se fa’amafanafanaga mo i la’ua, ma ua ia fa’apea atu, “Le 

Ali’i e, ana e i inei, po ua lē oti lo’u tuagane” (Ioa. 11:21).  O ‘upu ia sa 

tautalatala soso’o ai nei tuafāfine, ui ina vāvāō leo o le fa’anoanoa. 

Na silasila Iesu i foliga mafatia o Mareta, ma ua momomo lava Lona 

finagalo i ‘upu na ia tautala ai mai lona loto fa’avauvau; “Ana e i’inei, po ua 

lē oti lo’u tuagane.”  Peita’i ina ua ia tepa a’e i fofoga alofa mutimutivale o 

lona Ali’i, ona ia toe fa’aopoopo atu lea, “A e ui i lea, ua ou iloa o mea uma e 

te fa’atoga atu ai i le Atua, e foa’iina mai e le Atua iā te ‘Oe” (Ioa. 11:22).   

“E toe tū mai lou tuagane” (F. 23), ua tali atu Iesu ina ia 

fa’amalosia ai lona fa’atuatua, a e le’i fa’atatau i se suiga e o’o mai i lenei 

taimi.  O Ōna fa’anaunauga ia tosina manatunatu o Mareta i le toe tutū o le 

‘au fa’atuatua, ma ia iloa ai e ia o le toe tū mai o Lasalo e fa’asino lava lea i le 

mana fa’aola e mafaia ai mea uma e le Ali’i. 

Ua tali mai Mareta, “Ua ou iloa e toe tū mai lava ia i le toe tū i le aso 

gata’aga” (F. 24). 

Ona fetalai atu lea Iesu ia atili fa’amalosia ai lona fa’atuatua, “O A’u 

nei o le toe tū ma le ōla” (F. 25a).  O lo'o i a Keriso le ōla,- e mai le amataga, 

e le’i nonō mai i se isi, e le'i āfua mai i se isi amataga.  Ua fa’apea mai le 

Afioga a le Atua, “O lē o iā te ia le Ālo, o iā te ia le ōla…” (I Ioa. 5:12a).  O 

lo’o tu’uina mai e Keriso o se ta’utinoga e mautinoa ai le ola e fa’avavau mo 

ē talitonu.  Na toe fetalai mai o Ia, “O lē fa’atuatua mai iā te A’u, e ui ina oti, 

a e ōla lava ia.  O tagata ola uma o ē fa’atuatua mai iā te A’u, e lē oti lava e 

o’o i le fa’avavau.  Po ua e talitonu mai ea i lenā mea?” (Ioa. 11:25b, 26).  

O lo’o Ia tepataula’i ma le fa’amoemoe i le aso o Lona afio fa’alua mai, e toe 

fa’atutūina ai le ē amiotonu o lo’o momoe, i tino e lē pala; ma o i latou o lo’o 

ōla pea e liua ma ‘ave a’e i le lagi, e lē iloa e i latou le oti.  O le vavega a 

Keriso na fa’atūina ai Lasalo mai le tu’ugamau, e fa’asino lava lea i le toe tutū 

a’e o le ‘au fa’atuatua, auā o Āna afioga ma Āna galuega ua fa’aalia ai o Ia 

lava o le Ali’i o le toe tu.  E lē o toe mamao le taimi ona maliu lea o Ia i luga 

o le satauro ma toe tū a’e e fa’ato’ilaloina le oti ma le tu’ugamau, a e fa’ailoa 

atu Lona mana ma Lana pule e tu’uina mai le ōla e fa’avavau. 

Ina ua fesili le Fa’aola, “Po ua e talitonu mai ea i lenā mea?” (F. 

26b), sa tali atu Mareta, “Ioe, le Ali’i e, ua ou talitonu lava o ‘Oe le Keriso le 

Ālo o le Atua, o Lē maliu mai i le lalolagi” (F. 27).  E le’i malamalama iā i 

uiga ma le tāua o afioga Keriso, peita’i, na ia ta’utino atu lona fa’atuatua i 

Lona tulaga Atua, ma le mautinoa e mafai e Ia ona faia so’o se mea e finagalo 

i ai. 

“Ua ia fai mai nā ‘upu, ona alu ane lea o ia, ma vala’au lēmū i lona 

uso o Maria, ua fa’apea atu, ‘ua o’o mai le A’oa’o, ua vala’au iā te ‘oe’” (F. 

28).  Ona o lo’o tau lamalama pea le Ali’i e ta'ita'i ma faitaulaga, ua fai lēmū 

le fe’au iā Maria. 

Sa tula’i Maria ua fa’atelevave i fafo ma le fale, ma o ē fa’avauvau 

ua mulimuli mai i ōna tua, ma ua taunu’u i le mea o fa’atali mai ai Iesu.  Ua 

fa’apa’ū Maria i Ōna 'a'ao ma fa’apea atu, “Le Ali’i e, ana e i’inei, po ua lē oti 

lo’u tuagane” (F. 32).  Sa naunau lava ia e fa’atasi na’o ia ma Iesu mo ni nai 

‘upu fa’amafanafana.  Peita'i na ia iloa le matau'a ma le leaga i loto o nisi o 

lo'o fa'atasi ai e fa'atatau iā Keriso, ma o lea ua taofiofi ai le fa'aalia tetele o 

lona fa'anoanoa. 

“Ua silafia e Iesu o ia ua tagi, ma Iutaia ua ō mai ma ia ua fetāgisi, 

ona tigā tele lea o Lona finagalo, ma ua ātu lava Ia” (F. 33).  Na faitauina e 

Iesu mea uma i loto o ē o lo’o potopoto.  Na silafia e Ia le to’atele ua fa’aalia 

le fa’atagā fa’anoanoa; o i latou lava ia e lē mamao ona fuafuaina loa lea o le 

fasiotiga o le fai vavega, fa’apea fo'i ma lē o le a toe fa’atūina mai le oti.  Na 

mafai e Keriso ona Ia 'ave'esea mai iā te i latou le ofu o le fa'afoliga.  O ‘upu 

na tatau ona fetalai atu ai Ia ua taofia, ona o le mafatia i le alofa i lē o lo’o 

to’otuli i Ōna 'a'ao, ma o ia e talitonu 'ato'atoa iā te Ia.   

“O fea na outou tu’uina ai o ia?” ua fesili atu ai o Ia.  “Ua fa’apea 

mai i latou iā te Ia, ‘Le Ali’i e, maliu mai ia, e te silasila i ai'” (F. 34).  O se 

va’aiga fa’anoanoa lava le solo aga’i i le tu’ugamau o Lasalo, o lē na pele i le 

to’atele, a e maise ona tuafāfine loto fa’avauvau, ua femēmēa’i.  O le va'aiga 

i le loto puapuagātia fa’ale-tagata, ma lagona le loloto o mafatiāga ua o’o i 

aiga ma uō, a o lo'o fa'atasi ai ma le Fa’aola o le lalolagi,- “Ua tagi Iesu” (F. 

35).  E ui o Ia o le Ālo o le Atua, a e na liu tagata o Ia ma e 'a'afia Lona 

finagalo ma o’otia i mafatiāga ma fa’anoanoāga fa’ale-tagata.  E tagi o Ia ma 

ē fetāgisi, e ’oli’oli fo'i o Ia ma ē ’oli’oli.   

A e lē na o le tigāalofa mo Maria ma Mareta na tagi ai Iesu, po o ua 

loto fa’avauvau mo Lasalo; auā o le a Ia toe fa’atūina ia mai le tu’ugamau.  

Peita’i, ua maligi Ōna loifofoga ona o se fa’anoanoa ua sili atu le maualuga i 

lō o se tigā fa’ale-tagata; auā e to’atele nisi o loto fa’avauvau ona o Lasalo, a 

e mulimuli ane o le a fa’atasi ai i fuafuāga ia fasiotia le Ali’i o le toe tū ma le 

ola.  E le’i malamalama lelei Iutaia lē talitonu i uiga o Ōna loifofoga; o isi ua 

na’o le va’ai i latou i tulaga fa’anoanoa ma ua fa’apea mai, “Fa’auta i le tele o 

Lona alofa iā te ia!” A o nisi sa sa'ili e totō le fatu o le loto masalosalo i tagata 

o lo’o potopoto ai, ma ua fesili atu latou, “E le’i mafai ea e lenei tagata na ia 

fa’apupula mata o le tauaso, ona vavao fo'i le oti o lenei tagata?” (F. 37).  

Afai o lo’o iā te Ia le mana e fa’asaoina ai Lasalo, aiseā na Ia fa’atagaina ai o 

ia ia oti? 

Sa manino i le silafaga a Keriso ua fai Ia ma fili o Faresaio ma 

Setukaio, ma o lo’o latou fai faufauga leaga mo Lona maliu.  Na Ia silafia o 

nisi ua tigāalofa nei, a e ua lata ona tapunia e latou lava le faitoto’a o le 

fa’amoemoe ma ‘aupā o le a’ai o le Atua.  Ua manino le tū mai o le va’aiga i 

fuafuāga mo le fa’alumaina ma le fa’asatauroina o le Fa’aola, ma e fa’ai’uina 

lea i le fa’aumatiāga o Ierusalema; a e peita’i i lea taimi ua leai se isi e tagi 

aualofa mo ē maliliu.  O lo’o ua fofola mai i Ōna luma le fa’asalaga e lē o 

mamao mo le a’ai, ina ua si’omia Ierusalema e ‘au a le mālō o Roma.  Na Ia 

silafia o le to'atele o i latou o lo'o fetāgisi nei mo Lasalo o le a oti i le 

fa'ato'ilaloina o le 'a'ai ma e oti i latou e aunoa ma se fa'amoemoe. 

Ua silasila le Ali’i i le tala’aga o le lalolagi ma galuega a le agasala, 

o le taua lea i le vā o le lelei ma le leaga, sa amata mai ina ua fasiotia Apelu.  

O mafatiāga o agaga mai anamua, o fa’anoanoāga, o loimata ma loto 

momomo, ma le leo o le maliu ma le oti, ua ta’atia mai lenā mo le lumana’i o 

le aigā tagata, ma ua matuā’i tuia ai Lona finagalo e lē ma-fa’atusaina.  E lē 

na’o le va’aiga fa’anoanoa i le oti o Lasalo na tagi ai Keriso, a e peita’i ona o 

le mamafa o Lona finagalo fa’avauvau mo le fanau agasala ma Lona naunau 

ia fa’amutaina o latou puapuagā.   

“Ua toe tigā tele le finagalo o Iesu, ona o’o lea o Ia i le tu’ugamau” 

(F. 38a).  Sa tu’uina le tino oti o Lasalo i se āna i le papa, ma ua tapunia lona 

faitoto'a i se ma’a tele.  Ona Ia fetalai atu lea e “Ave ‘ese ia le ma’a,” a e ua 

manatu Mareta e na’o le fia silasila o Iesu i lona tino oti.  Na fa’apea atu ia, 

ua amata leaga le tino auā ua fā aso talu ona oti ia.  O nei afioga a Iesu a e le’i 

toe fa’atūina mai Lasalo, na fa’aalia ai ma le mautinoa o se vavega o le a faia.  

I se taimi ua te’a, sa fa’alē-aogāina i ‘upu sesē e Faresaio se fa’aaliga 

ofoofogia o le mana o le Atua, i le toe fa’aolaina o le afafine o Iairo, le pule o 

le sunako, ina ua fetalai Iesu, “E lē oti le teine, ua na ona moe” (Mare. 

5:39b).  E pu’upu’u se taimi na ma’i ai lenei teine ona oti lea, ma na vave 

ona Ia toe fa’aolaina ia.  Ona fa’apea ai lea a Faresaio e le’i oti le teine, auā o 

Iesu lava na fai mai o lo’o moe o ia.  Ua taumafai i latou ia foliga mai e lē 

mafai e Iesu ona fa'amālōlō se ma’i, ma e leai se vavega e mafaia ona fai, a e 

peita’i ua fa’amaonia e le to’atele le oti o Lasalo. 

O taimi uma lava e taumafai ai Satani ia te’ena so’o se galuega e faia 

e le Ali’i, e fa’agaoioi fo'i ia e fa’atu’i’ese ma tete’e i ai.  Ua fetalai loa Iesu, 

“‘Ave ‘ese ia le ma’a,” a e ia saunia le āla mo La’u galuega.  Peita’i, ona o le 

naunau ma uiga ma’elegā o Mareta, ua lē manatu ia e tatau ona toe fa’aalia le 

tino oti ua amata ona leaga.  O le mafaufau o le tagata e telegese lava ona 

malamalama i afioga a Keriso, ma e le’i mautū le fa’atuatua o Mareta e taofi 

mau ai i le uiga moni o Āna folafolaga. 

Na a’oa’i atu Keriso ma Lona agamalū iā Mareta, ua fa’apea atu ai, 

“Pe na 'Ou lē fai atu ea iā te ‘oe, ‘afai e te talitonu, ona e iloa lea o le 

mamalu o le Atua?” (F. 40).  Ai se ā e te masalosalo ai e fa'atatau i Lo’u 

mana?  Ai se ā e te finau tete’e ai i mea o lo’o ‘Ou mana’omia?  Ua iā ‘oe 

La’u ‘upu; a e talitonu, ona e va’aia lea le mamalu o le Atua.  E lē mafai e 

uiga moni fa’ale-tagata, e i ai le masalosalo ma le lē talitonu, ona taofia 

galuega a le Silisili ‘Ese.  A e o le talitonu ma le fa’atuatua 'ato'atoa i afioga 

a Keriso, o le loto maulalo moni lea pe a ua tu’u atu 'atoa le tagata lava ia e 

faia Lona finagalo. 

“‘Ave ‘ese le ma’a,” na fetalai atu ai Iesu ina ia ‘ave ‘eseina e lima o 

tagata.  E mafai e Keriso ona fa’atonu atu, po o Āna agelu o lo’o i Ōna 

tafatafa, po o lima e lē o ma-va’aia, latou te usita’i uma i Lona si'ufofoga.  O 

lenei āla na Ia fa’aalia ai ia galulue fa’atasi le tagata ma le Atua.  O mea e 

mafaia i le mālōsi o le tagata e lē fa’aaogāina le mana fa’ale-Atua, auā o le 

Atua e lē fa’alagolago Lana fa’asoa i se fesoasoani a se tagata.  Na te 

fa’amalosi ma fesoasoani iā te ia ia fa’aaogā le mālōsi ma le agava'a ua 

tu’uina i ai. 

Na ‘ave ‘esea loa le ma’a pei ona fa’atonuina.  O mea uma sa faia i 

le malamalama o le ao, ina ia va’aia e mata uma ma e fa’amaonia ai e leai se 

taufa'asesē e aofia ai e le’i i ai.  Ua va’aia le tino oti o Lasalo, ona to’afilemū 

ai lea o ē na fetāgisi ma ua tutū fa’atalitali mo le mea o le a soso’o mai. 

Ona tula’i lea o Iesu ua fa’alatalata atu i le tu’ugamau, ua tepa a’e 

Ōna fofoga i le lagi ma fa’apea atu, “Lo’u Tamā e, 'Ou te fa’afetai atu iā te 

‘Oe, auā ua e fa’afofoga ma iā te A’u” (F. 41b).  I se taimi ua mavae, na 

molia Keriso e Ōna fili i le ‘upu leaga, ma toe a fetogi ai Ia i ma’a ona ua Ia 

fetalai atu o Ia o le Ālo o le Atua.  Sa latou molia fo'i Ia o lo’o faia vavega 

mai le mana o Satani; a o lea ua Ia fa’ailoaina atu o le Atua o Lona Tamā, ma 

na tu’u atu ma Lona talitonuga 'ato'atoa, o Ia lava o le Ālo o le Atua. 

O mea uma lava na Ia faia, na lā faia fa’atasi ma Lona Tamā, auā na 

Ia fa’aalia mai Na te lē faia to’atasi se galuega; peita’i o Lona soifuāga tatalo 

ma le fa’atuatua mautū sa Ia mafaia ai Āna vavega uma.  O Lona 

fa’anaunauga ia iloa ma malamalama le lalolagi 'atoa e uiga i le vā feāloa’i o 

Ia ma Lona Tamā, ua Ia fa’apea atu ai, “Lo’u Tamā e, 'Ou te fa’afetai atu iā te 

‘Oe, auā ua E fa’afofoga mai iā te A’u.  Ua ‘Ou iloa fo'i e te fa’afofoga mai 

iā te A’u e lē aunoa; a e peita’i ua ‘Ou fai atu ai ona o le motu o tagata o lo’o 

vagavagai, ina ia talitonu i latou ua E ‘auina mai A’u” (F. 41b, 42).  O lenei 

le fa’amaoniga mautū mo le ‘au so’o ma le motu o tagata, ina ia iloa ai le tāua 

ma le ‘atoa‘atoa o lenei vā feāloa’i iā Keriso ma le Atua.  Ua fa’ailoaina ai 

nei o afioga a Iesu e lē o ni ‘upu tau fa’asesē. 

“Ua fetalai atu ia ‘upu, ona alaga lea o Ia ua leo tele, ‘Lasalo e, inā 

sau iā i fafo.’” A o fetalai o Ia i Lona si'ufofoga mālōsi, na va’aia le mana 

fa’ale-Atua pei o se uila ua fa’amalamalamaina ai le motu o tagata, ma ua 

matala ai taliga o lē na oti.  O Ōna fofoga ua fa’amalamalamaina e le 

mamalu o le Atua, ma ua fa’amaonia e tagata le mata’utia o Lona mana.  O 

mata uma ua pulato'a i le gutu o le āna, o taliga uma ua fa’atalitali i se 

fa’aaliga, peiseā’ī o le a tofotofoina le tulaga Atua o Keriso mo se 

fa’amaoniga o Āna fetalaiga, o Ia o le Ālo o le Atua, po o le titina mate o le 

fa’amoemoe e fa’avavau. 

Sa fa’alogoina se gasē mai le tu’ugamau, ua tū mai lē na oti i le 

faitoto’a ma ōna la'ei na tanuma’i ai.  Ua fetalai atu Keriso i le ‘au maimoa, 

“Tatala ia iā te ia, inā tu’u atu ia e alu” (F. 44b).  O lenei mea ua toe 

fa’aalia ai le galulue fe-lagolagoma’i o le tagata ma le Atua, ina ia galue lelei 

le tagata ma fa’amanuiaina i galuega na te faia.  Na fa’asa’oloto loa Lasalo 

mai fusifusiga, ma ua tū mai luma o tagata, e lē o sē mata ma’i pe foliga 

vaivai, a e o se tagata tino mālōsi ma foliga talavou.  Ua ifo ma fa’apa’ū iā i 

'a'ao o le Ali’i, o ōna foliga ua tumu i le alofa mo lona Fa’aola. 

O ē na vā’ai i lenei vavega ofoofogia ua meia ma ua lē ma-gagana, a 

e mulimuli ane ua na o le leo o le ‘oli‘oli ma le fa’afetai sa fa’alogoina.  O 

ōna tuafāfine fo'i ua fa’aalia le agaga fa’afetai i le Fa’aola ona o le meaalofa 

lē ma-fa’atusaina mai le Atua, o le ōla lea ua toe fa’afo’i i le tuagane pele.  A 

o fa’aāuāu pea nei fiafiāga, ua tu'umuli loa Iesu mai lea mea, ma ua mōu.  

Ina ua latou sa'ili i Lē na aumaia le ola, sa latou lē mauaina o Ia.  

Matā'upu 59 

TAUPULEPULEGA A FAITAULAGA 

Fa'avaeina lenei matā'upu i le Ioa. 11:47-54. 

 le'i leva le toe fa'atūina o Lasalo i Petania, a e ua 'a'ave tala o lenei 

vavega i ta'ita'i Iutaia o lo'o i Ierusalema.  Sa vala'auina le fono tele a 

faipule e talanoaina ma filifili ai se mea e tatau ona fai, auā ua fa'aalia mai ai 

le pule ma le mana o Keriso ua fa'ato'ilaloina ai le oti ma le tu'ugamau.  O le 

vavega ofoofogia lea ua fa'ailoa manino e le Atua na Ia 'auina mai Lona Ālo i 

le lalolagi mo le fa'aolaina o le tagata.  Sa liua le to'atele o ē na molimau ai, 

ua talitonu iā Iesu; a e peita'i sa atili fa'ateleina le 'ino'ino o loto o le 'au 

faitaulaga iā te Ia.  Na latou te'ena Lona mamalu fa'a-Atua, a e o lenei 

vavega na fa'ataunu'uina i le malamalama o le āo, i le va'aiga a le motu o 

tagata.  Ua maumaututū le latou fuafuāga ia fa'amutaina le galuega a Keriso. 

Ina ua toe fa'atūina e Keriso se tasi na oti, sa fa'alēaogāina le 

talitonuga o Setukaio, fa'apea e lē mafai ona toe ola sē ua oti.  Ua fa'ailoaina 

ai lo latou pogisā i 'upu o le Afioga Pa'ia, ma le lē malamalama i le mana o le 

Atua.  Ua lē mafai ona toe tō'ese le lagona ua a'afia ai le to'atele ona o lenei 

vavega.  A e pe fa'apefea la ona fa'aliliu 'ese mai le loto o se tagata ua 

talitonu i le mana ua manumalō i le tu'ugamau?  Sa lē mafai lava ona toe 

te'ena lenei vavega, ui ina ua fē'avea'i tala e lē sa'o.  E le'i 'auai i le amataga le 

'au Setukaio i taupulepulega mo le fasiotia o Iesu.  Mulimuli ane, sa latou 

talitonu e na o le oti o le a fa'agataina ai ona Ia ta'usalaina i latou. 

O le toe tū o se talitonuga mautū lea o Faresaio, peita'i latou te le'i 

va'aia le molimau ofoofogia i le Mesia o lo'o latou fa'atasi.  Na latou tete'e 

mālōsi i Lana galuega, ma ta'utino lo latou 'ino'ino iā te Ia ina ua fa'ailoa atu o 

latou uiga fa'afoliga.  Sa Ia tō'esea le puipui o sauniga ma tapua'iga e nātia ai 

o latou uiga leaga ma amio sesē.  O Āna a'oa'oga na ta'usalaina ai lava o 

latou olaga fa'afiaamiotonu, ma ua fuafua ai sa latou taui leaga mo Ia i se 

taimi ua lata mai.  Na latou taumafai pea e mailei Ia i Āna fetalaiga ma 

galuega e fai.  Sa latou taumafai fo'i e fetogi o Ia i ma'a, peita'i sa tu'umuli 

lēmū Ia, ma ua lē toe va'aia ai o Ia e se tasi. 

Sa faia vavega i le Sapati e fa'amalōlō ai ē mama'i, a e ua molia Ia e 

Faresaio i le soli o le Sapati.  Na latou fa'agae'etia le 'au Herota ( aiga tupu o 

Iuta) e ta'usalaina Ia ona o lo'o fia fa'atū o Lona mālō i lo latou 'a'ai.  Sa 

fa'apea ona taumafai e molia Iesu ua tete'e ma fa'alē-aogāina le pule a Roma.  

E le'i fa'ataunu'uina lava ia fuafuāga lē taupulea uma, a e ua molimauina e le 

motu o tagata Āna galuega alofa ma a'oa'oga pa'ia ua fa'aalia mai ai e lē o Ia 

sē e solitulafono pe fa'atauemu i le Atua.  O ē na 'auina e pu'e iā te Ia, na 

latou lagona fo'i Āna afioga tāua.  Ua manatu Iutaia i se toe taumafaiga e 

E 

mailei ai Iesu, ona fa'atūina lea o se tulafono e tulia ai i fafo o le sunako i latou 

ua talitonu iā te Ia. 

O lea ua toe fa'apotopoto ai faitaulaga, ta'ita'i, ma faipule ia fono 

fa'atatau i le tete'eina o Keriso ma Lana galuega.  Ua tū fa'atasi Faresaio ma 

Setukaio i le taupulepulega, vaganā faipule e i ai Nikotemo ma Iosefa, sa 

tete'e i le molia o Iesu, ma peiseā'i ua lē tutūsa manatu e uiga iā te Ia.  Sa fai 

pea a latou fa'atatauga ia fa'a-filemūina Lona si'ufofoga o lo'o tosina mai ai ē 

o fia fa'alogo. 

A e peita'i sa fe'ese'esea'i loto o le 'au usu fono i la latou matā'upu.  

E lē o fa'atagaina i lalo o le tulafono se fa'apotopotoga a le 'au faipule 

faitulafono, ma o nisi o i latou e lē manatu e tatau ona fasiotia Iesu.  Sa latou 

va'ai i le motu o tagata ua femēmēa'i, ma ua fefefe ai i tupu a'e se fouvalega e 

afāina ai le latou pule fa'ale-malō 'atoa ma le tulaga fa'apitoa o faitaulaga o 

lo'o i le pulega a Roma.  E fa'apea ma le 'au Setukaio, auā e ui ina fa'atasi lo 

latou 'ino'ino iā Iesu, a e sa fa'aeteete a latou fa'agaioiga ina ia tumau ai lo 

latou tulaga maualuga i lalo o le mālōsi o Roma. 

Ua potopoto pea le fono e fuafua le maliu o Keriso, a e o lo'o fa'atasi 

ai ma le Molimau e lē ma-va'aia; o Ia Lē na fa'afofoga i 'upu fa'atauemu a le 

tupu o Nepukanesa, na molimau i ifogā tupua a Pelesasa, ma sa fa'atasi ai ina 

ua folafola e Keriso i Nasareta, o Ia Lē ua fa'au'uina, o le Ālo o le Atua soifua.  

O le taimi nei ua musumusu le Agaga i loto o ta'ita'i ma ua fa'ailoaina ai a 

latou galuega, fa'apea mea ofoofogia i le soifuāga o Iesu ua fa'a-atuatuvaleina 

ai i latou.  Sa i o latou luma mea na va'aia i le malumalu; o Iesu i le sefulu lua 

o Ōna tausaga, o lo'o tula'i e fai fesili ma a'oa'o i le 'au popoto ma faipule 

faitulafono.  O le vavega ofoofogia na faia iā Lasalo, ua toe fa'amaonia ai 

lava o Iesu o le Ālo o le Atua, ma na toe fa'amanatuina ai i o latou mafaufau 

'upu mai le Feagaiga Tuai e uiga iā te Ia.  Ua fa'alētonu loto o ē ta'ita'i, ma ua 

fevaevaea'i manatu o le fono, ona latou fesili ai lea, "Se ā sa tatou mea a fai?" 

(Ioa. 11:47). 

Ona tali lea o Kaiafa le ositaulaga sili, o ia se tagata fa'amaualuga, 

mitamita vale ma le fa'asauā, ma o le uō a le 'au Setukaio, ē ua lalafi i lalo ifo 

o uiga fa'a-fiaamiotonu.  O Kaiāfa lea sa su'esu'e i 'upu o valo'aga, peita'i e ui 

e le'i malamalama 'atoa i ai, a ua tautala mai ia fa'apea, "Tou te lē iloa lava se 

mea e tasi; tou te lē mafaufau fo'i, e aogā iā te i tatou ona oti o le tagata e 

to'atasi ma sui o le nu'u, ina ia lē fano le nu'u uma lava" (F. 49, 50).   

E tusa lava pe lē sala Iesu, o lana fa'atatau ia tō'ese mai Ia ona ua 

fa'afitauli i le pulega a ta'ita'i, ma ua Ia tosina uma tagata e mulimuli iā te Ia.  

Sa fa'apea a ia e sili le oti o Iesu e to'atasi, i lo o le fa'avaivaiina o le pule'aga 

a ia ta'ita'i ma i'u ai i le fa'aleagaina o le mālō.  Ona o le mana o le vavega na 

molimauina, o le a fouvale le motu o tagata o lo'o mulimuli iā Iesu, ma o le a 

osofa'ia le nu'u e 'au a Roma.  O lona manatu, pe a o'o mai ia mea, ona 

fa'aumatia ai lea o le 'a'ai ma tapunia ai faitoto'a o le malumalu, ma o le a 

fa'alē-aogāina ai loa a latou tulafono.  O le ā ea le tāua o le ola o lea tagata 

Kalilaia pe a fa'atatau i le lelei mo le mālō?  Afai o le a Ia fa'alavelave i le āla 

mo le lelei o Isara'elu, e lē o le to'eseina o Ia o le faia lenā o le finagalo o le 

Atua?  Ua talitonu ia e sili ona fano le tagata e to'atasi i lō le fa'aumatiaina o 

le mālō 'atoa. 

Ua fa'aalia i 'upu a Kaiafa le itiiti o lona malamalama e uiga i 

valo'aga.  Peita'i ua molimau Ioane, o lo'o fa'atasi ai, i le loloto ma le lautele 

o le tāua o lea valo'aga, ma ua ia fa'apea, "E lē gata fo'i ona sui a'i o lea nu'u, a 

ia fa'apotopotoina ia fa'atasi le fanau a le Atua ua tā'ape'ape" (F. 52).  Ona o 

lona manatu e fa'atauva'a, a e ua fa'aalitinoina e Kaiafa le maoa'e o le galuega 

a le Ali'i Fa'aola. 

Na liliu e 'avea ma pepelo i laugutu o Kaiafa le fe'au pele o le 'upu 

moni, ma na fa'aaogāina talitonuga fa'apaupau, o le ola o le tasi mo le to'atele, 

lea e fai taulaga ai i tagata ola.  Ua manatu Kaiafa e fai Iesu ma taulaga e 

fa'asaoina ai le nu'u agasala i a latou soligā tulafono o lo'o fai pea, a e lē o le 

fa'asaoina mai le solitulafono.  O lana fa'atatau ia fa'a-filemūina ē o lo'o 

talitonu e leai se agasala ua molia ai Iesu e tatau ai ona oti. 

Na talitonu nei loto o le 'au faipule ona o le Agaga Pa'ia, o ē na fai 

Iesu ma o latou fili.  Peita'i, sa taumafai pea Satani ia tūtonu o latou 

mafaufau ua mafatia ona o Keriso.  Ua Ia lē fa'amamaluina lo latou fia 

ta'uamiotonuina, a e ua ōfo e fo'aifuaina mai Lana amiotonu mo le fanau a le 

Atua, o ē e taliaina lea mea alofa.  Sa Ia te'ena talitonuga na tu'uina mai e 

a'oa'o o le malumalu, ma na fa'aalia tū ma masani lē tatau a faitaulaga; auā e 

ui ina latou tausia ma le fa'amaoni tulafono e fa'atatau i sauniga ma tapua'iga, 

a e sa latou fa'alēaogāina poloā'iga pa'ia a le Atua.  O lo'o fa'asino mai pea e 

Iesu le āla sa'o i le Atua le Tamā alofa, ina ia tatau i tagata agasala uma ona 

savalia ma fa'ailoa atu ai o latou mana'oga uma.  O mea uma ia sa fa'aalia e 

Satani ia latou mafaufau i ai. 

Sa musumusuina e Satani i latou e tatau ona fasiotia Iesu ina ia 

fa'aāuāu ai pea lo latou pule.  Na latou mulimuli i ai i le fautuāga.  O le 

talitonuga e mafai ona lē iloa atu ai le pule, ua latou manatu ai loa ua lava lea 

mafua'aga e tatau ai ona faia se fa'ai'uga.  Vaganā ai sina vaega to'aitiiti e le'i 

fa'a'upuina o latou manatu, sa talia e le Fono Faitulafono 'upu a Kaiafa e pei 

lava o afioga a le Atua.  Ua o'o mai le mapu i le Fono; ua taofia le 

fe'ese'esea'i.  Ua latou loto gatasi ia fasiotia Iesu i le avanoa lelei muamua 

lava e latou te maua.  O le te'ena o le itū Atua o Iesu ua latou tu'uina ai i latou 

lava i le pogisā mata'utia.  Sa latou filifili lava i le ala a Satani e i'u mulimuli 

atu ai i le malaia e fa'avavau.  Peita'i o le fa'asesēina o i latou ua latou fiafia 

ma fa'apea ifo ai o lo latou lotonu'u ua latou sa'ilia ai se fa'aolataga o le 

atunu'u. 

Ona o le fefefe i le motu o tagata o lo'o fe-mulimulia'i pea iā Iesu, sa 

manatu le 'au faitulafono ia fa'atuai ona molia o Ia.  Na silafia e Iesu 

taupulepulega a faitaulaga, ma ua lata mai le taimi e fa'ataunu'uina ai ia 

fuafuāga uma; peita'i ona e le'i o'o i Lona taimi, ua tu'umuli loa Ia ma Ōna 

so'o i se isi nofoāga.  O lea Lana fa'aa'oa'oga i Lona 'au so'o, fa'apei ona Ia 

fa'atonu iā i latou, "Pe a latou fa'asauā iā te outou i le tasi 'a'ai, ia outou 

sosola i se tasi..." (Mata. 10:23a).  Na tele laufanua sa galulue ai mo le 

lavea'iina o agaga, a e sa mana'omia ia puipuia le 'au faigaluega a le Ali'i mai 

faigatā e afāina ai o latou ola.  

Ua tolu nei tausaga o le galuega a Iesu i le lalolagi, ma na Ia tu'uina 

mai o se fa'aa'oa'oga Lona soifuāga fesoasoani ma le alofa i so'o se tasi.  Sa 

fa'aalia Ōna uiga onosa'i i puapuagā, e lē gaoiā, ma e pa'ia; a e peita'i, ua na o 

nai tausaga pu'upu'u ia ua mafai ona gāfātia e le lalolagi le mamalu o le 

fa'atasi ai o le Fa'aola. 

I Lona soifuāga 'atoa lava, sa fa'asauāina ma fa'alumaina o Ia.  Mai 

Lona amataga, na tuli 'esea Ia e se tupu lotovale, mai Petele'ema le 'a'ai na 

fanau ai, ma sa te'ena e Ōna lava tagatānu'u i Nasareta; a e ina o le a molia Ia 

ia oti ai i Ierusalema, na maua se sulufa'iga mo Ia ma Ōna so'o i se nu'u 'ese.  

O Ia lava lea sa tigāalofa ona o puapuagā fa'ale-tagata, sa fa'amalōlō i ē 

mama'i, tutūli ma gūgū, na Ia fa'apupula mata o ē tauaso, fafaga i ē matelāina, 

ma fa'amafanafana ē na fa'anoanoa; o lea sa taumafai lava le 'au lē taupulea ia 

fa'amamao Ia ma i latou na Ia taumafai e fa'asaoina.  O Iesu Lē na savali i 

luga o le sami souā, ma o Āna fetalaiga na fa'afilemū ai le afā.  Ina ua Ia 

tutūli temoni, sa ta'utino mai i latou o Iesu o le Ālo o le Atua; o Ia Lē na toe 

fa'atū i ē na momoe i le oti, ma o Āna a'oa'oga na tosina mai ai agaga o le 

to'atele sa fa'alogologo iā te Ia.  A e pagā lea, sa lē mafai ona ofi Lana afioga 

moni i loto ma'a'a o i latou ua fa'atauasoina e le lotovale ma le fa'amaualuga, 

ma ua latou te'ena ai le Malamalama o le Ola. 

UA LATA LE FA'AI'UGA 

Matā'upu 60 

O LE TULAFONO O LE MALŌ FOU 

Fa'avae i luga o le Mata. 20:20-28; Mare. 10:32-45; Luk. 18:31-34. 

a latalata i le taimi o le Paseka, ma ua toe taliu Iesu aga'i i Ierusalema.  

Sa i Lona finagalo le to'afilemū ona o lo'o ō gatasi ma le finagalo o le 

Tamā, ma ua naunau ia aga'i i le mea e fai ai taulaga.  Peita'i, sa lagona le 

popole ma le masalosalo o le 'au so'o, na lē ma-fa'amatalaina.  O le Fa'aola, 

"Ua muamua fo'i iā te i latou; ua ōfo i latou, ua latou mulimuli atu fo'i ma le 

mata'u" (Mare. 10:32a). 

Na toe fa'apotopoto le to'a sefulu ma le to'alua ma Keriso, ona Ia 

fa'amatala fa'amanino lea iā i latou e uiga i Lona fa'alataina ma Ōna 

puapuagā.  Ua Ia fa'apea atu, "'Fa'auta, o le a ō a'e i tatou i Ierusalema, e 

taunu'u ai o mea uma ua tusia e le 'au perofeta i le Atali'i o le tagata.  Auā e 

tu'u atu Ia i nu'u 'ese, e fa'atauemuina, e fa'aleagaina, e feānu fo'i i latou iā te 

Ia, latou te sasa fo'i ma fasioti iā te Ia; a o le aso tolu e toe tū mai ai o Ia.' E 

le'i lagona lava e i latou ia mea; ua lilo fo'i lenā 'upu iā i latou, e le'i iloa e i 

latou o mea na fetalaia mai" (Luk. 18:31-34). 

Pe le'i leva ea ona latou tala'i atu, "Ua lata mai le mālō o le lagi?"  E 

lē o Keriso lava ea Lē na folafola i le to'atele, latou te nonofo fa'atasi ma 

Apera'amo, Isa'ako, ma Iakopo i le mālō o le Atua?  Na te le'i folafolaina ea 

mo i latou ua tu'u mea uma ona o Lona suafa, fa'amanuiāga e tele o lenei 

olaga, ma se vaega i Lona mālō?  Ma e le'i folafolaina e Ia mo le to'asefulu 

ma le to'alua tulaga fa'apitoa e maualuga i Lona mālō,- latou te nonofo i 

nofoāli'i ma latou fa'amasinoina itū'aiga e sefulu ma le lua o le fanauga a 

Isara'elu?  Na Ia ta'utino i le fa'ataunu'uina o mea uma e fa'atatau iā te Ia 

fa'apei ona tusia e le 'au perofeta; latou te le'i valo'ia ea le mamalu o le 

nofoā'iga a le Mesia?  Ona o ia manatunatuga, o lea ua fa'anenefu ai o latou 

mafaufau i fetalaiga a Iesu e fa'atatau i Lona fa'alataina, fa'asauāina, ma i'u ai 

i Lona maliu.  Po o ā fa'afitauli o lo'o tau fa'alavelave mai, a e o lo'o talitonu 

i latou ua lata ona fa'atūina Lona malō. 

O Ioane le atali'i o Sepetaio ma Iakopo lona uso, o nisi ia o ulua'i 

so'o o Iesu, sa tu'ua aiga, uō, ma mea uma ona o le fia mulimuli ma tautua mo 

Ia.  Sa maua e la'ua se fiafia ina o femalagaa'i ma talanoa ma Ia; i mea sa 

fa'atasi ai ma Ia i fa'apotopotoga faitele, pe o aiga sa mapu ma mālōlō i ai.  

Na Ia fa'ato'a filemū o la'ua loto popole, lavea'i i la'ua mai fitā ma faigatā, 

fa'apea puapuagā sa tau fa'asalāvei mai, ma Ia fa'amafanafana i taimi e 

fa'anoanoa ai.  Sa taumafai i la'ua iā i ai se feso'ota'iga fa'apitoa ona o le 

naunau ia nonofo latalata i le Fa'aola i Lona mālō, a e na Ia a'oa'o atu pea ma 

U 

Lona onosa'i ma le agamalū.  I so'o se avanoa sa fa'apea ona nofo ai Ioane i 

autafa o le Ali'i, a o Iakopo ua naunau lava ia fa'aaloalogia lona tulaga ia 

latalata iā te Ia. 

O lo la'ua tinā o se tasi na mulimuli iā Keriso, ma sa ia tautua ma le 

lima foa'i i taimi na Ia mana'omia ai se fesoasoani.  O le alofa fa'a-tinā na ia 

naunau ai i se tulaga aupito mamalu mo lana fanau i le mālō fou.  O lea na 

fa'amalosi ai e talosaga iā Iesu lenei mana'oga. 

Na ō fa'atasi lenei tinā ma lana fanau iā Iesu ma ōle atu ina ia ia talia 

lenei talosaga ua mautū i o latou loto. 

Ua fetalai atu Iesu, "Se ā le mea lua te manana'o i ai 'Ou te faia mā 

oulua?" (Mare. 10:36). 

Ona tali ane lea le tinā, "Ia e fetalai ane, ia nonofo a'u nei tama e 

to'alua, o le tasi i Lou itū taumatau, o le isi fo'i i Lou itū tauāgavale i Lou 

mālō" (Mata. 20:21). 

Sa tepa a'e le Fa'aola ma Lona finagalo alofa tele ona ua Ia silafia le 

loloto o o latou mafaufauga i le fia tumau iā te Ia.  Ua Ia lē fa'asa'o atu i lo 

latou manatu fa'apito ia fa'amuamua o i la'ua i le 'au so'o.  O le alofa 

fa'ale-tagata e lē na o se fa'aaliga fa'ale-lalolagi o Lona alofa mutimutivale ua 

tumu ma masa'a, a e sa Ia a'oa'i atu ia fa'amamāina ma se'i fa'aloloto atili ai lo 

latou fa'atuatua.  Ua Ia fa'apea atu, "E mafai ea e oulua ona inu i le ipu 'Ou te 

inu ai, ma ia papatisoina i le papatisoga e papatisoina ai A'u" (Mare. 

10:38).  Na latou manatua 'upu na fetalai ai Iesu e fa'asino i le lumana'i e 

fa'atatau i le fa'amasinoga ma puapuagā, a e ua la'ua tali atu ma le mautinoa, 

"Ma te mafai" (F. 39a).  Sa talitonu i la'ua e fa'apea ona fa'amaonia le loloto 

o lo la alofa i le Fa'aola, ma o se fa'aaloaloga maualuga lea pe a fa'atasi ma Ia 

i Ōna mafatiāga. 

"Lua te feinu lava i La'u ipu, o le papatisoga fo'i e papatisoina ai 

A'u e papatisoina ai 'oulua" (F. 39), ua Ia fetalai atu ai iā te i la'ua; o lo'o i 

Ōna luma le satauro, a e lē o se nofoāli'i, ma pagotā e to'alua latou te fa'atasi, 

i Lona itū taumatau ma le tauagavale.  O Ioane ma Iakopo fo'i la te tofusia 

fa'atasi ma le Matai i puapuagā; o le tasi o le ulua'i so'o na fasiotia i le pelu, a 

e o le tasi na fa'afualoaina ōna mafatiāga ma sauāga. 

Sa Ia fa'aopopo atu, "A o lē nofo i Lo'u itū taumatau ma Lo'u itū 

tauagavale, e lē o iā te A'u lea ona avatu, a e tau lava o ē ua saunia mo i latou 

lea mea e Lo'u Tamā" (Mata. 20:23).  I le mālō o le Atua, e fa'ailogaina 

tulaga ua la'asia e i latou ua manumalō ona o le tumau iā Iesu Keriso.  O le 

paleali'i ma le nofoāli'i e fa'amauina ai ē amiotonu, e maua ona o taualumaga 

o a latou amio ua manumālō e ala i lo latou Ali'i o Iesu Keriso. 

I se taimi mulimuli ane ma ua 'au'aufa'atasi le so'o ma Keriso i 

puapuagā ma sauāga, ona fa'aalia lea e le Ali'i iā Ioane le uiga o le felāta'i i 

Lona mālō.  Ua fetalai le Fa'aola, "O lē manumalō 'Ou te avatu iā te ia Ma te 

nonofo fa'atasi ma A'u i Lo'u nofoāli'i, e pei o A'u fo'i ona 'Ou manumalō, ua 

Ma nonofo fo'i fa'atasi ma Lo'u Tamā i Lona nofoāli'i" (Fa'aal. 3:21).  Ma 

"O lē manumalō, 'Ou te faia lea ma poutū i le malumalu o Lo'u Atua, e lē toe 

ūlu fafo lava ia, 'Ou te tusi fo'i i ai le suafa o Lo'u Atua,...atoa fo'i ma Lo'u 

igoa fou" (F. 12).  Ua fa'apea ona tusi mai le Aposetolo o Paulo, "Auā o a'u 

ua fa'amaligiina nei lo'u toto, ua lata ōna pō 'ou te alu atu ai.  Ua 'ou tau le 

taua lelei, ua i'u iā te a'u le tausiniōga, ua 'ou tausi i le 'upu o le fa'atuatua.  O 

lenei, ua teuina mo a'u le pale o le amiotonu, e foa'iina mai iā te a'u i lea lava 

aso o le Ali'i le fa'amasino amiotonu,..." (II Timo. 4:6-8). 

O lē e tū aupito latalata iā Keriso, o ia lea sa ola i lenei lalolagi i se 

olaga fa'atumuina i le agaga o Lona alofa lē fa'a-tuā'oia,- o le alofa e "lē 

mitamitavale, e lē fa'afefeteina, e lē sa'ilia e ia ana lava mea, e lē 

fa'aitaitagofie, e lē fiafia i le amio leaga" (II Kori. 13:4, 5);- alofa e 

fa'agae'etia le 'au so'o fa'apei o le Ali'i, e tu'u atu uma, ia ola, ia galue, ma 

'au'auna e o'o i le oti, mo le fa'aolaina o le aigā tagata.  O lenei le agaga na 

fa'aalia i le olaga o Paulo le aposetolo na fai mai ai o ia, "Auā o lo'u ola ua iā 

Keriso lea;" auā o lona ola na ia fa'ailoa atu Keriso i tagata; "a o lo'u oti, o lo'u 

manuia lea,"- o le manuia mo Keriso; o le oti e fa'aalia ai le mana o le alofa, 

ma e tosina ai agaga iā te Ia.  Ua fai mai, "Ia vi'ia ai Keriso i lo'u tino, i le ola 

po o le oti" (Fili. 1:21, 20b). 

Ina ua fa'alogo le to'a sefulu i le talosaga a Iakopo ma Ioane, sa lē 

fiafia lava i latou.  O le tulaga aupito i maualuga i le mālō o lo'o taumafai 

tagata uma e sa'ilia mo ia lava, peita'i ua lē fiafia ona ua muamua talosagaina 

e i la'ua. 

Sa toe fa'aāuāu le finauga po o ai o le a sili, a e peita'i ua vala'auina i 

latou e Keriso ma Ia fa'apea atu, "Ua outou iloa o ali'i o nu'u 'ese ua ali'ita'i i 

latou; o ē ua sili fo'i o i latou, ua pule iā te i latou; a e lē fa'apea outou..." 

(Mare. 10:42, 43a). 

I mālō o le lalolagi, o le tulaga o le tagata e fa'aeaina ai o ia.  O 

tagatānu'u e ola i latou mo le lelei o le vasega o ē ta'ita'i.  O le mamalu, o le 

'oa, ma le poto ua fai ma auāla e pulea ai tagata mo le lelei o ta'ita'i.  O ē 

tulaga maualuga e filifili, mafaufau, fa'afiafia, e pule ma fa'atonu i le lautele; 

a e o le vasega maulalo o tagatānu'u, ia tau o le usita'i ma tautua.  O mea 

fa'ale-agaga 'atoa ma isi alumaga o le olaga, e faia i lalo o se pule'aga.  E 

mana'omia tagata uma ia fa'amaoni ma faia mea uma o lo'o fa'atonu atu e 

ta'ita'i.  Ua leai se sa'olotoga o le tagata ia mafaufau pe faia se mea mo ia 

lava. 

A e o lo'o saunia e Keriso se mālō e 'ese lona fa'avae.  Ua Ia vala'au 

tagata ia 'au'auna, e lē i lalo o se pule'aga, latou te tau'ave avega a ē o vaivai.  

O le mālōsi, tulaga, taleni, ma le atamai ua 'avea ai i latou o ē tautua mo ōna 

uso ā tagata.  E o'o i lē aupito maulalo o Ōna so'o, ua fa'apea mai ai, "Auā 

ona o outou o mea uma...." (II Kori. 4:15a)." 

"O le Atali'i o le tagata e le'i sau Ia ina ia 'au'auna mai tagata iā te Ia, 

a ia 'au'auna atu Ia, ma foa'iina atu Lona ola e fai ma togiola e sui a'i tagata e 

to'a'tele" (Mata. 20:28).  I Lona 'au so'o, o Ia Lē e tausia ma tau'aveina a 

latou 'avega.  Na mativa o Ia fa'atasi ma i latou, na fa'aa'oa'o le fa'afiti e Ia Ia 

lava mo i latou, sa Ia muamua ina ia fa'a-laulelei tulaga faigatā, ma ua lata 

ona fa'ataunu'uina Lana galuega i le lalolagi, i le tu'uina atu o Lona soifua.  

O le fa'avae ua tu'uina mai e Keriso e galuea'iina ai itū tino o le ekalesia, o 

Lona tino lea.  O le fuafuāga ma le fa'avae o le fa'aolataga, o le alofa lava lea.  

O ē e sili i le mālō o Keriso ua latou mulimuli i le fa'aa'oa'o na Ia tu'u mai, ma 

ua 'avea i latou o leoleo mamoe mo Lana lafu.   

Sa fa'aalia mai i 'upu a Paulo le mamalu ma le fa'aeaina moni o le ola 

fa'a-Kerisiano, "Auā e ui ina ou sa'oloto mai tagata uma, ua fa'apologaina a'u 

e a'u mo tagata uma..." (I Kori. 9:19); ma "O lo'o lē sa'ilia e a'u so'u lava lelei, 

a o lo le to'atele, ina ia fa'aolaina ai i latou" (10:33b). 

I matā'upu o le loto fuatiaifo, e tatau ona fa'asa'olotoina le agaga.  Ia 

lē fa'amalosia e le tasi se mafaufau o se isi, e fa'amasino mo se tasi, pe 

fa'atonuina sona tiute.  Ua tu'uina mai e le Atua i tagata uma le sa'olotoga e 

filifili ai ma faia le mea ua ia manatu i ai.  "E ta'itasi i tatou ma tala i lana 

amio i le Atua" (Roma 14:12).  E lē mafai e se isi ona fa'a-feso'ota'i atu o ia 

ma le mafaufau o se isi.  O mea uma o le olaga ua i ai fa'avae, "Ia ta'ito'atasi 

ma mautinoa lona lava manatu" (F. 5b).  I le mālō o Keriso, e leai se 

pule'aga fa'asauā, pe o se uiga fa'amalosi.  E lē ō mai agelu mai le lagi e 

pulea fa'amalosi le lalolagi, pe na tu'u i ai se fa'aaloalogia fa'apitoa, a e o latou 

o 'avefe'au o le alofa, latou te galulue fa'atasi i le fa'aeaina o le aigā tagata. 

O ta'iala ma a'oa'oga a le Fa'aola, i le matagofie fa'ale-agaga, na 

tumau i le mafaufau o le so'o pele.  I le i'uga o ōna aso, o le molimau a Ioane 

i ekalesia, "Auā o le poloā'iga lenei ua outou fa'alogologo i ai talu le amataga, 

ia tatou feālofani" (I Ioa. 3:11).  "O le mea lava lenei ua tatou iloa ai le 

alofa, ina ua tu'uina atu e Ia o Lona lava soifua e sui a'i i tatou; e tatau fo'i ona 

tatou tu'uina atu lo tatou ola e sui a'i le 'au uso" (F. 16). 

O lea le agaga na i ai i le ekalesia muamua.  Ina ua liligi ifo le 

Agaga pa'ia, "Ua tasi lava le loto ma le manatu o ē fa'atuatua uma lava; ua lē 

fai mai fo'i e se tasi i se tasi ana mea, o lenā lea; a ua tu'u tele a latou mea 

uma" (Galu. 4:32).  "Ua leai fo'i so latou e mativa;...(F. 34a).  "Ua 

molitino atu e le 'au aposetolo ma le mana tele i le toe tū mai o le Ali'i o Iesu; 

ua alofateleina fo'i i latou uma" (F. 33). 



427 
 

Matā'upu 61 

O SAKAIO 

Fa'avaeina lenei matā'upu i le Luk. 19:1-10. 

 o faimalaga Iesu aga'i i Ierusalema, "ua o'o atu Ia i Ieriko, ua ui ane i 

ai" (Luka 19:1).  O Ieriko o se 'a'ai e tū i le pito i sisifo o le vanu 

matagofie, e fa'asūsūina e punā vaiōla fa'apea ma le vaitafe o Ioritana.  O 

ōna togāla'au ma vao mu'a e olaola lelei pei o ma'a tāua e fa'amatagofieina ai 

le lau leaga e i le vā o Ierusalema ma le 'a'ai tū uta. 

E to'atele ē ui mai i lenei 'a'ai o lo'o faimalaga mo le tausamiga, ma 

ua atili vāvāō ai lenei taimi fiafia.  Ua lauiloa le tala i le toe fa'atūina o 

Lasalo e le A'oa'o mai Kalilaia, ma e ui ina fa'alogoina musumusuga e uiga i 

taupulepulega a faitaulaga, a e sa atili ai le naunau o le motu o tagata ia 

fa'aaloalogia o Ia. 

Mai aso anamuā lava, sa 'avea Ieriko o se nu'u fa'apitoa mo 

faitaulaga, ma o lo'o mau ai le to'atele o latou e o'o i le taimi nei.  Peita'i, sa 

'avea fo'i o se 'a'ai tūtotonu e tau i ai femalaga'iga, o feuia'iga a fitafita ma 

ta'ita'i Roma, ma o le nofoāga ūlu o le 'au āo lafoga a le mālō. 

"O ia o le telona sili," o Sakaio o se Iutaia, sa matuā itagia e ōna 

tagatānu'u.  O lona tulaga ma 'oa sa tauia ai le galuega na latou matuā 'inosia, 

ma o ia mea sa maua mai le fai mea lē sa'o ma le lē fa'amaoni.  Peita'i o lenei 

ali'i maumea, e lē o va'aia ai se tagata fa'ale-lalolagi pe mitamita vale, a e sa 

fa'aalia i lona loto le fia maua o uiga fa'ale-agaga.  Sa fa'alogo Sakaio e 

fa'atatau iā Iesu, ona o Ōna uiga ua salalau ma lauiloa, e alofa ma fa'aaloalo Ia 

i so'o se vasega o tagata.  Ua fa'ate'ia le mafaufau o lenei ta'ita'i o telona, ma 

ua naunau ai o iā i se olaga e sili atu ona lelei.  Sa a'oa'o ma tala'i Ioane le 

Papatiso i le Vai o Ioritana, e lē mamao mai Ieriko, ma sa fa'alogo ai Sakaio i 

le vala'au ina ia salamō.  Na ia lagona le sesē o mea o lo'o ia faia, auā e 

masani iā i Afioga Pa'ia, ma e tāua iā te ia 'upu fa'atonu i telona, "'Aua tou te 

fa'asili i mea ua totogi mai iā te outou" (Luka 3:13).  Ua fa'alogo nei iā i 

fetalaiga mai le A'oa'o Sili, ma e ui ina mautinoa o ia o se tagata agasala i le 

silafaga a le Atua, a e ua fa'amalosia lona loto ona o Iesu.  O le salamō ma le 

ola fa'afouina e mafai ona maua e ia, auā sa fa'apea ona liua o se tasi na 'avea 

ma Ōna so'o pele ma le fa'amoemoeina.  Ua amata loa e Sakaio le galuega e 

fa'asa'oina le sesē na ia faia i tagata e to'atele.   

Na faia pea lana galuega, a e ua salalau le tala i Ieriko ua taunu'u 

Iesu i le 'a'ai.  Sa naunau lava Sakaio ia va'ai iā te Ia.  Ua ia amata lagona le 

'o'ona o fua o lana agasala ma le faigatā o le āla mo lē o lo'o taumafai e toe fo'i 

mai le sesē.  O le lē fa'atuatuaina, o le fetaia'i ma le masalosalo ma le lē 

talitonuina i so'o se mea e faia i le tau fa'asa'o o le sesē, ua fai ma 'avega 

A 

mamafa iā te ia.  O lenei ta'ita'i telona ua fa'anaunau lava ia va'ai i fofoga o Ia 

Lē na fetalai i 'upu ua fa'atumuina ai lona loto i le fa'amoemoe. 

O 'auala na tumu i le motu o tagata, a o Sakaio e tino la'ititi, ua lē 

mafai ona iloa atu se mea i luga o ūlu o tagata.  E leai se isi e fia fesoasoani iā 

te ia, peita'i ua momo'e vave i luma o i ai se la'au e lautetele ōna lālā, ua a'e ai 

i luga ma mafai ai ona ia iloa lelei atu o Lē o lo'o ia naunau e fia va'ai i ai. 

I luga a'e o le pisapisaō o faitaulaga ma a'oa'o, ma le vavaō o 

fa'afeiloa'iga mai le motu o tagata, na lagona e Iesu fa'anaunauga loloto o 

lenei ta'ita'i telona.  Sa fa'afuase'i ona tū o le solo i lalo tonu o le la'au, ma ua 

tepa a'e i luga Ōna fofoga e fa'ailoa ai ua Ia silafia mana'oga o i lona loto.  Ua 

fa'alogo atu ia o i luga o le la'au i 'upu, "Sakaio e, ia e vave ifo iā i lalo, auā e 

tatau ona 'Ou nofo i lou fale i le aso nei" (Luka 19:5). 

Sa fa'aavanoa le ala, a o Sakaio, o lana savali e foliga o se tagata o 

fai sana miti, ua ta'ita'i le savaliga aga'i i lona aiga.  O a'oa'o ua na o le 

feva'aia'i ma ua muimui le tasi i le tasi ma fa'apea, "Ua alu atu Ia i le tagata 

agasala e api ai" (F. 7). 

O Sakaio ua meia, ua matuā ōfo, ma ua lē gagana ona o le alofa ma 

uiga fa'amaulalo o Keriso ua Ia punou ifo ai mo ia, le tagata fa'atauva'a.  A o 

lona alofa ma le fia fa'ailoa o lona fa'amaoni mo lona Matai, o lea ua naunau o 

ia e fa'aali lona fiafia.  O le a fa'ailoa i luma o tagata uma lona sesē ma lona 

loto salamō. 

I luma o le motu o tagata, "Ua tū mai Sakaio, ua fa'apea mai i le Ali'i, 

'Fa'auta, le Ali'i e, o le a vaeluaina atu a'u mea i ē matitiva; afai fo'i ua tigā se 

tasi i lo'u tu'ua'i ane, 'ou te taui atu ai e ta'ifā' " (F. 8). 

"Ua fetalai ane Iesu iā te ia, 'Ua o'o mai le fa'aolataga i le aiga nei i 

le asō, ina ua fai o ia ma atali'i o Apera'amo'." 

Ina ua fulitua le taule'ale'a mau'oa iā Iesu, na ōfo le 'au so'o ina ua 

fa'apea atu lo latou Matai, "E matuā faigatā i ē fa'atuatua i le 'oa ona sao atu 

i le mālō o le Atua!" (Mare. 10:24).  Na latou tu'u fesili le tasi i le tasi, "Afai 

o lea, o ai se tasi e mafai ona fa'aolaina?" (F. 26).  A o lenei ua fa'aalia mai le 

fa'amaoni o fetalaiga a Keriso, "O le mea e lē mafaia e tagata, e mafaia e le 

Atua" (Luk. 18:27).  Ua latou iloa atu, e ala i le alofa tunoa o le Atua, e 

mafai ona ūlu atu le tagata mau'oa i le mālō. 

A o le'i va'ai Sakaio i fofoga o Keriso, ua uma ona amataina lana 

galuega lelei e fa'aalia ai lona agaga salamō.  A o le'i molia e tagata, ua uma 

ona ia ta'uta'u atu ana lava agasala.  Na tu'u atu lona loto i le vala'au a le 

Agaga Pa'ia, ma sa amata ona faia o a'oa'oga mai 'upu sa tusia mo Isara'elu 

anamua, fa'apea tatou uma i so'o se tupulaga.  Ua leva ona fa'apea mai le 

Ali'i, "Afai fo'i ua o'o ina mativa lou uso, ua na lē toe lavā se mea, ona e 

fesoasoani ai lea iā te ia, e ui lava o ia o se tagata 'ese ma le āumau, ina ia 

nofo lava o ia fa'atasi ma 'oe.  'Aua e te talia mai iā te ia se totogi, po o se 

mea e fa'asili; a ia e mata'u i lou Atua, ina ia nofo lava lou uso fa'atasi ma 

'oe.  'Aua e te avatu iā te ia āu tupe e maua ai ni ona tupu; 'aua fo'i e te avatu 

iā te ia āu mea 'ai ina ia toe maua ai se mea e fa'asili" (Levi. 25:35-37).  Ma 

ua Ia toe fa'atonu mai, "'Aua tou te fa'asauā le tasi i le tasi; a ia e mata'u i lou 

Atua" (F. 17).  O nei 'upu na fetalai ai Keriso ina o i ai Ia i le āo fa'aniutū, ma 

o le muā'i tali a Sakaio i le alofa o Keriso, o le fa'aalia lea o lona agalelei i ē o 

matitiva ma mafatia.   

Ua i le 'au telona le mafaufau e tasi, o le fa'apuapuagātiaina lea o 

tagata, a e manuia ai latou lava i o latou uiga lē fa'amaoni.  O nei uiga lē 

alofa peiseā'ī o le faiga masani lea ua 'au fa'atasi ai le lalolagi 'atoa.  E maua 

ai fo'i le 'au faitaulaga ma a'oa'o o lo'o 'ino'ino i telona, o lo'o agasala fo'i latou 

i amioga lē fa'amaoni ia maumea ai, a e ua ufiufia le sesē i lalo o la latou 

galuega fa'ale-agaga.  A o Sakaio, ina ua ia talia le vala'au a le Agaga Pa'ia, 

ona ia tu'u 'ese lea o nei uiga uma e lē feagai ma uiga fa'amaoni. 

E leai se salamō moni e lē galuea'iina mo le fa'afouina.  O le 

amiotonu a Keriso e lē o se ofu talaloa e ufiufi ai agasala e le'i fa'ailoa ma tu'u 

'ese; o le fa'avae lea o le ola e suia ai le uiga ma pulea le amio.  O le olaga 

pa'ia o le 'ato'atoa lea mo le Atua; o le tu'uina atu 'ato'atoa lea o le loto ma le 

ola mo le fa'amautūina o fa'avae o le lagi. 

O le Kerisiano i lona olaga galue ia 'avea ma sui e fa'aali atu ai i le 

lalolagi uiga o le Ali'i pe ana fai o Ia o lo'o faia lea galuega.  I so'o se mea e 

faia, ia fa'ailoa atu ai o le Atua lona a'oa'o.  "Ia pa'ia mo le Ali'i," o se 'upu 

e tatau ona tusia i luga o tusi fa'amaumau o galuega, o tusi tu'u aofa'iga, o 

risiti, ma pepa o fesuia'iga.  O i latou e fa'alauiloa o lo'o mulimuli iā Keriso, 

a e fai faiga ma le lē fa'amaoni, o latou ia o lo'o molimau pepelo e tete'e uiga 

pa'ia, tonu, ma le alofa mutimutivale o le Atua.  O agaga uma ua liua e pei o 

Sakaio, e fa'ailoa le ulufale atu o Keriso i lona loto i le tu'u 'eseina o uiga 

leaga na fa'ailogaina ai lona olaga.  A e fa'apei o le ta'ita'i telona, na ia 

fa'amaonia lona suiga i le fa'asa'o o lona sesē.  Ua fetalai le Ali'i, "Afai e 

fa'afo'i lē ua amio leaga le mea e tu'u fa'afa'atau, ma toe avane le mea na ia 

fao, ma ia savali i sauniga e ola ai, ma ua lē fai amio leaga;...o ana agasala 

ua ia faia e lē ta'uta'ua iā te ia;...e ola lava ia" (Esek. 33:15, 16). 

Afai ua afāina nisi ona o a tatou galuega lē sa'osa'o, afai ua 

fa'a'ole'ole ma lē fa'amaoni i fefa'ataua'iga ma fa'agaoioiga 'ese'ese, e tusa pe i 

le itū sa'o o le tulafono, e tatau ona ta'uta'u o tatou sesē, ma ia fa'asa'o i le toe 

taui se mea e tusa ma le mālōsi o iā i tatou.  O le mea sa'o tatou te faia o le 

fa'afo'i atu lea e lē na o mea na tatou 'ave 'eseina, peita'i o mea uma atonu e 

fa'aopoopoina pe ana fa'aaogā fa'atatau i le taimi a o i o tatou lima. 

Sa fa'apea atu le Fa'aola iā Sakaio, "Ua o'o mai le fa'aolataga i le 

aiga nei i le asō...."  E lē na'o Sakaio na fa'amanuia, a e o lona 'au aiga 'atoa.  

Na afio Iesu i lona aiga ia tu'u i ai se a'oa'oga i le 'upu moni, ma a'oa'oina i 

latou uma i matā'upu o Lona mālō.  Sa lē fa'atagaina i latou i totonu o sunako 

ona o le 'ino'ino o ta'ita'i ma le 'au tapua'i; o lea ua 'avea nei o se aiga e sili le 

alofagia i Ieriko, ua latou fa'apotopoto nei ina ia fa'alogologo ai i 'upu o le ola 

mai le A'oa'o Pa'ia. 

A talia e le tagata Keriso e 'avea o lona Fa'aola, ona maua loa lea e ia 

le fa'aolataga i lona agaga.  O Sakaio na talia Iesu, e lē na o se tagata asiasi i 

lona aiga, a e o Lē e afio i le malumalu o le agaga.  Na molia ia o se tagata 

agasala e tusi'upu ma Faresaio, ma muimui ina ua asiasi le Ali'i i lona fale; 

peita'i sa fa'ailoa e Ia o Sakaio o se atali'i o Apera'amo, ina "Ia iloa e outou, o 

ē fa'atuatua o atali'i i latou o Apera'amo" (Kala. 3:7). 

Matā'upu 62 

O LE TAUSAMA'AGA I LE FALE O SIMONA 

Fa'avae i le Mata. 26:6-13; Mare. 14:3-11; Luk. 7:36-50; Ioa. 11:55; 12:1-11. 

a faitauina Simona mai Petania o se so'o o Iesu.  O ia o se tasi o nai 

Faresaio na lauiloa le mulimuli iā Iesu.  Na ia fa'ailoa atu o Iesu o se 

A'oa'o, ma lona fa'amoemoe o Ia lea o le Mesia, a e na te le'i talia o Iesu o le 

Fa'aola.  O ōna uiga e le'i liua; o ōna manatu fa'avae e le'i suia. 

O Simona sa fa'amālōlōina mai le lepela sa gasegase ai, ma o le ala 

lea na fa'atosina ai o ia iā Iesu.  O ia sa fia fa'ailoa lona agaga fa'afetai, ma ua 

faia e ia se tausamiga mo le Fa'aola ma Ōna so'o a o asiasi latou i Petania.  Sa 

to'atele Iutaia na fa'atasi ai i lenei tausamiga; o lenei fo'i taimi sa tele ai le 

vevesi i Ierusalema.  A o Keriso ma Lana galuega ua fa'ateleina ē ua'i mai i 

le fia fa'alogologo.  O ē o lo'o fa'atasi ai i le tausamiga ua māta'i ma feva'aia'i 

i Āna gaoioiga, o nisi ua foliga lē fiafia. 

E toe ōno aso i le Paseka a e taunu'u le Fa'aola i Petania, ma na Ia 

mālōlō i le aiga o Lasalo, e pei o Lana masani.  O le motu o tagata o lo'o aga'i 

i le 'a'ai ua latou fa'asalalau le tala o lo'o aga'i mai Ia i Ierusalema, a e o lo'o 

mālōlō i Petania mo le Sapati.  Ua fa'agae'etia le to'atele o tagata, ma ē ua 

potopoto i Petania ona o le tigāalofa iā Iesu, a e o isi o lo'o fia va'ai i lē na Ia 

toe fa'atūina mai le oti. 

O le to'atele na manatu e fa'alogo i se molimau a Lasalo e fa'atatau i 

le taimi na oti ai.  E le'i i ai sana 'upu e uiga i lea mea, ua ōfo ai nisi.  Ua fai 

mai le Afioga Pa'ia, "O ē ua oti, latou te lē iloa se mea;...O lo latou alofa fo'i, 

ma lo latou ita, ma lo latou mata'u, ua mavae lava ia...." (Faila. 9:5, 6).  

Peita'i, na molimau Lasalo i le galuega ofoofogia a Keriso.  O ia na toe 

fa'atūina mai ona o lenei mafua'aga.  I lona mālōsi ma le mautinoa, sa ia ta'u 

atu o Iesu o le Ālo o le Atua. 

Sa fa'ateteleina le vevesi ina ua taunu'u tala 'a'ave mai Petania a i 

latou na malaga i Ierusalema.  O le motu o tagata ua naunau e va'ai ma 

fa'alogo iā Iesu.  Ua fesilisili nisi po o 'auai Lasalo i le malaga mai 

Ierusalema, pe o le a fa'apaleina e fai ma tupu le perofeta i le Tausamiga o le 

Paseka.  O faitaulaga ma ta'ita'i na iloa ua fa'avaivaiina lo latou taofi o le 

motu o tagata, ma ua fa'ateteleina ai le 'ino'ino iā Iesu.  Ua tau lē mafai ona 

fa'atali mo se avanoa latou te 'ave 'esea ai ma fa'aumatia e fa'avavau o Ia mai 

o latou luma.  Ina ua mavae se taimi, na fa'apopoleina o latou loto ina ne'i lē 

malaga mai Iesu i Ierusalema.  Sa latou manatua le tele o taimi na lē 

fa'ataunu'uina ai a latou taupulepulega leaga, ma ua tupu ai nei le mata'u po 

ua Ia silafia a latou fuafuāga, ma o le a lē malaga mai ai Ia i le 'a'ai.  Sa lē 

fa'aalia lo latou popole a e ua taufai fesili le tasi i le tasi, "Pe ni a fa outou?  E 

lē sau ea Ia i le tausamiga?" (Ioa. 11:56). 

S 

Sa vala'auina le fa'apotopotoga a faitaulaga ma Faresaio.  Talu mai 

le toe fa'atūina o Lasalo, o le motu o tagata ua latou tigāalofa iā Keriso ma e 

foliga mai o le a faigatā i ta'ita'i ona tagolima pe pu'e iā te Ia i le va'aiga a ia 

tagata e to'atele.  Ua taupulepule loa ta'ita'i e 'aveina o Ia fa'alilolilo, ia molia 

ma faia fa'avavevave Lona fa'amasinoga.  Na fa'amoemoe i le taimi e 

fa'ailoa ai Lona moliaga ma le fa'asalaga, atonu e liua ai manatu o tagata ina 

ia loto gatasi ma la latou fa'ai'uga. 

O lea le latou fa'atatau mo le fa'aumatiāga o Iesu.  Peita'i, o le umi o 

aso o le ola o Lasalo, na iloa lelei e faitaulaga ma a'oa'o, o le a lē saogalemū 

fo'i a latou fuafuāga.  O le ola o le tagata sa oti i le tu'ugamau i aso e fā, a e ua 

toe fa'atū i le fetalaiga a Iesu, o le a tupu ai se vevesi i se taimi o lata mai.  O 

tagata o le a tauia o latou ta'ita'i mo lo latou sesē i le 'ave'esea o le soifua o Lē 

na faia lea vavega ofoofogia.  Ua fai loa le filifiliga a faipule faitulafono, e 

tatau fo'i ona oti Lasalo.  E fa'apea le maulalo o le tulaga e ta'ita'iina i ai lē ua 

fa'apologaina e le lotovale ma le mataū'a.  Sa fa'apea ona fa'ateleina o le 

'ino'ino ma le lē talitonu o ta'ita'i Iutaia, ma i'u ai i le manatu ia fasiotia lē na 

laveā'iina mai le tu'ugamau e le mana e leai se tuā'oi.   

A o faia nei taupulepulega i Ierusalema, o Iesu ma Āna uō o lo'o 

vala'aulia i le tausama'aga a Simona.  I le la'o'ai, o Simona lē na 

fa'amālōlōina e le Fa'aola mai se gasegase mata'utia, o lo'o nofo i le isi Ōna 

itū, a e o Lasalo lē sa toe fa'atū mai le oti, i le isi itū.  O Mareta sa tautua ia i 

le taumafataga, a o Maria o lo'o fa'alogologo i afioga uma mai Ōna fofoga.  

Ona o Lona alofa tunoa, sa fa'amagalo e Iesu āna agasala, na Ia toe fa'atū lona 

tuagane pele mai le tu'ugamau, ma ua fa'atumulia le loto o Maria i le fa'afetai.  

Sa fa'alogo o ia o fetalai Iesu e fa'atatau i Lona maliu ua lata mai; ona o lona 

fa'anoanoa ma le alofa ua loloto na'uā, na ia naunau ia fa'aaloalogia o Ia.  O 

se taulaga tele na ia faia, ua ia fa'atau le fagu alapasa "ua i ai le u'u nato 

tautele" (Mare. 14:3), ma ia u'uina ai Lona tino.  Peita'i, ua to'atele nei ē ua 

ta'u fa'apea ua lata mai ona fa'apaleina lea o Ia e fai ma tupu.  Sa suia le 

fa'anoanoa o Maria i le fiafia, ma ua naunau ia muamua o ia e fa'amamaluina 

lona Ali'i.  Na ia tata'e lana fagu manogi ma ia liligi ifo i le āo ma 'a'ao o 

Iesu; a o ia to'otuli ma ua tagi fa'avauvau, sa fa'asūsūina Ōna 'a'ao i ōna 

loimata, ma na soloia i lona lauūlu. 

Na taumafai o ia ia lē va'aia e nisi lenei mea ua ia faia, peita'i sa 

fa'atumuina le nofoāga i le sasala o le manogi, ma ua fa'ailoa ai lana gaoioiga 

iā i latou uma na fa'atasi ai.  Sa va'ai ifo Iuta ma le lē malie tele i lenei faiga.  

Na ia lē fa'atali mo se afioga a Keriso i lenei tulaga, a e ua musumusu lona 

faitio i ē o nonofo lata ane iā te ia, ma na lafo lona lē malie tele i luga o Keriso 

mo lenei u'u manogi ua fa'amaumau.  Mai ōna uiga fai togafiti, sa ia tu'u atu 

ni manatu ia maua ai le loto lē fiafia ma amata ai se fevaevaeā'iga. 

O Iuta o le teutupe ia mo le 'au so'o, ma na ia fa'aaogā fa'alilolilo mai 

si a latou teugā tupe o i ai mo ia lava.  Na mana'o pea ia e tu'u i le taga mea 

uma na te maua.  O mea uma e fa'aputuina e fa'aaogā e fesoasoani ai i ē 

matitiva; ma pe a fa'atau se mea e lē feagai ma lona manatu, ona ia fa'apea 

mai lea, pe aiseā ua fa'amaumau ai?  Aiseā ua lē tu'uina ai le tau o lenei mea 

i totonu o le taga mo ē matitiva o lo'o iā te a'u?  O le mea na faia e Maria ua 

matuā 'ese mai pe a fa'atusatusa i lona uiga loto fa'apito, ua na fa'amāsiasi ai i 

a te ia; e pei o lana masani, na sa'ili ia atofaina se mea aogā mo lona tete'e i 

lana mea alofa.  Na ia liliu ane i le 'au so'o ma ua fesili, "Pe se ā le mea na le 

fa'atau ai lenā u'u manogi i tenari e tolu selau, ma avatu ai i ē matitiva?  Ua lē 

fa'apea ane ia ina ua alofa i ē matitiva; a ona o ia o le gaoi, ua iā te ia fo'i le 

'ato, ma na tau'ave mea na fafao ai" (Ioa. 12:5, 6).  O Iuta e le'i i ai sona loto 

mo ē matitiva.  Pe ana fa'atau atu le suāu'u na iā Maria ma teuina, e lē maua 

lava se aogā i ē matitiva. 

Sa manatu maualuga lava Iuta i lona poto fa'ata'ita'i.  Ona o ia e 

feagai ma mea tau tupe, ua manatu lava ia o ia e sili atu i lo isi so'o, ma na ia 

ta'ita'i i latou ia manatu ai fa'apea.  Na latou lagolagoina o ia, ma ua mālōsi 

lona fia pule i luga o latou uma.  O lona tigāalofa sa ta'ua mo ē matitiva na 

fa'asesēina ai latou uma, ma ōna manatu fai fa'a'ole'ole na latou va'ai ai ma le 

lē fiafia i le galuega alofa a Maria.  Na fa'apea ona fa'ata'amilo 'upu muimui, 

"Pe seā le mea ua maumau ai fa'apea le u'u manogi?  Auā a na fa'atauina lenā 

mea pe maua ai se tupe e tele, e foā'iina atu ai i ē matitiva...;" (Mare. 14:4, 5). 

Sa fa'alogo Maria i ia 'upu faitio, ma ua gatete totonu i lona loto.  Sa 

popole i fa'aali le lē malie o lona uso i lona fa'amaumau mea.  A e maise ina 

ne'i fa'apea fo'i ona manatu o le Matai ua ia lē fa'autauta.  Sa manatu o ia o le 

a tu'umuli mālie i tua, a e na ia fa'alogoina loa le si'ufofoga o lona Ali'i o 

fa'apea mai, "Tu'u pea ia iā te ia; se ā le mea tou te fa'alavelave ai iā te ia?"  

Ua Ia silafia lona loto tigā ma le atuatuvale.  Ua Ia silafia o lenei galuega 

tautua ua ia fa'aalia ai lona agaga fia fa'afetai mo le fa'amagaloina o āna 

agasala, ma na Ia aumaia se filemū i lona mafaufau.  Sa si'i a'e Lona 

si'ufofoga i luga o muimuīga ma faitiōga, ma toe fa'apea mai,  "O le mea 

lelei ua ia faia e ia iā te A'u nei.  Auā tou te nonofo pea ma ē matitiva, o aso 

uma fo'i tou te loto i ai ua outou mafaia ona agalelei atu iā te i latou; a o A'u 

nei tatou te lē nonofo pea ma outou.  Ua faia e ia le mea ua ia mafai ai; ua 

na u'uina Lo'u tino e fai ma fa'ata'imuāga o Lo'u tanuga" (F. 6-8). 

O le mea alofa manogi na manatu Maria na te fa'aaogāina mo le tino 

maliu o le Fa'aola, na ia fa'au'uina ai Lona tino a o soifua.  I le tanuga, o lenei 

manogi e fa'asasalaina i totonu lava o le tu'ugamau; a o lea ua fa'afiafiaina 

Lona finagalo ona ua ta'utino mai nei le alofa ma le fa'amaoni o Maria.  O 

Iosefa le Aremataia ma Nikotemo e la te le'i ōfoina atu le meaalofa o 

alofa'aga a o soifua Iesu.  Ua ō mai nei e 'aumai a la'ua mea alofa o suāu'u 

manogi taugatā fa'atasi ma o la'ua loimata i le tino ua malūlū, ma ua lē iloa se 

mea.  O fafine fo'i na ō mai ma 'aumai mea manogi i le tu'ugamau ua lē aogā 

le latou galuega, auā ua toe tū o Ia.  Peita'i o Maria, ina ua ia sasa'a atu lona 

alofa a o Ia silafia lona agaga fa'amaoni, na ia u'uina o Ia mo Lona 

falelauāsiga.  Ma a o Ia aga'i i lalo i le pōuliuli o Ōna tofotofoga aupito 

faigatā, na Ia manatuaina e fa'avavau le tāua o le mea na faia e Maria ma le 

o'oo'o o le alofa mo Ia mai Lana 'au fa'aolaina. 

E to'atele i latou e 'aumaia a latou mea alofa mo ē maliliu.  A o latou 

laulaututū i tafatafa o le tino ua malūlū, ua lē o i ai se leo, ua tautalagia 'upu 

alofa, o 'upu fa'apelepele, 'upu fa'afetai, ma ua tu'uina atu nei mea uma i lē ua 

lē mafai ona va'ai pe fa'alogo mai.  Pe ana fai e nei 'upu ua tautala atu ina o 

mana'omia tele e le agaga ua vaivai, a o mafai ona fa'alogo mai ona taliga ma 

lagona i le loto, se manū e pei o le sasala o se manogi lelei ia 'upu! 

E le'i iloa e Maria le matuā tāua tele o lana gaoioiga e fa'ailoa ai lona 

alofa.  Na ia lē mafai ona tali atu i ē na molia o ia.  Sa ia lē mafai ona 

fa'amalamalamaina pe ai se ā na ia filifilia ai lea taimi e u'uina ai Iesu.  O le 

Agaga Pa'ia na fuafuaina mo ia, ma sa ia usita'i i Lana musumusuga.  E le'i 

tu'uina mai se mafua'aga.  E lē ma-va'aia Lona fa'atasi ai, e fetalai mai i le 

mafaufau ma le agaga, ma fa'agaoioia le loto i le mea e fa'atino.  O lo'o i ai i 

inā le mafua'aga tatau. 

Na fetalai Keriso iā Maria i le uiga o lana mea ua fai, ma o i inā sa Ia 

avatu ai iā te ia le mea e sili atu i lea na Ia talia.  Na Ia fetalai atu, "Ua faia e 

ia le mea ua ia mafai ai; ua na u'uina Lo'u tino e fai ma fa'ata'imuaga o Lo'u 

tanuga" (Mare. 14:8).  E pei ona ia tata'e le fagu alapasa ma ua tumu ai le 

fale 'atoa i le manogi, e fa'apea Keriso o le a maliu ma tu'imomomoina Lona 

tino; peita'i o le a toe tū mai le tu'ugamau, ma o le sasala o le manogi o Lona 

soifua e fa'atumulia ai le lalolagi.  O Keriso "fo'i na Ia alofa mai iā i tatou, ua 

Na foa'i mai fo'i e Ia iā te Ia e sui a'i i tatou, o le taulaga ma le togiola i le Atua 

o le mea manogi lea" (Efe. 5:2). 

"E moni, 'Ou te fai atu iā te outou," na fetalai atu ai Keriso, "o nu'u 

uma i le lalolagi e tala'iina atu i ai lenei tala lelei, e ta'ua ai le mea ua faia e 

lenei fafine, e fa'amanatu a'i iā te ia" (Mata. 26:13).  A o silasila atu aga'i i 

luma, sa fetalai le Fa'aola ma le mautinoa e fa'atatau i Lana tala lelei o le a 

tala'iina i le lalolagi 'atoa.  Pe o le ā le mamao e o'o i ai le tala lelei, e o'o atu 

i ai le sasala o le manogi o le mea alofa a Maria, ma o le a fa'amanuiaina 

agaga i lana gaoioiga na faia ma lona lagona.  E tula'i mai malō ma mavae 

atu; o igoa o tupu ma ta'ita'i'au e fa'agaloina; peita'i o le mea na faia e lenei 

fafine e tumau pea i itūlau o tusitusiga pa'ia o le tala fa'asolopito.  Se'ia o'o i 

le i'uga o le taimi, o le fagu alapasa na tata'e o le a fa'amatalaina pea le alofa lē 

mafuatia o le Atua mo le fanau a tagata ua agasala. 

O le gaoioiga a Maria e i ai le 'ese'esega tele ma le mea o le a faia e 

Iuta.  E matuā manino le a'oa'oga se manū e avatu e Keriso iā te ia o lē ua 

totōina le fatu o le faitio ma manatunatuga leaga i mafaufau o le 'au so'o!  

Atonu e moni lava le moli'aga ua tu'ua'ia ai lē tau molimoli!  O Ia lē na te 

faitauina mafua'aga o i le loto, ma silafia gaioioiga uma, atonu e tatalaina i 

luma o i latou na i le tausama'aga matā'upu pogisā i fa'agaioiga a Iuta.  O le 

fa'afoliga gaogao na fa'avae ai āna 'upu se manū e fofola mai ma o le a leai se 

mea e natia; auā e lē ona o lona alofa fa'amaoni mo ē matitiva, a e o lo'o ia 

fāoa mai iā i latou le tupe ua fuafuaina e fesoasoani ai mo lo latou mafatia.  

Atonu o le ita o tagata ua tupu ai le tete'e iā te ia ona o lona fa'atigāina o fafine 

ua oti a latou tane, o ē mātua oti, ma ē matitiva.  Peita'i pe ana fa'ailoa mai 

Iuta e Keriso, atonu o le a 'avea lea ma mafua'aga mo le fa'alataina o Ia.  Ma 

e ui ina molia ona o ia o se gaoi, a e se manū o le a maua e Iuta le tigāalofa o 

tagata, e o'o lava fo'i i le 'au so'o.  E le'i faitioina e le Fa'aola o ia, ma na lē 

tu'uina atu ai iā te ia se 'alofaga mo lona uiga fa'alata. 

Peita'i o le silasila o Iesu iā Iuta na ia talitonu ai e āti i le silafaga a le 

Fa'aola lana amio fa'afoliga, ma ua faitauina le fa'avae o lona uiga 'inosia.  I 

le fa'amaualugaina o le mea na faia e Maria lea na matuā faitioina, na a'oa'i ai 

e Keriso Iuta.  E le'i fa'apea ona tu'u atu iā Iuta o se a'oa'iga muamua e le 

Fa'aola.  O nei ua fa'agae'etia lona loto i le a'oa'iga.  Na mautū loa lona 

manatu ia taui ma sui.  Mai le taumafataga na ia aga'i sa'o atu i le nofoāga o 

le faitaulaga sili o lo'o potopoto ai le fono, ma ia ofo atu ai e na te fa'alataina 

Iesu i o latou lima. 

Na matuā fa'afiafiaina faitaulaga.  O nei ta'ita'i o Isara'elu na tu'uina 

atu iā te i latou le avanoa e talia ai Keriso e fai ma o latou Fa'aola, e aunoa ma 

se tupe e totogiina po o se tau.  Peita'i sa latou te'ena le meaalofa tāua na 

ofoina atu ma le agaga alofa naunauta'i.  Na latou tete'e ma lē talia le 

fa'aolataga e sili atu le tāua i lo auro, ma fa'atauina mai lo latou Ali'i i tupe e 

tolugafulu. 

O Iuta na masani i le mana'otele se'ia o'o ina pulea uma ai ni uiga 

lelei o lana amio.  Sa ia lē malie i le taulaga na tu'uina i a Iesu.  Ua mū lona 

loto i le mataū'a ona ua maua e le Fa'aola le meaalofa e talafeagai ma tupu o le 

lalolagi.  Mo se aofa'i tupe e matuā maulalo atu i lo o le tau o le fagu manogi, 

na ia fa'alataina ai lona Ali'i. 

O le 'au so'o e lē tutūsa ma Iuta.  Na latou alolofa i le Fa'aola.  

Peita'i latou te le'i malamalama tonu i Lona uiga fa'aeaina.  Pe ana fai latou 

te iloa le mea ua Ia faia mo i latou, se manū o le a latou lagona ai e leai se mea 

e faia mo Ia e fa'amaumauina.  O tagata popoto mai Sasa'e, e la'itiiti lo latou 

malamalama e fa'atatau iā Iesu, na latou fa'aalia se fa'aaloalo moni mo le 

mamalu e tatau mo Ia.  Na latou aumai meaalofa tāua mo le Fa'aola, ma ifo i 

Ōna luma a o i ai o Ia i le falemanu, e na'o se tama meamea. 

E fa'atāua e Keriso le fa'aaloalo e sau mai le loto.  Pe a faia e se tasi 

se mea lelei mo Ia, ona Ia fa'amanuia atu lea ma Lona alofa fa'ale-lagi.  Na te 

le'i te'ena se fugāla'au ua tauina mai le lima o se tamaitiiti, ma sa tu'uina atu iā 

te Ia ma le alofa.  Na Ia talia taulaga a le fanau, fa'amanuia iā i latou, ma 

fa'amauina o latou igoa i le tusi o le ola.  I le Afioga Pa'ia, o le u'uina o Iesu e 

Maria o lo'o ta'ua ai ma e fa'ailoga 'ese ai ia mai isi Maria.  O fa'atinoga o le 

alofa ma le āva iā Iesu o le fa'amaoniga o le fa'atuatua iā te Ia, o le Ālo o le 

Atua.  Ma o le Agaga Pa'ia ua ta'u mai, i fa'amaoniga o le alofa fa'amaoni o 

lenei fafine iā Keriso, "Pe afai ua na mulumulu i vae o tagata pa'ia, pe afai ua 

agalelei atu i ē ua puapuagātia, pe afai ua na tausisi i galuega lelei uma lava" 

(I Timo. 5:10). 

Na fa'amalieina Keriso i le agaga naunau o Maria e faia le finagalo o 

Lona Ali'i.  Sa Ia talia le tamao'aiga o le alofa mamā e le'i malamalama i ai 

Lona 'au so'o.  O le naunau o Maria ina ia faia lenei 'au'aunaga mo lona Ali'i 

na sili atu le tāua i suāu'u manogi uma i le lalolagi, auā ua fa'ailoa ai lona 

agaga fa'afetai mo le Fa'aola o le lalolagi.  O le alofa o Keriso lea na 

pulunaunauina ai o ia.  O le silisili 'ese o le uiga o Keriso ua fa'atumuina ai 

lona agaga.  O le suāu'u manogi o se fa'ailoga o le loto o lē na foa'i atu.  O le 

fa'atinoina lea i fafo o le alofa na fafagaina mai vaitafe fa'ale-lagi se'ia o'o ina 

tau masuasua. 

O le galuega a Maria ua na o se a'oa'oga na mana'omia e le 'au so'o 

ina ia fa'ailoa iā i latou, e fiafia Keriso pe a fa'aali lo latou alofa mo Ia.  Na Ia 

tu'uina 'atoa o Ia mo i latou, ma e latou te lē o iloa ua toe itiiti ona tō'esea lea o 

Ia mai la latou mafutaga, ua lata mai le taimi e lē toe mafai ai ona ofoina atu la 

latou fa'afetai mo Lona alofa tele.  E lagona e Keriso ua tu'ua to'atasi, ua 

vavae 'ese mai maota i le lagi, soifua i le olaga fa'ale-tagata, e le'i o'o i ai le 

malamalama pe fa'afetaia e le 'au so'o i le tulaga e tatau ona o'o i ai.  Na 

mafatia so'o Lona finagalo ina ua lē tu'uina atu e Ōna so'o mea e tatau ona Ia 

maua mai iā i latou.  Ua Ia silafia pe ana i lalo ifo i latou i le ta'ita'iga a le 'au 

agelu pa'ia o lo'o fa'atasi ma Ia, se manū o le a latou manatu fo'i e leai se 

taulaga e lava le tāua e fa'ailoa ai le alofa fa'ale-agaga o le loto.  

O lo latou iloa ina ua mavae mea na tutupu na tu'uina atu ai le uiga 

moni o mea e tele se manū latou te faia mo Iesu e fa'ailoa ai lo latou alofa ma 

le fa'afetai o o latou loto, a o latou felāta'i ma Ia.  Ina ua lē o toe fa'atasi Iesu 

ma i latou, ma ua latou lagona ua pei i latou o mamoe ua leai se leoleo 

mamoe, na amata lo latou va'ai atu atonu e tatau fa'apefea ona latou fa'aali iā 

te Ia Lona tāua ma le amana'ia ia aumaia ai se oli'olisaga i Lona finagalo.  Na 

latou lē toe tu'uina atu se sesē iā Maria, peita'i ua i o latou lava luga.  Oi, 

ma'imau pe ana mafai ona toe fa'afo'i mai lo latou manatu fa'asala, o lo latou 

tu'uina a'e tagata matitiva e sili le tāua e 'ave i ai le taulaga nai lō Keriso!  Na 

latou lagona le a'oa'iga loloto a o latou tu'u ifo i lalo mai le satauro le tino 

tu'imomomoina o lo latou Ali'i. 

E fa'apea le mana'oga o lo'o va'aia i lo tatou lalolagi i nei ōna pō.  

Peita'i e to'aitiiti ē ua fa'afetai i mea uma ua faia e Keriso mo i latou.  Pe ana 

latou iloa, se manū o le a fa'ailoa lea alofa tele o Maria, ma o le a faigofie le 

fa'au'uina ma le loto fiafia.  O le suāu'u taugatā o le a lē fa'apea ua 

fa'amaumauina.  E leai se mea o le a manatu ua tele na'uā le tau e tu'uina mo 

Keriso, e leai se fa'ataulaga ofo po o le tu'u atu o le tagata lava ia e sili a'e le 

onosa'ia ona o Lona suafa. 

O 'upu na lafo atu ma le 'ino'ino, "Pe se ā le mea ua maumau ai 

fa'apea le u'u manogi?" (Mare. 14:4) ua tu'u manino mai ai i luma o Keriso le 

taulaga ofo aupito maualuga e faia, - o le mea alofa o Ia lava ina ia fai ma le 

leleiga mo le lalolagi ua lē iloa.  O le Ali'i ua na matuā foā'i tele i Lona aiga 

fa'ale-lalolagi o le a lē mafai ona fa'apea e fa'atatau iā te Ia e Na te mafai ona 

faia o nisi mea.  I le mea alofa o Iesu, na tu'uina mai ai e le Atua le lagi 'atoa 

uma.  Mai le va'aiga fa'ale-tagata, o se taulaga fa'apea ua matuā so'ona fai ma 

le maumau lava.  I le fa'atatau a le tagata, o le fuafuāga 'atoa o le fa'aolataga 

o se fa'amaumauina o fa'amanuiāga ma tamāo'aiga.  O le lē manatu fa'apito 

ma le fai taulaga ma le loto 'atoa e fetaia'i ma i tatou i so'o se mea.  O lo'o 

matamata mai 'au a le lagi ma le maofa i le uiga o le aigā tagata o lo'o te'ena le 

si'itia a'e ma le fa'atamāo'aigaina i le alofa e lē ma-fuatia na fa'aalia i a Keriso.  

O le a tonu lo latou fa'apea mai, Ai se ā ua fa'amaumau ai fa'apea? 

Peita'i o le togiola mo le lalolagi na lē iloa sa tatau ona 'ato'atoa, e 

lava, ma mae'a.  O le taulaga a Keriso ua matuā lava ma totoe ina ia o'o i 

agaga uma na foafoaina e le Atua.  E lē mafai ona fa'atapula'aina ina ia lē 

mafai ona o'o atu i le to'atele o ē o le a talia le mea alofa tele a le Atua.  O le 

a lē fa'asaoina tagata uma lava; peita'i o le fuafuāga o le fa'aolataga e lē o se 

mea ua maumau ona ua lē fa'ataunu'uina mea uma na sauni i ai ia lava ma 

totoe.  E tatau ona tele ma lava le fa'asiliga. 

O Simona lē na faia le taumafataga, na a'afia i le faitioina e Iuta o le 

mea alofa a Maria, ma sa fa'ate'ia o ia i le uiga o Iesu.  O lona mitamitaga 

fa'a-Faresaio ua fa'amanu'aina.  Na ia iloa o le to'atele o ē na vala'aulia ua 

latou va'ava'ai iā Keriso ma le masalosalo ma le lē fiafia.  Na fa'apea ifo 

Simona i lona loto, "A se perofeta lenei, po ua iloa e Ia lenei fafine, ma lana 

amio, ua Ia pa'i atu iā te ia, auā o le fafine agasala ia" (Luk. 7:39). 

I le fa'amamāina o Simona mai le lepela, na fa'asaoina e Keriso o ia 

mai le ma'i o le tagata e ola a e ua oti.  Peita'i ua fesiligia nei e Simona pe o le 

Fa'aola o se perofeta.  Talu ai ua fa'atagaina e Keriso lenei fafine e 

fa'alatalata atu iā te Ia, talu ai Na te le'i tuli'esea ma le ino'ino o ia ona o ana 

agasala ua matuā mata'utia mo le fa'amagaloina, auā Na te le'i fa'aalia ua Ia 

silafia o ia o se fafine agasala, o Simona ua tofotofoina ia manatu e lē o Ia o se 

perofeta.  O Iesu Na te lē silafia se mea e fa'atatau i lenei fafine o lo'o 

sa'oloto i ana gaoioiga, o le manatu lea a Simona, se manū e lē fa'atagaina o ia 

e papa'i iā te Ia.   

Peita'i o le pōuliuli o Simona i le Atua ma Keriso na ta'ita'iina ai lona 

mafaufau fa'apea.  Na le'i iloa o le Ālo o le Atua e ao ona fa'atinoina auala a 

le Atua, ma le tigāalofa, fa'apalepale, ma le alofa tunoa.  O le auala a Simona 

o le lē amana'ia o le 'au'aunaga o le salamō a Maria.  O lona sogi atu ma le 

u'uina o a'a'o o Keriso i le suāu'u manogi ua matuā tigā ai lona loto ma'a'a.  

Na ia manatu pe ana fai o Keriso se perofeta, se manū Na te mātauina tagata 

agasala ma a'oa'i atu iā i latou. 

I nei mafaufauga na le'i fa'a'upuina e Simona, ua fetalai atu ai le 

Fa'aola, "'Simona e, o La'u 'upu 'Ou te fai atu ai iā te 'oe,...O tagata e to'alua 

sa la nonō mai tupe i le tagata e to'atasi; sa nonō mai le tasi i tenari e lima 

selau, e a le tasi e limagafulu.  Ua leai ni a la tupe e toe avatu, ona 

fa'amagalo fua lea o ia iā te i la'ua uma.  Ina fai mai ia, po o ai so la'ua e tele 

lona alofa iā te ia?'  Ua tali mai Simona, ua fa'apea mai, 'Ai lava o lea na 

fa'amagaloina atu ana mea e tele.'  Ua fetalai atu Ia iā te ia, Ua tonu lou 

taofi'" (Luk. 7:40-43). 

E pei ona faia e Natano iā Tavita, sa natia e Keriso le mālōsi o Lana 

a'oa'iga i le ufiufi o le fa'ata'oto.  Na Ia tu'uina atu i lē na faia le taumafataga 

le 'avega o le ta'uina mai e ia lava lona i'uga.  O Simona sa ta'ita'iina i le 

agasala le fafine ua ia ino'ino nei i ai.  O lea fafine e loloto le sesē na faia i ai 

e lenei ali'i.  O tagata aitalafu e to'alua i le fa'ata'oto, na fa'atusa i ai Simona 

ma le fafine.  E le'i fuafua e Iesu e a'oa'oina i le 'ese'esega o tulaga o le mea e 

ao ona fai e fa'atatau i le lagona a tagata e to'alua, auā e mana'omia mai iā i 

la'ua uma le fa'afetai mo se aitalafu e lē mafai ona toe totogi.  Peita'i o 

Simona na ia lagona o ia e sili atu lona amiotonu i lo Maria, ma sa naunau 

Iesu ia na iloa le tele o lona nofosala.  O le a Ia fa'aali iā te ia o lana agasala e 

tele atu i lo o le agasala a Maria, e pei ona tele atu o le aitalafu o le lima selau 

e sili mamao i le aitalafu e limagafulu. 

Ua amata va'ai nei Simona iā te ia lava i se malamalama fou.  Ua ia 

iloa le fa'atatau a Lē e sili atu i lo se perofeta e uiga iā Maria.  Na ia va'ai atu 

o le silafaga āti fa'aperofeta o Keriso o lo'o faitauina lona loto alofa ma le 

fa'amaoni.  O le masiasi na lagona fa'afuase'i e ia, ma ia iloa ai o lo'o i ai o ia 

i le silafaga a Lē sili ona maoa'e i lo o ia.   

Sa fa'aāuāu le fetalaiga a Keriso, "Na 'Ou ūlu mai i lou fale, e te le'i 

au mai ni vai mo O'u vae;" peita'i o loimata o le salamō, na māfua ona o le 

alofa, ua mulumulu ai e Maria O'u vae, ma soloia i lona lauulu.  "E te le'i 

feasogi mai iā te A'u; peita'i o ia," o lo'o e inosia, "ua lē aunoa ona sogi i O'u 

vae talu lava ona ulufale mai o ia" (F. 44, 45).  Ua toe fa'amanatu e Keriso 

avanoa e tele na iā Simona e fa'ailoa ai lona alofa mo lona Ali'i, ma sona 

agaga e fia fa'afetai ai ona o mea na faia mo ia.  E malamalama gofie, peita'i 

ma le fa'aaloalo tele, na ta'utino le Fa'aola i Ōna so'o o Lona finagalo e 

mafatia pe a fa'atamala Lana fanau e fa'ailoa atu lo latou agaga fa'afetai iā te 

Ia i 'upu ma galuega alofa. 

O Lē e su'esu'e loto Na te faitauina le mafua'aga na ala ai ona faia e 

Maria le mea na ia faia, ma na Ia silafia fo'i le agaga na mafua ai 'upu a 

Simona.  "Ua e iloa le fafine nei?" na Ia fa'apea atu iā te ia.   O ia o le tagata 

agasala.  "O lea fo'i 'Ou te fai atu ai iā te 'oe, 'Ua fa'amagaloina ana agasala 

e tele, auā ua alofa tele mai o ia; a o lē na fa'amagaloina i ai se mea itiiti, ua 

itiiti fo'i lona alofa'" (Luk.  7:44, 47). 

O le lē fiafia ma le fa'atamala o Simona i le vā ma le Fa'aola na 

fa'aalia ai le itiiti o lona loto fa'afetai i le alofa tunoa na ia maua.  Ua ia 

manatu na ia fa'aaloalogia Iesu i le vala'auina o Ia i lona fale.  Peita'i o nei ua 

iloa lelei ai e ia ia lava.  A o ia manatu o le a na faitauina Lē na ia vala'aulia, 

o lana Mālō ua faitauina o ia.  Ua ia iloa e tonu le fa'amasinoina o ia e 

Keriso.  O lana tapua'iga sa na o le ofu fa'a-Faresaio.  Na ia 'ino'ino i le 

fa'apalepale o Iesu.  Na te le'i iloa o Ia o le sui o le Atua.  O Maria o le tagata 

agasala ua fa'amagaloina, a e o ia o le tagata agasala e le'i fa'amagaloina.  O 

le mālōsi o le pule a le tulafono na ia naunau e fa'aaogā e molia ai Maria, a e 

ua ta'usalaina ai ia. 

Na o'otia Simona i le agalelei o Iesu ua lē a'oa'ia o iā i luma o le 'au 

vala'aulia.  E le'i faia e Iesu fa'apei ona ia naunau e faia ia Maria.  Na ia iloa 

e le'i finagalo Iesu e fa'alauiloa lona nofosala i isi, peita'i na sa'ili i se 

fa'a'upuga o le mea na tupu ia talitonu ai o ia, ma e ala i le alofa fa'apalepale e 

fa'amaulaloina ai lona loto.  O se a'oa'iga mālōsi se manū e fa'ama'a'aina ai le 

loto o Simona e tete'e i le salamō, peita'i o le apoapoa'iga e faia ma le onosa'i 

ua talitonu ai o iā i lona sesē.  Ua ia va'ai i le mata'utia o lana aitalafu i lona 

Ali'i.  O lona loto fa'amaualuga ua fa'amaualaloina, ua ia salamō, ma o le 

Faresaio mitamitavale ua 'avea o se so'o loto maulalo ma ua tu'u atu ia lava i 

lona Ali'i. 

O Maria na va'ai maulalo i ai tagata ona o le fafine e tele ana agasala, 

peita'i na silafia e Keriso taualumaga ua fa'apea ai lona olaga.  Sa mafai ona 

Ia tineia so'o se 'aloiafi o se fa'amoemoe i lona agaga, peita'i na Ia le'i faia 

fa'apea.  O Ia lea na si'itia a'e o ia mai le malaia ma le leai o se fa'amoemoe.  

E fa'afitu ona fa'alogo Maria i Āna a'oa'iga o temoni sa pulea lona loto ma 

lona mafaufau.  Na ia fa'alogo i Āna fa'atoga i le Tamā ona o ia.  Na ia iloa 

le inosia o le agasala pe a fa'atusatusa i Lona pa'ia ma Lona mamā, ma e ala i 

Lona mana na manumalō ai o ia. 

Ina ua leai lava se fa'amoemoe mo ia i le va'aiga a tagata, na silasila 

Keriso i le lelei e mafai ona faia e Maria.  Na Ia silasila i uiga e sili atu ona 

lelei o lana amio.  O le fuafuāga o le fa'aolataga ua faia mo le aigā tagata na 

tu'u i ai fa'amoemoega e mafai ona ausia, ma i a Maria o nei mea na 

fa'amoemoeina o le a fa'aalitinoina ai.  E ala i Lona alofa tunoa na 'avea o ia 

o se tasi na 'au fa'atasi ai i le uiga moni fa'ale-Atua.  O lē na pa'ū, ma o lona 

mafaufau sa fai ma nofoāga o temoni, na matuā latalata i le Fa'aola ma 'auai i 

le mafutaga i Lana galuega.  O Maria lea sa nofo i lalo o Ōna 'a'ao a o a'oa'o 

mai e uiga iā te Ia.  O Maria lē na u'u Lona ao i le suāu'u manogi, ma 

mulumulu Ōna 'a'ao i ōna loimata.  Na tū Maria i tafatafa o le satauro, ma 

mulimuli i a te Ia i le tu'ugamau.  O Maria na muamua i le tu'ugamau ina ua 

mavae Lona toe tū.  O Maria na muamua tala'iina ua toe tū le Fa'aola. 

E silafia e Iesu mea e tutupu i tagata uma.  Atonu e te fa'apea, o a'u 

o le tagata agasala, e matuā tele lava a'u agasala.  Atonu e moni; peita'i o le 

tele o lou leaga, o le tele fo'i lea o lou mana'omia o Iesu.  E Na te lē tuli'esea 

se tasi ua salamō fa'amaoni.  Na te lē ta'uina i se tasi mea uma atonu o le a Ia 

fa'ailoaina, peita'i ua Ia vala'au i agaga uma o lo'o afāina i le mata'u ia loto 

tetele.  E avatu fua e Ia le fa'amagaloga iā i latou uma e ō atu iā te Ia mo le 

fa'amagaloina ma le toe fa'afouina.   

Atonu o le a poloā'iina e Keriso agelu o le lagi ia liligi ifo ipu o Lona 

to'asā i lo tatou lalolagi e fa'aumatia ai i latou ua tumu i le ino'ino i le Atua.  

Atonu o le a Na 'ave'esea lenei nofoāga pogisā mai Lana atulaulau.  Peita'i ua 

Ia lē faia fa'apea.  O lo'o Ia tula'i nei i luma o le fata faitaulaga o mea manogi, 

ma tu'uina atu i luma o le Atua talosaga a i latou o lo'o naunau i Lana 

fesoasoani. 

O agaga e fa'asaga atu i a te Ia mo se lafitaga, e si'itia e Iesu i luga a'e 

o moli'aga ma fa'afitauli mai laulaufaiva.  E leai se tagata po o se agelu leaga 

e mafai ona 'ave'ese fa'amalosi nei agaga.  E so'ofa'atasi e Keriso i latou i 

Lona tino tagata-uiga fa'a-Atua.  Latou te tula'i fa'atasi ma Lē na te tau'ave 

agasala, i le malamalama o lo'o susulu mai le nofoāli'i o le Atua.  "O ai se na 

te molia le 'au filifilia a le Atua?  O le Atua o Lē ta'uamiotonuina mai.  O ai 

se na te fa'asalaina mai?  O Keriso, o Ia na maliu, a ua toe tū mai lava o Ia; o 

lo'o tū i le itū taumatau fo'i o le Atua, o lo'o fautua fo'i o Ia mo i tatou" (Rom. 

8:33, 34). 

Matā'upu 63 

"O LO'O AFIO MAI LOU TUPU" 

Fa'avae i le Mata. 21:1-11; Mare. 11:1-10; Luk. 19:29-44; Ioa. 12:12-19. 

a e matuā fiafia o 'Oe le tama fafine a Siona; ia alaga fiafia o 'Oe le 

tama fafine a Ierusalema; fa'auta, o le a alu atu lou Tupu iā te 'Oe; o Ia 

o le amiotonu ma le Fa'aola; e agamalū o Ia, o lo'o ti'eti'e i le asini, o le tama'i 

asini fo'i" (Saka. 9:9). 

E lima selau tausaga a o le'i fanau mai Keriso, na valo'ia e le 

perofeta o Sakaria le afio mai o le Tupu iā Isara'elu.  O lenei o le a 

fa'ataunu'uina loa le valo'aga.  O Ia lea ua leva ona tete'e fa'aaloaloga 

fa'a-tupu, a o lea o le a malaga mai i Ierusalema o le suli na folafolaina mo le 

nofoāli'i o Tavita. 

O le aso muamua o le vaiaso na ulufale Keriso ma le manumalō i le 

'a'ai o Ierusalema.  O le motu o tagata na fa'atasi atu i Petania ina ia va'ai iā te 

Ia, na latou malaga mai fa'atasi fo'i ona o le naunau ia molimauina le taliaina 

o Ia.  Sa to'atele fo'i ē o aga'i i le 'a'ai e 'auai i le Paseka, ma ua fa'apotopoto 

atu fa'atasi ma ē o lo'o i ai ma Iesu.  O uiga o mea uma e foliga ua i ai se 

va'aiga fiafia.  O la'au ua 'o'ofu i mea matagofie ma o latou fua ua sasala le 

manogi.  Ua fa'afiafiaina tagata uma i lenei taimi o le vaitausaga, o le ola ua 

fa'afouina ma le si'osi'omaga ua tumu i le 'oli'oli.  Sa fa'apea fo'i ona toe 

fa'afouina o le fa'amoemoega mo le mālō fou o Iutaia.   

Na manatu Iesu e ti'eti'e i Lona ulufale atu i Ierusalema.  Sa Ia 

fa'atonu Ōna so'o e to'alua ia aumai iā te Ia se asini ma lana tama.  I Lona 

fanau mai sa fa'alagolago lava le Fa'aola i le fesoasoani a tagata 'ese.  Sa 

ta'oto Lona āo i se fale e nonofo ai manu.  E ui ina pulea e Ia lafu povi o i 

luga o atumauga e afe, a o nei ua fa'alagolago i le agalelei o se tagata 'ese mo 

se manu ia ti'eti'e ai ma ulufale atu i Ierusalema, o Ia o Lona Tupu.  Peita'i na 

toe fa'aalia lava Lona itū Atua, e o'o lava i se fa'atonuga itiiti na tu'uina i Ōna 

so'o mo lea fe'au.  Fa'apei ona Ia valo'ia, o le ōlega, "E mana'o i ai le Ali'i" 

(Mata. 21:3), sa taliaina ma le leai o se fa'atuai.  Na filifilia e Iesu le manu e 

le'i ti'eti'e ai muamua se tagata.  O le 'au so'o na tumu i le fiafia, ma ua fofola 

o latou la'ei i luga o le asini ma fa'ati'eti'e ai lo latou Matai.  Mai le amataga o 

Lana galuega e savavali i latou i so'o se mea e malaga i ai; ua ōfo nei latou i 

Lana filifiliga e ti'eti'e i lenei malaga.  Peita'i, ua fa'amafanafanaina o latou 

loto i le manatu fiafia o le a ulufale Ia i le 'a'ai e fa'ailoa atu o Ia lava o le 

Tupu, ma ta'utino atu Lana pule fa'a-tupu.  A o ō atu e fa'ataunu'u lea 

fa'atonuga, sa latou fa'ailoa atu lo latou fa'amoemoe i isi uō, ma ua salalau atu 

ai lenei fe'au fiafia ua atili fa'atāuaina i mafaufau o tagata, i ē o mamao ma ē o 

lata mai. 

"I 

O le aganu'u masani fa'a-Iutaia lea na mulimuli ai Iesu mo le ulufale 

mai o se tupu.  O le manu sa Ia ti'eti'e ai sa fa'apea lava ona ti'eti'e ai tupu o 

Isara'elu, ma sa tā'ua i valo'aga o le a fa'apea ona maliu mai ai le Mesia i Lona 

mālō.  E le'i leva ona ti'eti'e o Ia i le asini a e ua fa'alogoina se alaga fiafia ma 

le leo o le manumalō.  Sa fa'alagiina o Ia e le motu o tagata, o le Mesia, o lo 

latou Tupu.  Sa talia e Iesu le fa'aaloaloga na Ia lē talia i taimi ua mavae, ma 

ua manatu ifo le 'au so'o o lea le fa'amaoniga o lo latou fa'amoemoe o le a 

fa'aalia pe a va'ai ua fa'amautūina Lona nofoāli'i.  Na talitonu le motu o 

tagata ua o'o mai le itūlā o lo latou sa'olotoga.  I o latou mafaufau, ua latou 

va'aia 'au a Roma ua tuli'esea mai Ierusalema, ma o Isara'elu ua toe fa'atūina o 

se mālō tūto'atasi.  O tagata uma ua fa'ateteleina le fiafia ma le 'oli'oli ua lē 

fa'atusaina; na taumafai lava le tagata ia sili atu lana ia fa'aeaina o Ia.  E le'i 

mafai ona fa'ailoaina mai i luma le fa'alialia ma le matagofie ua sili, peita'i sa 

latou avatu mo Ia se tapuā'iga mai loto ua tumu i le fiafia.  Latou te le'i mafai 

ona tu'uina atu mo Ia ni mea alofa taugatā, a e na fofola o latou ofu ia 

fa'alauleleia ai Lona āla, fa'apea lālā olive ma pama na teuina ai le 'auāla mo 

Lona ulufale i le 'a'ai.  E leai ni tagāvai tau tupu na ta'ita'i i le solo tele, peita'i 

sa latou tāina lālāla'au ma folafola ai le āla, o le fa'ailoga lea o le manumalō, 

ma vivi'i "Osana." 

A o alu pea le solo, sa atili fa'aopoopo atu i ai le to'atele o ē na 

fa'alogo o lo'o malaga mai Iesu.  O le 'au maimoa fo'i ua fa'aopoopo ane i le 

solo ma ua fesili, O ai ea lenei?  O le ā le uiga o lenei vāvāō?  Na latou 

fa'alogo uma iā Iesu, ma ua iloa o lo'o aga'i Ia i Ierusalema; peita'i ua latou 

iloa Lona tete'e i taumafaiga e fa'anofo o Ia i luga o le nofoāli'i, o lea ua ōfo ai 

ona ua latou va'ai nei iā te Ia.  Sa fa'alētonu i o latou mafaufau le pogai o 

lenei suiga iā te Ia, o Lē na ta'utino o Lona mālō e lē mai lenei lalolagi. 

Sa fa'afilemūina nei fesili ina ua alu a'e se alaga o le manumalō.  Sa 

fa'ateteleina le vāvāō o le motu o tagata; sa fa'aopoopo i ai ē o lo'o nonofo 

mamao mai, ma sa atili lagona le si'uleo ua fetalia'i mai ātumauga ma vanu.  

O le solo ua fa'aopoopo i le motu o tagata mai Ierusalema.  Mai le motu o 

lo'o fa'apotopoto mo le Paseka, e faitau afe na ō fa'atasi atu ma Iesu.  Sa latou 

fa'afeiloa'i iā te Ia i le talotalo mai o lālāla'au ma latou pepese i vi'iga 

fa'ale-agaga.  Sa ili mai pū a faitaulaga i le malumalu mo sauniga o le afiafi, 

peita'i e to'aitiiti ē na tali mai, ma o le 'au ta'ita'i ua fetautalatalaa'i le tasi i le 

tasi ona ua manatu popole fa'apea, "Ua mulimuli uma le lalolagi iā te Ia" (Ioa. 

12:19). 

E le'i i ai se taimi muamua i Lona soifuāga fa'a-tagata sa Ia 

fa'atagaina ai lenei itū'aiga fa'aaliga.  Na Ia silafia mamao atu le i'uga o le a 

o'o i ai.  O Lana malaga lea e aumaia ai o Ia i le satauro.  Peita'i o Lona 

fa'amoemoe mo le lautele o le fa'aalia lea o Ia lava o le Fa'aola.  Sa naunau o 

Ia ia fa'alauiloa le taulaga o le a 'avea ma fa'atumutumuga o Lana galuega mo 

le lalolagi ua pa'ū.  A o fa'apotopoto le to'atele i Ierusalema mo le 

fa'ailogaina o le Paseka, o Ia, o le Tama'i Mamoe, ua vavae'esea mai lava Ia e 

Ia ma ua ōfo atu e fai ma Taulaga.  O le a tatau i Lana ekalesia mo augā 

tupulaga uma lava ona 'avea Lona maliu mo agasala a le lalolagi o se 

matā'upu ia su'esu'e ma manatunatu loloto i ai.  E tatau ona fa'amaonia 'upu 

uma o lo'o fa'asino i nei mea ina ia leai se fa'alētonu e masalosalo ai.  O lea 

ua mana'omia nei, ia va'ai taula'i mata o tagata uma iā te Ia; o mea na tutupu a 

o lumana'i ai Lana taulaga ofoofogia ia ta'u fa'atauva'aina ona o le tāua o le 

Taulaga lava iā i mafaufau o tagata.  Mai le fa'aaliga na va'aia i Lona ulufale 

mai i Ierusalema, o mata uma ua tuliloa Lona aga'i fa'avavevave atu i le 

fa'ai'uga o nei mea o lo'o tutupu. 

O mea uma na tutupu e fa'atatau i le malaga mai o le a talanoaina i 

gagana uma, ma o le a 'avea Iesu ma autū o mafaufauga uma.  Ina ua mae'a 

Lona fa'asatauroina, e to'atele o le a manatua nei mea na tutupu ma le so'otaga 

i Ōna tigā ma Lona maliu.  O le a ta'ita'iina i latou e su'esu'e i valo'aga, ona 

liua ai lea ma talitonu o Iesu le Mesia; ma i atunu'u uma lava o le a fa'ateleina 

i latou e liliu i le fa'atuatua. 

I lenei va'aiga manumalō e tasi o Lona soifuāga fa'ale-lalolagi, sa 

foliga mai o lo'o fa'afeāoina o Ia e agelu o le lagi, ma 'alagaina e le pū a le 

Atua; peita'i o lea itū'aiga fa'aaliga e le'i feagai ma le uiga o Lana galuega, lē 

feagai ma le tulafono sa pulea ai Lona soifuāga.  Sa tumau pea Lona 

fa'amaoni i le tulaga maulalo na Ia taliaina.  Na te tau'ave pea le 'avega a le 

aigā tagata se'ia o'o ina tu'uina atu Lona soifua mo le ola o le lalolagi. 

O le asō, ua foliga i le 'au so'o o le aso aupito fa'apitoa lea i ō latou 

olaga, se manū e fa'apouliuligia e āo pogisā pe ana latou iloa o lenei va'aiga 

fiafia ua na'o se mea e fa'asino i le  puapuagā ma le maliu o lo latou Matai.  

E ui ina sa Ia ta'u so'o iā i latou le mautinoa o Lana taulaga, peita'i o fiafiāga i 

Lona ulufale mai ua fa'agalo ai Āna fetalaiga fa'anoanoa, ma ua va'ai taula'i i 

latou aga'i i luma i le manuia o Lana nofoā'iga i luga o le nofoāli'i o Tavita. 

E to'atele ē sa fa'aopoopo atu a o alu pea le solo, ma o i latou na 

fa'atasi ai sa maua le agaga o lea itūlā, ma ua vivi'i ma pepese osana e 

fa'alogoina mai atumauga ma vanu.  Sa fa'alausoso'o pea le 'alalaga, "Osana 

i le Ālo o Tavita; ia manuia le afio mai i le suafa o le Ali'i.  Osana i mea 

aupito i luga" (Mata. 21:9). 

E le'i va'aia muamua e le lalolagi se solo manumalō fa'apea.  E le'i 

pei o fa'aaloaloga mo toa tāua o le lalolagi.  E leai se solo fa'anoanoa a ē o 

lo'o 'aveina fa'a tagata-o-taua e fai ma fa'ailoga o tupu loto tetele, ua lē fa'aalia 

mai i lenei va'aiga.  A e peita'i, ua si'omia le Fa'aola e fa'ailoga mamalu o 

Lana galuega alofa mo tagata agasala.  O lo'o i ai pagotā na Ia fa'asa'oloto 

mai le mana o Satani, o vivi'i i le Atua mo lo latou laveā'iga.  O tauaso na Ia 

toe fa'afo'i le va'ai sa ta'ita'i le ala.  O le gūgū sa Ia fa'amatala lona 

laulaufaiva, sa aupito maualuga lana 'alaga osana.  Sa osooso ma le fiafia 

pipili na Ia fa'amalōlō, ma sa latou talotalo lālāla'au i Ōna luma.  O fafine ua 

leai ni tane ma ē mātuaoti sa latou vivi'i ma fa'aea le suafa o Iesu ona o Āna 

galuega alofa mo i latou.  O lepela na Ia fa'amamā ua fofola o latou ofu i le 

āla ma fa'afeiloā'i Ia o le Tupu o le Mamalu.  O latou na fafaguina e Lona 

si'ufofoga mai le moe o le oti sa i ai i le fa'apotopotoga.  O Lasalo, o lē na 

fa'aleagaina lona tino i le tu'ugamau, peita'i o lenei ua fa'afiafiaina i le mālōsi 

o le taule'ale'a, sa ia ta'ita'ia le manu o lo'o ti'eti'e ai le Fa'aola. 

Na to'atele Faresaio sa molimauina lea va'aiga, ma ona ua 

fa'atumulia o latou loto i le fefe, sa latou sa'ili ia fa'aliliuina lagona ua i tagata 

i le taimi nei.  I le mea sa mafaia i la latou pule'aga, na taumafai e fa'afilemū 

le motu o tagata; peita'i o a latou 'ai'oi ma 'upu fa'amata'u ua na'o le 'avea ma 

fa'amalosi'aga i le to'atele.  Ua popole i latou i le to'atele ua potopoto, ina ne'i 

latou fai Iesu ma tupu.  Mulimuli ane ua latou fa'aofiofi i totonu o le motu o 

tagata i le itū o lo'o i ai le Fa'aola, ma latou fa'afetaia'i Ia i 'upu a'oa'i ma le 

fa'amata'u, "Le A'oa'o e, ia e a'oa'i atu i Ōu so'o" (Luka 19:39).  Fai mai 

latou o nei fa'aaliga leoleoā o le solitulafono, ma e lē fa'atagaina e 'au ta'ita'i.  

Peita'i ua fa'afilemūina i latou ina ua tali atu Iesu, "'Ou te fai atu iā te outou, a 

lē feganavai i latou nei, e 'alalaga mai lava o ma'a" (F. 40).  O lea va'aiga o 

le manumalō sa fa'atonu e le Atua lava ia.  Na valo'ia mai e perofeta, ma e lē 

mafai e le mālōsi o se tagata ona suia fuafuāga a le Atua.  A na lē faia e 

tagata mea sa Ia fuafuaina, se manū ua Ia tu'u leo i ma'a ona latou 

fa'amamaluina ai lea o Lona Ālo i vi'iga ma pesega.  A o tu'umuli Faresaio, 

ona fa'aleoina lea e le motu o tagata 'upu a le perofeta o Sakaria, "Ia e matuā 

fiafia o 'oe le tama fafine a Siona; ia 'alaga fiafia o 'oe le tama fafine a 

Ierusalema; fa'auta, o le a alu atu lou Tupu iā te 'oe; o Ia o le amiotonu ma le 

Fa'aola; e agamalū o Ia, o lo'o ti'eti'e i le asini, o le tama'i asini fo'i" (Saka. 

9:9). 

Ua taunu'u le solo i le tumutumu o le mauga ma ua aga'i atu i le 'a'ai, 

sa fa'atali Iesu fa'apea ma le fa'apotopotoga o lo'o fa'atasi ma Ia.  I o latou 

luma ua va'aia ai Ierusalema i lona mamalu, o lo'o fa'amalamalamaina nei e le 

lā o le a goto.  Sa tosina uma mata aga'i i le malumalu.  Ua tū maualuga i 

lona matagofie ua sili i so'o se mea, sa foliga o lo'o fa'asaga i le lagi e fa'asino 

i le motu o tagata le ala i le Atua soifua moni e To'atasi.  O le malumalu ua 

leva ona 'avea o le mitamitaga ma le mamalu o le mālō o Iutaia.  Sa fa'apea 

fo'i Roma ona manatu fa'amaualuga ona o lona matagofie.  Na tofia mai e 

Roma se tupu sa galulue fa'atasi ma tagata Iutaia e toe fau ma fa'afou ma 

teuteuina le malumalu, ma na tu'uina i ai e le ūlu o le mālō o Roma ni mea 

alofa ua matuā fa'atamāo'aiga ai lava.  O lona mālōsi, tamāo'aiga, ma le 

matagofie ua 'avea ai o se tasi o mea ofoofogia o le lalolagi. 

A o fa'asolo goto le lā i sisifo ma ōna 'ave susulu ua felanulanua'i ai 

le lagi , o lona mamalu matagofie ua fa'amalamalamaina ai ma'a papa'e o 

puipui o le malumalu, ma ua fe'ilafi mai luga o ufiufi auro o ōna poutū.  Mai 

le tumutumu o le mauga o lo'o tutū ai Iesu ma ē na mulimuli iā te Ia, na foliga 

mai o se fa'aputugā kiona e uiga 'ese, ua fa'atūina ma ni pou auro.  I le 

faitoto'a o le malumalu sa i ai se vine sosolo e faia i auro ma ario, o ōna lau 

lanumeamata ma fuifui vine lapopo'a lava sa fauina e i latou na i ai lea taleni.  

O lea āta sa fa'asino iā Isara'elu, o se vine e ola lelei.  O le auro, ario, ma le 

lanumeamata ola lelei na tu'u fa'atasia ma le taleni fa'apitoa o galuega tau 

lima; a o si'osi'omia poutū fe'ilafi papa'e, ma ua pipi'i atu i ōna teuteu fa'aauro, 

sa pu'eina le matagofie o le lā ua goto ma ua susulu e pei o se mamalu ua nonō 

mai le lagi. 

Na tepa taula'i Iesu i lea va'aiga, ma o le motu o tagata ua 

fa'afilemūina le vāvāō, ua maofa ona o le fa'afuase'i o lea fa'aaliga matagofie.  

Sa fa'asaga uma mata i le Fa'aola, ma le manatu o le a va'aia i Ōna fofoga le 

fa'amanū o lo'o latou lagona.  Peita'i, e lē o lea a e ua va'ai i le ao o le 

fa'anoanoa.  Sa na o le ōfo ma ua fa'anoanoa i latou ina ua va'aia Ōna fofoga 

ua fa'atumulia i loifofoga, ma Lona tino ua pei o se la'au i le afā, o se tagiauē 

sa fa'alogoina mai Ōna laufofoga e pei e alu a'e mai le loloto o se loto mafatia.  

Fa'auta i se va'aiga ua va'aia e agelu!  O lo latou Ta'ita'i pele ua maligi 

loifofoga i le mafatia!  Oi se va'aiga mo le motu o tagata o lo'o tālotālo 

laula'au ma 'alalaga fiafia a o ulufale atu fa'atasi ma Ia i le 'a'ai matagofie, i le 

mea o lo'o fa'amoemoe o le a amata ai Lana nofoā'iga fa'a-tupu!  Sa tagi Iesu 

i le tu'ugamau o Lasalo, a e ona o le tigāalofa fa'a-Atua i puapuagā o le aigā 

tagata.  Peita'i, o lenei tigā fa'afuase'i e pei o se āuega mai se 'au faipesega 

tele.  Mai lea va'aiga o fiafiāga, i le mea o lo'o latou fa'aaloalogia ai o Ia, o 

lo'o maligi ai loifofoga o le Tupu o Isara'elu; e lē o loimata fiafia e maligi 

lemū, peita'i o loimata ma le ōi mafatia ua lē mafai ona toe taofia.  O le motu 

o tagata ua taia i se fa'amālumālu fa'afuase'i.  Sa fa'afilemūina o latou leo.  

E to'atele ua fetāgisi ona o le tigāalofa ma se fa'anoanoāga latou te le'i 

malamalama i ai. 

E le'i maligi loifofoga o Keriso ona o Ōna lava puapuagā o le a o'o 

mai.  Ua tū mai i Ōna luma Ketesemane, ua lata mai ona ufitia lea o Ia i se 

pōuliuli mata'utia.  O lo'o va'aia fo'i le faitoto'a o mamoe, o le ala e fa'aui atu 

ai manu ma ta'ita'iina e fasia mo taulaga osi mo le selau ma le selau o tausaga.  

O lenei faitoto'a ua lata le taimi e tatalaina ai mo Ia, le taulaga moni, o le 

taulaga mo agasala a le lalolagi o lo'o fa'asino i ai nei sauniga uma.  E lata 

ane i lea nofoāga o i ai Kalevario, le va'aiga o Ōna mafatiāga o le a o'o mai.  

Peita'i, e lē ona o ia tulaga e fa'amanatu ai Lona maliu puapuagā na tutūlu ai le 

Fa'aola ma le ōi mafatia o Lona finagalo.  O Lona finagalo mafatia e lē mo Ia 

lava.  E lē o fa'apopoleina Lona finagalo i le manatu i Ōna lava puapuagā.  

O le va'aiga o Ierusalema na tuia ai Lona finagalo - o Ierusalema lea na te'ena 

le Ālo o le Atua ma manatu fa'atauva'a i Lona alofa, lea sa lē talitonu i Āna 

vavega ofoofogia, ma ua lata ina latou 'ave'esea Lona soifua.  Ua iloa o iā i 

lana agasala ona ua te'ena lona Fa'aola, ma lona tulaga pe ana ia talia o Ia lea 

e to'atasi e mafai ona fa'amālōlō i ōna manu'a.  Na afio mai o Ia e laveā'i iā te 

ia; e fa'apefea ona Ia tu'ua o ia? 

O Isara'elu o tagata sa fa'apitoa; na faia e le Atua le malumalu o 

Lona afio'aga; o ia "E matagofie le maualuga, e fiafia ai le lalolagi uma" 

(Sala. 48:2).  E i ai tala fa'amaumauina ua sili atu i le afe tausaga i le 

ta'ita'iga agalelei ma le alofa mutimutivale o Keriso, fa'apei o se tamā na 

tau'aveina o lona atali'i e to'atasi.  I lea malumalu sa ta'u atu ai e perofeta a 

latou lapata'iga tāua.  Sa fa'amū ai mea manogi, o lona sasala e fefiloi ma 

talosaga a le 'au tapuā'i, ma alu a'e i luma o le Atua.  O i inei na fa'amaligi ai 

toto o manu, e pei o le toto o Keriso.  O i inei na fa'atinoina ai e le Ali'i Lona 

mamalu i luga o le nofoa o le alofa tunoa.  O i inei na galulue ai faitaulaga i 

le fa'ataunu'uina o o latou tofiga ma fa'aaliga o mea fa'a-fa'atusa ma sauniga 

sa faia i le tele o tausaga.  A e peita'i o lea ua tatau ona fa'ai'uina nei mea 

uma. 

Ua sisi'i e Iesu ona 'a'ao,- o le tele o taimi na Ia fa'amanuia ai ē 

mama'i ma mafatia,- ma a o talotalo aga'i i le 'a'ai ua fa'amalaiaina, ua fetalai 

mai i afioga o le fa'anoanoa lava: "Ana e iloa, o 'oe lava i lenei lou lava aso, o 

mea e te manuia ai!" (Luk. 19:42).  Ua fa'agata nei fetalaiga a le Fa'aola, ma 

ua lē fa'aleoina le tulaga na tatau ona o'o i ai Ierusalema pe ana ia talia le 

fesoasoani sa naunau le Atua e tu'u iā te ia,- o le mea alofa o Lona Ālo pele.  

Pe 'ana iloa e Ierusalema le mea na tu'u mai le avanoa na te iloa ai, ma usita'i 

i le malamalama sa tu'u mai e le lagi mo ia, manū ua tū mai luma o ia ma le 

mitamitaga i lona manuia, o le tupu tama'ita'i o mālō, e sa'oloto i le mālōsi o 

lona mana mai le Atua.  O le a leai ni fitafita e tutū e leoleo ōna faitoto'a, leai 

ma fu'a o le mālō o Roma e fa'alealea mai i ōna puipui.  O le mamalu o le 

i'uga se manū e fa'amanuiaina ai Ierusalema, pe 'ana talia lona Fa'aola ua 

fa'aalia mai o le Ālo o le Atua.  Sa Ia silasila i ōna mafatiāga manū e mafai 

ona fa'amālōlōina e āla iā te Ia, e fa'asa'oloto mai le nofo pologa, ma fa'atūina 

o ia o se 'a'ai lauiloa o le lalolagi.  Mai i ōna puipui, se manū o le a alu atu ai 

le lupe o le filemū i nu'u uma.  O ia lava se manū e 'avea o le paleali'i mamalu 

o le lalolagi. 

A e peita'i, ua mōu atu mai le silafaga a le Fa'aola le ata malamalama 

o le tulaga se manū e o'o i ai Ierusalema.  Ua Ia silafia le tulaga o lo'o i ai nei 

o iā i lalo o le 'avega a Roma, a o silasila fofoga mafatia o le Atua, ua 

fa'amalaiaina i Lana fa'amasinoga o le taui ma sui.  Sa Ia toe fa'aāuāu Lana 

auēga: "A o lenei ua lilo iā te 'oe.  'Auā e o'o mai iā te 'oe ona aso e tanu ai le 

mea mauti'eti'e e si'o ai iā te 'oe e i latou ua ita iā te 'oe, latou te si'oina lava 

iā te 'oe, e puipui iā te 'oe i itū uma; latou te fa'agatasi fo'i iā te 'oe ma le 

'ele'ele, 'atoa ma lau fanau i totonu iā te 'oe; latou te lē tu'ua fo'i se ma'a i 

luga o le tasi ma'a i totonu iā te 'oe; 'auā ua lē iloa e 'oe ona po ua asia mai ai 

'oe" (F. 42b-44). 

Na afio mai Keriso e lavea'i Ierusalema ma lana fanau; peita'i o le 

fa'amaualuga fa'a-Faresaio, o le fa'a-foliga, mataū'a, ma le taupulepule leaga 

sa fa'alavelave i le fa'ataunu'uina o Lona fa'amoemoe.  Ua silafia e Iesu le 

fa'asalaga mata'utia o le a o'o mai i luga o le 'a'ai ua fa'amalaiaina.  Na Ia 

silafia Ierusalema ua si'omia e 'autau, o ōna tagata ua aga'i i le matelāina ma 

le oti, o tinā ua 'a'ai i tino oti o a latou lava fanau, ma mātua ma fanau e 

fetaua'i i toe fasi mea'ai o lo'o mafai ona maua, o uiga alofa ua mavae atu ona 

o tigā o le oge.  Sa Na silasila i le loto ma'a'a o Iutaia, pei ona fa'amaonia i lo 

latou te'ena o Lana fa'aolataga, e ta'ita'iina ai fo'i latou e tete'e ia lē usita'i i 

'autau e osofa'i mai.  Na silasila o Ia i Kalevario, i le mea o le a si'itia ai o Ia, 

e fa'atumulia i satauro ua māfiafia pei o la'au o se vaomatua.  Na silafia e Ia 

tagata mafatia o lo'o tigā i le fa'ataugā ma le satauro, o maota matagofie ua 

fa'aumatia, o le malumalu ua fa'aleagaina, ma ōna puipui tetele e le'i i ai se 

ma'a o tū i luga o se isi ma'a, a o le 'a'ai ua suōtosina fa'apei o se laufanua.  

Ua fa'apea ona tutūlu le Fa'aola ona o le tigāalofa i le va'aiga mata'utia. 

 O Ierusalema o le tama meamea i lalo o Lana tausiga, ma e fa'apei o 

se tamā alofa ua fa'avauvau ona o se atali'i ua lē iloa lona āla, sa fa'apea Iesu 

ona tutūlu mo le 'a'ai pele.  Pe fa'apefea ona 'Ou tu'u atu iā te 'oe?  E 

fa'apefea ona 'Ou va'ai atu a ua e loto atu i lou fa'aumatiāga?  E tatau 'ea ona 

'Ou tu'u atu 'oe ia fa'atumuina le ipu o āu agasala?  E sili le tāua o le agaga e 

to'atasi e ta'u fa'atauva'aina ai le lalolagi uma, pe a fa'atusatusa i ai; peita'i o 

lo'o i inei se mālō 'atoa o le a lē iloa.  Pe a alu ifo le lā i sisifo ma ua te'a atu 

mai le va'aiga i le lagi, o le a fa'amuta ai le taimi o le alofa tunoa mo Isara'elu.  

A o tū le solo a tagata i le Mauga o Olive, sa i ai pea le avanoa mo Ierusalema 

pe ana salamō.  O le taimi nei ua pi'ilima le agelu o le alofa o le a la'a ifo mai 

le nofoāli'i auro e tu'u atu le avanoa i le amiotonu ma le fa'amasinoga ua lata 

mai.  Peita'i, o Keriso ma Lona finagalo alofa o lo'o 'ai'oi pea mo Ierusalema, 

lē na manatu fa'atauva'a Lona alofa mutimutivale, sa 'ino'ino i Āna lapata'iga, 

ma ua lata ona pisia ōna lima i Lona toto.  Pe ana fai lava e salamō 

Ierusalema, o lea e lē o tuāi nei lava.  A o va'aia pea 'ave o le lā i le 

malumalu, o le 'olo, ma le tumutumu, e le'i mafai ea e se agelu amiotonu ona 

ta'ita'i o ia i le alofa o le Fa'aola, ma lē taunu'u ai lona fa'amalaiaina?  Pagā le 



448 
 

'a'ai matagofie ma le lē pa'ia, sa latou fetogi perofeta i ma'a, na ia te'ena le Ālo 

o le Atua, na fa'amauina o ia e ia lava i noataga o le nofo pologa ona o lona lē 

salamō,- o lona taimi i lalo o le alofa tunoa o lo'o fa'agasolo pea ma ua lata 

ona fa'ai'uina 

 A e peita'i, o lo'o fetalai pea le Agaga o le Atua iā Ierusalema.  A o 

le'i uma le aso, o se isi molimau ua o'o a'e iā Keriso.  Ua si'itia a'e le leo o le 

molimau, o le tali o le vala'au mai valo'aga ua tuana'i.  Pe a fa'alogo 

Ierusalema i le vala'au, pe a fai na te talia le Fa'aola o lo'o ulu mai i ōna 

faitoto'a, e mafai lava ona fa'asaoina o ia. 

 Ua taunu'u nei tala i ta'ita'i o Ierusalema, ua lata mai Iesu i le 'a'ai ma 

le motu o tagata ua matuā fa'ato'ateleina lava.  Peita'i e lē o i ai se latou 

fa'afeiloa'iga mo le Ālo o le Atua.  Ona ua popole, sa latou ō atu e fa'afetaia'i 

o Ia ma le fa'amoemoe e fa'ata'ape le fa'apotopotoga.  A o aga'i ifo le solo 

mai le Mauga o Olive, sa taliseuina e taita'i.  Sa latou fesili pe o le ā le uiga o 

le vāvāō.  Ina ua latou fesili, "O ai ea lenei?" o le 'au so'o o lo'o fa'atumulia i 

le agaga fa'ala'ei'au, ua taliina le fesili.  O fa'amatalaga logoleleia sa latou 

toe ta'u atu ai valo'aga e fa'atatau iā Keriso: 

O le a fa'aali atu e Atamu, O le fanau a le fafine na te 

tu'imomomoina le ūlu o le gata (Kene. 3:15). 

A fesili iā Apera'amo, na te ta'u atu, "O Mekisateko le Tupu o 

Salema," Tupu o le filemū (Kene. 14:18). 

O le a fai atu Iakopo, O Ia Sailo o le Aiga o Iuta (Kene. 49:10). 

E ta'u mai e Isaia, "Emanuelu;" "o le Silisili 'ese, o le Faipule, o le 

Atua mālōsi, o le Tamā o le fa'avavau, o le Ali'i o le filemū" (Isa. 7:14; 9:6). 

Fai mai Ieremia, O le Lālā o Tavita, "O le Ali'i la tatou amiotonu" 

(Iere. 23:66). 

O Tanielu o le a fa'apea mai, O Ia o le Mesia (Tani. 9:25, 26). 

E ta'u mai e Hosea, O Ia "O le Ali'i lava le Atua o 'au, o le Ali'i o 

Lona suafa lea e manatua ai o Ia" (Hos. 12:5). 

O le a ta'u mai e Ioane le Papatiso, o Ia "O le Tama'i Mamoe a le 

Atua, Na te 'ave'esea le agasala a le lalolagi" (Ioa. 1:29). 

Ua fetalai le Tamā mai Lona nofoāli'i, "O Lo'u Atali'i pele lenā" 

(Mata. 3:17). 

O i matou, o Ōna so'o, e fa'apea atu, O Iesu lenei, le Mesia, le Ali'i o 

le ola, le Fa'aola o le lalolagi. 

Ma le ali'i o le mālōsi o le pogisā ua fa'ailoa mai le fa'amaoniga o Ia, 

ua fa'apea, "Ua ou iloa 'Oe, o le Pa'ia 'Oe o le Atua" (Mare. 1:24). 

Matā'upu 64 

O TAGATA UA FA'AMALAIAINA 

Fa'avae i le Mare. 11:11-14, 20, 21; Mata. 21:17-19. 

 le ulufale o Keriso i le manumalō i Ierusalema ua na'o se fa'ata 

nenefu lea o Lona afio mai i āo o le lagi ma Lona mamalu, ma le 

mana, fa'atasi ai ma agelu ma le 'au pa'ia.  Ona fa'ataunu'uina lea o fetalaiga 

a Keriso i faitaulaga ma Faresaio, "Tou te lē toe iloa mai A'u, se'ia outou fai 

mai, 'Ia manuia lē maliu mai i le suafa o le Ali'i'" (Mata. 23:39).  I le 

valo'aga na fa'aalia iā Sakaria na va'ai ai i le aso o le manumalō mulimuli; ma 

na ia iloa ai le malaia o i latou na te'ena Keriso i Lona mua'i afio mai: "Latou 

te va'ava'ai mai iā te A'u na latou tu'ia; latou te tagitu'i fo'i iā te Ia, e pei ona 

tagitu'i i le atali'i e to'a'tasi, ma latou fa'anoanoa iā te Ia, e pei ona fa'anoanoa 

i le ulumatua" (Saka. 12:10).  O lea le va'aiga na tepataula'i i ai Keriso ina 

ua Ia silasila i le 'a'ai, ona tagi ai lea.  I le fa'aleagaina o Ierusalema, na Ia 

silasila ai i le fa'aumatiāga mulimuli o tagata nofosala ona o le toto o le Ālo o 

le Atua sa latou fa'amaligiina. 

 Sa va'aia e le 'au so'o le 'ino'ino tele o Iutaia iā Keriso, peita'i latou te 

lē o iloa pe o fea e i'u i ai.  Latou te le'i iloa 'ato'atoa le tulaga moni o 

Isara'elu, pe malamalama i le fa'asalaga o le a o'o i luga o Ierusalema.  O se 

a'oa'oga fa'afa'atusa tāua lenei na tu'uina atu e Keriso i o latou luma. 

 O le ōlega mulimuli mo Ierusalema na te'ena.  O faitaulaga ma 

ta'ita'i sa fa'alogo lava i le leo o valo'aga mai taimi ua mavae ma sa toe 

fa'aleoina e le motu o tagata, o se tali i le fesili, "O ai lea?" a e peita'i latou te 

le'i talia le leo o le Agaga.  Ona o le lotovale ma le māofa, sa latou taumafai 

e fa'afilemū tagata.  Sa fa'atasi ai ma fitafita Roma i le potopotoga, ma i le 

latou va'ai, o Ōna fili lava sa molia Iesu fa'apea o le ta'ita'i o le fouvalega.  

Ua latou fa'ailoa mai o le a 'ave fa'amalosi e Iesu le malumalu ma fa'apaleina 

Ia o le tupu o Ierusalema. 

 Peita'i, o le si'ufofoga mālū o Iesu na fa'afilemūina ai mo sina taimi 

le vevesi o le motu o tagata a o Ia toe fa'ailoa atu Na te le'i sau e fa'atū se 

pulega fa'ale-lalolagi; ua lata ona toe afio a'e lea i Lona Tamā, ma o le a lē toe 

va'ai mai ē e molia o Ia se'i toe afio mai i Lona mamalu.  O lenā taimi, ua tuai 

nei mo lo latou fa'aolataga, a e o le a latou ta'utino mai i Lona fa'amaoni.  O 

ia 'upu na fetalai ai Iesu ma Lona finagalo fa'anoanoa, o Ia e i ai le mana aoao.  

O fitafita Roma ua lē leoa ma ua fa'afilemūina.  E ui lava o i latou o tagata 

'ese ma e leai se talitonuga fa'ale-agaga, a e ua maofa i latou i mea o lo'o 

tutupu nei.  O fofoga to'afilemū o Iesu sa latou va'aia ai le alofa, agaga foa'i, 

ma le fa'aaloalo.  Ua meia i latou i le tigāalofa latou te lē mafai ona 

malamalama i ai.  Ua latou lē pu'eina Iesu, a ua manatu i latou ia tatau ona 

fa'aaloalogia o Ia.  Sa latou fa'asaga loa ua molia faitaulaga ma ta'ita'i ona o 

O 

le vāvāō.  Sa lagona e ia ta'ita'i le fa'ato'ilaloina ma ua fa'avaivai ai, ua 

fa'asaga loa i le motu o tagata ma a latou faitiōga, ma ua fefinaua'i ai i luma o 

le fa'apotopotoga. 

 I lea lava taimi sa tula'i ai Iesu ma ua tu'umuli atu i le malumalu.  Sa 

maua ai e Ia se filemū, ona o le va'aiga ua fa'apotopoto ai tagata i luga o le 

Mauga o Olive.  Mo sina taimi pu'upu'u sa fa'atasi ai pea Iesu i le malumalu, 

ma ua Ia silasila i ai ma Ōna fofoga fa'anoanoa.  Mulimuli ane na tu'umuli Ia 

ma Ōna so'o, ma toe fo'i i Petania.  Na sa'ilia Ia e le motu o tagata ina ia 

fa'anofo o Ia i luga o le nofoāli'i, a e na latou le'i mauaina o Ia. 

 O lea pō 'atoa lava na tatalo ai Iesu, a e o le taeao na toe fo'i o Ia i le 

malumalu.  A o malaga Ia i le 'auāla na tau atu i se fa'ato'āga mati.  Sa fia 

taumafa o Ia, ma "Ua silasila atu ia i le mati o mamao atu, ua i ai lau, ona 

maliu ane lea o Ia i ai, pe maua ai sina mea; ua o'o i ai, ona leai lava lea o se 

mea na Ia maua, na o lau; auā e le'i o'o mai ona po o mati" (Mare. 11:13).   

 O le taimi e lē o le tau e pula ai mati, vaganā isi vaega o le atunu'u; 

ma o luga o atu mauga o Ierusalema, e moni ai le fa'apea, "E le'i o'o le taimi o 

mati."  Peita'i i le fa'ato'āga na ui i ai Iesu, e tasi se la'au e foliga ua 'ese mai 

lea tulaga, sa tele ōna lau ua matalatala.  O uiga o lea la'au o le mati, e fotu 

ma va'aia ōna fua a e le'i matala ōna lau.  O lea na foliga ai o lo'o ua i ai ni 

ōna fua aogā.  Peita'i ua fa'asesēina i lona fa'afoliga mai.  Ina ua su'esu'e e 

Iesu ōna lālā, e le'i i ai se mea na maua a e "na'o lau."  Ua na o le tele o le 

foliga mai na o lau, a e leai ma se isi mea.   

 Sa tu'u atu i ai e Keriso se fetu'u ia mamae ai.  Ua fetalai atu Ia, 

"'Aua le toe 'aina lava e se tagata sina ou fua e o'o i le fa'avavau..." (F. 14).  

O le taeao na soso'o ai, a o toe aga'i atu Iesu ma Ōna so'o i le 'a'ai, sa tosina o 

latou mata i ōna lau mamae ma lālā na fetu'uina.  Ua fa'apea atu Peteru, 

"Rapi e, fa'auta i le mati na e tu'itu'ia, ua mago" (F. 21).   

 Sa maofa Ōna so'o ina ua fetu'u e Keriso le mati.  E foliga mai iā i 

latou e lē fa'apei o Ōna uiga ma Āna galuega.  Na latou fa'alogo so'o iā te Ia 

o fetalai, Na te le'i sau e ta'usalaina le lalolagi, a e peita'i ia fa'asaoina le 

lalolagi e ala iā te Ia.  Sa latou manatua Lana fetalaiga, "E le'i sau le Atali'i o 

le tagata e fa'aumatia le ola o tagata, a ia fa'aolaina" (Luk. 9:56).  O Āna 

galuega ofoofogia na faia ina ia toe fa'afo'isia, a e lē o le fa'aumatiaina.  Na 

iloa o Ia e Ōna so'o, o Lē e fa'afo'isiaina, o Lē e fa'amalolō.  O lenei gaoioiga 

e fa'a tasi lava.  O le ā lona aogā? sa latou fesili ai. 

 O le Atua "E fiafia o Ia i le alofa" (Mik. 7:18).  "O lo'o fetalai mai 

le Ali'i le Atua, 'Ou te ola A'u, 'Ou te lē fiafia lava i le oti o lē amio leaga...'" 

(Esek. 33:11).  Iā te Ia, o le galuega o le fa'aumatiāga ma le ta'uleagaina o le 

fa'amasinoga o se "galuega 'ese lava" (Isa. 28:21).  Peita'i ona o le alofa 

mutimutivale Na te si'i a'e ai i luga le pupuni mai le lumana'i, ma fa'ailoa i 

tagata le i'uga o le āla o le agasala. 

 O le fetu'uina o le mati o se fa'ata'oto fa'atinoina.  O lea la'au e leai 

se fua, sa fa'alialia lona tāuluulu i luma o fofoga o Keriso, e fa'asino i le mālō 

o Iutaia.  Sa naunau le Fa'aola ia manino i Ōna so'o le mafua'aga ma le 

mautinoa o le malaia o Isara'elu.  Mo lea fa'amoemoe na Ia fa'aaogāina le 

la'au mo uiga tatau, ma faia lea o se ala e fa'amalamalamaina ai le 'upu moni 

fa'ale-agaga.  O Iutaia sa latou tū 'ese mai isi mālō uma, ma ta'utino lo latou 

fa'amaoni i le Atua.  Na matuā iloga le fa'apitoa o latou iā te Ia, ma na latou 

fa'apea mai e sili lo latou amiotonu i lo isi tagata uma.  Peita'i ua fa'aleagaina 

i latou i le mana'o i le lalolagi ma le matape'ape'a i mea e maua.  Ua 

mitamitavale i lo latou malamalama, a e pōuliuli i mea o lo'o finagalo le Atua 

e fai, ma e tumu i le fa'afoliga.  E fa'apei o le la'au e leai se fua, e mafola ma 

e foliga lau olaola, e matagofie i le va'ai, peita'i e tu'uina mai "na'o lau" 

(Mata. 21:19).  O le tapua'iga fa'a-Iutaia, fa'apea lona malumalu matagofie, 

o ōna fata faitaulaga pa'ia, o ositaulaga ma sauniga e mata'ina, ua matuā lelei 

i va'aiga mai fafo, peita'i e lē o i ai se alofa, fa'amaulalo, ma le loto foa'i. 

 E le'i i ai ni fua o la'au uma o le fa'ato'āga mati; a e peita'i o la'au e 

le'i i ai ni lau, e leai se manatu ma se fa'amoemoe e maua ai se fua.  Ua 

fa'atusaina nei la'au i tagata o nu'u 'ese.  Ua fa'amativaina i latou fa'ale-agaga 

e pei o Iutaia; peita'i latou te le'i fa'ailoa atu o lo'o 'au'auna i le Atua.  Latou te 

lē o tala'i atu so latou lava lelei.  Na fa'atauasoina i latou i galuega ma ala o le 

Atua.  Mo i latou, e le'i o'o mai le taimi o mati.  Sa latou fa'atalitali pea i le 

aso o le a o'o mai ai le malamalama ma le fa'amoemoe iā i latou.  O Iutaia, na 

latou maua fa'amanuiāga e tele mai le Atua, latou te tali atu ona o le 

fa'asaunoa i nei meaalofa.  Ua atili fa'ateleina ai lo latou tulaga nofosala i le 

manatu fa'amaualuga ona o nei fa'amanuiāga. 

 O Iesu na maliu atu i le mati ona o Lona fia taumafa, e sa'ili se mea e 

tatau ai.  E fa'apea ona afio mai o Ia iā Isara'elu, i Lona naunau ia maua iā i 

latou ni fua o le amiotonu.  Na Ia fa'ae'e i o latou luga Āna mea alofa, ina ia 

latou fua mai mo le manuia o le lalolagi.  O avanoa uma ma fa'amanuiāga ua 

Ia tu'u iā i latou, ma na Ia sa'ilia mai iā i latou se loto e fia 'aufa'atasi ai ma Ia 

i Lana galuega o le alofa tunoa.  O Lona mo'omo'oga ia va'aia iā i latou se 

olaga lē manatu fa'apito mo latou lava ma le loto alofa, ia ma'elegā mo le 

Atua, ma le naunauta'i loloto o le agaga mo le fa'aolaina o uso ā tagata.  Pe 

ana latou tausia le tulafono a le Atua, se manū latou te fai galuega ma le lē 

manatu fa'apito e pei ona faia e Keriso.  Peita'i ua fa'apouliuligia le alofa i le 

Atua ma tagata e le fa'amaualuga ma le fa'alagolago iā i latou lava.  Ua latou 

aumai le malaia i o latou lava luga ina ua te'ena le 'au'auna atu mo isi.  O 

'oloa tāua o le 'upu moni na tu'uina e le Atua iā i latou, latou te le'i tu'uina atu 

i le lalolagi.  I le la'au lenei e leai se fua, sa tatau ona latou iloa ai a latou 

agasala ma le fa'asalaga.  Sa mamae ina ua fetu'u e le Fa'aola, ma tū mai ua 

mamae ma magumagu, ua mago ōna ā'a, o lea mati sa fa'ailoa mai ai le mea e 

tupu i tagata Iutaia pe a 'ave'esea le alofa tunoa o le Atua mai iā i latou.  Ina 

ua latou lē fa'asoaina atu fa'amanuiāga, latou te lē toe mauaina fo'i.  Ua 

fetalai mai le Ali'i, "Isara'elu e, ua malaia 'oe iā te 'oe" (Hosea 13:9).   

 O le lapata'iga e mo taimi uma lava.  O le galuega a Keriso sa fetu'u 

ai le la'au, na faia i Lona lava mana ia tū mai o se lapata'iga i ekalesia uma 

fa'apea ma Kerisiano uma.  E leai se tasi e ola ma faia le tulafono a le Atua a 

e lē 'au'auna atu i isi.  Peita'i e to'atele e lē o ola ia fa'aalia ai le alofa ma le lē 

manatu fa'apito o Keriso.  O isi e manatu o latou o Kerisiano aupito sili le 

maualuga a e lē malamalama i le uiga o le galue mo le Atua.  E fuafua ma 

su'esu'e ia fa'amalieina lava latou.  O galuega uma latou te faia e fa'atatau mo 

i latou lava.  O le taimi e fa'aaogā ina ia latou fa'aputuina mea mo i latou 

lava.  I la'asaga uma o le olaga, e pau lenei o lo latou fa'amoemoe.  E lē mo 

se lelei o nisi a e o mea uma e faia lea mo latou lava.  Na faia i latou e le Atua 

ia nonofo i se lalolagi e galulue ai ma le leai o se manatu fa'apito.  Na Ia faia 

i latou ia fesoasoani le tasi i le tasi i mea uma.  Peita'i ona ua fa'atumuina le 

tagata iā te ia lava ua lē mafai ai ona iloa se isi mea i tua atu.  E leai sa latou 

feso'ota'iga ma le aigā tagata.  O ē ua fa'apea ona ola mo i latou lava ua pei o 

le mati, ua faia mea uma e fa'afoliga mai e ola lelei a e ua leai se fua.  Latou 

te fai itū'aiga tapua'iga 'ese'ese, peita'i e leai se salamō po'o se fa'atuatua.  E 

ta'utino latou te fa'aaloalogia le tulafono a le Atua, peita'i e lē o usiusita'i i ai.  

E na o 'upu a e lē faia.  I le fa'asalaga na tu'u atu i le mati na fa'aalia mai ai e 

Keriso Lona 'inosia o le fa'afoliga.  Ua Ia fa'ailoa mai e itiiti le agasala e fai 

mai i luma i lo le ta'utino o lona 'au'auaga i le Atua, peita'i e lē fua mai ni fua 

mo Lona mamalu. 

 O le fa'ata'oto fa'atatau i le mati, na fetalai ai Keriso a e le'i asiasi i 

Ierusalema, na feagai tonu ma le a'oa'oga na Ia tu'u mai i le fetu'uina o le la'au 

e leai se fua.  Mo le la'au lē fua o le fa'ata'oto, sa talosaga le faifa'ato'aga, Ia 

tu'u pea i lenei tausaga se'i ou 'eli ma tausi i ai; ma a fua mai, ua lelei; afai e lē 

fua mai lava, ona ou tātu'u ai lea i lalo.  O le a fa'ateleina le tausiga e tu'u i lea 

la'au lē fua.  E tu'u i ai le tele o avanoa.  Peita'i a tumau pea le tulaga lē fua, 

o le a leai se mea e toe mafai ona sao ai mai le fa'aumatiāga.  I lea fa'ata'oto e 

le'i valo'ia le i'uga o le galuega a le faifa'ato'aga.  Sa fa'atatau lava i luga o i 

latou na fetalai i ai Keriso.  O i latou e fa'asino i ai le la'au e leai ni fua, ma o 

i latou lava o le a filifilia lo latou i'uga.  Na tu'u mai e le lagi mea uma mo lo 

latou lelei, peita'i latou te le'i maua se fa'asiliga mai nei fa'amanuiāga e tele.  

E ala i le galuega na fetu'u ai e Keriso le mati lē fua, sa fa'ailoa mai ai le i'uga.  

Ua latou filifilia lo latou lava fa'aumatiāga. 

 Ua sili i le afe tausaga o fa'aaogā fa'alē-tatau e le mālō o Iutaia le 

alofa tunoa o le Atua ma ua latou vala'auina Āna fa'amasinoga.  Na latou 

te'ena Āna lapata'iga ma fasioti Āna perofeta.  Mo nei agasala a tagata i aso o 

Keriso, sa aga'i fo'i latou i lenei malaia.  Ina ua te'ena a latou fa'amanuiāga 

ma lapata'iga o ia aso, sa nofosala ai lava lenā augā tupulaga.  O noanoataga 

sa saunia e le mālō mo le tele o tausaga, ua saisaitia ai nei tagata i ōna pō o 

Keriso. 

 I augā tupulaga uma lava e tu'uina i tagata lo latou aso o le 

malamalama ma le avanoa, o se taimi e nofo va'ava'ai ai ina ia fa'alelei ma le 

Atua.  Peita'i e i ai le mea e gata mai ai le alofa tunoa.  E mafai e le alofa 

tunoa ona ōle pea mo le tele o tausaga i tagata, e ui ina te'ena ma ta'u 

fa'atauva'aina; peita'i e i ai le taimi o le a fa'ai'uina ai lenei ōlega.  I lea taimi 

o le a matuā fa'ama'a'aina le loto ma lē toe taliaina le Agaga o le Atua.  O le a 

lē toe lagona le leo tausuai ma Āna musumusuga i le tagata agasala, ma ua 

fa'amutaina a'oa'iga ma lapata'iga. 

 Ua o'o mai lea aso i Ierusalema.  Ua tagi Iesu i Lona finagalo 'o'otia 

mo le 'a'ai ua fa'amalaiaina, a e na lē mafai ona Ia lavea'i iā te ia.  Na Ia 

fa'aaogā auala uma sa iā te Ia.  Ina ua te'ena lapata'iga a le Agaga o le Atua, o 

le tete'e lea o Isara'elu i le ala e tasi mo se fesoasoani.  E le'i ai se isi lava 

mana e mafai ona fa'asaoina ai i latou. 

 O le mālō o Iutaia o se fa'ailoga lava lea o ni tagata mai 

augātupulaga uma o lo'o manatu fa'atauva'a i ōlega a Lē e alofa lē fa'a-tuā'oia.  

O loifofoga o Keriso ina ua tutūlu i luga o Ierusalema, e mo agasala a tagata 

uma o le lalolagi.  Ina ua fa'aleoina i'uga o le fa'amasinoga i luga o Isara'elu, 

o i latou na tete'e i a'oa'iga ma lapata'iga mai le Agaga o le Atua e faitauina 

lava e i latou lo latou fa'asalaga. 

 I lenei tupulaga, e to'atele ē o savavali i le lau'ele'ele lava lea e tasi 

fa'apei o Iutaia lē talitonu.  Ua latou molimau i le fa'atinoina o le mana o le 

Atua; na musumusu le Agaga o le Atua i o latou loto; a e peita'i ua latou 

tumau pea i le lē talitonu ma le tete'e atu.  Ua 'a'auina i ai e le Atua ni 

lapata'iga ma a'oa'oga, a e na latou lē loto e ta'uta'u lo latou sesē, ma latou 

te'ena ai Lana fe'au ma Lana 'avefea'u.  O āla tonu Na te fa'aaogāina e toe 

fa'amālōlōina ai i latou, ua 'avea ma ma'a e tausuai ai. 

 Sa matuā 'ino'ino Isara'elu fouvale i perofeta a le Atua ona sa 

fa'ailoaina ai a latou agasala lilo.  Sa va'ai A'apo iā Elia e pei o sona fili auā o 

le fa'amaoni o le perofeta na ia fa'asa'o atu ai i le tupu i āna agasala fa'alilolilo.  

O le asō, ua feiloā'i ai le 'au'auna a Keriso, lē e a'oa'i atu ona o le agasala, ma 

le fa'atauēmu ma 'amusia.  O Lana 'upu moni, le tapua'iga a Keriso, o lo'o 

tauivi ma le mālōsi o amioga lē mamā.  O le fa'ailoga tagata ua sili atu ona 

fa'amalosia i loto o tagata i le taimi nei i lo ōna pō o Keriso.  E le'i 

fa'ataunu'uina e Keriso fa'amoemoega o tagata; o Lona soifuāga o se a'oa'iga 

lea i a latou agasala, ma ua latou tete'e ai iā te Ia.  O lenei o le a lē talafeagai 

le 'upu moni a le Atua ma mea e masani ona latou faia po'o uiga moni o 

tagata, ma e afe ma afe o le a tete'e ai i le malamalama.  O Satani ua ta'ita'iina 

tagata ia lafo se masalosalo i afioga a le Atua, ma filifili ai e galuea'iina lo 

latou lava fa'amasinoga.  Latou te filifilia le pogisā a e lē o le malamalama, 

peita'i e i'u lea i le fa'amalaiaina o o latou agaga.  O latou e faitio i afioga a 

Keriso, latou te maua mafua'āga e fa'ateleina ai pea le tete'e, se'ia o'o ina liliu 

'ese mai le 'Upu Moni ma le Ola.  O lo'o fa'apea fo'i le taimi nei.  E lē 

finagalo le Atua ia 'ave'ese fa'atu'i'ese uma o lo'o mana'o le loto fa'ale-lalolagi 

e fa'a tau tete'e ai i Lana 'upu moni.  Mo i latou e te'ena 'ave tāua o le 

malamalama e mafai ona fa'asusuluina mai i le pogisā, o mea lilo o le Afioga 

a le Atua o le a tumau e fa'avavau.  O le a natia le 'upu moni mai iā i latou.  

Latou te savavali pei o tauaso, ma lē iloa ai le malaia o i o latou luma. 

 Sa silasila Keriso i le lalolagi ma augā tupulaga uma mai le 

mapu'epu'e o le Mauga o Olive; ma o Āna afioga e aogā mo i latou uma ua lē 

fa'atāuaina olēga a le alofa mutimutivale o le Fa'aola.  O ē manatu fa'atauva'a 

i Lona alofa, o lo'o Ia fetalai mo 'oe i le asō.  O "'oe, 'oe lava," o lē ua tatau 

ona iloa mea e maua ai lou filemū.  E maligi loifofoga o Keriso mo 'oe lē ua 

leai se loimata e fa'amaligiina mo 'oe lava ia.  O loto ma'a'a na fa'aumatiaina 

ai Faresaio, ua fa'atinoina mai iā te 'oe.  Ma o mea uma e molimauina ai le 

alofa tunoa o le Atua, o 'ave uma o le malamalama fa'ale-Atua, a le o liua ma 

fa'amālōlōina ai le agaga, o le a fa'amaonia ai ua leai se fa'amoemoe mo le lē 

salamō. 

 Na silasila mamao mai Keriso o lo'o tumau Ierusalema i lona tulaga 

fa'ama'a'a ma le lē salamō; a e peita'i o agasala uma, o i'uga uma ona ua te'ena 

le alofa tunoa, ua fa'ata'atia mo iā i luma o lona lava faitoto'a.  E fa'apea fo'i 

iā i latou uma o lo'o mulimuli pea i lea tulaga.  O lo'o fetalai le Ali'i, 

"Isara'elu e, ua malaia 'oe iā te 'oe" (Hosea 13:9).  "Le lalolagi e, inā 

fa'alogologo mai ia; fa'auta, o A'u nei 'Ou te fa'ao'oina atu le malaia i lenei 

nu'u, o le fua o latou lava mafaufauga, auā ua latou lē fa'alogo i A'u 'upu; o 

La'u tulafono fo'i ua latou lafoa'iina lea" (Iere. 6:19). 

Matā'upu 65 

UA TOE FA'AMAMĀINA LE MALUMALU 

Fa'avae i le Mata. 21:12-16, 23-46; Mare. 11:15-19, 27-33; 12:1-12; Luk. 19:45-48; 

20:1-19. 

 le amataga o Lana galuega, sa tutūli ai e Keriso i fafo ē na lē fa'apa'iaina 

le malumalu i lo latou solia i feōa'iga ma fefa'atauā'iga fa'alētatau; ma o 

Ōna uiga Atua ma le lotomau ua fa'aatuatuvaleina ai loto o le 'au fai 'oloa ma 

a latou togafiti.  Ina o le a fa'ai'uina Lana galuega sa toe maliu Ia i le 

malumalu, ma sa toe maua atu e pei o le taimi ua mavae.  E foliga ua sili atu 

fo'i le leaga o le tulaga o mea uma ua i ai nei.  O le lotoā i fafo o le malumalu 

ua fa'apei o se lotoā o manu.  O le tagi o meaola ma le pa'ō o tupe sa fefiloi 

fa'atasi ma leo o fefinaua'iga i le vā o tagata fefa'ataua'i, ma o lo'o fa'alogoina 

ai fa'atasi ma leo o tagata mau tofi ma tulaga pa'ia.  O ta'ita'i o le malumalu o 

lo'o a'afia fo'i i latou i fefa'ataua'iga ma fesuia'iga o tupe.  Ona sa matuā 

pulea 'ato'atoa i latou i le matape'ape'a o mea maua fa'asili, i le silafaga a le 

Atua o latou uiga e leai se 'ese'esega ma le 'au faomea. 

E lē o iloa lelei e faitaulaga ma ta'ita'i le tāua o le galuega o lo'o tatau 

ona latou faia.  I sauniga uma o le Paseka ma le Tausamiga o Fale Apitaga, e 

afe ma afe meaola e fasia, ma e fa'asaoina o latou toto e faitaulaga ma sasa'a i 

luga o le fata faitaulaga.  O tagata Iutaia ua masani latou i le toto o le taulaga, 

ma ua tauāu ina lē iloa i le latou va'ai le tāua o le mana'omia ia fa'amasa'aina 

le toto o nei manu ona o le agasala.  Latou te le'i iloa tonu o lenei mea o se 

ata e fa'asino i le toto o le Ālo pele o le Atua, o le a fa'amasa'aina mo le ola o 

le lalolagi, ma o le osia o taulaga e fa'asino tonu ai tagata i le Fa'aola o le a 

fa'asatauroina. 

Ua silasila ifo Iesu i meaola mamā o lo'o osi ai taulaga, ma ua 

silasila i nei fa'apotopotoga tetele ua fai ma va'aiga o le toto masa'a ma le 

fa'ataugā e Iutaia.  E aunoa ma se tulaga o le loto maulalo ma le salamō, ua 

latou fa'ateleina le fai o taulaga i manu, ma le manatu e fa'amamaluina le 

Atua i le faia o sauniga e lē o loto i ai.  O ositaulaga ma ta'ita'i ua fa'ama'a'a 

pea loto i le manatu fa'apito ma le matape'ape'a.  O fa'ailoga uma na fa'asino 

i le Tama'i Mamoe a le Atua ua latou faia ma ala e maua ai a latou mea.  I le 

va'aiga a tagata, o le pa'ia o le sauniga o faigā taulaga ua matuā fa'aleagaina.  

Ua fa'agae'etia le to'asā o Iesu; ua Ia silafia Lona toto ua lata ona 

fa'amasa'aina mo agasala a le lalolagi, o le a ta'u fa'atauva'aina e faitaulaga 

ma ta'ita'i fa'apei o toto o manu o lo'o latou fa'atafe i aso faiso'o. 

Sa fetalai Keriso e ala i perofeta ona o Lona tete'e i nei faiga masani.  

Sa fa'apea mai Samuelu, "E tusa ea ona fiafia o le Ali'i i taulaga mū ma 

taulaga, i Lona fiafia i le fa'alogo i le si'ufofoga o Ieova?  Fa'auta, o le 

fa'alogo e sili lea i le taulaga, ma le usiusita'i e sili lea i le ga'o o mamoe po'a" 

I 

(I Samu. 15:22).  O Isaia fo'i, ina ua va'aia e ia i le fa'aaliga fa'avalo'aga le 

uiga fouvale o Iutaia, sa lauga atu iā i latou e pei o i latou o ta'ita'i o Sotoma 

ma Komoro: "Faipule o Sotoma e, fa'alogologo mai ia i le afioga a le Atua; le 

nu'u o Komoro e, inā ūa'i mai ia o outou taliga i le tulafono a lo tatou Atua.  

O lo'o fa'apea mai Ieova, 'Se ā ea le aogā iā te A'u o a outou taulaga e tele?  

Ua 'Ou fiu i taulaga mū e fai i mamoe po'a, ma le ga'o o manu pepeti; 'Ou te 

lē fiafia lava i toto o povi po'a ta'anoa, ma tama'i mamoe, 'atoa ma 'oti po'a.  

A outou ō mai ia iloa outou i O'u luma, o ai ea na fai atu lea mea iā te outou 

e soli ai O'u lotoā?....Inā fafano ia outou, inā fa'amamā ia outou; fa'ate'a 'ese 

ia a outou galuega leaga i O'u luma, soia tou te fai mea leaga.  Ia outou 

fa'amasani i le amio lelei, sa'ili'ili ia i le fa'amasinoga; ia outou fa'asaoina lē 

ua sauāina, ia outou fa'amasino i lē ua mātuaoti, ia outou finau mo le fafine 

ua oti lana tane'" (Isa. 1:10-12, 16, 17). 

O Ia Lē na tu'uina mai ia valo'aga, o lenei ua Ia toe ta'u atu mo le 

taimi mulimuli le lapata'iga.  I le fa'ataunu'uina o le valo'aga, o tagata ua 

'alagaina o Iesu le tupu o Isara'elu.  Na Ia talia a latou fa'aaloaloga, ma 

taliaina le tulaga o le tupu.  O lea uiga, e tatau ona Ia fa'ataunu'uina.  Na Ia 

silafia o Āna taumafaiga e toe fuata'i le lē fa'amaoni o le tofi faitaulaga ua lē 

aogā ma e matuā faigatā lava; a e peita'i e tatau ona faia Lana galuega; mo 

tagata ua lē talitonu e tatau ona tu'uina i ai fa'amaoniga o Lana galuega 

fa'ale-Atua. 

Sa toe tepataula'i fa'asolo Iesu i le lotoā ua lē pa'ia o le malumalu.  

O mata uma ua liliu aga'i iā te Ia.  O le ositaulaga ma le faipule, Faresaio ma 

le tagata o nu'u'ese, ua va'ai ma le māofa ma le matata'u iā te Ia o lo'o tū mai i 

o latou luma i le mamalu o le Tupu o le lagi.  O Lona uiga Atua ua susulu e ui 

mai i le tino tagata, ua tu'u mai ai Keriso ma se mamalu ma le pa'ia Na te le'i 

fa'aalitinoina muamua.  O i latou na tutū latalata iā te Ia ua taumafai e 

solomuli i se itū e mamao o le fa'apotopotoga.  Vaganā ai nai Ōna so'o e 

to'aitiiti, sa tūla'i to'atasi lava le Fa'aola.  E le'i toe lagona se leo.  O le 

ta'aligoligoa e foliga ua lē lavā tau'ave.  Sa fetalai Iesu ma le mana ua tā'aiina 

ai tagata pei o se matagi mālōsi: "Ua tusia, 'E ta'ua Lo'u fale o le fale tatalo; 

'a ua faia e outou ma āna o ē fao mea" (Mata. 21:13).  O Lona si'ufofoga ua 

pei o se pū ua ili i le malumalu.  O le lē fiafia na va'aia i Ōna fofoga ua foliga 

o se afi e fa'aumatia ai.  Sa Ia fa'atonu atu ma le pule o iā te Ia, "'Ave 'ese ia 

nei mea" (Ioa. 2:16). 

E tolu tausaga ua mavae, sa masiasi ta'ita'i o le malumalu ina ua 

latou sosola i le fa'atonuga a Iesu.  Mai lea taimi sa latou ofo lava i o latou 

manatu popole, ma lo latou usita'i gofie i lea Tagata loto maulalo e to'atasi.  

Ua latou lagona nei e lē tatau ona toe si'ilima fa'alēmamalu i se isi.  Peita'i ua 

sili atu ona matata'u nei i lo o le taimi ua mavae, ma ua vave atu ona latou 

usita'i i Āna fa'atonuga.  E le'i i ai se tasi na te fia fesiligia Lana pule.  O 

ositaulaga ma fa'atau 'oloa ua sosola mai Ōna luma, ua ta'ita'i 'ese a latou 

manu ma latou ō. 

I le ala e aga'i 'ese mai le malumalu sa latou fetaia'i ai ma se motu o 

tagata o aumai o latou tagata mama'i ma o lo'o fesili mo le Foma'i Sili.  O le 

fa'amatalaga mai tagata sa sosola 'ese na toe solomuli ai isi i tua.  Ua 

matata'u e feiloa'i ma se tasi e fa'apea le mālōsi, o Ōna fofoga sa tuli'ese ai 

faitaulaga ma faipule mai Ōna luma.  Peita'i e to'atele sa fa'aofiofi atu i le 

motu o tagata o lo'o fa'anatinati, ma naunau ia maua atu o Ia, o lo latou 

fa'amoemoe lea e tasi.  Ina ua sosola le motu o tagata mai le malumalu, e 

to'atele fo'i sa nonofo ai pea.  O lea ua toe fa'atumulia le lotoā o le malumalu 

i ē mama'i ma puapuagātia, ma ua toe fa'amālōlō e Iesu i latou. 

Ua mavae se taimi ona toe taliu atu lea o faitaulaga ma ta'ita'i i le 

malumalu.  Ina ua fāi ifo le vevesi, ua latou toe lagona le popole i le fia iloa 

pe o le ā le isi gaoioiga a Iesu.  Sa latou manatu o le a Ia nofo i le nofoali'i o 

Tavita.  A o latou toe fo'i lēmū i le malumalu, na latou fa'alogoina le leo o 

ali'i, tama'ita'i, ma fanau o vivi'i i le Atua.  Ina ua ulufale atu, sa tutū ma ua 

ofo i le va'aiga ofoofogia o i luma.  Sa latou va'aia ma'i ua fa'amalōlōina, o 

tauaso ua toe va'ai, o tutūli ua fa'alogo, ma pipili o lo'o osooso i le fiafia.  A o 

le oli'oli sa sili ona fa'ateleina i tamaiti.  Sa fa'amālōlō e Iesu o latou tigā; sa 

Ia 'u'umau i latou i Ōna 'a'ao, na Ia talia le alofa ma sogi fa'afetai, ma o se isi 

ua moe filemū i Lona fatafata a o Ia a'oa'o i tagata.  O lenei ua fa'alogoina leo 

fiafia o le fanau o lo'o pepese Ōna vi'iga.  Sa latou toe alalaga "osana" mai le 

aso ua tuana'i, ma talotalo lālāla'au i luma o le Fa'aola.  Sa fa'atumulia le 

malumalu i le leo o latou 'alaga, "Ia manuia lē o maliu mai i le suafa o le 

Ali'i!" (Sala. 118:26).  "Fa'auta, o le a alu atu lou Tupu iā te 'oe; o Ia o le 

amiotonu ma le Fa'aola!" (Saka. 9:9).  "Osana i le Ālo o Tavita!" (Mata. 

21:9). 

O le fa'alogoina o nei leo fiafia na lē mafai ona vavaoina, ua 'avea 

ma se fa'atigāloto i ta'ita'i o le malumalu.  Na taumafai i latou ia taofia ia 

itū'aiga fa'aaliga.  Sa latou fa'ailoa atu i tagata, o le fale o le Atua ua solia 

fa'alētatau e vae o le fanau ma 'alaga 'oli'oli.  Ua iloa e ta'ita'i o le malumalu e 

lē fa'atāuaina a latou 'upu e tagata, ona latou fa'atoga lea iā Iesu:  "Ua e 

lagona ea a latou 'upu?  Ona fetalai atu ai lea o Iesu iā te i latou, 'Ioe; tou te 

le'i faitaulia lava ea, Ua e saunia le vi'iga mai gutu o tama meamea ma tama 

fesusui?'" (F. 16).  Sa ta'ua i valo'aga e tatau ona 'alagaina Keriso e fai ma 

Tupu, ma e tatau ona fa'ataunu'uina ia 'upu.  O ositaulaga ma faipule o 

Isara'elu e mumusu e fa'afeaoina Lona mamalu, ma ua fa'agae'etia e le Atua le 

fanau ia 'avea ma Āna molimau.  Pe 'ana fa'afilemūina leo o le fanau, manū e 

mafai e pou o le malumalu ona pepese mai i vi'iga o le Fa'aola. 

Sa matuā fememea'i ma atuatuvale Faresaio.  Ua pule nei o Ia, ua lē 

mafai ona latou fa'amata'uina.  Ua 'aveina e Iesu Lona tofiga o le leoleo o le 

malumalu.  Na te le'i 'avea muamua se pule fa'a-tupu.  O Āna fetalaiga ma 

Āna galuega e le'i i ai muamua se mālōsi tele fa'apea.  Sa Ia faia galuega 

ofoofogia i Ierusalema 'atoa, peita'i e le'i fa'apea le uiga fa'a'o'otia loto ma le 

fa'atosina o agaga.  I luma o i latou na molimauina Āna galuega ofoofogia, e 

le'i mafai ona fa'ailoa atu e faitaulaga ma ta'ita'i lo latou 'ino'ino tele iā te Ia.  

E ui ina ita ma fenumia'i ona o Āna tali, latou te le'i mafai ona fa'ataunu'u se 

isi mea i lenā aso. 

O le taeao e soso'o ai sa toe manatunatu faipule faitulafono po o le ā 

se mea e fai e fa'atatau iā Iesu.  I le tolu tausaga talu ai, sa latou matuā 

mana'omia se fa'ailoga o Ia o le Mesia.  Mai lenā taimi sa Ia faia galuega 

ofoofogia i le nu'u 'atoa.  Sa Ia fa'amālōlō ē mama'i, sa fafaga fa'a-vavega le 

afe ma afe o tagata, savali i luga o peau, ma fa'a-filemū le sami souā i Lana 

fetalaiga.  Na Ia faitau loto o tagata fa'apei o se tusi ua fofola.  Sa Ia tutūli 

temoni, ma toe fa'atutū ē na oti.  O lo'o i ai i luma o ta'ita'i fa'amaoniga o Ia o 

le Mesia.  O nei ua filifili e lē mana'omia se fa'ailoga o Lana pule, a e peita'i 

ia 'u'una'iina o Ia ia faia se ta'utinoga fa'alaua'itele ia mafai ai ona ta'usalaina o 

Ia. 

Ina ua toe fo'i i le malumalu i le mea o lo'o a'oa'o ai o Ia, sa latou 

fesiligia o Ia: "O le ā ea le pule e te fai ai na mea?  O ai fo'i na na tu'uina atu 

iā te 'Oe lenei pule?" (F. 23).  Sa fa'amoemoe lava i latou ia fa'apea mai Iesu 

o Lana pule e mai le Atua lea.  O ia 'upu mamafa na latou manatu e latou te lē 

talia.  Peita'i sa fa'afetaui i latou e Iesu i se fesili e fa'atatau i se isi matā'upu, 

ma e fa'alagolago Lana tali i la latou tali i Lana fesili.  Ua Ia fa'apea atu, "O 

le papatisoga a Ioane, pe mai le lagi ea? Pe mai tagata?" (Mare. 11:30). 

Sa iloa e faitaulaga ua i ai i latou i se tulaga faigatā e leai se tali poto 

e mafai ona sao ai i latou.  A latou fai atu o le papatisoga a Ioane e mai le 

lagi, o le a iloatino le lē feagai o a latou 'upu.  O le a fa'apea mai Keriso, Ai 

seā ua tou lē talitonu ai iā te ia?  O Ioane sa molimau iā Keriso, "Fa'auta i le 

Tama'i Mamoe a le Atua, Na te 'ave'esea le agasala a le lalolagi" (Ioa. 1:29).  

Afai e talitonu ositaulaga i le ta'utinoga a Ioane, e fa'apefea ona latou te'ena o 

Keriso o le Mesia?  Afai ua matuā talitonu 'ato'atoa i latou o le galuega a 

Ioane e fa'ale-tagata, ona latou 'aumai lea i o latou lava luga se afā o le ita; auā 

o le motu o tagata e talitonu i latou o Ioane o le perofeta. 

Ona ua fia iloa le filifiliga, sa fa'atalitali pea le motu o tagata.  Ua 

latou iloa o faitaulaga sa ta'utino e latou te talia le galuega a Ioane, ma ua 

fa'atali se'i latou fa'ailoa ma le leai o se fesiligia o Ioane sa 'auina mai e le 

Atua.  Peita'i ina ua mae'a ona talatalanoa fa'alilolilo, sa mautonu faitaulaga 

e lē loto gatasi i ai.  Mai o latou uiga fa'afoliga, sa ta'u mai latou te lē iloa le 

tonu, ma latou fa'apea ane, "Matou te lē iloa."  Sa tali Keriso, "Ou te lē ta'u 

atu fo'i iā te 'outou le pule 'Ou te fai ai nei mea" (Mata. 21:27). 

Sa fa'afilemūina uma le 'au tusi'upu, faitaulaga, ma faipule.  Ona ua 

fa'avevesi ma lē fiafia, sa tutū ma foliga fa'amaulalo, ua lē mafai ona toe fai 

atu se fesili iā Keriso.  O latou uiga lē to'a ma le lē mautonu, ua 'ave'ese mai 

ai le fa'aaloalo o tagata o lo'o tutū mai nei, ua fa'afiafiaina i le va'aiga o ia 

tagata loto fefete ma le fa'a fia-amiotonu ua fa'ato'ilaloina. 

O ia fetalaiga ma galuega uma a Keriso sa matuā tāua, ma na tatau 

ona lagona le mālōsi ina ua te'a Lona fa'asatauroga ma ua afio a'e i le lagi.  O 

le to'atele o ē na fa'atali le i'uga o le sue'su'ega o Iesu na 'avea ma Ōna so'o, na 

muā'i tosina iā te Ia ona o Āna afioga i lea aso tāua.  O le va'aiga i le lotoā o 

le malumalu o le a lē toe galo atu i o latou mafaufau.  E matuā iloga le 

'ese'esega o Iesu ma le faitaulaga sili a o la'ua talatalanoa fa'atasi.  O la'ei o le 

tagata tulaga maualuga o le malumalu e fa'alia ai le tamāo'aiga ma e taugatā.  

I lona ūlu e i ai le pale 'i'ila.  E fa'aalia mai i ōna uiga e fa'amamaluina, o lona 

lauūlu ma lana 'ava umi ua sinasina e pei o le ario ona o le tele o ōna tausaga.  

O ōna foliga e maofa ai ē o lo'o vā'ai i ai.  I luma o lenei ali'i fa'amamaluina o 

le malumalu o lo'o tū ai le Mamalu o le lagi, e leai se mea o fa'amatagofieina 

pe fa'alauiloaina ai.  O Ōna la'ei e pisipisia mai Lana malaga; o Ōna fofoga e 

sesēga, ma fa'aalia mai se uiga fa'anoanoa; a e peita'i o lo'o fa'ailoa mai ai le 

mamalu ma le agaga foa'i, pe afai e fa'atusatusa i le fa'amaualuga, o le 

talitonu o ia iā te ia lava, ma uiga to'atama'i o le faitaulaga sili.  O le to'atele o 

i latou na molimau i afioga ma galuega a Iesu i le malumalu i lea taimi ua 

fa'amauina i o latou loto o Ia o le Perofeta a le Atua.  Peita'i, ona ua suia o 

latou lagona aga'i iā te Ia, sa fa'ateleina ai le 'ino'ino o faitaulaga iā Iesu.  O le 

atamai sa Ia sola 'ese ai mai mailei na fafauina mo Ia, o se ta'utinoga fou i 

Lona itū Atua, ua atili fa'ateleina ai lo latou ita.   

I Lana ta'amilosaga ma a'oa'o, e lē o se fuafuāga a Keriso ia 

fa'alumaina ē o tete'e iā te Ia.  Na te le'i fiafia e va'aia i latou i se tulaga 

faigatā.  E i ai Lana a'oa'oga tāua e a'oa'oina.  Sa Ia fa'amata'uina Ōna fili 

ina ua fa'atagaina i latou e lavelavea i le mailei na latou fofola mo Ia.  O le 

fa'ailoaina o lo latou lē malamalama e fa'atatau i le uiga o le papatisoga a 

Ioane ua maua ai e Ia le avanoa e fetalai ai, ma sa Ia fa'aleleia lenei avanoa ina 

ua tu'u atu i o latou luma lo latou tulaga moni, ma fa'aopoopo ai se isi 

lapata'iga i le tele ua uma ona tu'uina atu. 

"Pe ni ā fā outou? Sa Ia fa'apea atu ai.  'O le tasi tagata e to'alua 

ōna atali'i; ua alu atu ia i le ulumatua, ua fa'apea atu, 'Sole, inā alu ia i le asō 

se'i e galue i la'u tovine.'  Ona tali mai ai lea o ia, ma fa'apea mai, 'ou te 

musu;' a e mulimuli ane ua salamō ia, ua alu.  Ona alu atu ai lea i le tasi, ua 

fa'apea fo'i lana 'upu iā te ia.  Ona tali mai ai lea o ia, ua fa'apea mai, 'Le 



460 
 

ali'i e, 'ou te alu;' a e ua lē alu lava ia.  O ai ea so la'ua na faia le loto o lo la 

tamā?"  (Mata. 21:28 - 31). 

O lenei fesili fa'afuase'i sa le'i sauni i ai le 'au fa'alogologo.  Sa 

latou fa'alogo ma le naunau i le tala fa'ata'oto, ma ua tali vave atu nei, "O le 

ulumatua."  A o pulato'u Ōna fofoga i o latou luga, sa tali Iesu i se si'ufofoga 

mālōsi ma le loloto.  "E moni, 'Ou te fai atu iā te outou, 'E muamua atu 

telona ma fafine talitane iā te outou i le mālō o le Atua.  Auā na sau Ioane iā 

te outou i le ala o le amiotonu, a e tou te le'i talitonu iā te ia; a ua talitonu iā 

te ia telona ma fafine talitane; ua outou iloa fo'i, a e le'i mulimuli ona salamō 

outou, ina ia talitonu ai iā te ia'"  (F. 31b-32). 

Na tu'u atu e faitaulaga ma faipule se tali sa'o i le fesili a Keriso, ma 

o lea sa Ia maua mai ai lo latou manatu e lelei le atali'i ulumatua.  O lenei 

atali'i e fa'asino i telona, o ē e 'ino'ino ma manatu fa'atauva'a i ai Faresaio.  O 

telona e matuā amio lē tusa ai.  O i latou o ē solia tulafono a le Atua, e 

fa'aalia i o latou ola le tete'e 'ato'atoa i Āna fa'atonuga.  Sa latou lē fia 

fa'afetai ma lē fia fa'apa'iaina; ina ua fa'atonu e ō e galulue i le tovine a le 

Ali'i, sa latou tu'u mai ma le lē fa'aaloalo le lē fia usita'i.  Peita'i ina ua sau 

Ioane ma a'oa'o atu e fa'atatau i le salamō ma le papatisoga, sa taliaina e 

telona lana fe'au ma ua papatisoina. 

O le atali'i lona lua e fa'asino lea i ta'ita'i o le mālō o Iutaia.  E i ai isi 

Faresaio na salamō ma papatisoina i le papatisoga a Ioane; peita'i, o ta'ita'i sa 

latou lē fa'ailoaina atu o ia e mai le Atua.  O āna lapata'iga ma a'oa'iga e le'i 

ta'ita'iina ai i latou ia toe fuata'iina.  Sa "fa'alēaogā iā te i latou le pule a le 

Atua, ina ua lē papatisoina i latou e ia" (Luk. 7:30).  Na latou fa'alogo i lana 

fe'au ma le 'ino'ino.  E fa'apei o le atali'i lona lua, o lē na tali mai "Ou te alu," 

a e le'i alu lava ia; o faitaulaga ma faipule sa na'o le fa'aleo mai o le a usita'i, a 

e fa'atino mai i le fa'alogogatā.  Latou te ta'utino mai le alofa fa'amaoni, ma 

fa'ailoa mai o lo'o latou tausi i le tulafono a le Atua, peita'i latou te avatu na'o 

se usita'i fa'a'ole'ole.  O telona sa ta'uleagaina ma fetu'uina e Faresaio fa'apea 

o tagata fa'apaupau; peita'i na fa'aalia mai i lo latou talitonuga ma galuega, e 

muamua o'o i latou i le mālō o le lagi i lo o ē na tu'uina i ai le malamalama tele 

a e sa latou ta'uamiotonu i latou lava, ma o a latou galuega e lē o talafeagai ma 

a latou ta'utinoga o le amioatua. 

Sa manatu ta'ita'i ma ositaulaga latou te lē taliina nei 'upu moni; 

peita'i na fifilemū i latou ma le fa'amoemoe ia fetalai se 'upu e Iesu ina ia 

molia ai o Ia; a e ua fa'ateleina pea la latou 'avega e tau'ave. 

Na fetalai atu Iesu, "Ia outou fa'alogo mai i le tasi fa'ata'oto.  O le 

tasi matai na fai le tovine, ua ia lotoāina i le āi, ua 'eli ai le soligāvine, ua faia 

fo'i le 'olo, ua tu'uina atu e iā i ē galulue i vine, ona alu malaga ai lea o ia i le 

nu'u 'ese.  Ua latalata ona po e matua ai le fuāta, ona 'a'auina atu ai lea e ia 

o āna 'aua'una i ē galulue vine, ia maua ōna fua.  Ona pupu'e ai lea e ē 

galulue i vine i ana 'au'auna, ua latou sasa i le tasi, ma fasioti i le isi, ma 

fetogi le tasi i ma'a.  Ona toe 'a'auina atu ai lea o isi 'au'auna e sili ona 

to'atele i ē na muamua; a ua fa'apea lava a latou amio iā te i latou.  A e 

mulimuli ane ua 'auina atu ai e ia o lona atali'i iā te i latou, ua fa'apea ane, 

'Latou te āva mai i lo'u atali'i.'  A o ia tagata galulue i vine, ua iloa atu lona 

atali'i, ona latou fetautalatalaa'i ai lea, 'O le suli lenei; ō mai ia, tatou te 

fasioti o ia, a e fai mo tatou lona fanua.'  Ona latou pu'e ai lea iā te ia, ua 

lafo iā te iā i tua o le tovine, ona latou fasiotia ai lea.  O lenei, pe a sau le 

ali'i e ōna le tovine, se ā se mea na te faia inā tagata e galulue i vine?" 

(Mata. 21:33-40). 

Sa fetalai Iesu i le motu o tagata na fa'atasi ai; a e peita'i ua tali atu 

faitaulaga ma ta'ita'i, "E matuā fa'aumatia e ia na tagata amio leaga; ona 

tu'uina atu ai lea e ia o le tovine i nisi tagata e galulue i vine, latou te avatu iā 

te ia ona fua i ōna tausaga" (F. 41).  O ē na tali mai latou te le'i iloa muamua 

le uiga o le fa'ata'oto, a e ua va'ai nei ua latou fa'ailoa mai lava e ta'usalaina i 

latou.  O le fa'ata'oto i le Matai e fa'asino lea i le Atua, o le tovine o le mālō o 

Iutaia, ma o le pā o le tulafono pa'ia lea na puipuia i latou.  O le 'olo o le ata o 

le malumalu.  Na faia lava e le matai o le tovine mea uma sa mana'omia mo 

lona manuia.  Sa ia fa'apea ifo, "Se ā ea se mea e toe faia i la'u tovine 'ou te 

le'i faia?" (Isa. 5:4).  O lea o lo'o fa'asino pea le tausiga lē mavae a le Atua 

mo Isara'elu.  Ma e pei ona tatau ona fa'afo'i e le 'au faigaluega i le matai se 

vaega o fua o le tovine, e fa'apea tagata o le Atua ona fa'aāloālogia o Ia i olaga 

e feagai ma lo latou vala'au pa'ia.  Peita'i e pei ona fasiotia e ē galulue i vine 

'au'auna na aumaia le fe'au a le ali'i mo fua o le tovine, sa fa'apea fo'i Iutaia 

ona fasioti i perofeta na 'auina mai e le Atua e vala'au i latou ia salamō.  E 

to'a'tele 'avefea'u na 'auina mai na fasiotia lava.  E le'i tatau ona mafai ona 

fesiligia i lea taimi e o'o mai ai le uiga o le fa'ata'oto, ma o mea na mulimuli 

mai na le'i fa'aitiitia le fa'amaoniga.  O le atali'i pele na 'auina mulimuli e le 

matai i āna 'au'auna lē fa'amaoni, o lē na latou pu'e ma fa'aumatia, sa iloa ai e 

faitaulaga ma faipule se ata malamalama o Iesu ma Ōna puapuagā o lo'o ua 

lata mai.  Ua uma ona latou fuafua le fasiotiga o Ia, o Lē na 'auina mai e le 

Tamā, o le olēga mulimuli.  O le fa'asalaga na tu'u i luga o tagata faigaluega 

ua fa'aalia ai le fa'amalaiaina o i latou o le a fasiotia Keriso. 

A o silasila atu ma le tigāalofa iā i latou, ua fa'aāuāu pea le Fa'aola, 

"Tou te le'i faitaulia lava ea i Tusi, 'O le ma'a na lafoa'iina e tufuga fai fale, 

ua fai lea ma tulimanu aupitoāluga; o le mea lea na faia e le Ali'i, tatou te ōfo 

ai pe a va'ava'ai atu i ai?'  O le mea lea 'Ou te fai atu ai iā te outou, 'E 

'ave'esea le mālō o le Atua iā te outou, a e tu'uina atu i se nu'u e 'aumai ai ōna 

fua.  O sē pa'ū fo'i i luga o lea ma'a, e gaugau ai o ia; a o se tasi e pa'ū ifo i 

ai le ma'a, e nutipalaina ai o ia"  (Mare. 12:10, 11; Mata. 21:42-44; Luk. 

20:17, 18). 

O lenei valo'aga e masani ona fa'amanatu e Iutaia i a latou sauniga i 

le sunako, e fa'atatau i le Mesia o le a afio mai.  O Keriso lava o le Ma'a 

tulimanu o le manuia o Iutaia, ma le fuafuāga 'atoa o le fa'aolataga.  O lenei 

Ma'a fa'avae ua te'ena nei e tufuga fau fale Iutaia, o faitaulaga ma ta'ita'i o 

Isara'elu.  Ua fa'amanatu mai iā i latou e le Fa'aola o le a fa'ailoa ai lo latou 

tulaga faigatā.  Sa Ia taumafai e fa'amanino iā i latou le uiga o le mea o lo'o 

latou fuafua e fai. 

Ma o Āna afioga sa i ai se isi uiga.  Ina ua fesili Ia, "O lenei, pe a 

sau le ali'i e ōna le tovine, se ā se mea na te faia inā tagata e galulue i vine?" 

(Mata. 21:40).  O Keriso sa fuafuaina e tali mai Faresaio pei ona latou faia.  

Sa Ia fuaina o le a latou ta'usalaina i latou lava.  O Āna lapata'iga, e le'i mafai 

ona fafaguina mai ai i latou ia salamō, lea ua fa'amaufa'ailoga ai lo latou 

malaia, ma ua Ia naunau latou te iloa ua latou aumaia lo latou lava 

fa'aumatiāga.  Sa faia ia mea uma e fa'aalia iā i latou le amiotonu a le Atua 

ina ua tō'esea avanoa fa'ale-atunu'u, o lea ua amataina, ma e fa'ai'uina, e lē 

na'o le fa'aleagaina o lo latou malumalu ma lo latou 'a'ai, peita'i e 

fa'ata'ape'apeina fo'i le mālō 'atoa. 

Sa iloa e le 'au fa'alogologo lea lapata'iga.  Peita'i e lē na'o le 

fa'asalaga na latou tu'uina i o latou lava luga, o ositaulaga ma ta'ita'i ua sauni 

e fa'ataunu'u le ata ina ua fai mai,  "O le suli lenei; i nā ō mai, tatou fasioti iā 

te ia" (Mare. 12:7).  "Ona latou fia pu'e ai lea iā te ia, a ua latou matata'u i le 

vao o tagata" (F. 12), auā o le lagona lautele e fiafia iā Iesu. 

Ina ua fetalai mai Ia i le valo'aga o le ma'a na te'ena, na fa'asino e 

Keriso i se mea na tupu i le tala fa'asolopito o Isara'elu.  O lea mea e fa'atatau 

i le fauina o le ulua'i malumalu.  O le fa'aaogāina fa'apitoa e fa'asino i le 

taimi o le mua'i afio mai o Keriso, ma sa tatau ona fa'apitoa lona tāua iā 

Iutaia, a e e i ai fo'i se a'oa'oga mo i tatou.  A o fauina le malumalu a 

Solomona, o ma'a tetele mo le puipui ma le fa'avae sa saunia i le fanua na 'eli 

mai ai ma'a; ina ua o'o i le nofoāga e fauina ai, e le'i fa'aaogāina i ai se mea 

faigaluega; sa na'o le fa'atūina i tulaga tumau e le 'au galulue.  Na aumaia se 

ma'a e 'ese lona tino mai ma lona telē ina ia fa'aaogāina mo le fa'avae; peita'i e 

le'i maua e tufuga se mea e tu'u i ai, ona lē taliaina lea, e na'o se mea fa'asoesā 

ma lē aogā.  Sa leva ona ta'atia, o se ma'a sa te'ena.  Peita'i ina o le a 

fa'ata'atia le tulimanu o le malumalu, na leva se taimi o tau su'eina se ma'a e 

lava le mālōsi ma sa'o le fua ma le lapo'a e ōfi tonu ai, ma ia mafai ona lavātia 

le mamafa o le a pa'ū i ai.  A sesē le filifiliga mo lenei itū tāua, o le a 

fa'alavelavea le tulaga o le fale 'atoa.  E mana'omia se ma'a e mafai ona 

lavātia le vevela o le lā, o le malulū o le kiona, ma le mālōsi o afā.  E tele lava 

ma'a sa filifilia, a e ina ua tofotofoina i mea mamafa ma le mālōsi, sa 

nutipalaina lava.  A e mulimuli ane ua āmana'ia nei le ma'a ua leva ona 

te'ena.  Sa tū pea i fafo e feagai ma le lā, matagi ma isi faigatā, a e le'i fa'aalia 

mai ai se fa'alētonu.  Sa su'esu'eina lenei ma'a e tufuga, sa tumau lona 

'ato'atoa.  Ina ua mae'a le sue'su'ega ma ua talia, ua fa'atūina loa i lona tulaga 

i le tulimanu o le malumalu.  I le fa'aaliga fa'avalo'aga, na fa'aalia ia Isaia 

lenei ma'a e fa'asino lea iā Keriso.  Ua fai sa mai o ia, "A o Ieova o 'au, ia 

pa'ia o Ia iā te outou, o Ia lava tou te fefefe ai, o Ia fo'i tou te matata'u ai.  E 

fai Ia ma malumalu; a e fai ma ma'a e tausuai ai, ma papa e tau tevateva ai i 

aiga uma e lua o Isara'elu; e fai ma mailei ma matāsele i ē o nonofo i 

Ierusalema.  E to'atele fo'i i latou e tau tevateva, ma latou pa'ū'ū, e gaugau i 

latou, ma maileia, e pu'ea fo'i i latou" (Isa. 8:13-15).  Ina ua aga'i i luma i 

fa'aaliga fa'avalo'aga i le afio mai muamua, sa fa'aalia i le perofeta o Keriso 

na te tau'aveina  puapuagā ma tofotofoga o lo'o fa'asino i ai le faiga 

fa'atauva'a o le ma'a tulimanu i le malumalu o Solomona.  "O lenei o lo'o 

fa'apea ona fetalai mai ai o le Ali'i le Atua, 'Fa'auta, 'Ou te tu'uina i Siona le 

ma'a e fai ma fa'avae; o le ma'a ua uma ona fa'ata'ita'iina, o le ma'a tulimanu 

tāua, o le fa'avae ua mau; o lē fa'atuatua iā te Ia e lē popole lava ia'"  (Isa. 

28:16). 

I Lona poto e lē ma-fa'atusaina, o le ma'a fa'avae na filifilia lava e le 

Atua, ma fa'ata'atiaina lava e Ia.  Ua Ia fa'aigoaina "o le fa'avae ua mau."  O 

le lalolagi 'atoa e mafai ona fa'ata'atia ai a latou 'avega ma puapuagā; e Na te 

mafai ona lavātia nei mea uma.  Ona e 'ato'atoa lona saogālemū, e mafai ona 

fausia i ōna luga.  O Keriso o le "Ma'a ua uma ona fa'ata'ita'iina."  O i latou 

uma e talitonu iā te Ia, e taunu'u o latou fa'amoemoe.  Na Ia tau'ave ma 

manumalō i tofotofoga uma.  Sa Ia lavātia le mamafa o le agasala a Atamu, 

ma le ta'usalaina o lana fanau, ma na ēa a'e i le manumalō e sili i lo le mālōsi 

o le leaga.  O lo'o Ia tau'ave 'avega uma a i latou ua salamō.  O le loto sa 

agasala e maua le mālōlōga iā Keriso.  O Ia o le fa'avae moni.  O i latou uma 

e fa'alagolago iā te Ia e maua le saogalemū 'ato'atoa. 

I le valo'aga a Isaia, ua fa'ailoa mai o Keriso o le fa'avae moni ma le 

ma'a e tausuai ai.  O le aposetolo o Peteru, i tusiga a o osofia e le Agaga 

Pa'ia, ua fa'ailoa manino mai ē o faia Keriso o le ma'a fa'avae, ma 'avea Ia ma 

ma'a tausuai: 

"Pe afai ua outou iloa e agalelei lava le Ali'i.  Ua outou ō mai iā te 

Ia, o le ma'a ola o Ia na lafoa'iina e tagata, a ua filifilia e le Atua ua tāua lava, 

o outou fo'i, ua atina'e outou pei o ma'a ola, o le fale fa'ale-agaga, o le 'au 

ositaulaga pa'ia, e avatu taulaga fa'ale-agaga e mālie i le Atua ona o Iesu 

Keriso.  Auā fo'i ua i le Tusi, 'Fa'auta, 'Ou te tu'u i Siona le ma'a tulimanu na 

filfilia, ma le tāua; e lē mā fo'i sē e fa'atuatua iā te Ia.  O lenei, ua iā te outou 

o ē fa'atuatua o lenei mamalu; a o ē fa'alogogatā, o le ma'a na lafoa'iina e 

tufuga fai fale, ua 'avea lava lea ma tulimanu aupitoaluga, ma ma'a e tausuai 

ai, ma papa e tautevateva ai; o ē tausuai i latou ua fa'alogogatā i le 'upu, na 

tofia fo'i latou i lea lava mea" (I Pete. 2:3 - 8). 

Mo i latou e talitonu, o Keriso le fa'avae mautinoa.  O i latou uma ia 

o lo'o pa'ū'ū i luga o le ma'a ma ua fa'amalepeina.  O le gaua'i iā Keriso ma le 

fa'atuatua iā te Ia ua fa'asino i ai i latou ia.  A pa'ū i luga o le Ma'a ma ua 

malepe ai, o le tu'u 'esea lea o le fa'a-fiaamiotonu a e alu atu iā Keriso ma le 

loto maulalo pei o se tamaititi, o le salamō mai agasala uma, ma ia talitonu i 

Lona alofa fa'amagalo.  Ma o lea fo'i ia fa'apea le fa'atuatua ma le usita'i 

tatou te fauina ai i tatou i luga o Keriso lo tatou fa'avae. 

I luga o lea lava ma'a ola, e tutūsa ai lava Iutaia ma tagata o nu'u 'ese 

ona mafai ona fausia ai.  O lenei le fa'avae moni e tasi e mafai ona tatou 

fauina ai ma le saogālemū.  E lava le lautele mo tagata uma, ma le mālōsi e 

mafai ona tau'aveina le mamafa ma 'avega o le lalolagi 'atoa.  Ma e ala i le 

feso'ota'i atu iā Keriso, le ma'a ola, o i latou uma e fausia i luga o lea fa'avae, 

o le a 'avea fo'i o ma'a ola.  E to'a'tele tagata e tausisi i lo latou mālōsi e 

fa'alelei, fa'ai'ila, ma fa'amatagofieina mea uma; peita'i e lē 'avea i latou o 

"ma'a ola," ona e latou te lē o feso'ota'i iā Keriso.  A leai lea so'otaga, e lē 

mafai ona fa'asaoina se tagata.  A leai le soifua o Keriso iā i tatou, tatou te lē 

lavātia afā o fa'aosoosoga.  O lo tatou saogalemū e fa'avavau e fa'alagolago 

lea i le fausia i luga o le fa'avae moni.  E to'atele o lo'o fa'atūina i luga o 

fa'avae e le'i tofotofoina.  Pe a pa'ū mai timuga ma agi mai le afā, ma ua 

lolovai, o lea fale o le a pa'ū i lalo, ona e lē o fausia i luga o le Papa mautū, o 

le ma'a tulimanu sili lea o Iesu Keriso. 

"O ē tausuāi i latou ua fa'alogogatā i le 'upu," o Keriso ua 'avea o le 

papa e tausuai ai.  A e peita'i "O le ma'a na lafoa'iina e tufuga fai fale, ua fai 

lea ma ma'a tulimanu aupitoaluga" (Sala. 118:22).  Fa'apei o le ma'a na 

te'ena, o Keriso i Lana galuega i le lalolagi sa na tau'ave le lē taualoaina ma le 

sauāina.  O Ia sa "inosia ma tu'ulafoa'iina e tagata; o le tagata fa'anoanoa, ua 

masani fo'i ma le tigā;...Ua inosia o Ia, ma ua tatou lē manatua lava o Ia" (Isa. 

53:3).  Peita'i ua lata nei i le taimi e fa'amamaluina ai o Ia.  Ina ua o'o i Lona 

toe tū a'e na fa'ailoa mai ai "o le Ālo o le Atua o Ia ma le mana" (Rom. 1:4).  

I Lona afio fa'alua mai o le a fa'aalia o Ia o le Ali'i o le lagi ma le lalolagi.  O 

i latou o le a fa'asatauroina nei o Ia o le a latou iloa Lona silisili 'ese.  I luma 

o lalolagi ma le vāteatea, o le ma'a na te'ena o le a 'avea o le ma'a o le 

tulimanu. 

Ma "o se e pa'ū ifo i ai le ma'a, e nutipalaina ai o ia."  O tagata na 

tete'e iā Keriso ua lata mai ona latou va'aia le fa'aleagaina o lo latou 'a'ai ma lo 

latou mālō.  O lo latou mamalu o le a fa'aumatia, ma fa'asalalau e le matagi i 

luga o le lau'ele'ele, e pei o le efuefu.  A o le ā le pogai ua fa'aumatia ai 

Iutaia?  O le Papa lea se manū e saogalemū ai pe ana fauina ai i luga lo latou 

fa'avae.  O le agalelei o le Atua sa latou 'ino'ino i ai, na ta'u fa'atauva'aina 

Lana amiotonu, ma te'ena le alofa tunoa.  O lo'o ua fa'atū lava e tagata latou 

lava ia tete'e i le Atua, ma o mea sa fuafuaina mo le fa'asaoina o i latou ua 

liliuina mo lo latou fa'aumatiāga.  O mea uma na fuafua e le Atua mo le ola 

sa maua ai e i latou le oti.  I le fa'asatauroina o Iesu e Iutaia sa ā'afia ai ma le 

fa'aumatiāga o Ierusalema.  O le mamafa mai le fa'amasa'aina o le toto i luga 

o Kalevario ua goto ai i latou i le malaia mo lenei lalolagi ma le lalolagi o i 

lumana'i.  O le a fa'apea i lea aso fa'ai'u pe a fa'amasinoina i latou na te'ena le 

alofa tunoa o le Atua.  O Keriso, o lo latou papa na tausuai ai, o le a foliga 

mai o Ia o se mauga o le taui ma sui.  O le mamalu o Ōna fofoga, o le ola lea 

i ē amiotonu, a e o se afi mumū i ē amioleaga.  Ona ua latou te'ena le alofa, 

ma sa 'ino'ino i le alofa tunoa, o le a fa'aumatiaina le tagata agasala. 

E ala i Āna a'oa'oga ma lapata'iga sa fai so'o, na fa'ailoa e Iesu le 

i'uga o le te'ena e Iutaia o le Ālo o le Atua.  Mai i ia 'upu na Ia fetalai i 

augātupulaga uma o lo'o tete'e pea ma lē taliaina o Ia e 'avea mo latou Fa'aola.  

O lapata'iga uma lava e mo i latou.  O le malumalu na ta'u fa'atauva'aina, o le 

atali'i lē usita'i, o ē galulue i vine e lē fa'amaoni, o le 'au fau fale e fai mea 

leaga, e i ai mea e tutūsa ai i uiga o tagata agasala uma.  A lē salamō, o le 

malaia na iloa mamao atu, o le a 'avea lea mo ia.  

Matā'upu 66 

O LE FINAUGA 

Fa'avae i le Mata. 22:15-46; Mare. 12:13-40; Luk. 20:20-47. 

a fa'alogologo ma le lē leoa faitaulaga ma ta'ita'i i a'oa'iga a Keriso.  

Na lē mafai ona latou tete'e i Āna moliaga.  Peita'i sa atili ai ona latou 

naunau ia maileia o Ia, ma ua fuafua e 'auina atu ē ia lamalama iā te Ia, "ua 

latou fa'atagā amiotonu, ina ia latou maua ai sana 'upu e tu'u atu ai iā te Ia i le 

lima ma le pule a le ali'i" (Luk. 20:20).  Latou te le'i 'a'auina ni Faresaio sa 

masani ona fa'afeagai ma Iesu, peita'i o talavou o lo'o ma'elegā ma ua manatu 

latou e lē o masani i ai Keriso.  Sa latou ō fa'atasi ma isi Herotiana, latou te 

fa'alogo i afioga a Keriso ina ia 'avea ma molimau tete'e iā te Ia i Lona 

fa'amasinoga.  O Faresaio ma Herotiana na fetaua'i lava i latou, a e o lenei 

taimi ua tutū fa'atasi i latou o fili o Keriso. 

Na lē fiafia Faresaio ona o lafoga e mana'omia e Roma.  O le 

totogiina o ia lafoga latou te manatu e fete'ena'i ma le tulafono a le Atua.  Ua 

latou va'aia nei le avanoa e fa'atulaga ai se mailei mo Iesu.  Ua ō ane le 'au 

va'ava'ai vale iā Iesu, ma le fa'afoliga, e pei o lo'o naunau e fia iloa le mea e 

tatau ona latou faia, ma fai ane, "Le a'oa'o e, ua matou iloa ua e tautala ma 

a'oa'o mai ma le tonu, e lē fa'ailogaina e 'Oe se tagata, a ua e a'oa'o i le ala o le 

Atua ma le fa'amaoni.  Pe sā ea ona matou avatu le taulaga iā Kaisara, pe 

leai?" (Luk. 20:21, 22). 

O 'upu, "Ua E tautala ma a'oa'o mai ma le tonu," ana faia ma se loto 

moni, se manū o se ta'utinoga ofoofogia.  Peita'i sa tautalagia ia tofotofo ai; a 

e ui i lea e fa'amaoni la latou molimau.  Ua iloa lelei lava e Faresaio e fetalai 

ma a'oa'o Keriso ma le tonu, ma o le a fa'amasinoina i latou e ala i a latou lava 

molimau. 

Sa manatu ē na tu'u le fesili iā Iesu ua lelei 'ato'atoa ona 

fa'afoliga'eseina o la latou matā'upu; peita'i e silafia e Iesu mea uma o i le loto 

e pei o se tusi ua fofola, ma na fa'aleoina o latou uiga fa'afia-amiotonu.  "Se ā 

le mea tou te tofotofo mai ai iā te A'u?" (F. 23) ua Ia fa'apea atu; o lea ua tu'u 

atu se fa'ailoga latou te le'i fesili ai, e ala i le fa'aali atu Na te silafia a latou 

fuafuāga lilo uma.  Sa atili fenumia'i ai i latou ina ua Ia fetalai atu, "Inā 

aumai ia iā te A'u se tenari."  Ina ua tu'u ane, na Ia fesili atu, "O ai ea e ōna 

lenei fa'atagata, ma lenei tusi? ona latou fai mai lea, 'E o Kaisara.'"  Na 

fa'asino Lona 'a'ao i le tusiga o i le tupe ma fa'apea atu, "Inā avatu ia o mea a 

Kaisara iā Kaisara; ia avatu fo'i mea a le Atua i le Atua" (Mare. 12:17). 

Ua manatu le 'au va'ava'ai vale o le a tali sa'o atu Iesu i le latou fesili.  

A fa'apea e fai mai Ia e lē tatau ona fai lafoga iā Kaisara, se manū e molia o Ia 

i pule Roma ma 'ave ai fa'apagotā ona ua fouvale.  Peita'i, ina ne'i fa'apea 

mai e tatau ona totogi lafoga i le mālō, e mafai fo'i ona molia Ia i luma o 

S 

tagata ona ua tete'e i le tulafono a le Atua.  A e o lea ua lagona le lē mautonu 

ma le to'ilalo.  O a latou fuafuāga ua fenumia'i.  Sa mautū le manino o le 

autū na tali ai loa latou fesili ma e le'i toe i ai se latou 'upu fa'aopoopo. 

O le tali a Keriso e le'i 'alo 'ese, a e tonu mo le fesili ma e 

malamalama gofie.  Sa i Lona 'a'ao le tupe Roma, o lo'o i ai le igoa ma le 

fa'atusa o Kaisara, ua Ia fa'ailoa atu ona o lo'o i lalo o le puipuiga a le mālō o 

Roma, e tatau ai ona 'ave le fa'aaloalo i lea mālō, vaganā pe a fete'ena'i ma lo 

latou tiute maualuga.  Peita'i, a o lo'o maua pea se filemū i lalo o tulafono 

fa'ale-mālō, e tatau iā i latou i taimi uma ona gaua'i ma le fa'amaoni 'ato'atoa i 

le Atua. 

O fetalaiga a le Fa'aola, "Ia avatu...mea a le Atua i le Atua" (Mare. 

12:17), o se a'oa'iga e matuā mamafa lea i Iutaia o lo'o taupulepule.  Pe ana 

fa'amaoni e fa'ataunu'uina lo latou tiute i le Atua, se manū e lē mafatia lo 

latou mālō, o tagata i lalo o le pulega a le mālō 'ese.  O le a leai se fu'a Roma 

e agiagia i luga o Ierusalema, e leai se fitafita e tū e leoleo i ōna faitoto'a, e 

leai se kovana Roma i totonu o ōna pā.  O lo'o totogi nei e le mālō o Iutaia le 

fa'asalaga mo lona liliu 'ese mai le Atua. 

Ina ua fa'alogo Faresaio i le tali a Keriso, "Ona latou taufai ofo ai 

lea, ua latou tu'ua Ia , a e ō 'ese" (Mata. 22:22).  Sa Ia a'oa'i atu i lo latou 

fa'afoliga ma le fa'afiapoto, ma na Ia fa'ailoa atu ai i lea taimi se ta'iala tāua, o 

se fa'avae e fa'amalamalama manino ai tapula'a mo le fa'agataina o le tiute o 

le tagata i le faigāmalō ma lona tiute i le Atua.  I le to'atele o mafaufau, o lea 

ua maua le tali lelei o se fesili fenumia'i.  Mai i lea taimi o le a latou u'umau 

i le fa'avae moni.  E ui ina e to'atele sa ō 'ese ma le lē malilie, ua latou iloa le 

moni o le tali sa tu'u manino atu, ma sa ōfo i latou i le silasila mamao o 

Keriso. 

E le'i leva Lana fetaia'iga ma Faresaio a e ua tutū mai Satukaio ma a 

latou fesili tofotofo.  O ia vaega e lua o ta'ita'i e mālōsi le tū tete'e o le tasi i le 

tasi.  O Faresaio e pipi'i mālōsi i tū ma masani.  E tonu a latou faigā sauniga 

i le va'aiga mai fafo, e filigā i le fa'amamāina, i anapogi ma fai talosaga 

'u'umi, ma e fia fa'alauiloa le tele o a latou meaalofa e foa'i atu.  Peita'i sa 

fetalai Keriso ua latou fa'alēaogā le tulafono a le Atua ina ua latou a'oa'o 

fa'amatā'upu tulafono a tagata.  O lea vaega e manatu fa'apito ma e 

fa'afoliga; peita'i, e mai lenei vaega sa i ai nisi e fa'amaoni ma agalelei, sa 

talia a'oa'oga a Keriso ma sa 'avea i latou ma Ōna so'o.  O Satukaio e tete'e i 

tū ma masani a Faresaio.  E fa'ailoa mai latou te talitonu i le tele o le Afioga 

a le Atua, ma latou talia o mea ia e faia; a e peita'i o le fa'atinoina e 

masalosalo, e lē talitonu ma e tu'inanau. 

O Satukaio e te'ena le talitonuga e i ai agelu, o le toe tū mo ē ua oti, 

ma le talitonuga i le ola i le lumana'i, ma ōna taui ma fa'asalaga.  O nei 

matā'upu uma e latou te fete'ena'i ai ma Faresaio.  I le vā o nei vaega e lua, o 

le toe tū o se matā'upu e matuā fa'apitoa i lea fa'afitāuli.  O Faresaio e matuā 

mautū le talitonuga i le toe tū, a e peita'i i ia talanoaga sa fenumia'i o latou 

mafaufau fa'atatau i tulaga o le lumana'i.  Ua 'avea le oti o se mea lilo e lē 

ma-fa'amatalaina.  Sa latou lē mafai ona fa'afetaia'i manatu o Satukaio ma ua 

fa'alētonu ai pea le latou talitonuga.  O talanoāga fa'apea i le vā o ia vaega e 

fa'ai'u lava i māseīga ma na atili fa'alauteleina ai lea vā.   

E to'aitiiti le fuainumera o Satukaio i lo o Faresaio, ma e lē mālōsi le 

latou feso'ota'iga ma tagata lautele; a e peita'i e to'atele i latou e maumea, ma 

e taualoa iā i latou ona o le tāua o le 'oa.  O lea vaega e aofia ai le to'atele o 

faitaulaga, ma o le tele o taimi o le faitaulaga sili e filifilia mai iā i latou nei.  

Peita'i, o lea filifiliga e faia ma le tulaga e lē fa'alauiloaina ni o latou manatu 

tete'e.  Ona o le to'atele ma le lauiloa o Faresaio, e tatau i Satukaio ona fa'aali 

o lo'o tausisi i talitonuga masani a o faia le galuega fa'a-faitaulaga; peita'i ona 

o lo'o mafai pea e latou ona tau'ave o lea tofiga, ua fa'aalia ai le a'afiāga i lo 

latou sesē.   

Na tete'e Satukaio i a'oa'oga a Iesu; sa fa'amalosia o Ia e se agaga 

latou te le'i fia fa'ailoa atu o lo'o fa'aalitino mai fa'apea ia talitonu ai; ma o 

Āna a'oa'oga e fa'atatau i le Atua ma le ola o i lumana'i e lē talafeagai lea ma 

o latou manatunatuga.  E talitonu i latou e na o le Atua e maualuga atu i le 

tagata; peita'i latou te finau o se pule mālōsi fa'a-atua ma se mana e iloa 

mamao ai o le a 'ave'esea le aiā sa'oloto o le tagata a e fa'aitiitia o iā i se tulaga 

o le pologa.  Sa talitonu i latou, ina ua faia le tagata, sa tu'uina atu ia e le Atua 

ia sa'oloto lava ia ma lē fa'alagolago i se mālōsi e sili atu.  Na latou fa'apea o 

le tagata e sa'oloto e pule i tauālumaga o lona lava olaga ma na te 

fa'atulagaina mea e tutupu i le lalolagi; o lona i'uga e i ōna lava lima.  Na 

latou tete'e o le Agaga o le Atua o lo'o galue e ala i taumafaiga a le tagata po o 

uiga moni o mea na fai ai.  Peita'i o lo'o tumau pea lo latou manatu, ona o le 

fa'aaogā lelei o lona ia lava mālōsi fa'a-natura, o le tagata e mafai ona 

fa'aeaina ma fa'amalamalamaina; ma afai e ma'elegā ma tausisi e fai ma le 

tonu mea uma, o le a fa'amamāina lona olaga. 

O o latou manatu e fa'atatau i le Atua ua fa'aalia mai i o latou uiga.  

Fa'apei o lo latou taofi e lē fiafia le Atua i tagata, e fa'apea fo'i latou ona lē 

manatu o le tasi i le tasi; e itiiti se so'ofa'atasiga iā i latou lava.  Ona e latou te 

te'ena le fa'atasi ai o le Agaga Pa'ia i gaoioiga fa'ale-tagata, ua lē 'auai Lona 

mana i o latou olaga.  E pei o le lautele o tagata Iutaia, latou te mitamitavale 

i lo latou tala'aga, o i latou o suli, o le fanau a Apera'amo, ma lo latou tausisi i 

mea e tau i le tulafono; peita'i o le agaga moni o le tulafono ma le fa'atuatua 

ma le agalelei o Apera'amo latou te lē o maua.  Ua vāiti le ala e tu'u mai ai o 

latou uiga alofa moni.  Latou te talitonu o tagata uma e mafai ona mautū le 

ola lelei ma fa'amanuiāga o le olaga; ma ua lē mafai ona o'otia o latou loto i 

puapuagā ma mafatiāga o isi.  Ua ola i latou mo i latou lava. 

Mai i Āna afioga ma Āna galuega, ua molimau Keriso i se mana 

fa'ale-Atua e maua ai i'uga o uiga moni e maoa'e, i se ola o i lumana'i i tala atu 

o le taimi nei, o le Atua o le Tamā o le fanau a tagata, o lo'o silasila pea mo lo 

latou fiafia moni.  Sa Ia fa'ailoa le galuea'iina o le mana fa'ale-Atua i le 'a'ao 

foā'i ma le alofa e fa'asa'oina ai le uiga fa'apito o Satukaio.  Na Ia a'oa'o mo 

le lelei o le tagata i le taimi nei ma le fa'avavau, ua fa'agae'etia ai le loto e le 

Agaga Pa'ia.  Na Ia fa'ailoa le sesē o le talitonu i le mālōsi fa'ale-tagata e suia 

ai le amio, a e na'o le Agaga o le Atua e mafai ona maua mai ai. 

O lenei a'oa'oga na taumafai Satukaio e fa'aleaogāina.  A o tau sa'ili 

se finauga ma Iesu, sa latou talitonu e mafai ona fa'a-ta'uleagaina o Ia, tusa pe 

latou te lē mafai ona fa'amautū o Lona ta'usalaina.  O le matā'upu i le toetū 

na latou filifili e fesiligia ai o Ia.  A loto fa'atasi Ia ma latou, o le a fai pea Ia 

ma fa'asoesā i le 'au Faresaio.  A e a 'ese'ese Ia ma i latou, ua latou fuafua e 

tu'uina atu Āna a'oa'oga i fa'atauemuga. 

Ua manatu Satukaio afai o le tino e tutūsa vaega uma e aofia ai i lona 

tulaga lē pala ma le tino e pala, pe a toe fa'atūina a'e mai le oti o le a tatau ona 

i ai 'a'ano ma le toto, ma e tatau ona toe fa'aāuau i le lalolagi fou le ola na 

fa'amuta i le lalolagi nei.  Afai o lea, ona latou talitonu lea o feagaiga 

fa'ale-lalolagi o le a toe fa'aāuau, o ulugāli'i o le a toe fa'atasi, o fa'aipoipoga e 

toe faia, ma mea uma o le a toe fa'aāuau pei o le taimi a e le'i oti, o vaivaīga 

ma tu'inanau uma o le olaga o le a toe fai i le ola o lumana'i. 

Ina ua tali a latou fesili, na si'itia i luga e Iesu le pupuni mai le ola i le 

lumana'i.  Na Ia fa'apea atu, "Auā pe a latou toe tutū mai i ē ua oti, latou te lē 

fai avā, pe nofo tane;a e peita'i latou te fa'apei o agelu o i le lagi" (Mare. 

12:25).  Na Ia fa'aali le sesē o Satukaio i lo latou talitonuga.  Ua lē sa'o o 

latou manatu fa'avae.  Na Ia toe fa'aopoopo atu,  "Ua outou sesē lava, ina 

ua outou lē iloa 'upu o le Tusi, ma le mana o le Atua" (Mata. 22:29).  Sa Ia 

lē molia i latou fa'apei ona Ia faia i Faresaio, i le fa'afoliga, a e ona o le sesē o 

talitonuga. 

 Na mitamita vale le 'au Satukaio i a i latou lava ona e fa'apea o i 

latou e sili le pipi'i i le Afioga a le Atua.  A e peita'i sa fa'aali mai e Iesu latou 

te lē o iloa Ōna uiga moni.  O lea poto e tatau ona fa'anofoina i le loto e ala i 

le fa'amalamalamaga a le Agaga Pa'ia.  O lo latou lē iloa o le Afioga Pa'ia ma 

le mana o le Atua, ua Ia ta'u mai o le pogai lea o le fenumia'i o lo latou 

fa'atuatua ma le pōuliuli o le mafaufau.  Na latou tau sa'ili e aumaia le mea 

lilo a le Atua i totonu o le si'osi'omaga o o latou mafaufauga fa'atauva'a.  Ua 

vala'au Keriso ia tatala o latou mafaufau e maua ai 'upu moni e fa'alautele ma 

fa'amalosia ai le malamalama.  E faitau āfe ua lē fa'amaoni ona o latou 

mafaufau fa'atauva'a e lē malamalama i mea lilo a le Atua.  Latou te lē mafai 

ona fa'amatala fa'aaliga ofoofogia o le mana fa'a-Atua e faia ai mea, o lea 

latou te tete'e ai i fa'amaoniga o lea mana, a e ta'u o uiga moni ia o mea uma e 

sili atu fo'i le lē malamalama i ai.  Ona pau le ki i mea lilo o lo'o si'omia ai i 

tatou, o le fa'ailoa i totonu o i latou uma le afio'aga ma le mana o le Atua.  O 

le tagata e mana'omia e iloa le Atua o Lē na faia mea uma, o Lē e fa'atonu ma 

fa'agaoioi mea uma.  E mana'omia e fa'alauteleina le va'aiga i Lona uiga, ma 

le mea lilo i Ōna sui. 

Ua fa'ailoa atu e Keriso i Lana 'au fa'alogologo a fa'apea ua leai se 

toe tū mai o ē na oti, o le a leai se aogā o Afioga Pa'ia o lo'o fai mai ai i latou 

ua talitonu i ai.  Ua fetalai mai o Ia, "A o lē toe tutū mai o ē ua oti, tou te le'i 

faitau ai ea i le afioga a le Atua iā te outou, ua fa'apea mai, 'O A'u nei o le 

Atua o Apera'amo, o le Atua fo'i o Isa'ako, o le Atua fo'i o Iakopo?  O le Atua 

e lē se Atua ia o ē ua oti, a o ē e ola'" (Mata. 22:31-32).  O lo'o faitauina e le 

Atua mea e lē o i ai e pei na i ai lava.  Na te silafia le fa'ai'uga mai le amataga, 

ma e silafia le fa'ai'uga o Āna galuega e pei o lea ua fa'ataunu'uina nei.  O le 

'au pele ua maliliu, mai iā Atamu e o'o lava i le tagata pa'ia e maliu mulimuli, 

o le a fa'alogoina le si'ufofoga o le Ālo o le Atua, ma toe tutū loa mai 

tu'ugamau i le ola e fa'avavau.  E faia le Atua ma o latou Atua, ma e fai i 

latou ma Ōna tagata.  O le a i ai le feso'ota'iga vāvā lalata i le Atua ma le 'au 

pa'ia na toe tutū a'e.  O lenei tulaga, na 'atoa i totonu o Lana fuafuāga, e 

silasila atu Ia e pei ua uma ona i ai.  O ē na oti e ola iā te Ia. 

O Satukaio ua fa'afilemūina i fetalaiga a Iesu.  Latou te le'i mafai 

ona tali atu iā te Ia.  E le'i i ai se 'upu na tautalagia e mafai ona fa'aaogā e 

ta'usalaina ai o Ia.  E le'i maua e Ōna fili se sesē e fa'atatau iā te Ia, a e na o le 

'ino'ino mai o tagata. 

A e peita'i, o Faresaio e le'i fa'avaivai i le taumafai ia Na fetalai atu i 

ni mea latou te fa'aaogā e molia ai o Ia.  Sa latou vala'aulia se tusi'upu 

a'oa'oina e fesili i a Iesu po o le fea o tulafono e sefulu e aupito sili ona tāua. 

E fa'aeaina e Faresaio tulafono muamua e fā, lea o lo'o fa'asino i le 

tiute o le tagata mo Lē na faia o ia, e peiseā'ī e telē atu le fa'ai'uga i lo le isi 

ono, lea e fa'amatala ai lana tiute i ōna uso ā tagata.  O le i'uga, ua latou lē 

fa'aalia uiga fa'ale-Atua.  O Iesu sa na fa'ailoa i tagata le mea o lo'o latou 

mana'omia, ma na a'oa'o i le tāua o galuega lelei, ua ta'u atu ai e iloa le la'au i 

ōna fua.  O lea le mafua'aga na molia ai o Ia ona e fa'apea ua fa'aeaina 

tulafono mulimuli e ōno i luga a'e o le fā o lo'o muamua.   

Ua fa'alatalata le faitulafono iā Iesu ma ua fesili sa'o atu, "Po o le fea 

poloa'iga e sili i poloa'iga uma?"  O le tali a Iesu e tonu ma e mālōsi: "E sili 

lenei i poloa'iga uma, 'Fa'alogo mai ia Isara'elu e; o le Ali'i lo tatou Atua, o 

le Ali'i e to'atasi ia.  Ia e alofa fo'i i le Ali'i lou Atua ma lou loto 'atoa, ma lou 

agaga 'atoa, ma lou manatu 'atoa, ma lou mālōsi 'atoa.  O le poloa'iga sili 

lea.'"  O lona lua e fa'apei o le muamua, sa fa'apea atu ai Keriso; ona e ala 

mai ai i totonu o lea, "Ia e alofa atu i lē lua te tuā'oi, ia pei o 'oe lava iā te 'oe.  

E leai lava se tasi poloa'iga e sili i nā poloa'iga" (Mare. 12:28b-30).  "O nā 

poloa'iga e lua ua autū ai le tulafono uma ma le 'au perofeta" (Mata. 22:40). 

O le ulua'i fā o Poloa'iga e Sefulu e tu'ufa'atasia lea i le poloa'iga tele 

e tasi, "Ia e alofa i le Ali'i lou Atua ma lou loto 'atoa."  O le ōno mulimuli e 

aofia i le tasi,  "Ia e alofa i lē lua te tuā'oi pei o 'oe lava iā te 'oe."  O nei 

vaega e lua o poloa'iga, o fa'aaliga o le fa'avae o le alofa.  O le poloa'iga 

muamua e lē mafai ona tausia a e lē faia le lua, e fa'apea fo'i ona lē mafai le 

tausiga o lona lua a e lē usita'i i le muamua.  Pe a i ai le Atua i Lona nofoāga 

moni i luga o le nofoāli'i o le loto, o le nofoāga tonu lea o le a tu'uina atu i o 

tatou tuā'oi.  O le a tatou alolofa iā te ia fa'apei o i tatou lava.  Ma se'iloga 

tatou te alolofa 'ato'atoa i le Atua ona mafai lea ona tatou alolofa fa'amaoni i o 

tatou tuā'oi. 

Ona o poloa'iga uma e tu'ufa'atasia i le alofa i le Atua ma le tagata, o 

le sa'o o le matā'upu e lē mafai ona fa'aleagaina o se tulafono se tasi a e lē 

solia ai lenei fa'avae.  O lea sa a'oa'o atu ai Keriso i Lana 'au fa'alogologo, o 

le tulafono a le Atua e lē o ni fa'atonuga 'ese'ese e tele, o isi e sili atu le tāua, a 

e o nisi e itiiti le tāua ma e mafai ona fa'agalo.  Sa tu'u mai e lo tatou Ali'i le 

ulua'i fā ma poloa'iga mulimuli e ōno o se mea pa'ia 'atoa, ma ua a'oa'o mai o 

le alofa i le Atua e fa'ailoa lea pe a usiusita'i i Āna poloa'iga uma. 

O le tusi'upu na fesiligia Keriso, e a'oa'oina o ia i le tulafono, ma sa 

ofo o iā i Āna fetalaiga.  Na te le'i manatu o Ia o le a fa'atino mai se atamai e 

loloto ma le 'ato'atoa e fa'atatau i le Afioga a le Atua.  Sa ia maua se va'aiga 

lautele o fa'avae o lo'o fau ai i luga fa'atonuga pa'ia.  I luma o faitaulaga ma 

ta'ita'i o lo'o potopoto, na ia fa'ailoa atu ma le fa'amaoni fa'apea ua tu'uina mai 

e Keriso le fa'amatalaga sa'o o le tulafono, ina ua ia fa'apea mai:  "Malie a 

'Oe le A'oa'o e, o le tonu lea ua e fetalai mai na; auā e to'atasi lava le Atua; e 

leai lava se tasi ua na o Ia.  Ia alofa fo'i iā te Ia ma le loto 'atoa, ma le manatu 

'atoa, ma le agaga 'atoa ma le mālōsi 'atoa; ma ia alofa i le la te tuā'oi e pei o ia 

lava iā te ia, e sili lea i taulaga mū 'atoa, ma taulaga uma" (Mare. 12:32-33).   

O le poto i le tali a Keriso na fa'atalitonuina ai le tusi'upu.  Sa ia iloa 

o le tapuā'iga fa'a-Iutaia e aofia ai sauniuniga mo le va'aiga mai fafo a e lē ona 

o le migao mai totonu i le loto.  Na ia lagona le lē aogā o ia faigā sauniga, ma 

le uiga o le fa'amaligiina o toto mo le fa'amagaloina o agasala a e leai se 

fa'atuatua moni ma le salamō.  O le alofa ma le usita'i i le Atua, ma le manatu 

i tagata a e lē fa'apito, ua foliga iā te ia e sili le tāua i lo ia sauniga uma.  Ona 

ua sauni lelei lenei tagata e fa'ailoa atu le tonu o le finagalo o Keriso, ma le 

vave o lana filifiliga ma le tali i luma o le aofia, sa fa'aalia ai se agaga ua 

matuā 'ese'ese mai faitaulaga ma ta'ita'i.  O Iesu na lagona le tigāalofa mo 

lenei tusi'upu fa'amaoni, lea ua tula'i e fesāga'i ma foliga lē fiafia o faitaulaga 

ma le fa'amata'u mai a ta'ita'i, a e sa tautala ia mai talitonuga o lona loto.  "Ua 

silafia e Iesu ua tali mai o ia ma le atamai, ona fetalai atu lea iā te ia, 'E te lē 

vāvā mamao 'oe ma le mālō o le Atua'" (F. 34). 

Ua latalata le tusi'upu i le mālō o le Atua, ina ua ia iloa e sili ona talia 

e le Atua mea e faia i le amiotonu i lo taulaga mū ma taulaga e osia.  Peita'i 

na te mana'omia ia iloa le uiga fa'ale-Atua o Keriso, ma e ala i le fa'atuatua iā 

te Ia ona maua lea o le mālōsi e faia ai galuega o le amiotonu.  O sauniga e 

masani ai ua lē tāua, se'iloga e feso'ota'i ma Keriso e ala i le fa'atuatua ola.  E 

o'o lava i le tulafono o amio tatau, ua lē faia le mea na fuafua i ai, se'iloga e 

malamalama i ai i lona feso'ota'iga ma le Fa'aola.  Sa fa'aali mai so'o e Iesu o 

le tulafono a Lona Tamā e aofia ai mea e sili le loloto a e lē na o fa'atonuga o 

se pule fa'amalosi.  O le tulafono o lo'o fa'aalitino mai ai le fa'avae e pei ona 

fa'aalia i le tala lelei.  O le tulafono e fa'asino atu i le tagata lona tiute ma 

fa'ailoa iā te ia lana agasala.  E tatau i le tagata ona va'ai iā Keriso ma le 

fa'amagaloga ma le mālōsi e faia ai mea o lo'o tu'uina mai e le tulafono.   

O Faresaio ua fa'apotopoto latalata atu iā Iesu a'o Ia taliina le fesili a 

le tusi'upu.  O le taimi nei ua Ia tu'u atu se fesili iā i latou,  "Se ā la outou 

taofi i le Keriso? Se atali'i ea Ia o ai?" (Mata. 22:42).  O lea fesili sa 

fuafuaina e tofotofo ai lo latou talitonuga e fa'atatau i le Mesia,- e fa'ailoa ai 

pe manatu i latou o Ia e na'o se tagata po o le Ālo o le Atua.  O leo o le 

to'atele ua tali fa'atasi mai, "O le Ālo o Tavita."  O lea le suafa na tu'uina e 

valo'aga i le Mesia.  Ina ua fa'ailoa e Iesu Lona itū Atua e ala i Āna vavega 

mamana, ina ua Ia fa'amālōlō ē mama'i ma toe fa'atutū ē na oti, o tagata ua 

fesili le tasi i le tasi, "E lē o Ia lea o le Ālo o Tavita?"  O le fafine ma'i 

Kanana, o Patimaio le tagata tauaso, ma isi e to'atele na tagi mai iā te Ia i se 

fesoasoani, "Le Ali'i e, le Ālo o Tavita, ia e alofa mai iā te a'u" (Mata. 15:22).  

A o ti'eti'e aga'i i Ierusalema na fa'afeiloa'i mai Ia e 'alaga fiafia, "Osana i le 

Ālo o Tavita; ia manuia lē afio mai i le suafa o le Ali'i" (Mata. 21:9).  O le 

fanau iti i le malumalu i lea aso na latou fa'aleoina fo'i lea tulaga fiafia.  

Peita'i e to'atele o lo'o ta'uina Iesu o le Ālo o Tavita a e latou te le'i iloa Lona 

itū Atua.  Latou te le'i malamalama o le Ālo o Tavita o le Ālo fo'i o le Atua. 

I le tali atu i le fa'amatalaga o Keriso o le Ālo o Tavita, sa fetalai atu 

Iesu,  "Pe fa'apefea ona ta'ua e Tavita e le Agaga, o Ia o lona Ali'i, ua 

fa'apea mai, 'Ua fetalai ane le Ali'i i lo'u Ali'i, Ia e nofo i Lo'u itū taumatau, 

se'ia 'ou faia ē ua fai 'oe mo latou fili ma mea e tū ai Ōu vae?  Afai ua ta'ua 

o Ia e Tavita, o le Ali'i, pe fa'apefea ona fai o Ia mona atali'i.'  A e leai se tasi 

ua na mafaia ona tali mai se 'upu iā te Ia; talu lea aso e lē toe fa'amalosi ona 

fesili mai se tasi iā te Ia i se mea" (Mata. 22:43-46). 

Matā'upu 67 

O MALA I LUGA O FARESAIO 

Fa'avae i luga o le Mata. 23; Mare. 12:41-44; Luk. 20:45-47; 21:1-4. 

a o'o i le aso mulimuli o a'oa'oga a Keriso i le malumalu.  Mai le 

motu o tagata na potopoto i Ierusalema, ua tosina i latou uma e ua'i atu 

iā te Ia; o tagata e to'atele ua fa'atumuina lotoā o le malumalu, o matamata i le 

felafolafoa'iga o lo'o faia, ma ua naunau ia maua uma afioga o lo'o pa'ū mai 

Ōna fofoga.  Latou te le'i molimauina se va'aiga fa'apea i se taimi muamua.  

O lo'o tū mai i inei le taule'ale'a mai Kalilaia, e leai se fa'aaloaloga 

fa'ale-lalolagi po o se fa'ailoga tau tupu.  Ua si'omia o Ia e faitaulaga i o latou 

la'ei taugatā, o ta'ita'i ma ofu talaloa ma fa'ailoga o o latou tulaga fa'aeaina, o 

tusi'upu ma tusita'ai i o latou lima, e latou te si'i mai ai matā'upu i le tele o 

taimi.  Ua tula'i lēmū Iesu i o latou luma, ma uiga fa'aaloalogia o se tupu.  

Ona o lo'o i Ōna luga le pule o le lagi, ua Ia silasila atu i Ōna fili, o ē ua tete'e 

ma le 'ino'ino Āna a'oa'oga, ma o lo'o taupulepule mo Lona soifua.  E to'atele 

latou na taumafai e fa'asagatau iā te Ia, peita'i e le'i manuia a latou fuafuāga e 

mailei ma ta'usalaina o Ia.  Na Ia taliina ia lu'iga uma, ma tu'uina atu mea e 

moni ma le malamalama pe a fa'atusatusa i le pogisā ma le sesē a faitaulaga 

ma Faresaio.  Sa Ia fa'ailoa i luma o nei ta'ita'i lo latou tulaga moni, ma le 

fa'asalaga e mautinoa o le a mulimuli mai ona o a latou amio leaga.  Ua tu'u 

atu ma le fa'amaoni le lapata'iga.  Peita'i o lo'o i ai le galuega o lo'o totoe mo 

Keriso.  O se isi fuafuāga o lo'o totoe e tatau ona fa'ataunu'uina. 

Ua fa'ateleina le fiafia ma le mana'omia o Keriso ma Lana galuega e 

tagata.  Na fa'afiafiaina i latou i Āna a'oa'oga, peita'i ua tele fo'i le 

fa'apopoleina.  O faitaulaga ma a'oa'o sa latou fa'aaloalogia ona o lo latou 

atamai ma le fa'aalia o le amioatua.  I mea uma e tau i tapua'iga latou te 

usita'i 'ato'atoa i ē e pule.  A e o lea ua latou va'aia nei ta'ita'i o lo'o taumafai 

e ta'uleagaina Iesu, le A'oa'o ua fa'aalia mai uiga lelei ma le poto pupula ua 

sili atu i osofa'iga uma.  Sa latou va'aia foliga fa'amaulaloina o faitaulaga ma 

ta'ita'i, ma iloa ai le popole ma le fenumia'i.  Ua latou ōfo i le lē talitonu o 

ta'ita'i iā Iesu, o Āna a'oa'oga e manino ma faigofie.  Latou te lē iloa pe o le ā 

le ala e tatau ona uia.  Ma o latou loto ua tumu i le popole, sa latou va'ava'ai i 

fa'agaioiga a ē fautua na latou masani mulimuli i ai. 

I fa'ata'oto na tu'uina atu e Keriso, sa Ia fuafua ina ia lapata'i ai i 

ta'ita'i ma a'oa'o atu i tagata o lo'o naunau i a'oa'oga.  Sa mana'omia se 

tautalaga e faigofie.  Ona o lo latou fa'aaloalo i tū masani ma le latou 

fa'atuatua i faitaulaga uiga lē fa'amaoni, ua fa'apologaina ai le lautele o tagata.  

O ia filifili ua tatau iā Keriso ona motusia.  O amioga a faitaulaga, o ta'ita'i 

ma Faresaio ua tatau ona fa'aalia i luma. 

U 

"Ua fetalai mai o Ia, 'Ua ti'eti'e le 'au tusi'upu ma le 'au Faresaio i le 

nofoa o Mose; o lea ia outou ana'ana ai ma ia outou faia mea uma latou te fai 

atu ai iā te outou e ana'ana i ai; a e 'aua tou te fa'aa'oa'o i a latou amio; auā 

ua latou fai atu, a e latou te lē faia'" (Mata. 23:2, 3).  O tusi'upu ma 

Faresaio ua latou fa'ailoa mai la latou pule fa'ale-Atua e pei o lea na iā Mose.  

Ua latou nofoia lona tulaga o a'oa'o o le tulafono ma fa'amasino o tagata.  

Ona o lea tulaga pa'ia, sa latou mana'omia mai tagata le matuā gaua'i 

fa'amaoni ma le usiusita'i 'ato'atoa.  Na 'ai'oi atu Iesu i Lana 'au fa'alogologo 

ia faia mea o lo'o a'oa'oina e a'oa'o o le malumalu e fa'atatau i le tulafono, a e 

ia 'aua ne'i mulimuli i a latou fa'ata'ita'iga.  Latou te lē o fa'atinoina a latou 

lava a'oa'oga. 

O lo'o latou a'oa'oina mea e lē o feagai ma le Afioga Pa'ia.  Ua 

fetalai mai Iesu,  "Ua latou saisai avega mamafa ma le 'ave gatā, ma latou 

fa'ae'e i ua o tagata; a e latou te lē mafafai ina fa'agaoioi ai i so latou 

tamatama'i lima" (F. 4).  O lo'o tausisi Faresaio i le mau fa'atonuga, e faia a 

latou fa'avae i 'uputu'u, ma fa'aitiitia ai le sa'olotoga o le tagata.  Ma o vaega 

o le tulafono e latou te fa'amatalaina ia tu'u fa'amalosi ai i luga o tagata 

fa'atonuga e lē tausisi i ai latou lava ia a e fa'alilolilo ona fa'agalo, ma a feagai 

ma a latou fuafuāga, latou te fa'apea ua fa'aagafuaina. 

Ina ia fa'aali atu o latou uiga fia-atua, o lea lo latou fa'amoemoe i 

taimi uma.  E leai se mea pa'ia e le'i fa'aaogāina mo lo latou lelei.  Na fetalai 

le Atua iā Mose e fa'atatau i Āna poloa'iga, "Ia e fusi ai e fai ma fa'ailoga i lou 

lima, e 'avea fo'i ma pale i le vā o ōu mata" (Teute. 6:8).  O ia 'upu e loloto 

le uiga.  A o mafaufau i fetalaiga a le Atua ma fa'atinoina, o le tagata 'atoa o 

le a fa'aeaina.  I le faia o le amiotonu ma le alofa o le a fa'aalia i lima, o le 

fa'ailoga lea o fa'avae o tulafono a le Atua.  O le a mautū le mamā mai 

tofotofoga o le fia fai mea, ma mea uma e lē fa'amaoni ma lē sa'o.  O le a 

fa'aaogāina i galuega alofa ma agalelei.  O mata, a tepataula'i i se 

fa'amoemoe e tāua, o le a manino lelei ma fa'amaoni.  O foliga e mātauina, o 

mata e tautala mai, o le a molimau i le uiga moni o lē e alofa ma 

fa'amamaluina le afioga a le Atua.  Peita'i, mai tagata Iutaia i ōna pō o 

Keriso, o ia mea uma e le'i fa'atāuaina.  O poloa'iga sa tu'uina iā Mose ua 

fa'aliliuina i se ala e tatau ai ona fa'aofu le tagata i fa'atonuga mai le Afioga 

Pa'ia.  O lea na tusia ai luga o fasi pepatusi, ma saisaia i se tulaga e lē iloa atu 

ai i le ūlu ma tapulima.  Peita'i e le'i faia lea ma mea e fa'amauina ai le 

tulafono a le Atua i o latou loto ma mafaufau.  O ia tusitusiga sa na o ni 

fa'ailoga mo le va'aiga mai fafo, e fa'atosina mai ai le tagata.  O le manatu ia 

avatu ai i lē o fa'aaogāina se va'aiga fa'apea e fa'amaoni ma ia maua ai le 

tulaga e fa'aaloalogia e tagata.  A e ua tu'uina i lalo e Iesu lenei fa'alialia ma 

le fa'afoliga. 

"Ua latou fai a latou galuega uma, ina ia iloa ai e tagata; ua latou 

fa'alautele i a latou filateri, ma fa'atele i tu'upao o latou ofu.  Ua latou fiafia 

fo'i i le mea sili e ta'oto ai i faiga'ai, ma nofoa sili i sunako, ma ia alofaina i 

latou i malae, ia ta'ua fo'i latou e tagata, 'Rapi e, rapi e.'  A o outou, 'aua ne'i 

ta'ua outou o rapi; auā e to'atasi la outou A'oa'o, o le Keriso lea; a o outou 

uma o le 'au uso outou.  'Aua fo'i ne'i outou ta'ua se tasi i le lalolagi o lo 

outou tamā; auā e to'atasi lo outou Tamā, o i le lagi Ia.  'Aua fo'i ne'i ta'ua 

outou o a'oa'o, auā e to'atasi la outou a'oa'o, o Keriso lea" (Mata. 23:5-10).  

Mai ia fa'a'upuga manino sa fa'aalia e le Fa'aola le fa'anaunauga fa'apito o le 

tagata lava ia o lo'o tau 'a'apa atu pea mo le tulaga ma le pule, e fa'aalia se loto 

maulalo fa'afoliga a e o le loto ua tumu i le matape'ape'a ma le mataū'a.  Pe a 

vala'auina nisi i se tausamiga, o tagata vala'aulia e fa'anonofo e fa'atatau i o 

latou tulaga, ma o latou e tu'uina i nofoāga aupito mamalu e maua ai muā'i 

fa'aaloaloga ma mea lelei fa'apitoa.  O nei fa'aaloaloga sa taupulepule pea 

Faresaio latou te maua.  O lenei masani na fa'asa'o atu e Iesu. 

Sa Ia a'oa'i fo'i e fa'atatau i uiga fia vi'ia e fa'ailoa mai i le mana'o tele 

i le igoa "rapi" po o le "ali'i."  O lea fa'alagiga, ua Ia fa'ailoa mai, e lē mo 

tagata, peita'i e na o Keriso.  O faitaulaga, tusi'upu, ma ta'ita'i, o ē fa'amatala 

ma fa'ataunu'uina le tulafono, o uso i latou uma nei, o fanau a le Tamā e 

to'atasi.  Na fa'aalia e Iesu e lē tatau ona tu'uina i se tagata se fa'alagiga 

fa'aaloalogia e fa'asino ai i lona pulea o lo latou loto fuatiaifo po o lo latou 

fa'atuatuāga.   

Pe ana o i ai Keriso i le lalolagi i le asō, o si'omia e i latou o 

tau'aveina le suafa "Fa'afeagaiga" (Reverend or Right Reverend), pe Na te lē 

toe fa'apea mai,  "'Aua fo'i ne'i ta'ua outou o a'oa'o; auā e to'atasi la 

outou A'oa'o, o le Keriso lea" (F. 10).  E ta'utino le Afioga Pa'ia o le Atua, 

"E pa'ia ma le mata'utia Lona suafa" (Sala. 111:9).  O ai se tagata ola e 

tatau i ai lea suafa?  E matuā itiiti se mea o fa'aalia e le tagata i le atamai ma 

le amiotonu o lo'o fa'asino i ai!  E to'afia i latou e tau'aveina lenei igoa o lo'o 

fa'aaogā sesē le suafa ma le uiga moni o le Atua!  Pagā, ua fa'afia ona faia o 

tu'inanau fa'ale-lalolagi, pulega sauā, ma agasala aupito maulalo lava ona 

natia lea i lalo o la'ei teuteu o se tofi e sili le maualuga ma le pa'ia!  Sa toe 

fa'aauau le Fa'aola fa'apea: 

"A o lē sili iā te outou e fai lea ma a outou 'au'auna.  O se 

fa'amaualuga o ia iā te ia, e fa'amaulaloina lea; a o sē fa'amaulalo o ia iā te 

ia e fa'amaualuga lea" (F. 11, 12).  Sa a'oa'o atu pea lava pea Keriso o le 

tulaga maualuga e fuaina i le tāua o amio tatau.  I le fa'atatau a le lagi, o uiga 

aupito maoa'e e maua i le ola mo le lelei o tatou uso ā tagata, i le faia o 

galuega alofa ma le agalelei.  O Keriso le Tupu mamalu sa 'au'auna i le 

tagata ua pa'ū. 

Na fetalai mai Iesu, "Oi talofa iā te outou tusi'upu ma Faresaio, 

tagata pepelo!  Auā ua outou pupuni le mālō o le lagi i tagata; auā tou te lē 

ūlu atu i ai outou, ua outou vavao fo'i i ē a ūlu atu i ai" (F. 13).  Ina ua latou 

fa'auiga sesē le Afioga Pa'ia, o faitaulaga ma ē faitulafono sa fa'atauasoina 

mafaufau o i latou o lo'o taumafai ia maua se poto e fa'atatau i le mālō o 

Keriso, ma le ola fa'ale-Atua mai totonu o le tagata e mana'omia mo le 

fa'apa'iaina moni. 

"Oi talofa iā te outou tusi'upu ma Faresaio, tagata pepelo!  Auā ua 

outou fa'auma fale o fafine ua oti a latou tane, ua fa'aleleva fo'i a outou 

tatalo e fai ma ufiufi; o le mea lea e atili ai lava ona fa'asalaina outou" (F. 

14).  O Faresaio sa fa'aaloalogia tele e tagata, ma sa latou fa'aaogāina lea 

avanoa mo lo latou lava lelei.  Sa talitonu fafine ua oti a latou tane iā i latou, 

ma fa'apea atu o lo latou tiute tatau o le foa'i atu lea o a latou mea mo fuafuāga 

fa'ale-agaga.  Ina ua fa'amautū le pule'aga o a latou 'oa, ona fa'aaogā lea e le 

'au taupulepule faitogafiti ia mea mo lo latou lava lelei.  Ina ia ufitia lo latou 

lē fa'amaoni, sa latou fai talosaga u'umi i luma o le aofia lautele, ma fa'aaliali 

lo latou amio fia atua mo le va'aiga mai fafo.  O lenei fa'afoliga na fa'ailoa 

mai e Keriso o le a maua ai e i latou se malaia e sili atu le leaga.  O lea 

a'oa'iga e i luga fo'i o le to'atele i nei ōna pō, i ē o lo'o molimau ma le 

fa'amaualuga i lo latou amio fia lelei.  O o latou olaga ua fa'a'ele'elea i le 

manatu fa'apito ma le matape'ape'a, peita'i e latou te ufiufi ia mea uma i se ofu 

e foliga mai e mamā, ma o le a fa'asesēina ai mo sina taimi o latou uso a 

tagata.  Peita'i latou te lē mafai ona fa'asesēina le Atua.  Na te faitauina 

fuafuāga uma o le loto, ma e fa'amasinoina tagata uma e tusa ma āna galuega 

na fai. 

Na ta'usalaina e Keriso le so'ona fai, peita'i na Ia fa'aeteete ia lē 

fa'aitiitia mea e tatau ona fa'ataunu'u.  Na Ia a'oa'i atu e fa'atatau i le manatu 

fa'apito e faoina ma fa'aaogā sesē ai mea alofa a fafine ua oti a latou tane.  Sa 

Ia vi'ia le fafine ua oti lana tane ina ua ia aumaia lana taulaga mo le fale e teu 

ai 'oa a le Atua.  O le so'ona fai o lea mea alofa e se tagata e lē mafai ona 

'ave'esea ai fa'amanuiāga a le Atua mai lē na fo'ai atu. 

O Iesu sa i ai i le lotoā e i ai pusa teu 'oa, ma na Ia silasila iā i latou o 

lo'o ō ane e lafo a latou meaalofa.  O le to'atele o ē mau'oa na aumaia mea e 

tele, sa latou tu'uina atu ma le fa'aalialia.  Ua silasila atu Iesu iā i latou ma le 

fa'anoanoa, a e Na te le'i fai atu se manatu e fa'atatau i a latou taulaga tetele.  

O le taimi nei ua fa'apupulaina Ōna fofoga ina ua Ia silafia se fafine ua oti 

lana tane o lo'o ulu filemū mai, e pei e fefe ina ne'i mata'ia o ia.  A o ui ane ē 

maumea ma le fa'amaualuga e lafo a latou taulaga, sa ia toe fa'ame'i i tua pei 

ua lē mafai ona aga'i i luma ma fa'ataunu'u lana fuafuāga.  A e peita'i sa ia 

naunau e faia sana vaega, e ui ina itiiti, mo le talitonuga o i lona loto.  Na 

va'ai ifo i le mea alofa o i lona lima.  E matuā itiiti lava pe a fa'atusatusa atu i 

mea alofa a isi, peita'i ua ia tu'u atu uma āna mea.  Ua o'o mai le avanoa, ona 

fa'avave lea e lafo āna tupe iti e lua ma alu 'ese loa.  Ina ua ia faia lea mea, sa 

tosina fofoga o Iesu iā te ia.  

Ua vala'au le Fa'aola i Ōna so'o, ina ia latou fa'ailogaina le tulaga 

mativa o lenei fafine ua oti lana tane.  Ona ia fa'alogoina lea o Āna fetalaiga 

ua fa'aeaina ai,  "E moni, 'Ou te fai atu iā te outou, o mea a lenei fafine 

mativa ua oti lana tane ua lafo i ai, ua sili lea i a latou uma" (Luk. 21:3; 

Mare. 12:43).  Sa fa'atumuina o iā i loimata o le 'oli'oli ma ua na lagona le 

tāua o le mea na ia faia.  A tonu e fautua le to'atele e taofi sia mea itiiti mo ia 

lava; a tu'uina atu i faitaulaga, ona lē iloa lea i le tele o mea alofa taugatā o 

lo'o fa'aputuina i le fale e teu ai 'oa.  Peita'i sa silafia lelei e Iesu uiga o mea o 

i lona loto.  Sa talitonu ia o fa'agaioiga i le malumalu o le filifiliga a le Atua, 

ma sa fa'anaunau o ia e faia lana vaega mo lona tausiga.  Sa ia faia le mea na 

te mafaia, ma o lea mea o se fa'ailoga e fa'amanatuina ai o iā i taimi uma, ma 

lona 'oli'oli e fa'avavau.  Sa i ai lona loto 'ato'atoa i lana meaalofa; o lona tāua 

e le'i fa'atatauina i le telē o le tupe, a e o le mafua'aga ona o le alofa i le Atua 

ma le naunau i Lana galuega. 

Na fetalai Iesu e fa'atatau i le fafine mativa ua oti lana tane, ua ia 

"lafo i ai ua sili lea i a latou uma."  O ē maumea sa tu'u atu mea mai a latou 

'oa e tele, e to'atele na faia lea ina ia va'aia ma vi'ia ai e tagata.  O a latou 

lafoga tetele e le'i fa'amativaina ai se isi; e le'i mana'omia ia latou faia se 

taulaga ofo, ma e lē ma-fa'atusaina le tāua ma le tupe a le fafine ua oti lana 

tane. 

E iloa uiga o a tatou mea e fai po o amioga mai mafua'aga o 

fuafuāga, e fa'amaonia i le ta'uleagaina pe e maualuga le tāua.  E lē o mea 

tetele o lo'o va'aia e mata uma ma vi'ia e gagana uma ai e sili ona fa'atāuaina e 

le Atua.  O galuega iti e faia ma le fiafia, o mea alofa laiti e lē foa'ia fa'alialia, 

ma e fa'atauva'a le aogā i mata o tagata, o mea ia e aupito maualuga i Lana 

silafaga.  O le loto fa'atuatua ma alofa, e sili le pele i le Atua i lo se mea alofa 

e sili le taugatā.  O le fafine mativa ua oti lana tane ua na tu'u atu lona olaga 

'atoa e fai ai si mea itiiti na ia faia.  Sa fa'aogea ia lava ina ia tu'uina le mea 

alofa mo le galuega e pele iā te ia.  Na faia le mea i lona fa'atuatua, ua 

talitonu e lē fa'agaloina e le Tamā i le lagi ōna mana'oga.  O lea le agaga lē 

manatu fa'apito ma le fa'atuatua fa'atamaitiiti ua fa'atatau i ai afioga ta'uleleia 

a le Fa'aola.   

E fa'atasi ma ē matitiva le to'atele sa fia fa'ailoa lo latou agaga 

fa'afetai i le Atua mo Lona alofa mutimutivale ma le 'upu moni.  E naunau i 

latou i se fa'asoa mai uso maumea mo le tausiga o Lana galuega.  O nei 

agaga e lē tatau ona te'ena.  Ia fa'ataga i latou e fa'aputu a latou 'oa i le fale 

teu 'oa i le lagi.  Pe a tu'uina atu mai le loto e tumu i le alofa mo le Atua, o nei 

mea laiti e 'avea ma mea alofa fa'apa'iaina, o taulaga e lē mafa'ataulia, e fiafia 

i ai le Atua ma na fa'amanuiaina. 

Ina ua fetalai Iesu fa'atatau i le fafine ua oti lana tane, ua ia "lafo i ai 

ua sili lea i a latou uma," o Āna afioga e fa'amaoni, e lē ona o le mafua'aga, a 

e o le aogā o lana meaalofa.  O "tupe iti e lua, o le kotane e tasi ia" na aumaia 

i le fale o le Atua e sili lona tāua i lo lafoga a Iutaia maumea.  O le aogā o lea 

mea alofa itiiti e pei o se 'auvai, e la'itiiti mai lona amataga, a e fa'ai'u i le 

lautele ma le loloto a o tafe atu pea i augā tupulaga.  E tele ala e fesoasoani ai 

mo le fa'ato'afilemū o ē matitiva ma le fa'asalalauina o le tala lelei.  O lana 

fa'aa'oa'oga i le ola mo isi ua galuea'iina i loto e lē mafaitaulia mai so'o se 

atunu'u ma augā tupulaga uma.  Ua fa'atāuaina tutūsa ē maumea ma ē 

matitiva, ma o le aogā o lana mea alofa ua fa'ateleina ona o a latou taulaga 

foa'i.  O fa'amanuiāga a le Atua i luga o le taulaga a le fafine ua oti lana tane 

ua faia ma mafuāga o i'uga tetele.  E fa'apea fo'i i mea alofa uma o lo'o 

aumaia ma gaoioiga uma ua fa'asaga e fai ma le fa'anaunauga moni mo le 

mamalu o le Atua.  E feso'ota'i lea ma fuafuāga a Lē e Ōna le mālōsi uma 

lava.  E lē mafai e se tagata ona fuaina o le i'uga mo le lelei. 

Sa fa'aāuāu e le Fa'aola Lona ta'uleagaina o tusi'upu ma Faresaio:  

"Oi talofa iā te outou ta'ita'i tauaso!  O ē fai mai, 'Ai sē tautō i le malumalu, 

ua leai lea; a o sē tautō i le auro o le malumalu, ua mau lea.'  Tagata vālea e 

ma le tauaso; auā o le fea ua sili, o le auro ea po'o le malumalu ua pa'ia ai le 

auro? i le ma lea, Ai se tautō i le fata faitaulaga, ua leai lea; ao se tautō i le 

taulaga ua i ona luga, ua mau lea.  Tagata vālea e ma le tauaso; auā o le fea 

ua sili, o le taulaga ea po'o le fata faitaulaga ua pa'ia ai le taulaga?" (Mata. 

23:16 - 19).  Ua fa'amatalaina e faitaulaga mana'oga o le Atua e tusa ma a 

latou tapula'a e sesē ma vā apiapi.  E manatu i latou ia faia se mea e iloga ai e 

fa'atatau i le mamafa o agasala 'ese'ese, o isi e lē amana'ia tele, a e o isi e 

fa'atauva'a a e ua latou fa'apea e lē mafai ona fa'amagaloina.  Latou te 

fa'aagafua ē fai tautōga mo se tupe.  Ma e fa'amagalo ē fai agasala mamafa 

pe a totogiina se tupe e tele.  A e o ia lava faitaulaga ma ta'ita'i ua latou 

tu'uina ni fa'asalaga mamafa mo sala fa'atauva'a. 

"Oi talofa iā te outou tusi'upu ma Faresaio, tagata pepelo!  Ua 

outou avatu mea e sefulua'i o le mili, ma le aneto, ma le kumina, a ua tu'u e 

outou o mea e silisili o i le tulafono, o le amiotonu, o le alofa, ma le 

fa'amaoni; e tatau pe ana faia nei mea, a e 'aua fo'i le tu'u na mea" (F. 23).  I 

ia fetalaiga na toe ta'usalaina ai e Keriso le so'ona fai o tofiga pa'ia.  Na te le'i 

tu'u 'eseina le galuega tāua.  O faigā sefulua'i na tu'u mai e le Atua, ma sa 

tausia lava mai le amataga.  O Apera'amo le tamā o le 'au fa'atuatua sa na 

avatua sefulua'i mo mea uma na iā te ia.  O ta'ita'i Iutaia na latou iloa fo'i le 

tāua o le fai sefulua'i, ma o le mea tonu lava lea; peita'i latou te le'i tu'u 

sa'oloto tagata ia faia la latou vaega e pei ona talitonu ai.  E tele itū'aiga 

tulafono sa fa'atūina mo matā'upu 'ese'ese.  Sa fa'afaigatā mea e mana'omia 

ma ua lē mafai ai ona fa'ataunu'u ia tulaga.  E le'i iloa e se tasi pe o afea e 

tatau ona fa'ataunu'u ai ia mana'oga.  Ina ua tu'uina mai ia mea e le Atua, sa 

faigofie ma tonu le faiga; peita'i o faitaulaga ma a'oa'o ua faia ia ma 'avega 

faigatā. 

O fa'atonuga uma a le Atua e tāua.  Sa silafia e Keriso le tāua o le 

totogiina o sefulua'i; a e na Ia fa'aali mai e lē 'avea lea ma ala o le a fa'agalo ai 

isi tiute.  O Faresaio e matuā tonu lava a latou faigā sefulua'i i mea tau fua o 

le fa'ato'āga, e i ai le mili, o le aneto, ma le kumina; o nei mea e la'itiiti le tau, 

ma e faia lea mo lo latou lava ta'uleleia ma vi'iga.  O a latou tulafono faigatā 

ma le lē aogā ua fa'apologaina ai tagata ma ta'u fa'atauva'aina ai le faiga pa'ia 

na atofaina lava e le Atua ia.  Ua latou fa'atumu mafaufau o tagata i mea 

fa'atauva'a 'ese'ese, ma fa'aliliu ai i latou ia ūa'i 'ese mai mea moni e tatau ona 

manatunatu i ai.  O matā'upu tāua e i ai le tulafono, o le amiotonu, o le alofa, 

ma le fa'amaoni, ua tu'ulafoa'i.  Na fetalai mai Keriso,  "E tatau pe ana faia 

nei mea, a e 'aua fo'i le tu'u na mea." 

O isi tulafono sa fa'auiga sesē fo'i fa'apea e a'oa'o.  I fa'atonuga na 

tu'uina iā Mose, sa fa'asā ai le 'aiina o manu 'inosia uma.  O le fa'aaogāina o 

le 'a'ano o puā'a, ma 'a'ano o isi manu, sa fa'asāina, ona e mafai ona 

fa'atumuina le toto i mea leaga, ma e fa'apu'upu'uina ai le ola.  Peita'i o 

Faresaio sa latou lē fa'aaogāina fa'atonuga e pei ona tu'uina mai e le Atua.  

Sa latou matuā faia e sili atu i le mea e tatau ona i ai.  O se fa'ata'ita'iga, sa 

fa'atonu tagata ia fa'amamā suāvai uma latou te fa'aaogā ina ne'i sao i ai se 

tama'i meaola, atonu e 'a'afia i manu 'inosia.  A e ua fa'atusaina e Iesu ia mea 

fa'atauva'a ma le mamafa o a latou agasala, na Ia fa'apea atu ai i Faresaio,  

"O 'outou ta'ita'i tauaso, ua outou fa'apilia le namu, a ua outou folo 'atoa le 

kamela" (F. 24). 

"Oi talofa iā te outou tusi'upu ma Faresaio, tagata pepelo!  Auā e 

tutūsa outou ma tu'ugamau ua fa'asinasinaina, o lo'o matagofie i fafo, a o 

totonu ua tutūmu i ivi o tagata oti, ma mea leaga uma" (F. 24).  Fa'apei ona 

lilo tino ua maliliu i totonu o tu'ugamau ua fa'amatagofieina, e fa'apea ona 

fa'aalia mai fafo foliga pa'ia o faitaulaga ma ta'ita'i a e o lo'o nātia a latou 

agasala.  Ua fa'aauau atu e Iesu: 

Oi talofa iā te outou tusi'upu ma Faresaio, tagata pepelo!  Auā ua 

outou ati a'e tu'ugamau o perofeta, ua outou teuteu fo'i loa o tagata 

amiotonu, ma outou fa'apea ane, 'Ana matou i ai i ia ōna pō o matou tamā, po 

ua matou lē 'au fa'atasi ma i latou i le fasiga o perofeta.  O lea ua molia ai 

outou e outou, o fanau outou a e na fasiotia perofeta" (F. 29-31).  Ina ia 



480 
 

fa'ailoa atu lo latou fa'atāuaina o perofeta ua maliliu, sa naunau pea Iutaia i le 

fa'amatagofieina o o latou tu'ugamau; peita'i latou te lē fa'atāua a latou 

a'oa'oga, pe fa'alogo i a latou a'oa'iga. 

I aso o Keriso sa tāua fanua tanu o ē ua oti i le manatu fa'a'uputu'u, 

ma e matuā'i tele le tupe na fa'aaogāina mo le teuteuina.  I le silafaga a le 

Atua o lenei mea o le ifo i tupua lea.  Ona o lo latou manatu na sili atu mo ē 

ua oti, sa fa'ailoa atu e tagata e lē sili lo latou alofa i le Atua, pe alofa i le tuā'oi 

fa'apei o latou lava.  O lea ifogā tupua o lo'o fa'ateleina i aso nei.  E to'atele 

o lo'o ta'usalaina i le tu'ulafoa'i o fafine ua oti a latou tane ma ē mātua oti, o ē 

mama'i ma matitiva, ina ia fauina tu'ugamau  e taugatā mo ē ua oti.  O le 

taimi, tupe, ma le mālōsi e galue ai ua fa'aaogāina mo lenei fuafuāga, a e o 

galuega mo ē o lo'o ola - galuega sa fa'asaga atu i ai Keriso - ua tu'u ma lē faia. 

Sa fausia tu'ugamau o perofeta e Faresaio, ma teuteuina fanua tanu, 

ma fa'apea le tasi i le tasi, Pe ana tatou ola i aso o tatou tamā, tatou te lē 

fa'atasi ai ma latou i le fa'amaligiina o toto o 'au'auna a le Atua.  A e o lea 

lava taimi o lo'o latou taupulepule e 'ave'eseina le soifua o Lona Ālo.  O lenei 

se a'oa'oga mo i tatou.  E tatau ona fa'amatalaina ai o tatou mata i le mana o 

Satani e fa'asesē i mafaufau o lo'o liliu 'ese mai le malamalama o le 'upu 

moni.  E to'atele o lo'o mulimuli pea i tulagavae o Faresaio.  Latou te 

fa'aaloaloina ē ua oti ona o lo latou fa'atuatua.  Ua latou maofa i le 

fa'atauasoina o Iutaia i le te'ena o Keriso.  Sa fa'apea i latou, pe ana tatou ola 

i ona aso, se manū tatou te fiafia e talia Āna a'oa'oga; tatou te lē 'au fa'atasi ai 

i le agasala a i latou na te'ena le Fa'aola.  Peita'i ina ia usita'i i le Atua, e 

mana'omia ia usita'i le tagata iā ia lava ma ia maua le loto maulalo, a e o ia 

lava tagata ua tineia o latou talitonuga, ma tete'e i le usiusita'i.  O lea ua latou 

fa'aalia lea lava agaga fa'apei o Faresaio na ta'usalaina e Keriso. 

E le'i iloatino e Iutaia o le mamafa o lo latou tiute tau'ave e 'a'afia ina 

ua te'ena Keriso.  Mai le taimi o le muā'i fa'amaligiina o le toto o lē e lē sala, 

ina ua oti Apelu le tagata amiotonu i le lima o Kaino, o lo'o fa'aauau pea le 

tala fa'asolopito, ma o lo'o fa'ateleina pea le agasala.  I augā tupulaga uma o 

lo'o si'i a'e pea leo o perofeta e tete'e i agasala a tupu, ta'ita'i, ma tagata lautele, 

latou te ta'u atu afioga mai le Atua, ma usiusita'i e faia Lona finagalo e ui ina 

lamatia ai o latou ola.  Mai lea tupulaga i lea tupulaga ua fa'aputuina pea le 

fa'asalaga mata'utia mo ē o lo'o tete'e i le malamalama ma le 'upu moni.  O 

fili o le Atua o lo'o 'aumai i lalo ia mea uma i luga o latou lava ūlu.  A o 

agasala a faitaulaga ma ta'ita'i ua sili atu i lo o se isi tupulaga ua mavae.  Ona 

ua latou te'ena le Fa'aola, ua pa'ū i o latou lava luga le toto o ē amiotonu uma 

na fasiotia mai iā Apelu e o'o iā Keriso.  Ua lata nei ona utu tumu ma 

taumasuasua le ipu o ā latou amioleaga.  Ma ua lata ona sasa'aina mai lea i o 

latou ūlu lo latou fa'asalaga tonu.  Sa lapata'i e Iesu i latou i lea tulaga: 

"Ina ia o'o iā te outou le toto uma o ē amiotonu ua fa'amaligiina i le 

lalolagi, e afua i le toto o Apelu le tagata amiotonu, e o'o i le toto o Sakaria le 

atali'i o Parakaio, na outou fasiotia i le vā o le malumalu ma le fata 

faitaulaga.  E moni, 'Ou te fai atu iā te outou, e o'o mai nei uma i luga o lenei 

tupulaga" (F. 35, 36). 

O tusi'upu ma Faresaio na fa'alogologo iā Iesu sa latou iloa e moni 

Āna afioga.  Latou te iloa pe na fa'apefea ona fasiotia le perofeta o Sakaria.  

A o ia tautala i 'upu lapata'i mai le Atua, sa fa'afuase'i ona ulufia le agaga o le 

ti'apolo i le tupu na fouvale i le Atua, ma o lana fa'atonuga na fasiotia ai le 

perofeta.  O lona toto sa pisia ai ma'a o le lotoā o le malumalu, ma e lē mafai 

ona soloi'esea; ua tumau ai e fai ma molimau iā Isara'elu ina ua ō 'ese ma le 

Atua.  O le umi o le tū o le malumalu, sa fa'apea ona tumau le pisia i le toto o 

lē amiotonu, o lo'o 'alaga pea i le Atua mo se taui tonu.  A o fa'asino e Iesu i 

ia agasala mata'utia, sa lagona le mata'u e le motu o tagata. 

A o tepa aga'i i luma, sa fa'ailoa mai e Iesu le lē salamō o Iutaia ma 

lo latou lē fa'apalepale i 'au'auna a le Atua, ma o le a tutūsa lava le lumana'i 

fa'apei o aso ua mavae:  

"Fa'auta mai, o le mea lea 'Ou te 'a'auina atu ai iā te outou o 

perofeta, ma tagata popoto, ma tusi'upu; o isi o i latou tou te fasiotia ma 

fa'asatauroina; a o isi, tou te sasaina i o outou sunako, ma tulituliloa iā te i 

latou i lea 'a'ai ma lea 'a'ai" (F. 34).  O perofeta ma tagata popoto, e tumu i 

le fa'atuatua ma le Agaga Pa'ia,- e i ai Setefano, Iakopo, ma isi e to'atele,- e 

ta'usalaina ma fasiotia.  Na sisi'i a'e Ōna 'a'ao i le lagi ma o se malamalama 

pupula ua si'omia ai o Ia, sa fetalai Keriso, o Ia o le Fa'amasino iā i latou o lo'o 

fa'atasi mai i Ōna luma.  O Lona si'ufofoga e masani ona fa'alogoina ai le 

mālū ma le fa'atauānau, a o nei ua lagona na'o le a'oa'i ma ta'usalaina i latou.  

Ua meia le 'au fa'alogologo.  O Āna fetalaiga ua loloto ma Ōna fofoga ua lē 

mafa'amatalaina. 

O le to'asā o Keriso sa fa'asino aga'i i le fa'afoliga, i agasala 

mata'utia, o lo'o fa'aumatia ai e tagata o latou lava agaga, o le fa'asesēina o 

tagata ma le lē āva i le Atua.  I mafaufauga fa'asesē ma le lē tonu o faitaulaga 

ma ta'ita'i ua Ia silafia ai galuega a sui fa'aSatani.  E matuā ma'ama'ai ma 

ma'ati Lana ta'uleagaina o le agasala; peita'i Na te le'i faia ni 'upu fa'afetauia'i.  

Sa iā te Ia le to'asā e fa'atatau aga'i i le ali'i o le pogisā; peita'i Na te le'i 

fa'atino mai se uiga to'atama'i.  E fa'apea le Kerisiano e ola 'au'aumea fa'atasi 

ma le Atua, e iā te ia uiga suamalie o le alofa ma le agalelei, na te lagona se 

tigā tatau ona o le tete'e i le agasala; peita'i e lē fa'ate'ia o ia ona o le matuā 

'ino'ino i ē o 'ino'ino mai iā te ia.  E o'o i le fetaia'i ma latou o lo'o fa'agae'etia 

e se mana mai lalo ia tumau pea i le sesē, a e o Keriso Na te tausi pea le filemū 

ma pulea ia lava. 

O le alofa mutimutivale sa iloga ai fofoga o le Ālo o le Atua a o Ia 

silasila i le malumalu, ma toe liliu atu i le 'au fa'alogologo.  I le si'ufofoga 

o'otia ona o le finagalo ua matuā mafatia ma loifofoga 'o'ona ua fetalai atu,  

"Ierusalema e, Ierusalema e, o lē fasiotia perofeta, ma fetogi i ma'a i ē ua 

'a'auina atu iā te 'oe; ua tele lava O'u mana'o e fa'apotopoto i lau fanau, e pei 

o le moa ona ofaofata'i i lana toloa'i i lalo i ōna apa'au a e le'i mafafai outou"  

(F. 37).  O lenei le tauiviga mo le vavae 'eseina.  I le āuēga a Keriso na 

sasa'a mai ai e le Atua Lona lava finagalo.  O lea le mavaega lilo o le alofa 

moni e lē mavae o le Atua soifua. 

Sa fa'afilemūina Faresaio ma Satukaio.  Ua vala'au Iesu i Ōna so'o 

ia fa'apotopoto, ma sauni loa e tu'ua le malumalu, e lē pei o se isi ua 

fa'ato'ilaloina ma fa'amalosia 'ese mai i luma o Ōna fili, a e peita'i o Lē ua 

fa'ataunu'uina Lana galuega.  O Ia ua fa'amalolō, ua manumalō i le tauvāga. 

O ma'a tāua o le 'upu moni na pa'ū mai fofoga o Keriso i lea aso 

fa'ailogaina ua teuina i loto o le to'atele.  Mo i latou sa maua manatu fou ua 

amata fa'afouina ai olaga, sa fafaguina fa'anaunauga fou, ma amata ai se tala 

fa'asolopito fou.  Ina ua mavae le fa'asatauroina ma le toe tū a'e o Keriso, o i 

latou ia na tutū mai i luma, ma fa'ataunu'u le fe'au pa'ia ma le poto ma le 

ma'elegā e feagai ai ma le tele o le galuega.  Sa latou tau'ave se fe'au e mālie 

na fa'atosina ai loto o tagata, e fa'avaivai ai 'uputu'u tuai ua leva ona 

fa'aavivilu ai olaga o le to'atele.  I luma o nei molimau, o manatu ma 

talitonuga fa'ale-tagata ua pei o ni tala fa'a-fa'atusa.  E ofoofogia le i'uga sa 

maua mai i afioga a le Fa'aola mo le motu o tagata o fa'atasi ai i le malumalu 

i Ierusalema, ua ofo ma mēia. 

Peita'i o le mālō o Isara'elu ua fa'ate'a 'eseina e ia lava ia mai le Atua.  

O lālā moni o le la'au olive ua 'ave 'ese.  A o silasila Ia i totonu o le malumalu 

mo le taimi mulimuli, na fetalai Iesu ma uiga matuā fa'avauvau lava, 

"Fa'auta, ua tu'ua lo outou fale, e fa'atafunaina.  Auā 'Ou te fai atu iā te 

outou, 'Tou te lē toe iloa mai A'u, se'ia outou fai mai, Ia manuia lē maliu mai 

i le suafa o le Ali'i" (F. 38, 39).  Mai le amataga na Ia ta'ua le malumalu "o le 

fale o Lo'u Tamā;" a e peita'i nei, ona o le a tatau i le Ālo o le Atua ona te'a 

'ese atu mai ōna puipui, o le afio'aga o le Atua o le a tō'esea e fa'avavau mai le 

malumalu na fauina mo Lona mamalu.  Mai lea aso, o ōna sauniga o le a leai 

se uiga, o āna tapua'iga, o sauniga o le fa'atauemu.   

Matā'upu 68 

I LE LOTOĀ PITO I FAFO 

Fa'avae i luga o le Ioane 12:20-43. 

a i ai isi Eleni fa'atasi ma ē na ō a'e i le tausamiga e tapua'i.  O i 

latou ia ua ō ane iā Filipo, o le Patesaita i Kalilaia ia, ua latou ōle atu 

iā te ia, ua fa'apea atu, 'Le ali'i e, matou te fia feiloa'i ma Iesu.'  Ona alu ane 

lea o Filipo, ua ta'u atu iā Anetere'a; ona ta'u atu ai lea e Anetere'a ma Filipo iā 

Iesu" (Ioa. 12:20-22). 

I lenei taimi e foliga mai ua fa'ato'ilaloina le galuega a Keriso.  O Ia 

sa manumalō i le finauga ma faitaulaga ma Faresaio, peita'i ua mautinoa lelei 

latou te lē mafai ona taliaina o Ia o le Mesia.  O le vavaega mulimuli lea ua 

o'o mai.  I Ōna so'o, o le matā'upu e foliga mai ua leai se fa'amoemoe.  

Peita'i ua latalata Keriso i le fa'ai'uina o Lana galuega.  O le va'aiga tele e lē 

afāina ai na'o le mālō o Iutaia, a e o le lalolagi 'atoa, ua lata nei ona o'o mai.  

Ina ua fa'afofoga Keriso i le ōlega fa'atauānau, "Matou te fia feiloa'i ma Iesu," 

ua toe fa'aleoina le tagi mai a le lalolagi; sa fa'amalamalamaina Ōna fofoga, 

ma Ia fetalai atu, "Ua o'o mai ōna pō e o'o ai le Atali'i o le tagata i Lona 

mamalu" (F. 23).  I le talosaga a ia tagata Eleni, na Ia silafia se fa'amaoni o 

le fa'ataunu'uina o Lana taulaga ofo. 

O ia tagata na malaga mai Sisifo e sa'ili le Fa'aola, ua lata i le 

fa'ai'uga o Lona soifua, e pei fo'i o tagata popoto na malaga mai Sasa'e i le 

amataga.  I le taimi o le fanau mai o Keriso, o tagata Iutaia sa matuā 

tuatuagia i a latou fuafuāga tetele, ma na latou lē iloa ai Lona afio mai.  Sa ō 

mai Makoi mai se nu'u fa'apaupau i le fale o manu ma a latou meaalofa e 

tapua'i i le Fa'aola.  O ia Eleni, o sui mai mālō, o itū'aiga, ma tagata 'ese'ese o 

le lalolagi, na ō mai e va'ai iā Iesu.  E fa'apea i tagata mai nu'u uma ma 

tupulaga uma ona tosina mai e le satauro o le Fa'aola.  E fa'apea fo'i le 

to'atele "e ō mai mai sasa'e ma sisifo, e ta'o'oto e 'a'ai fa'atasi ma Apera'amo, 

ma Isa'ako, ma Iakopo, i le mālō i le lagi" (Mata. 8:11). 

Sa fa'alogo tagata Eleni i le afio mai o Keriso i Ierusalema.  Na 

talitonu nisi, ma sa fe'aveā'i tala, fa'apea na Ia tutūli i fafo mai le malumalu 

faitaulaga ma ta'ita'i, ma o le a Ia 'avea le nofoāli'i o Tavita, o le tupu o 

Isara'elu.  Sa naunau nei tagata 'ese ia iloa le mea moni e fa'atatau i Lana 

galuega.  Sa latou fai ane, "Matou te fia feiloa'i iā Iesu."  Na talia lo latou 

mana'oga.  Ina ua 'aumai le talosaga iā Iesu, sa i ai o Ia i le itū o le malumalu 

e lē fa'atagaina i ai nisi vaganā Iutaia; peita'i sa maliu atu o Ia i le lotoā i fafo, 

ua feiloa'i ma talatalanoa ai ma tagata Eleni. 

Ua o'o nei i le itūlā e fa'amamaluina ai Keriso.  O lo'o tū o Ia i le āta 

o le satauro, ma o fesili mai a tagata Eleni ua fa'aali ai iā te Ia, o le taulaga o le 

a Ia faia o le a fa'apotopoto fa'atasi mai ai atali'i ma afafine e to'atele o le 

"S 

Atua.  Na Ia silafia ua lata ona va'aia lea o Ia e ia Eleni i se tulaga latou te lē 

o manatu i ai.  O le a latou va'ai ua fa'atūina o Ia i tafatafa o Parapa, le gaoi 

ma le fasioti tagata, o lē na filifili e fa'asa'oloto i luma o le Ālo o le Atua.  O 

le a latou fa'alogo i le motu o tagata, a o 'u'una'i mai e faitaulaga ma ta'ita'i, e 

tu'u mai le latou filifiliga.  I le fesili, "Se ā fo'i le mea 'ou te faia iā Iesu o lē 

ua igoa iā Keriso?"  O le tali e tu'u mai, "Ia fa'asatauroina Ia" (Mata. 27:22).  

Ina ua faia lenei togiola mo agasala a tagata, na silafia e Keriso o Lona mālō o 

le a matuā fa'a'ato'atoaina le lelei, ma e aofia ai le lalolagi 'atoa.  O Lana 

galuega o le toe fa'afou, ma o Lona Agaga o le a manumalō.  Mo sina taimi 

sa Ia silasila i le lumana'i, ma fa'afofoga i leo mai itū uma o le lalolagi o 

'alalaga,  "Fa'auta, le Tama'i Mamoe a le Atua, Na te 'ave'esea le agasala a le 

lalolagi" (Ioa. 1:29).  Mai nei tagata nu'u 'ese na Ia silafia ai le ta'utinoga o 

se seleselega manuia, pe a lepetia i lalo le pā puipui e vā ai Iutaia ma tagata o 

nu'u 'ese, ma o mālō uma, o gagana, ma itū'aiga, o le a fa'alogo i le fe'au o le 

fa'aolataga.  A o fa'atalitali mo lea aso, e fa'ataunu'uina ai Ōna 

fa'amoemoega, o lo'o fa'aalia i Āna fetalaiga,  "Ua o'o mai ona po e o'o ai le 

Atali'i o le tagata i Lona mamalu" (Ioa. 12:23).  Peita'i, e le'i mamao mai le 

mafaufau o Keriso le āla e fa'ataunu'uina ai lenei fa'amamaluina.  O le 

fa'apotopotoina o tagata o nu'u 'ese e mulimuli mai ina ua mavae Lona maliu.  

E na o Lona maliu e mafai ai ona fa'asaoina le lalolagi.  Fa'apei o se fatu 

saito, o le Atali'i o le tagata e tatau ona tu'uina i le 'ele'ele ma maliu, ma e 

tanumia mai le va'ai; peita'i o le a toe tū mai o Ia. 

Sa fa'ailoa mai e Keriso Lona lumana'i, ma Na fa'amalamalama mai 

i mea 'ese'ese na foafoaina, ina ia iloa ai e le 'au so'o.  O le uiga moni o Lana 

galuega e fa'ataunu'uina lea i Lona maliu.  Na Ia fetalai, "E moni, e moni, 

'Ou te fai atu iā te outou, 'Afai a e lē pa'ū le fua o le saito i le 'ele'ele ma pala 

ai, e tumau pea o le mea e tasi; a e afai e pala, ona fua mai ai lea o fua e tele" 

(F. 24).  Pe a pa'ū le fatu saito i le 'ele'ele ma ua pala, e tupu a'e ma fua mai 

ōna fua.  E fa'apea le maliu o Keriso ona fa'ai'uina i le fua mai mo le mālō o 

le Atua.  Ia talafeagai ma le tulafono o le ola o la'au, o le i'uga o Lona maliu 

o le toe soifua mai lea. 

O i latou e galuea'iina le 'ele'ele o lo'o tu'u mai pea i luma lenei āta 

fa'atusa.  Mai lea tausaga i lea tausaga e fa'asaoina le 'oloa saito e ala i le 

tu'u'eseina o le mea e sili le aogā.  Mo sina taimi, e tanu'eseina i le 'ele'ele, o 

le Ali'i Na te leoleoina.  Ona ola a'e lea o se lau, soso'o ai fua, ma i'u ai i le 

saito e fa'aaogāina mai totonu o le fua.  O lenei taualumaga e lē mafai ona o'o 

pe a lē tanumia le saito mai le va'ai, fa'alilo, ma e foliga mai ua lē iloa.   

O le fatu e tanumia i le 'ele'ele e fua mai fua, ma i lona fa'asologa e 

toe totōina fo'i.  O le a fa'apea ona fa'ateleina o le seleselega.  E fa'apea le 

maliu o Keriso i luga o le satauro o Kalevario ona e fua mai ai fua mo le ola e 

fa'avavau.  O le manatunatu loloto i lea taulaga ofo, o le mamalu lea o i latou 

ia, o fua, o le a ola pea e fa'avavau. 

O le fatu saito e fa'asaoina e ia lona lava ola e lē fua mai ai ni fua.  E 

ola lava na o ia.  Na mafai e Keriso, pe ana filifili Ia i ai, ona fa'asaoina Ia 

lava mai le oti.  Peita'i a faia e Ia lea mea, ona nofomau lea e na o Ia lava e 

to'atasi.  Na te lē aumaia ni atali'i ma afafine i le Atua.  Se'iloga Na te 

tu'uina atu Lona soifua ona mafai lea ona Ia tu'u atu le ola i le aigā tagata.  

Se'iloga e pa'ū i lalo i le 'ele'ele ina ia fa'aumatia ai, fa'ato'ā mafai lea ona 

'avea Ia o le Fatu o lea seleselega tele,- o le motu o tagata e matuā to'atele mai 

mālō uma, ma itū'aiga, ma gagana, ma nu'u, o le a togiolaina i le Atua. 

E fa'atasi ma lenei 'upu moni, sa fa'asoso'o atu e Iesu le matā'upu o le 

tu'u atu e le tagata ia lava ina ia maua se a'oa'oga e tagata uma: "O lē 

fa'apelepele i lona ola, e fa'amaumau e iā i ai; a o lē 'ino'ino i lona ola i lenei 

lalolagi, e leoleo ai e ia e o'o i le ola e fa'avavau" (F. 25).  O i latou uma e 

fua mai fua a o galulue fa'atasi ma Keriso e tatau ona muā'i pa'ū'ū i le 'ele'ele 

ma oti ai.  O le ola e tatau ona lafoina i le 'ele'ele o mea e mana'omia e le 

lalolagi.  O le alofa o le tagata mo ia lava, o le manatu fa'apito, ia fano lea.  

Ma o le tulafono o le ola e tu'uina atu o le tulafono lea o le fa'asaoina o le 

tagata lava ia.  E fa'asao e le fai fa'ato'āga āna saito e ala i lona lafo 'eseina.  

E fa'apea le ola o le tagata.  O le foā'i atu, o le ola lea.  O le ola e fa'asaoina, 

o le ola lea e tu'uina atu fua e galue ai mo le Atua ma uso ā tagata.  O i latou 

uma e tu'uina o latou ola o se taulaga ona o le suafa o Keriso i lenei lalolagi, o 

le a manumalō i latou mo le ola e fa'avavau. 

O le ola e fa'aaogāina mo ia lava e pei o le saito e 'aina.  E uma atu, 

a e lē fa'ateleina.  E mafai e le tagata ona fa'aputuina mea uma na te mafaia 

mo ia lava; e mafai ona ola ma mafaufau ma fuafua mo ia lava; peita'i o lona 

ola e mavae atu lava, ma e lē toe i ai se mea iā te ia.  O le tulafono o le 

manatu fa'apito mo ia lava o le tulafono lea o le fa'aumatiāga o ia lava. 

Ua fetalai Iesu, "A fia 'au'auna mai se tasi iā te A'u, ia mulimuli mai 

o ia iā te A'u; o le mea 'Ou te i ai A'u, e i ai fo'i La'u 'au'auna; pe a 'au'auna 

mai fo'i se tasi iā te A'u, ona vi'ia lea o ia e Lo'u Tamā" (F. 26).  O i latou 

uma ua tau'aveina le satauro o le taulaga ofo fa'atasi ma Iesu o le a tofusia 

fa'atasi ma Ia i Lona mamalu.  Sa iā Keriso le 'oli'olisaga a o tigāina ma 

fa'alumaina, ona o le a fa'amamaluina Ōna so'o fa'atasi ma Ia.  O i latou o fua 

o Lana taulaga ofo na tu'u atu ai Ia lava.  O le galuea'iina iā i latou o Lona 

lava agaga ma Lana amio, o Lona taui lea, ma o Lona 'oli'oli e o'o i le 

fa'avavau.  E va'aia lenei 'oli'oli i loto ma olaga o isi, o fua o a latou galuega 

ma taulaga na osia i o latou ola mo Ia.  O i latou o le 'au faigaluega fa'atasi 

ma Keriso, ma o le a fa'aaloalogia i latou e le Tamā fa'apei ona Ia 

fa'aaloalogia Lona Ālo. 

O le fe'au a tagata Eleni, ua fa'aātaina pei o le fa'apotopotoina o 

tagata o nu'u 'ese, sa fa'aalia ai i le finagalo o Iesu o Lana galuega e 'ato'atoa.  

Ua fa'asolo mai i Ōna luma le galuega o le fa'aolataga, mai le taimi sa 

fa'atulaga ai fuafuāga i le lagi, i le maliu o lea ua lata mai lava.  O se āo e lē 

ma-fa'amatalaina ua foliga mai o lo'o si'omia ai le Ālo o le Atua.  O lona 

fa'amālumālu ua lagona e i latou uma o lo'o latalata ane iā te Ia.  A o Ia sa 

manatunatu loloto i ai.  Mulimuli ane o le pāganoa ua fa'auma i Lona 

si'ufofoga fa'avauvau, "O lo'o ātu nei Lo'u loto, pe se ā fo'i se mea 'Ou te fai 

atu? 'Lo'u Tamā e, fa'aola mai iā te A'u ai lenei itū aso...'" (F. 27).  A o 

sauniuni Keriso, a e ua Ia inu le ipu 'o'ona.  O Lona itū tagata sa 'alo 'ese mai 

le itūlā o le tu'ulafoa'iina, ina ua foliga o le a tu'ulafoa'iina o Ia, e o'o lava i le 

Atua, pe a va'aia o Ia ua mafatia, taia e le Atua, ma ua puapuagātia.  Na 

tu'umuli mai va'aiga faitele, mai le agaleagaina pei o le tagata solitulafono e 

aupito i matuiā, mai se oti matuā fa'alumaina ma e 'inosia.  O le va'aiga i 

luma i Lana fete'ena'iga ma le mālōsi o le pōuliuli, o le lagona o le 'avega 

mata'utia o solitulafono a tagata, ma le to'asā o le Tamā ona o agasala na 

mafua ai le finagalo mafatia o Iesu, ma le sāuā o le oti ua lafoia i Ōna fofoga. 

Ona o'o mai lea o le gaua'i fa'ale-Atua i le finagalo o Lona Tamā.  

Ua Ia fa'apea atu, "A o le mea lava lea na 'Ou o'o mai ai i lenei itū aso.  Lo'u 

Tamā e, ia e tu'uina atu le mamalu i Lou suafa" (F. 27b, 28a).  E na'o le 

maliu o Keriso e mafai ai ona fa'ato'ilalo le mālō o Satani.  E na'o lea e mafai 

ai ona togiolaina le tagata, ma fa'amamaluina ai le Atua.  Sa finagalo i ai Iesu 

i puapuagā, na Ia taliaina le 'avea ma Taulaga ofo.  O le Mamalu o le lagi na 

finagalo ia mafatia ina ia 'avea ma Lē e tau'aveina agasala.  "Tama e, ia e 

tu'uina atu le mamalu i Lou suafa," sa Ia fa'apea atu ai.  A o fetalai Iesu i ia 

'upu, ua alu ifo se tali mai i āo o le lagi o lo'o fa'apepepepe i luga o Lona ao, 

"Ua tu'uina atu le mamalu, 'Ou te toe tu'uina atu fo'i i ai le mamalu" (F. 28b).  

I le soifuāga 'atoa o Keriso, mai le fale o manu e o'o i le taimi na fetalai mai ai 

i nei 'upu, sa Ia fa'amamaluina le Atua; ma i tofotofoga ua lata mai, o Ōna 

puapuagā i Lona itū Atua-tagata e mautinoa o le a fa'amamaluina ai le suafa o 

Lona Tamā.   

A o fa'alogoina le si'ufofoga, na susulu se malamalama mai le āo ua 

si'osi'omia ai Keriso, e fa'apei o 'a'ao o le Mana e lē ma-fa'atuā'oia ua 

si'osi'omia ai o Ia pei o se puipui afi.  O tagata ua mata'i i lea va'aiga ma le 

fefe tele ma ua māofa.  Sa leai se isi e mafai ona tautala.  O laugutu ua 

lēleoa ma o mānava ua lēmū, a o tutū tagata uma ma pulato'a iā Iesu.  Ua 

uma ona tu'uina mai le molimau a le Tamā, o le ao fo'i ua mōu atu, ma ua 

salalau solo i le vānimonimo.  Ma o le taimi o le feso'ota'iga sa va'aia i le vā 

o le Tamā ma Lona Ālo ua fa'ai'uina nei. 

"Ona fa'apea ai lea o le motu o tagata sa tutū ma fa'alogologo i ai, 'O 

lo'o ua faititili.'  A ua fai mai nisi, 'Ua fetalai se agelu iā te Ia'" (F. 29).  

Peita'i o tagata Eleni tau fesilisili, na latou va'aia le āo, na fa'alogo i le leo, sa 

malamalama i lona uiga, ma iloa lelei Keriso; iā i latou, o Ia na fa'aalia mai o 

Lē na 'auina mai e le Atua. 

O le si'ufofoga o le Atua na fa'alogoina i le papatisoga o Keriso i le 

amataga o Lana galuega, ma na toe fa'alogoina i Lona liliuga i luga o le 

mauga.  O le asō, i le tau fa'ai'uga o Lana galuega, o le fa'atolu lea ona lagona 

ai, e to'atele atu tagata sa fa'atasi ai, ma i lalo o se tulaga e matuā 'ese.  Ua 

fa'ato'ā maē'a ona fetalai o Iesu i 'upu e matuā fa'amaoni e fa'atatau i le tulaga 

o Iutaia.  Ua faia Lana ōlega mulimuli, ma ta'u atu lo latou malaia.  O lenei 

ua toe fa'amauina e le Atua Lana fa'ailoga i le galuega a Lona Ālo.  Ua Ia 

silafia Lē ua te'ena e Isara'elu.  Sa fetalai mai Iesu,  "E le'i o'o mai lenei 

si'ufofoga ona o A'u, a ona o outou" (F. 30).  O lea le fa'atumutumuga e 

fa'amaonia ai o Ia o le Mesia, o le fa'ailoga mai le Tamā e fa'amaoni fetalaiga 

a Iesu, ma o Ia o le Ālo o le Atua. 

Sa fa'aauau Keriso, "'O lo'o fa'asalaina nei lenei lalolagi; e tulia nei 

le ali'i o lenei lalolagi.  O A'u fo'i, afai e si'itia A'u ai le 'ele'ele, 'Ou te tosina 

mai uma tagata iā te A'u.'  Ua fetalai ane ia 'upu e fa'ailoa ai le uiga o Lona 

maliu o le a maliu ai o Ia" (F. 31-33).  O lenei le fa'afitauli o lo'o i le lalolagi.  

Pe a 'avea A'u ma togiola mo agasala a tagata, o le a fa'amalamalamaina le 

lalolagi.  O le a fa'amelepeina le taofimau a Satani mai agaga o tagata.  O le 

fa'atusa o le Atua na fa'aleagaina o le a toe fa'afo'isia i le aigā tagata, ma o le a 

i'u ina maua le aiga fa'ale-lagi e le 'au pa'ia fa'amaoni.  O lenei le i'uga o le 

maliu o Keriso.  Sa manatunatu loloto le Fa'aola a o fa'aalia i Ōna luma 

va'aiga o le manumalō.  Sa Ia silasila i le satauro, le satauro sauā ma le 

fa'alumaina, ma mafatiāga uma na te aumaia, o lo'o pupula i le mamalu. 

Peita'i e lē na o le galuega o le fa'aolataga o le tagata e fa'ataunu'uina 

i le fa'asatauroina.  O le alofa o le Atua o le a fa'aalitino i le atu laulau uma.  

O le a lafotūina le ali'i o lenei lalolagi.  O moli'aga a Satani i lona tete'e i le 

Atua e fa'amaonia le sesē.  O āna tu'ua'iga mamafa na faia aga'i i le lagi e 

'ave'esea e fa'avavau.  O agelu 'atoa ma tagata o le a tosina i le Fa'aola.  Na 

Ia fetalai, "O A'u fo'i, afai e si'itia A'u ai le 'ele'ele, 'Ou te tosina uma mai 

tagata iā te A'u."   

E to'atele tagata sa i ai lata ane iā Keriso a o fetalai o Ia i nei 'upu, sa 

fa'apea ane, "Ua matou fa'alogo i le tulafono, e tumau pea le Keriso e 

fa'avavau; pe fa'apefea fo'i ona e fai mai, 'E tatau ona si'itia i luga o le Atali'i o 

le tagata?'  O ai ea lenei Atali'i o le tagata?  Ona fetalai atu lea o Iesu iā te i 

latou, 'E toe itiiti nai aso e i ai iā te outou le malamalama; savavali ia manū o 

iā te outou le malamalama, ne'i maua outou e le pogisā; o lē savali i le pogisā 

e lē iloa e ia le mea e alu i ai.  Ia outou talia le malamalama, manū o iā te 

outou le malamalama, ina ia 'avea o outou ma fanau a le malamalama'" (F. 

34-36). 

"Ua Ia faia fa'ailoga e tele lava i o latou luma, a e le'i talitonu i latou 

iā te Ia" (F. 37).  Sa latou fa'afesili le Fa'aola i se isi taimi,  "Se ā se fa'ailoga 

e te faia matou te va'ai atu i ai, ma fa'atuatua ai iā te 'Oe?" (Ioa. 6:30).  E tele 

ni fa'ailoga ua fa'aalia; peita'i sa tapunia o latou mata ma fa'ama'a'aina o latou 

loto.  O lenei ua fetalai mai le Tamā lava Ia, a e o lo'o latou lē mafai lava ona 

talitonu.   

"A e peita'i e to'atele ali'i ua talitonu iā te Ia; a e le'i ta'u atu ai, ona o 

Faresaio, ne'i tulia i latou i le sunako" (Ioa. 12:42).  Ua sili ona latou naunau 

i vi'iga mai tagata, i lo le fa'amaonia e le Atua.  Ina ia sao i latou mai a'oa'iga 

ma le masiasi, sa latou fa'afitia Keriso, ma tete'e i le ōfo mo le ola e fa'avavau.  

Ma pe to'afia mai augātupulaga uma mai lenā taimi, o lo'o faia pea fa'apea!  

Mo i latou uma ia, o lo'o tu'u mai pea 'upu lapata'i a le Fa'aola, "O lē 

fa'apelepele i lona ola, e fa'amāumau e iā i ai..." (F. 25a).  Ua fa'apea mai 

Iesu, "O lē fa'alēaogā iā te A'u, ma ua lē talia A'u 'upu, o iā te ia le tasi na te 

fa'asalaina ia; o le 'upu ua 'Ou tautala atu ai, e fa'asala lea iā te ia i le aso 

gata'aga" (Ioa. 12:48). 

Pagā lea mo i latou e lē o iloaina le taimi e asiasi mai ai!  Sa tu'ua 

lēmū e Keriso le lotoā o le malumalu e fa'avavau ma Lona finagalo matuā 

fa'anoanoa lava. 

Matā'upu 69 

I LUGA O LE MAUGA O OLIVE 

Fa'avae i le Mata. 24; Mare. 13; Luk. 11:5-38. 

 fetalaiga a Keriso i faitaulaga ma ta'ita'i, "Fa'auta, ua tu'ua lo outou 

fale, e fa'atafunaina" (Mata. 23:38), sa fa'amata'uina ai o latou loto.  

Na afāina ai le latou fa'alēogolua, a e peita'i na oso a'e pea i o latou mafaufau 

le fesili i le tāua o ia 'upu.  O se fa'alavelave e lē o va'aia e foliga o lo'o 

fa'amata'u mai pea iā te i latou.  Pe mata ea o lenei malumalu matagofie, o le 

mamalu o le mālō, o le a fa'aumatiaina i se taimi o lata mai?  O le 'au so'o ua 

latou lagona se mea leaga o le a o'o mai, ma ua latou fa'atali ma le popole tele 

mo se afioga mai iā Iesu.  A o latou tu'ua le malumalu fa'atasi ma Ia, sa latou 

fa'asino iā te Ia lona mālōsi ma le matagofie.  O le malumalu sa fausia i ma'a 

e mautinoa le mamā, e 'ato'atoa le papa'e, ma o isi e matuā ofoofogia le 

lapopo'a.  O se vaega o lona puipui sa sao mai le fa'atafuna'iina e 'autau a le 

Tupu o Nepukanesa.  I lona tulaga 'ato'atoa e foliga mai o se ma'a e tasi na 

'eli mai i le nofoāga na aumai ai ma'a.  Pe o le a fa'apefea ona fa'aleagaina o 

ia puipui mālōlosi; e le'i malamalama i ai le 'au so'o. 

A o silasila atu Iesu i le matagofie o le malumalu, po o ā ea lava ni 

mafaufauga loloto sa i ai i le finagalo o lē o le a te'ena!  E matuā matagofie 

lava le va'aiga i Ōna luma, peita'i sa Ia fa'apea ifo ma Lona finagalo 

fa'anoanoa, Ua 'Ou va'ai i mea uma.  O fale e mautinoa le ofoofogia.  Ua tou 

ta'u mai o nei puipui e lē ma-fa'aleagaina; a e ia outou fa'alogo mai i A'u 'upu: 

E sau le aso o le a "Lē toe ai se ma'a i luga o le tasi ma'a, a e uma ona soloia 

i lalo" (Mata. 24:2; Mare. 13:2; Luk. 21:6). 

Sa fetalai Iesu i nei 'upu a o fa'alogologo mai le motu o tagata e 

to'atele; peita'i ina ua na o Ia e to'atasi, ona ō ane lea iā te Ia o Peteru, Ioane, 

Iakopo, ma Anetere'a a o Ia nofo i luga o le Mauga o Olive.  Ua latou fa'apea 

atu,  "Ia e fetalai mai iā te i matou pe o'o afea ia mea?  Pe se ā fo'i le 

fa'ailoga o Lou maliu mai, ma le gata'aga o le lalolagi?" (Mata. 24:3).  O le 

tali a Iesu e le'i tu'u 'ese'eseina le fa'aumatiāga o Ierusalema ma le aso tele o 

Lona afio mai.  Na Ia tu'u fa'atasi le fa'amatalaina o ia mea e lua e tutupu.  

Pe ana Ia tatala atu i Ōna so'o mea e tutupu i le lumana'i e pei ona Ia va'aia, se 

manū latou te lē mafai ona lavātia lea va'aiga.  Ona o le alofa mutimutivale 

iā i latou, na Ia tu'u fa'atasi fa'amatalaga o ia fa'alavelave tetele e lua, ma Ia 

tu'uina i le 'au so'o ia su'esu'e le uiga o ia mea.  Ina ua Ia fetalai e fa'atatau i le 

fa'aumatiāga o Ierusalema, o Āna afioga fa'avalo'aga e o'o i tua atu o lea 

va'aiga, e o'o i le afi e mumū mulimuli i lea aso e tū a'e ai le Ali'i mai Lona 

nofoāli'i, e fa'asala le lalolagi mo a latou agasala, pe a fa'aalia e le lalolagi 

lona toto maligi, ma o le a lē toe ufitia e agaga na fasiotia.  O nei mea uma e 

O 

tutupu na tu'uina mai, e le mo na o le 'au so'o, a e mo i latou e ola i le taimi o 

le va'aiga mulimuli o le tala fa'asolopito o lenei lalolagi. 

Ua fāliu atu Keriso i le 'au so'o, ma fa'apea atu, "Ia outou, ne'i 

fa'asesēina outou e se tasi.  Auā e to'atele ē ō mai i Lo'u igoa, ua fa'apea 

ane, 'O a'u nei o Keriso;' latou te fa'asesēina fo'i tagata e to'atele" (F. 4, 5).  

O le a to'atele mesia pepelo e fa'aalia mai, fa'apea o lo'o faia vavega, ma ta'u 

mai ua o'o i le taimi o le fa'aolataga o le mālō o Iutaia.  O le a latou fa'asesē i 

le to'atele.  Ua fa'ataunu'uina ai afioga a Keriso.  I le vā o Lona maliu ma le 

vagaia na si'omia ai Ierusalema, e to'atele mesia pepelo na tutū a'e ai.  Peita'i 

o lenei lapata'iga ua tu'uina atu mo i latou o lo'o ola i lenei taimi o le lalolagi.  

O mea fa'asesē na fai a e le'i o'o ina fa'atafuna'iina Ierusalema sa faia lava e 

tupulaga uma ua mavae, ma o le a toe faia fo'i. 

"E fa'alogo outou i taua ma tala o taua; ia outou ne'i tou atuatuvale; 

auā e ao ona taunu'u o nei mea uma, a e le'i o'o i le gata'aga" (F. 6).  A o le'i 

o'o i le fa'aumatiāga o Ierusalema, sa fetaua'i tagata mo le pule aoao.  Na 

fasiotia tupu, fa'apea ma ē na lata atu i le nofoāali'i.  Sa tau taua ma maua tala 

o taua.  "Auā e tupu lava ia mea uma," ua fetalai mai ai Keriso, "A e le'i o'o 

mai le gata'aga (mo le mālō o Iutaia).  Auā e si'i le taua e le tasi nu'u i le tasi 

nu'u, o le tasi mālō i le tasi mālō; e i ai fo'i mafui'e i lea mea ma lea mea, e i 

ai fo'i oge ma fa'ama'i; o amataga ia o puapuagā" (Mare. 13:7, 8).  Sa 

fetalai mai Keriso, A o va'aia nei fa'ailoga e a'oa'o, ona latou fa'apea lea o ia 

mea o fa'amasinoga a le Atua i luga o le mālō mo le fa'apologaina o Ōna 

tagata filifilia.  O le a latou fai mai o nei mea uma o lo'o tutupu o fa'ailoga o 

le afio mai o le Mesia.  Ia 'aua ne'i fa'asesēina; o ia mea o le amataga o Āna 

fa'amasinoga.  Ua va'ai le tagata iā te ia lava.  Latou te lē o salamō ma 

fa'aliliuina ina ia mafai ai ona 'Ou fa'amālōlō iā i latou.  O mea o lo'o tutupu 

ua latou ta'ua e fa'aalia ai ua fa'asa'oloto i latou mai le nofo pologa, a e o 

fa'ailoga ia o lo latou fa'aumatiāga. 

"Ona latou tu'uina atu ai lea o outou i le puapuagā, ma latou 

fasiotia outou; e 'inosia fo'i outou e nu'u uma ona o Lo'u igoa.  O ōna pō ia e 

tausuai ai tagata e to'atele, e fa'alata le tasi i le tasi, ma feitaga'i i latou" 

(Mata. 24:9, 10).  O ia mea uma sa puapugātia ai Kerisiano.  Sa fa'alata 

fanau e ō latou mātua, ma fanau sa fa'alataina mātua.  O uō ua momoli uō i 

luma o le Fono a Faipule.  Na fa'aalia e le 'au fa'asauā a latou fuafuāga i le 

fasiotiga o Setefano, Iakopo, ma isi Kerisiano.   

E ala i Āna 'au'auna, sa tu'uina e le Atua i tagata Iutaia se toe avanoa 

mulimuli e salmō ai.  Sa fa'aalitino mai Ia lava e ala i Āna molimau ina ua 

molia i latou, ina ua fa'amasinoina, ma ina ua fa'afalepuipuiina.  E ui i lea, o 

o latou fa'amasino sa tu'uina i o latou luga le fa'asalaga o le oti.  O i latou o 

tagata e le'i tāua le latou fa'atatau i le lalolagi, ma e ala i le fasiotia o i latou, ua 

toe fa'asatauroina ai fo'i e Iutaia le Ālo o le Atua.  O le a fa'apea fo'i ona toe 

faia.  O ta'ita'i o mālō o le a faia tulafono e taofia ai le sa'olotoga i mea tau 

tapua'iga.  Latou te 'ave le aiā e na'o le Atua e i ai.  E latou te manatu e mafai 

ona latou fa'amalosia le loto fuatiaifo, e na'o le Atua e tatau ona pulea.  I 

lenei lava taimi ua latou faia se amataga; o lenei galuega o le a faia pea se'i 

taunu'u i se tuā'oi e lē mafai ona latou sopo'ia.  O le a fa'amutaina e le Atua 

ona o Ōna tagata fa'amaoni o lo'o tausi i Āna poloa'iga. 

O taimi uma pe a tupu sauāga, o i latou o molimau i ia faigā mea o le 

a filifili ai mo Keriso po o le tete'e iā te Ia.  O i latou e fa'atino mai le 

tigāalofa mo ē ua ta'usala sesēina, e fa'ailoa mai ai lo latou pipi'i iā Keriso.  O 

isi e fa'atausuai ona o fa'avae o le 'upu moni, e lavea tonu ai le ogātotonu o a 

latou masaniga.  E to'atele ē tausuai ma pa'ū'ū ai, e tete'e ai i talitonuga sa iā 

i latou.  O i latou e ō 'ese i le taimi o tofotofoga, ina ia fa'amautū lo latou 

saogalemū, e ala i le molimau pepelo ma le fa'alataina o latou uso a tagata.  

Na lapata'i mai Keriso i a i tatou i lenei mea, ina ia lē fa'ate'ia i tatou i le 

mata'utia o faiga sauā a i latou ua te'ena le malamalama. 

Na tu'u mai e Keriso se fa'ailoga i le fa'atafunaga o le a o'o i 

Ierusalema, ma Ia ta'u atu pe fa'apefea ona sosola: "A iloa e outou ua 

si'osi'omia Ierusalema e 'au o le taua, ia outou iloa i lea aso ua latalata lona 

fa'atafunaina.  O lea aso, o ē ua i Iutaia ia latou sosola i mauga; o ē ua i 

totonu o le 'a'ai, ia latou ō 'ese; o ē ua i le vao fo'i, 'aua ne'i latou ō atu i 

totonu o le 'a'ai.  Auā o ōna aso ia e fa'asalaina ai, ina ia taunu'u mai o mea 

uma ua tusia" (Luk. 21:20-22).  O lenei lapata'iga sa tu'uina atu e 

manatunatu i ai pe a uma le fāsefulu tausaga, i le fa'aumatiāga o Ierusalema.  

Sa usita'i tagata Kerisiano i lea lapata'iga, ma e le'i i ai se Kerisiano e tasi na 

fano ina ua fa'aumatia le 'a'ai.   

"A ia outou tatalo ina ne'i outou sosola i le tausaga ma'alili, po o le 

Sapati" (Mata. 24:20), sa fetalai ai Keriso.  O Ia Lē na faia le Sapati, Na te 

le'i soloia, pe fa'amauina i le satauro.  O le Sapati e le'i tu'uina atu ia soloia pe 

fa'alēaogāina i Lona maliu.  E fāsefulu tausaga talu Lona fa'asatauroga a e o 

lo'o tatau ona fa'amamaluina pea lava.  Mo le fāsefulu tausaga sa fa'atonuina 

le 'au so'o ia tatalo pea ina ia lē sosola 'ese i le aso Sapati. 

Mai le fa'aumatiāga o Ierusalema, sa fa'atelevave ona fa'aalia e 

Keriso le va'aiga e aupito mata'utia, o le soso'oga mulimuli i le tala 

fa'asolopito o lenei lalolagi,- o le afio mai o le Ālo o le Atua i Lona mamalu 

ma le matagofie.  I le vā o nei mea e lua e tutupu, o lo'o matala mai mo le 

silafaga a Keriso le selau ma selau o tausaga o le pōuliuli, o tausaga mo Lana 

Ekalesia e fa'ailogaina i le toto ma loimata ma puapuagā.  I luga o ia va'aiga 

e le'i lavātia e Ōna so'o ona vā'ai i ai i lea taimi, ma e na'o sina fa'amatalaga 

pu'upu'u na tu'u atu e Iesu iā i latou.  Na Ia fa'apea atu, "Auā o ia ona aso e i 

ai le puapuagā, e leai sona tusa talu lava le amataga o mea na faia e le Atua, 

ua o'o mai i ona po nei, e lē toe fa'apea fo'i amulī.  Afai fo'i e lē 

fa'apu'upu'uina ia aso e le Ali'i, e leai se tagata e fa'aolaina; a e peita'i ona o 

le 'au filifilia ua filifilia e Ia ua Ia fa'apu'upu'uina ai ia aso" (F. 21, 22; Mare. 

13:19, 20).  Mo le sili atu i le afe tausaga na o'o ia sauāga, e le'i iloa muamua 

i le lalolagi, iā i latou e mulimuli iā Keriso.  Na fasiotia ai le miliona ma 

miliona o Āna molimau fa'amaoni.  Pe ana lē fa'aloloa atu 'a'ao o le Atua e 

fa'asaoina Ōna tagata, se manū e fa'aumatia uma i latou.  Sa fetalai mai o Ia, 

"Peita'i ona o le 'au filifilia, ua Ia fa'apu'upu'uina ai ia aso."   

O nei ua fetalai lo tatou Ali'i i le gagana tu'usa'o e fa'atatau i Lona 

afio fa'alua mai, ma Ia tu'u mai lapata'iga i fa'alavelave e muamua mai i Lona 

fa'aali mai i le lalolagi.  "Afai e fai ane se tasi iā te outou i ia ona po, 

'Fa'auta, o i'inei le Keriso, po'o i'ilā; 'aua tou te fa'alogo i ai.'  Auā e tutū 

mai keriso pepelo, ma perofeta pepelo, latou te faia fo'i fa'ailoga tetele ma 

vavega, ina ia fa'asesē i ē ua filifilia lava, pe a mafai ai.  Fa'auta, ua 'Ou 

mua'i ta'uina atu ai iā te outou.  O lea, afai latou te fai mai ai iā te outou, 

'Fa'auta, o i le vao ia,' 'aua tou te ū atu i ai; 'fa'auta, o i se afeafe ia,' 'aua tou 

te fa'alogo i ai.  Auā e pei ona 'emo mai o le uila i sasa'e, ma malamalama 

atu i sisifo, e fa'apea fo'i ona sau o le Atali'i o le tagata" (Mata. 24:23-27).  

O se tasi o fa'ailoga o le fa'aumatiāga o Ierusalema, sa ta'u mai e Keriso, "E 

tutū mai fo'i perofeta pepelo e to'atele, latou te fa'asesē fo'i i tagata e 

to'atele" (Mata. 24:11).  Sa tutū a'e perofeta pepelo, sa fa'asesē i tagata, ma 

ta'ita'iina tagata e to'atele i le vaotu'ufua.  O le 'au fai togafiti fa'ataulaitu ma 

tagata vavalo, fa'apea e iā i latou mana fai vavega, sa latou fa'atosina tagata iā 

i latou i mauga tu'ufua.  Peita'i o lea valo'aga sa ta'u mai e fa'atatau fo'i i aso o 

le i'uga.  O lea fa'ailoga sa tu'uina mai o se fa'ailoga o le afio fa'alua mai.  E 

o'o mai lava i le taimi nei o lo'o fa'aalia e keriso pepelo ma perofeta pepelo ni 

fa'ailoga ma mea ofoofogia e tau fa'asesē ai Ōna so'o.  E tatou te lē 

fa'alogoina ea le vala'au, "Fa'auta, o lo'o i le vao ia?"  E lē o gasolosolo ea le 

to'atele i le vaotu'ufua, ma le fa'amoemoe e maua ai Keriso?  Ma e lē to'atele 

ea o fa'apotopoto ma ta'utino mai o lo'o feso'ota'i ma agaga o ē ua oti a e o lo'o 

lagona ai le vala'au, "Fa'auta, o i se afeafe ia?"  O lenei le fa'a'upuga ua 

tu'uina mai e i latou e tapua'i i agaga o tagata ua oti.  A e o le ā le fetalaiga a 

Keriso?  "'Aua tou te fa'alogo i ai.  Auā e pei ona 'emo mai o le uila i sasa'e, 

ma malamalama atu i sisifo, e fa'apea fo'i ona sau o le Atali'i o le tagata."   

O lo'o tu'uina mai e le Fa'aola fa'ailoga o Lona afio mai, ma e lē na o 

lea, Na te atofaina le taimi e muā'i va'aia ai ia fa'ailoga: "A mavae atu le 

puapuagā o ia ona aso, ona fa'apogisāina loa lea o le lā, e lē susula mai fo'i 

le masina, e pa'ū'ū fo'i fetū mai le lagi, e lūlūina fo'i 'au a le lagi.  Ona iloa ai 

lea i le lagi o le fa'ailoga o le Atali'i o le tagata; ona taufaitagitu'i ai lea o itū 

aiga uma o le lalolagi; latou te iloa atu fo'i le Atali'i o le tagata ua sau i ao o 

le lagi ma le mana ma le mamalu tele.  E 'a'auina atu fo'i e Ia o Āna agelu 

ma le leo tele o le pū, latou te fa'apotopoto fo'i i ē ua filifilia i Ia mai 

matāmatagi e fā, e amata i le tasi tulu'iga o le lagi, e o'o i le tasi tulu'iga" 

(Mata. 24:29-31). 

Ina ua fa'ai'uina le sauāga tele a le pope, sa fa'ailoa mai e Keriso o le 

a fa'apogisāina le lā, ma o le masina fo'i o le a lē tu'u maia lona malamalama.  

E soso'o ai ma le to'ulu o fetū o le lagi.  Ma sa Ia fetalai mai, "Ia outou 

mataulia le fa'ata'oto i le mati; pe a fa'ato'ā tutupu ona tatupu, ma matala 

mai ona lau, tou te iloa ai ua latalata le tausaga vevela.  E fa'apea fo'i 

outou, pe a outou iloa ia mea uma, tou te iloa ai ua latalata Ia, ua i faitoto'a 

lava" (F. 32, 33). 

O Keriso ua uma ona tu'uina mai o fa'ailoga o Lona afio mai.  Ua ia 

fa'ailoa mai tatou te iloa pe a lata mai o Ia, ua i le faitoto'a.  E fetalai mai o Ia 

iā i latou e va'aia nei fa'ailoga, "E lē mavae atu lava lenei tupulaga, se'ia o'o 

mai nei mea uma" (F. 34).  O nei fa'ailoga ua fa'aalia mai.  Ua tatou 

mautinoa nei ua lata mai lava le afio mai o le Ali'i.  "E mavae atu le lagi ma 

le lalolagi, a o A'u 'upu e lē mavae atu lava ia" (F. 35). 

E afio mai Keriso i ao ma le mamalu tele.  O agelu pupula e lē 

ma-faitaulia e fa'atasi ai ma Ia.  E afio mai o Ia e fa'atutū ē ua oti, ma liua le 

'au pa'ia o lo'o ola pea mai lea mamalu i lea mamalu.  E afio mai o Ia e 

fa'aeaina i latou na alolofa iā te Ia, ma sa tausi i Āna poloa'iga, ma 'ave a'e i 

latou iā te Ia.  Na te le'i fa'agaloina i latou po o Lana folafolaga.  O le a toe 

soso'oina le filifili o le aiga.  Pe a tatou va'ava'ai i o tatou tagata ua maliliu, 

tatou te manatunatu ai i le taeao pe a ilia le pū a le Atua, pe a "toe tutū mai ai 

ē ua oti ma le ola pea, e liua fo'i i tatou" (I Kori. 15:52b).  E lē o toe umi, 

ona tatou va'aia lea o le Tupu i Lona matagofie.  E toe o sina taimi, ona Ia 

soloi' esea lea o loimata uma mai o tatou mata.  E lē o toe umi, ona Ia tu'uina 

atu lea o i tatou "ua lē ponā i luma o Lona lava mamalu ma le fiafia tele" (Iuta 

24).  O le mea lea, ina ua Ia tu'uina atu fa'ailoga o Lona afio mai, na Ia fetalai 

atu, "A afua ona faia o ia mea, ia tepa a'e outou, ma ia ea i luga o outou ūlu; 

auā ua latalata ona fa'aolaina outou" (Luk. 21:28). 

A e peita'i, o le aso ma le itūlā o Lona afio mai e le'i fa'ailoaina e 

Keriso.  Na Ia ta'u manino i Ōna so'o e Na te lē mafai ona fa'ailoa le aso po o 

le itūlā o Lona fa'aali fa'alua mai.  Pe ana sa'oloto o Ia e fa'aali mai lea mea, 

aiseā ua mana'omia ai ina ia apoapoa'i iā i latou ia tausi pea le uiga fa'atalitali?  

E i ai ē o lo'o fai mai latou te iloa tonu le aso ma le itūlā o le fa'aali mai o lo 

tatou Ali'i.  E matuā fa'amaoni i latou i le fuafuaina o le lumana'i.  Peita'i o 

le Ali'i o lo'o lapata'i ia ō 'ese i latou mai le 'ele'ele o lo'o latou nofoia.  O le 

taimi tonu o le afio fa'alua mai o le Atali'i o le tagata o le mea lilo a le Atua. 

Sa fa'aāuāu Keriso, e fa'asino i le tulaga o le lalolagi i Lona afio mai, 

"E pei o Ōna pō o Noa, e fa'apea fo'i pe a sau le Atali'i o le tagata.  Auā e pei 

ona faia i ōna pō a e le'i o'o le lolo, ua latou 'a'ai ma inu, ua latou fai avā fo'i 

ma fa'aāvāga, ua o'o lava i le aso na ūlu atu ai Noa i le va'a, na lē iloa fo'i e 

i latou ina se'ia o'o le lolo, ma 'ave'esea i latou uma; e fa'apea fo'i pe a sau le 

Atali'i o le tagata" (Mata. 24:37-39).  E lē o tu'uina mai nei e Keriso i le 

va'aiga se meleniuma fa'ale-lalolagi, se afe tausaga e sauni ai tagata uma mo 

le ola e fa'avavau.  O lo'o Ia ta'uina mai, e fa'apei o aso o Noa, o le a fa'apea 

fo'i i le toe afio mai o le Atali'i o le tagata. 

Pe sa fa'apefea aso o Noa?  "Ua silafia e Ieova ua leaga tele lava 

tagata i le lalolagi, o manatu uma ua mafaufau ifo ai i o latou loto ua na ona 

leaga ia i aso uma lava" (Kene. 6:5).  O tagata o le lalolagi a e le'i o'o mai le 

lolo sa liliu 'ese mai le Ali'i, ma tete'e i le faia o Lona finagalo pa'ia.  Sa 

mulimuli i o latou lava mafaufauga 'ele'elea ma manatunatuga e matuā leaga 

lava.  Na fa'aumatiaina i latou ona o lo latou amioleaga; ma o lo'o mulimuli 

ai fo'i fa'apea le lalolagi i nei ōna pō.  E lē o fa'aalia mai ni fa'ailoga foliga 

lelei o le mamalu o le meleniuma.  O le 'au solitulafono o poloa'iga a le Atua 

o lo'o fa'atumuina le lalolagi i amioga leaga.  O le petipetiga, o tu'ugā 

solofanua, o latou pelēga tupe, o le ola so'ona fai, o le faia o tu'inanau leaga, o 

lagona lē pulea o le tino, o lo'o vave fa'atumulia ai le lalolagi i le amio sauā e 

lē pulea. 

I le valo'aga o le fa'aumatiāga o Ierusalema, sa fa'apea mai ai Keriso, 

"E ma'alili fo'i loto o tagata e to'atele, ona ua tupu tele o le amio leaga.  A o 

lē tumau se'ia o'o i le gata'aga, e fa'aolaina lea.  E tala'iina atu fo'i lenei tala 

lelei o le mālō i le atu laulau uma, e fai ma molimau i nu'u uma, ona o'o mai 

ai lea o le gata'aga" (Mata. 24: 12-14).  O le a toe fa'ataunu'uina lenei 

valo'aga.  O agasala sa maua tele i ia aso o le a maua lona so'o fa'afeagai i 

lenei tupulaga.  E fa'apea fo'i le valo'aga e fa'atatau i le folafolaina o le tala 

lelei.  A o le'i pa'ū Ierusalema, o Paulo i tusitusiga e ala mai le Agaga Pa'ia, 

sa fa'ailoa mai o le tala lelei ua tala'iina "i tagata uma lava i le lalolagi" (Kolo. 

1:23b).  O lenei, a o le'i afio mai le Atali'i o le tagata, o le tala lelei e 

fa'avavau o le a folafolaina atu "i atunu'u uma, ma itū'aiga, ma gagana 

'ese'ese, ma nu'u" (Fa'aal. 14:6).  O le Atua "Ua fa'atūina e Ia le aso e 

fa'amasinoina ai le lalolagi" (Galu. 17:31a).  E ta'u mai e Keriso iā i tatou le 

taunu'u mai o lea aso.  Na te le'i fetalai mai o le a liua uma le lalolagi 'atoa, a 

e peita'i, "E tala'iina atu fo'i lenei tala lelei o le mālō i le atu laulau uma, e fai 

ma molimau i nu'u uma, ona o'o mai ai lea o le gata'aga" (Mata. 24:14).  O 

le tu'uina atu o le tala lelei i le lalolagi ua tatou maua le mālōsi e fa'ata'alise ai 

le toe fo'i mai o lo tatou Ali'i.  E lē na o lo tatou va'ava'ai, a e ia fa'avavaveina 

ona fa'ao'o mai le aso o le Atua (II Pete. 3:12).  Pe ana faia e le ekalesia a 

Keriso Lana galuega fa'apei ona tofia ai e le Ali'i, se manū ua uma ona 

lapata'iina le lalolagi 'atoa, ma ua taunu'u le afio mai i lo tatou lalolagi o Iesu 

Keriso le Ali'i, i le mana ma le mamalu tele. 

Ina ua mae'a ona Ia tu'uina atu o fa'ailoga o Lona afio mai, sa fetalai 

Keriso, "Pe a iloa e outou ia mea ua faia, ia outou iloa ua latalata le mālō o 

le Atua" (Luk. 21:31).  "O lea ia outou mataāla ai ma tatalo e lē aunoa." (F. 

36).  E tu'u mai pea e le Atua i tagata o lapata'iga i fa'amasinoga e o'o mai.  

O i latou e talitonu i Lana fe'au mo lo latou taimi, ma o lo'o fa'agaoioi lo latou 

fa'atuatua, i le usita'i i Āna poloa'iga, o le a fa'asaoina mai fa'amasinoga e pa'ū 

i luga o ē lē fa'alogo ma lē talitonu.  O le 'upu na o'o iā Noa, "Inā ūlu atu ia o 

'oe 'atoa ma lou aiga uma i le va'a; auā ua 'Ou iloa 'oe o lē amiotonu i O'u 

luma" (Kene. 7:1).  Na usita'i Noa ma na fa'asaoina.  Sa o'o mai le fe'au iā 

Lota, "Inā tutū ia, ina outou ō 'ese i lenei mea, auā o le a fa'aumatia e Ieova 

lenei 'a'ai" (Kene. 19:14).  Na tu'uina e Lota iā i lalo o le puipuiga a 'ave 

fe'au mai le lagi, ma sa fa'asaoina ai.  Sa fa'apea fo'i ona tu'uina i le 'au so'o o 

Keriso lapata'iga i le fa'aumatiāga o Ierusalema.  O i latou na tulimata'i i 

fa'ailoga o le malaia o le a o'o mai, ma sosola 'ese mai le 'a'ai, sa saogālemū 

mai le fa'atafunaga.  O lenei ua tu'u mai iā i tatou le lapata'iga o le afio fa'alua 

mai o Keriso ma le fa'aumatiāga o le a pa'ū i luga o le lalolagi.  O i latou e 

fa'alogo ma usiusita'i i le lapata'iga o le a fa'asaoina. 

Ona e tatou te lē iloa le taimi tonu o Lona afio mai, ua fa'atonuina i 

tatou ia mataāla.  "Amu'ia ia 'au'auna e maua i latou e lo latou Ali'i, o 

mataāla pe a sau" (Luk. 12:37a).  O ē o lo'o tulimata'i le afio mai o le Ali'i, 

e lē o nofonofovale ma fa'atalitali.  O le fa'amoemoe i le afio mai o Keriso e 

lagona ai e tagata le mata'u i le Atua, ma fefe i Āna fa'amasinoga pe a 

solitulafono.  O lea ia fafaguina i latou i le agasala tele, o le te'ena o Lona 

alofa tunoa o lo'o ōfoina mai.  O i latou o lo'o tepataula'i mo le Ali'i, o lo'o 

fa'amamāina i latou e ala i le usiusita'i i le 'upu moni.  E fa'atasi ma le 

mataāla, latou te galulue fo'i ma le fa'amaoni.  Ona ua latou iloa o le Ali'i ua 

i faitoto'a, o lo latou ma'elegā e fa'avaveina ai le galulue fa'atasi ma le poto 

fa'ale-Atua mo le fa'aolataga o agaga.  O i latou ia o le 'au fa'atuatua ma 

'au'auna popoto, o ē e avatu i le aiga o le Ali'i "mea e 'ai i ōna itū aso" (F. 

42b).  O lo'o latou ta'u atu le 'upu moni ua tatau, a e maise mo le taimi nei.  

E pei o Enoka, Noa, Apera'amo, ma Mose na latou ta'u atu le 'upu moni i o 

latou lava taimi, e fa'apea fo'i 'au'auna a Keriso i nei ōna pō ona latou avatu 

lapata'iga fa'apitoa mo lo latou tupulaga.   

A e peita'i, o Keriso na te aumai i le va'aiga se tasi vasega o tagata; 

"Afai e fai ifo lea 'au'auna leaga i lona loto, 'E fa'atuai mai lo'u ali'i; ona fai 

ai lea o iā i ona uso a 'au'auna, ua 'a'ai fo'i ma inu fa'atasi ma ē inu ia 'onā; e 

sau lava le ali'i o lea 'au'auna i le aso e lē fa'atalitali atu ai o ia" (F. 48-50).   

O le 'au'auna leaga sa fa'apea ifo i lona loto, "E fa'atuai mai lo'u 

Ali'i."  E le'i fai mai, e lē afio mai Keriso.  Na te lē fa'atauemu i le manatu i 

Lona afio fa'alua mai.  A e peita'i i lona loto ma āna gaoioiga ma 'upu o lo'o 

ia fa'ailoa atu, ua fa'atuai le afio mai o le Ali'i.  Ua ia fa'ate'aina mai i 

mafaufau o isi le talitonuga, e vave le afio mai o le Ali'i.  O lana fa'aa'oa'oga 

mālōsi e ta'ita'iina ai tagata e fa'atuai ona o le fai manatu fa'amaualuga ma le 

popole.  E fa'amaonia i o latou  uiga fa'ale-lalolagi ma le 'onā.  O mana'oga 

fa'ale-lalolagi, manatunatuga leaga, o le a pulea ai le mafaufau.  O le 

'au'auna leaga e 'ai ma inu ma e 'onā, e 'aufa'atasi ma le lalolagi i le sa'iliga o 

mea fa'afiafia.  Na te fasia ōna uso ā 'au'auna, e molia ma ta'usalaina i latou o 

ē fa'atuatua i lo latou Matai.  E fefiloi fa'atasi ma le lalolagi.  O le olaga e 

tutūsa ma i latou e fiafia i le solitulafono.  E matuā mata'utia lea tu'u 

fa'atasiga.  O le a maua i le mailei fa'atasi ma le lalolagi.  "E sau le ali'i o lea 

'au'auna...i le itū aso e lē iloa ai e ia, ona matuā fa'asala lea iā te ia, ma avatu 

iā te ia lona tofi fa'atasi ma tagata pepelo..." (F. 51). 

"Afai fo'i e te lē mataāla, 'Ou te alu atu iā te 'oe e pei o se gaoi, e te 

lē iloa fo'i le itū aso 'Ou te alu atu ai iā te 'oe" (Fa'aal. 3:3b).  O le fa'aali 

mai o Keriso e fa'ate'ia ai a'oa'o pepelo.  Latou te fai mai, "O lo'o filemū, ua 

lē afāina."  E pei o faitaulaga ma a'oa'o a e le'i fa'aumatia Ierusalema, na 

latou tau sa'ili ia fa'amalieina le ekalesia i tamāo'aiga fa'ale-lalolagi ma le 

mamalu.  O fa'ailoga sa tu'uina atu na latou fa'auigaina i le ata ta'imua mo lea 

lava taimi.  Peita'i, o le ā se 'upu mai le Afioga Pa'ia?  "Ona o'o lea iā te i 

latou o le fano fa'afuase'i" (I Tesa. 5:3).  I luga o i latou uma e nonofo i le 

lalolagi 'atoa, i luga o i latou uma e faia lenei lalolagi ma o latou aiga, o le aso 

o le Atua o le a sau e pei o se mailei.  E o'o iā i latou e pei o se tagata gaoi.   

O le lalolagi ua tumu i le fa'anununu, tumu i fa'afiafiāga fa'apaupau, 

o lo'o moe, moe pea i le saogalemū fa'ale-tino.  O tagata ua tu'utu'u i tua le 

afio mai o le Ali'i.  Latou te toē i lapata'iga.  Ua fa'aleo le mitamitavale, "Ua 

tutūmau pea o mea uma talu ona fa'ato'ā faia" (II Pete. 3:4b).  "E pei o aso 

nei fo'i a taeao; e silisili 'ese ona lelei" (Isa. 56:12).  O le a atili loloto lo 

tatou aga'i i le naunau i fa'afiafiāga.  A e na fetalai Keriso, "Fa'auta, 'Ou te 

alu atu pei o se gaoi" (Fa'aal. 16:15).  O le itūlā lava o le a fesili ai le 

lalolagi ma le fa'atauemu, "O fea le folafolāga o Lona afio mai?" o le a 

fa'ataunu'uina ai fa'ailoga.  A o latou 'alaga, "O lo'o filemū ma saogalemū," o 

le a o'o mai ai le fa'aumatiāga fa'afuase'i.  O le tagata e manatu fa'atauemu, 

ma te'ena le 'upu moni; ua faia galuega masani i vaega tau tupe a e lē 

mulimuli i ta'iala e Āloā'ia; pe a su'esu'e le tagata a'oga i lona naunau e sa'ili le 

poto i mea uma vaganā le Afioga a le Atua, o le a afio mai Keriso pei o se 

gaoi. 

O lo'o fa'avevesiina mea uma i le lalolagi.  O fa'ailoga o taimi o lo'o 

fa'amata'u mai.  O mea o le a tutupu e muā'i lafoia ata a e le'i o'o mai.  O le a 

tō'esea le Agaga o le Atua mai le lalolagi, ma o le a fa'asoso'o mala ona o'o 

mai i le sami ma le lau'ele'ele.  O le a i ai afā, mafui'e, lolovai, o so'o se 

vasega o le fasioti tagata.  O ai na te mafaia ona faitau le lumana'i?  O fea le 

saogalemū?  E leai se mautinoa i mea fa'ale-tagata po o le fa'ale-lalolagi.  E 

fa'anatinati tagata iā i lalo o le fu'a ua latou filifilia.  E mapu'itigā a o latou 

fa'atali ma tulimata'i fa'agaioiga a latou o ta'ita'i.  E i ai i latou o lo'o 

fa'atalitali ma le mataāla a o galulue mo le fa'aali mai o lo latou Ali'i.  O le isi 

vaega o le a fa'apotopoto i lalo o le ta'ita'iga a le uluā'i fouvale.  E to'aitiiti e 

talitonu i le loto ma agaga o lo'o i ai se malaia e 'alo 'ese ai ma se lagi e tatau 

ona mālō ai. 

O le fa'alavelave matuiā o lo'o sau mālie e ufitia ai tatou.  O lo'o 

susulu le lā i le lagi, e fai lana ta'amilosaga e masani ai, ma o le lagi o lo'o tala 

mai pea le mamalu o le Atua (Sala. 19:1).  O tagata o lo'o 'a'ai pea ma feinu, 

totō ma fauina fale, fa'aipoipo ma fai fa'aipoipoga.  O fai 'oloa o lo'o 

fe-fa'ataua'i pea.  O lo'o fetūleia'i pea tagata 'ese'ese, ma fa'atauvā mo le 

tulaga e aupito maualuga.  O ē naunau i mea fa'afiafia o lo'o fa'atumulia pea 

fale tifaga, o tu'ugā solofanua, ma nofoāga pelē tupe.  E manumalō pea 

fa'afiafiāga, peita'i, ua lata lava ona tapunia le itūlā tatou te filifili ai, ma o 

iloiloga o mea uma o le a maua le fa'ai'uga e fa'avavau.  E va'ai Satani i lona 

taimi ua pu'upu'u.  O lo'o ia fa'agaoioi ona sui uma e fa'asesē i tagata, e 

ta'ita'i'ese, tuatuagia ma fiafia, se'i o'o i le aso e fa'ai'u ai le taimi ma tapunia e 

fa'avavau le faitoto'a o le alofa tunoa. 

O se mea e fa'anoanoa ai, ua sau iā i tatou mai augātupulaga afioga 

lapata'i a lo tatou Ali'i mai le Mauga o Olive: "Ia outou, ne'i fa'amamafaina o 

outou loto, ma le fa'aniniva, ma le onā, ma le popole i mea a le olaga nei, ne'i 

fa'afuase'i mai lea aso iā te 'outou....O lea ia outou mataāla ai ma tatalo e lē 

aunoa, ina ia ta'u aogāina outou e sao mai ia mea uma ua tali o'o mai, ma ia 

tutū i luma o le Atali'i o le tagata" (Luk. 21:34, 36). 

Matā'upu 70 

"O Ē AUPITO ITIITI O O’U USO NEI" 

Fa'avaeina i luga o le Mata. 25:31-46. 

e a sau le Atali'i o le tagata i Lona mamalu, ma le 'au agelu pa'ia 

uma fa'atasi ma Ia, ona ti'eti'e ai lea o Ia i Lona nofoāli'i mamalu; 

e fa'apotopotoina fo'i i Ōna luma nu'u uma lava; ona tu'u'ese'eseina lea o i 

latou e Ia” (Mata. 25:31, 32).  O Keriso na Ia fa'aāta i Ōna so'o i le Mauga o 

Olive le va'aiga i le aso o le fa'amasinoga tele.  Na Ia fa'ailoa le fa'ai'uga e 

fa'alagolago i le mafua'aga lea e tasi.  Pe a fa'apotopoto nu'u i Ōna luma, e 

lua lava vaega, ma o lo latou taunu'uga e fuafua i mea na latou faia po o mea 

na fa'atamala ma lē faia mo Ia e ala i tagata matitiva ma ē puapuagātia. 

O lenā aso e lē o fa'alauiloa e Keriso i luma o tagata le galuega tele 

na Ia faia mo i latou i le foa’i atu o Lona soifua mo lo latou fa'aolataga.  Na te 

fa'alauiloa le galuega fa'amaoni na latou faia mo Ia.  Iā i latou i Lona itū 

taumatau, e fetalai atu i ai, “Ō mai ia, o outou ua fa'amanuiaina e Lo’u Tamā, 

ia fai mo outou tofi le mālō ua saunia mo outou a o le'i fa'avaeina le lalolagi; 

auā na 'Ou fia ‘ai, ona outou avane ai lea ni mea 'Ou te ‘ai ai; na 'Ou fia inu, 

ona outou avane ai lea ni vai 'Ou te inu ai; sa fai A’u ma tagata 'ese, ona 

outou talia lea o A’u; na 'Ou lē lavalavā, ona outou fa'aofuina lea o A’u; na 

O’u ma’i, ona outou asiasia mai lea o A’u; na 'Ou i le fale puipui, ona outou 

ō ane ai lea iā te A’u" (F. 34-36).  A o i latou ua vivi'i e Keriso latou te lē iloa 

o Iesu na latou 'au'auna i ai.  Na latou fememea’i ma fesili, a e tali atu Iesu, 

“Auā na faia e outou i le tasi o aupito itiiti o O’u uso nei, o A’u lea na outou 

faia i ai” (F. 45). 

Na fetalai atu Iesu i Ōna so'o o le a itagia i latou e tagata uma, o le a 

sau ina ma fa'a puapuagātia.  O le to'atele o le a tuli 'ese mai o latou aiga, ma 

'avea o tagata matitiva.  O le to'atele o le a puapuagātia i fa'ama’i ma le lē 

tagolima.  E to'atele fo'i o le a tu'uina i le fale puipui.  Mo i latou uma ua 

tu'ua uō ma aiga ona o Lona suafa, na Ia folafola i ai le taisautuaselau i lenei 

lalolagi.  A o nei ua Ia ta’utino atu le fa'amanuiāga fa'apitoa iā i latou uma o 

ē 'au'auna i o latou uso.  I mea uma e tigā ai "ona o Lo’u igoa," ua fetalai mai 

Iesu ina ia iloa o Ia.  E fa'apei ona outou 'au'auna iā te A’u, ia fa'apea fo'i ona 

outou 'au'auna iā te i latou.  O le fa'ailoga lenā o outou o O’u so'o.   

O i latou uma ua fanau i le aiga fa'ale-lagi e i ai le lagona fa'apitoa o 

uso o lo latou Ali'i.  O le alofa o Keriso e fusi fa'atasi ai totino o Lona aiga, 

ma po o fea e fa'atino ai lenā alofa e fa'aalia ai le feso'ota’iga fa'ale-Atua.  “O 

i latou uma fo'i o ē alolofa ua fanau mai latou mai le Atua, ua iloa fo'i e i latou 

le Atua” (I Ioa. 4:7). 

O i latou e vi'ia e Keriso i le fa'amasinoga atonu e lē malamalama 

tele pe iloa fo'i matā'upu fa'ale-agaga, a e sa fa'apelepele i Āna ta’iala.  E ala 

“P 

i le ta’ita’iga a le Agaga Pa'ia na fai i latou ma fa'amanuiāga i ē sa latou 

feso'ota’i.  E i totonu o tagata fa'apaupau ua i ai latou na fa'apelepele i le 

agaga o le agalelei, a o le’i fa'alogo i 'upu o le ola, ua latou fa'auō i misionare, 

e fesoasoani iā te i latou e ui ina lamatia ai fo'i o latou ola.  I totonu o tagata 

fa'apaupau na i ai i latou ua tapua'i i le Atua ma le lē iloa, o ē e le'i 'aveina atu 

e se tagata iā te i latou le malamalama, peita'i e lē fano i latou.  E ui ina 

pōuliuli i le tulafono tusitusia a le Atua, na latou fa'alogo i Lona si'ufofoga na 

fa'ailoa mai i le natura ma latou faia mea e mana’omia e le tulafono.  O a 

latou galuega o le molimau i le pa’i atu o le Agaga Pa'ia i o latou loto, ma ua 

ta’ua i latou o fanau a le Atua. 

O se mea e maofa ma fiafia ai ē tulaga maulalo i atunu'u ma ē 

fa'apaupau, i le fa'alogo i fetalaiga mai fofoga o le Fa'aola, “Auā na faia e 

outou i lē tasi o ē aupito itiiti o o’u uso nei, o A’u lea na outou faia i ai!”  O 

se fiafiāga i le finagalo o le alofa e leai se tuā'oi a o tepa a’e ē na mulimuli iā 

te Ia ma le ofo tele i Āna afioga matagofie. 

A e lē fa'atuā'oia le alofa o Keriso i se vaega.  E faitauina o Ia 

fa'atasi ma le fanau a tagata.  Ina ia 'avea i tatou o tagata o Lona aiga i le lagi, 

na 'avea o Ia o se tasi o le aiga i le lalolagi.  O Ia o le Atali'i o le tagata, o le 

uso i atali'i ma afafine o Atamu.  O ē e mulimuli iā te Ia ia ‘aua ne’i lagona 

ua latou vavae 'ese mai le lalolagi o le a fano o lo'o si'omia i latou.  O i latou 

o se vaega o le fanau a tagata; ma o lo'o maimoa mai le lagi o i latou o uso o ē 

agasala fa'apea fo'i ē amiotonu.  O ē pa'ū’ū, o ē sesē, o ē agasala, e fusi 

fa'atasi i le alofa o Keriso; ma so'o se agalelei e si'itia ai se agaga ua pa’ū, so'o 

se galuega alofa, e talia lea pei ua faia iā te Ia. 

O agelu o le lagi ua 'auina atu e 'au'auna iā te i latou o ē o le a 'avea 

ma suli o le fa'aolataga.  Tatou te lē iloa nei po o ai i latou; e le’i fa'ailoa mai 

nei o ai o le a manumalō, ma maua se vaega o le tofi o ē amiotonu; a o agelu 

o le lagi o lo'o feoa’i i le lautele ma le umi o le lalolagi, e sa'ili ina ia 

fa'amafanafana i ē fa'anoanoa, puipui i ē ua i tulaga faigatā, ma manumālō i 

loto o tagata mo Keriso.  E leai sē e tu'ulafoa’i pe lē amana'ia.  E lē fa'ailoga 

tagata le Atua ma e tutūsa Lana tausiga i agaga uma na Ia foafoaina.   

A o tatala lou faitoto'a i ē mana’omia le fesoasoani ma ē 

puapuagātia, o lo'o e fa'afeiloa’i agelu e lē ma-va'aia.  Ua e vala'aulia le 

mafutaga ma ‘au a le lagi.  Latou te 'aumai le si'osi'omaga o le 'oli'oli ma le 

filemū.  E latou te ō mai ma vi'iga ma o le tali o ia vi'iga ua fa'alogoina i le 

lagi.  O galuega alofa uma o vi'iga ia i le lagi.  O le Tamā mai Lona nofoali'i 

o lo'o faitauina ē galulue ma le lē fa'apito i totonu o Āna 'oloa e silisili ona 

tāua. 

O i latou i le itū tauāgavale o Keriso, o ē na lē amana'ia o Ia e ala i ē 

matitiva ma puapuagātia, na latou lē manatu e ta’usalaina i latou.  Na 

fa'atauasoina i latou e Satani; na latou lē iloa la latou aitalafu i o latou uso.  

Na latou manatu na o i latou lava, ma lē amana'ia mana'oga o isi.   

Na tu'uina e le Atua i tagata mau'oa le tamao'aiga ina ia latou 

fesoasoani ma fa'amafanafana i Lana fanau puapuagātia; peita'i o le tele o 

taimi ua lē amana'ia le mana'oga o isi tagata.  Ua latou lagona ua sili i latou i 

o latou uso matitiva.  Latou te lē tu'uina i latou i le tulaga o le tagata mativa.  

Latou te lē malamalama i fa'aosoosoga ma tauiviga a lē mativa, ua mavae le 

alofa mai o latou loto.  I fale taugatā ma malumalu matagofie, o tagata 

mau'oa ua tapunia mai i latou mai ē matitiva; o le tamao'aiga ua tu'uina atu e 

le Atua ia manuia ai ē mana'omia ua fa'aalu i le fa'amalieina o le fa'alialia ma 

le alofa fa'apito.  Ua fāoa mai ē matitiva i aso ta'itasi le a'oa'oga e fa'atatau i 

le alofa mutimutivale o le Atua; auā ua Ia faia ia lava le fa'asoa ina ia 

fa'amalieina i mea e tatau o le olaga.  Na fa'amalosia ia latou lagona le 

mativa e fa'atua'oi ai le olaga, ma ua tofotofoina so'o ia maua i le tu'inanau, 

matau'a, ma tumu i masalosaloga leaga.  O i latou e le’i o'o i ai le mamafa o 

le lē tagolima, o le tele o taimi latou te faia i ē matitiva faiga lē fa'aaloalo ma 

ua lagona ai e ia tagata le manatu o latou e tulaga maulalo ma le fa'atauva'a 

lava. 

A o Keriso o lo'o silafia mea uma ma Ia fetalai mai, "O A’u lē na fia 

‘ai ma fia inu.  Na 'Ou tagata 'ese.  Na 'Ou ma’i.  O a’u lenā na i le fale 

puipui.  A o outou fai faigā’ai i laulau ua tumu i mea 'ese'ese, a o A’u o lo'o 

matelāina i se fale fa'atauva'a po o le 'auāla tu'ufua.  A o outou nonofo fiafia 

i o outou fale matagofie, e le'i i ai se mea e ta'oto ai Lo’u ulu.  A o tau lē ofi 

a outou pusa lavalava i ofu lelei, sa 'Ou lē lavalavā.  A o tuliloa a outou mea 

fa'afiafia, o lo'o 'Ou mafatia i le fale puipui."   

A o e avatu sina momoi mea i e matelāina, ma e avatu se ofu 

manifinifi e fa'amafanafana ai mai le malulū, na e manatua o lo'o e avatu na 

mea i le Ali'i mamalu?  O aso uma o outou olaga sa 'Ou i o outou autafa e ala 

iā i latou ia na puapuagātia, peita'i tou te le’i sa'ili mai A'u.  Tou te le’i 

'au'aumea ma mafuta fa'atasi ma A’u.  'Ou te lē iloa outou. 

E to'atele ua lagona e fa'apea o se avanoa tāua le asiasi atu i nofoāga 

na soifua ai Keriso i lenei lalolagi, ia savali i 'auala na Ia femāliua'i ai, 

maimoa i vaitūloto na masani ona Ia a’oa’o ai i 'autafa, o mauga ma vanu na 

masani ona Ia malōlō ai.  Peita'i e tatou te lē tau ō i Nasareta, po o 

Kapanaumi, po o Petania ina ia tatou savavali ai i tulagā 'a'ao o Keriso.  

Tatou te maua Ōna tulaga 'a'ao i tafatafa o le tagata ma’i, i totonu o nofoāga o 

ē matitiva, i ala vāiti o lo'o tumutumu ai i 'a'ai tetele, ma nofoāga uma e i ai 

agaga o lo'o mana'omia se fa'amanafanaga.  A tatou faia pei ona faia e Iesu a 

o i ai i lenei lalolagi, ona tatou savavali lea i Ōna tulaga 'a'ao. 

O i tatou uma, e i ai se mea e mafai ona tatou faia.  “Auā tou te 

nonofo pea ma ē matitiva” (Ioa. 12:8), ua fetalai ai Iesu; ma e leai se tasi e 

tatau ona i ai se manatu fa'apea e leai se vaega e mafai ona galue ai mo Ia.  E 

miliona ma miliona agaga o le a fano, o lo'o saisaitia i filifili o le pōuliuli ma 

le agasala, o ē e le’i fa'alogo i le alofa o Keriso mo i latou.  Pe ana fai e 

fesuia’i o tatou tulaga ma i latou, pe mata o le ā so tatou fa'anaunauga ia latou 

faia mo i tatou?  O lea, po o le ā lava se mea tatou te mafaia, ua iā i tatou le 

fa'alogoga tāua e tatau ona tatou faia se mea mo i latou.  O le tulafono o le 

ola a Keriso, o lea e mafai ona tatou tutū pe pa'ū’ū ai i le fa'amasinoga, ua 

fa'apea mai, “O mea uma tou te loto ia faia e tagata iā te outou, ia fa'apea 

lava ona outou faia iā te i latou” (Mata. 7:12).   

Ua tu'uina mai e le Fa'aola Lona soifua ina ia fa'avaeina se ekalesia e 

mafai ona tausi i agaga o fa'anoanoa ma fa'asesēina.  Atonu e matitiva, lē 

a’oa’oina, ma lē tau'aloaina lenei fa'apotopotoga; peita’i a i ai Keriso, e mafai 

ona faia se galuega i le aiga, o tuā'oi, le ekalesia, e o'o lava "i tua atu," ma o le 

'a'afiaga e mafai ona o'o atu i le fa'avavau. 

O le fa'atamala i lenei galuega ua 'avea ma mafua'aga ua tumau ma 

lē aga'i ai i luma le olaga fa'a-Kerisiano.  O le malamalama na mumū i o 

latou loto ina ua fetalai atu Iesu, “Ua fa'amagaloina āu agasala,” se manū e 

fa'aolaolaina pea pe ana latou fesoasoani i ē mana'omia le fesoasoani.  O le 

mālōsi e fa'aaogā fa'alētatau, o le mafua'aga o le tulaga faigatā i talavou; a e 

tatau ona fa'atautaia ia tafe mai o alāvai o fa'amanuiāga.  E fa'agaloina le 

manatu fa'apito i lē galue fa'amaoni e faia mea lelei mo isi tagata. 

O i latou e 'au'auna mo nisi e 'au'auna i ai le Leoleo Mamoe Sili.  

Latou te feinu i le vaiola, ma malilie ai.  E latou te lē naunau i mea fa'afiafia 

fa'ale-lalolagi, pe o ni suiga i o latou olaga.  O le manatu tāua e fa'amuamua, 

pe fa'apefea ona fa'aolaina agaga o le a fano.  O mafutaga faitele o le a aogā.  

O le alofa o le Fa'aola o le a tosina ai ia loto gatasi. 

Afai tatou te mautinoa o i tatou o le 'au faigaluega fa'atasi ma le 

Atua, o le a tatou lē tautala i Āna folafolāga ma le masalosalo.  E mumū i o 

tatou loto ma talalī i o tatou laugutu.  Ina ua vala'auina Mose e 'au'auna i 

tagata pōuliuli, lē a’oa’oina, ma le fouvale, na tu'u atu e le Atua le folafolaga, 

“Ta te ō lava ma A’u; 'Ou te avatua fo'i le mapusaga mo 'Oe" (Eso. 33:14).  

Ma Ia toe fetalai atu, "Ou te iā te 'Oe lava” (Eso. 3:12).  O lenei folafolāga e 

mo i latou uma o ē galulue e sui iā Keriso mo Ōna tagata o lo'o puapuagātia 

ma mafatia. 

O le alofa i tagata o le fa'atinoina fa'ale-lalolagi lea o le alofa o le 

Atua.  O le totōina o lenei alofa, ia 'avea ai i tatou o fanau a le aiga e tasi, ina 

ia 'avea le Tupu mamalu o se tasi o i tatou.  Pe a fa'ataunu'uina Āna fetalaiga 

fa'amavae, “Ia outou fealofani, e pei ona 'Ou alofa atu iā te outou” (Ioa. 

15:12); pe a tatou alolofa i le lalolagi e pei ona Ia alofa i ai, ona mae’a lea o 

Lana galuega mo i tatou.  Ua sauni i tatou mo le lagi; auā ua i ai le lagi i o 

tatou loto.   

A e “Ia e lavea'i i ē ua pu'ea ia oti, ma ē a o'o ina fasia.  Afai e te 

fa'apea, fa'auta, matou te lē iloa lenei tagata; o lē fuatia loto, na te lē lagona 

ea?  O lē ua tausia lou agaga, na te lē silafia ea?  Na te lē taui atu ea i le 

tagata e tusa ma lana galuega?” (Fa'ata. 24:11, 12).  I le aso tele o le 

fa'amasinoga, o ē na lē galulue mo Keriso, o ē na fa'atafetafea ma mafaufau 

mo i latou lava, e tausi na o i latou lava, o le a tu'uina e le Fa'amasino o le 

lalolagi 'atoa fa'atasi ma i latou o ē na fai le amioleaga.  Latou te maua le 

fa'asalaga e tasi.   

E tu'uina i tagata ta'ito'atasi lona tiute.  O le a fesiligia e le Leoleo 

Mamoe Sili, “Po o i fea le lafu mamoe na avatu iā te 'oe, o A'u mamoe 

matagofie?  Pe se ā ea lau na e te fai atu ai pe a tauia 'oe e Ia?” (Iere. 13:20, 

21). 

Matā'upu 71 

O SE 'AU'AUNA A 'AU'AUNA 

Fa'avae i le Luk. 22:7-18, 24; Ioa. 13:1-17. 

 le afeafe aupitoaluga i se fale i Ierusalema, na nonofo ai Keriso ma Ōna 

so'o.  Sa latou potopoto e fa'amanatuina le Paseka.  Sa naunau le 

Fa'aola ia na o Ia ma Ōna so'o e to'asefulu ma le to'alua.  Na Ia silafia ua o'o 

mai Lona itūaso.  O Ia lava le Tama'i Mamoe o le Paseka; auā o lea ua o'o i le 

taimi o le tausamiga o le Paseka, ma o le a ofoina ai o Ia e fai ma taulaga.  O 

le a Ia inu i le ipu o le to’asā, o le a Ia talia le papatisoga fa'ai'u o puapuagā.  

A e peita'i e i ai nai itūlā o lo'o totoe iā te Ia, ma o le a fa'aaluina mo le manuia 

o Ōna so'o pele. 

O le soifuāga 'atoa o Keriso o se soifua na fa'aaogā mo le 'au'auna lē 

fa'apito.  "E le'i sau Ia ina ia 'au'auna mai tagata iā te Ia, a ia 'au'auna atu 

Ia” (Mata. 20:28); o le a’oa’oga lea na Ia fa'atinoina.  Peita'i e le'i maua i lea 

taimi e le 'au so'o le a'oa'oga.  I lenei Paseka mulimuli, na toe faia e Iesu 

Lana a’oa’oga i se fa'atinoga o le a mafai ona manatua ai pea i o latou 

mafaufau ma loto. 

O felafolafoa’iga e masani ai Iesu ma Ōna so'o, o taimi o le 

mafutaga fiafia ma le filemū, na fa'atāua e i latou uma.  O le tausamiga o le 

Paseka e masani ai o aso o va'aiga fa'apitoa; peita'i o lenei taimi ua atuatuvale 

Iesu.  Ua mamafa le 'avega i Lona finagalo, ma ua fa'amalumalu mai se ao i 

Ōna fofoga.   

A o fa'atasi Iesu ma Ōna so'o i le afeafe aupitoaluga, na latou 

mātauina o lo'o i ai se mea mamafa i Lona finagalo, ma e ui ina lē iloa le 

mafua'aga, sa lagona fa'atasi e i latou le tigāalofa i Lona mafatiāga. 

A o latou vagavagaia le la'o'ai, sa Ia fetalai atu i se si'ufofoga 

fa'anoanoa, “Ua tele Lo’u mana’o e mua'i ‘ai lenei paseka ma outou, a o le'i 

o'o i Lo’u tiga.  Auā 'Ou te fai atu iā te outou, 'Ou te lē toe ‘ai ai lava, se'ia 

o'o ina fa'ai'uina i le mālō o le Atua.'”  Ona tago ai lea o Ia i le ipu, ua 

fa'afetai, ma fetalai atu, "Ia outou tago i lenei ipu, ma ia tufatufa ane iā te 

outou; auā 'Ou te fai atu iā te outou, 'Ou te lē inu lava i le fua o le vine, se'ia 

o'o mai le mālō o le Atua'” (Luk. 22:15-18). 

Na silafia e Iesu ua o'o mai le taimi o le a tu'ua ai e Ia lenei lalolagi a 

e afio atu i Lona Tamā.  A o Lona alofa mo i latou ua iā te Ia i le lalolagi, ua 

alofa i ai e o'o lava i le gata'aga.  Ua o'o nei o Ia i le ata o le satauro, ma o le 

tigā ua mafatia ai Lona finagalo.  Na Ia silafia o le a tu'ulafoa'iina o Ia i le 

taimi e fa'alataina ai o Ia.  Na silafia e Ia o le faiga e matuā fa'alumaina ai 

tagata solitulafono, o lea le 'auāla o le a fasiotia ai o Ia.  Na Ia silafia le agaga 

lē fa'afetai ma le fa'asauā o i latou na Ia afio mai e lavea'iina.  Na Ia silafia le 

mata'utia o le taulaga ofo e ao ona Ia faia, ma le to'atele o i latou e lē taliaina.  

I 

Na Ia silafia ia faigatā uma o i Ōna luma, atonu na Ia maofa i le manatu i Lona 

lava fa'alumaina ma Ōna puapuagā.  Peita'i ua Ia silasila atu i le to'asefulu 

ma le to'alua, o ē na fa'atasi ma Ia e fai Mōna, pe a mavae Lona fa'alumaina 

ma puapuagā ona o le fa'ataugāina, o le a tu'ua na o i latou e tautigā i le 

lalolagi.  O Ōna manatunatuga i faigatā o le a o'o iā te Ia e feso'ota'i pea lava 

ma Ōna so'o.  Na te le'i manatu mo Ia lava.  O Lona alofa iā te i latou sa 

laualuga lea i Lona finagalo. 

O lenei afiafi mulimuli na fa'atasi ai ma Ōna so'o, e tele na'uā mea na 

Ia fia fetalai atu ai iā i latou.  Pe ana latou sauni e talia mea na Ia naunau e 

ta'u atu, se manū e fa'asaoina i latou mai le loto momomo, o le fa'anoanoa ma 

le lē talitonu.  A e peita'i na silafia e Iesu latou te lē lavātia 'upu o le a Ia 

tu'uina atu.  A o silasila atu i o latou foliga, o fetalaiga lapata'i ma 

fa'amafanafanaga na taofia i Ōna laufofoga.  Ua mavae sina taimi; ua foliga 

mai o lo'o fa'atali Iesu.  O le 'au so'o ua lē mautonu.  O le tigā alofa ma le 

nutimomoia i le mafatiāga o Keriso e peiseā'i ua mavae atu.  O Āna fetalaiga 

fa'avauvau, e fa'asino lava i Ōna puapuagā, e lē tele se manatu mamafa i ai.  

O le fe-tepatepaā'i o le 'au so'o ua fa'ailoa ai le matau’a ma le felotoa’i. 

“Sa latou fefinaua'i fo'i po o ai so latou e sili” (Luk. 22:24).  O 

lenei finauga na faia i luma o Keriso, ua fa'anoanoa ma mafatia ai o Ia.  O le 

'au so'o na latou taofi mau pea i lo latou manatu o Keriso o le a fa'amautūina 

Lona mālōsi, ma 'aveina Lona tulaga i luga o le nofoali'i o Tavita.  I o latou 

loto ta'ito'atasi, sa mo'omo'o pea i le tulaga aupito maualuga i le mālō.  Na 

fa'amuamua le manatu o le tagata iā te ia lava, ma e aunoa ma le manatu pe lē 

sili ona fa'atāua atu o le isi uso.  O le olēga mai a Iakopo ma Ioane ina ia nofo 

le isi i le itū taumatau ma le isi i le itū tauagavale o le nofoali'i o Keriso na 

fa'aosofia ai le lē fiafia o isi.  Ona ua masalo lea 'au uso e to'alua na talosaga 

mo le tulaga sili, ma ua fa'atupu ai le vā i le isi to'asefulu.  Na latou lagona le 

lē sa’o o le fa'atulagaina o i latou, o lo latou fa'amaoni ma taleni ua lē 

amana’ia.  O Iuta na sili lona lē fiafia iā Iakopo ma Ioane.   

Ina ua ulufale le 'au so'o i le afeafe aupitoaluga, na tumu o latou loto 

i manatu tete’e.  Sa fa'aofiofi atu Iuta i le itū tauagavale o Keriso; o Ioane sa 

i le itū taumatau.  Afai e i ai se tulaga e sili, ua filifili Iuta o ia na te maua, ma 

o le tulaga lenā ua iloa e pito iā Keriso.  Ma o Iuta o se fa'alata. 

O isi mafua'aga o le fe-'ese'esea'iga ua tula'i mai.  I se taumafataga, 

o le aganu'u masani e i ai le 'au'auna na te mulumulu vae o mālō, ma i lenei 

aso ua faia tapenapenaga mo le sauniga.  Ua i ai le vai, o le ipu e mulumulu 

ai, ma le 'ie soloi, ua saunia mo le mulumuluga o vae; peita'i e leai se 'au'auna, 

ma o le vaega lea e faia e le 'au so'o.  A e peita'i o so'o uma ta'ito'atasi ua 

gaua'i i le loto fa'amaualuga, ma ua filifili ai e lē fia fa'ataunu'uina le vaega e 

faia e se 'au'auna.  O i latou uma sa fa'aalia se uiga lē popole ma lē amana’ia, 

ua foliga latou te lē iloa le mea e tatau ona latou faia.  Ua fa'aalia i lo latou lē 

leoa, e leai se loto fa'amaulalo iā i latou. 

Pe fa'apefea ona aumai e Keriso nei agaga ia ‘aua ne’i manumālō 

Satani iā te i latou?  E fa'apefea ona Ia fa'ailoa e lē na o le fai mai o i latou o 

so'o, ona 'avea ai lea ma so'o, pe mautinoa ai se nofoāga i Lona mālō?  E 

fa'apefea ona Ia fa'aali atu, o le 'au'auna ma le alofa, o le loto maulalo 

fa'amaoni, o uiga fa'avae ia o le fa'aeaina moni?  E fa'apefea ona Ia 

fa'amumūina le alofa i o latou loto, ma ia mafai ona latou malamalama i le 

mea o lo'o Ia naunau e ta’u atu iā i latou?  

E le'i fa'agaoioi atu le 'au so'o ia 'au'auna le tasi i le tasi.  Na fa'atali 

Iesu mo sina taimi po o le ā se mea o le a latou faia.  Ona tula'i lea o Ia, le 

A’oa’o pa'ia, ua tu'u 'ese Ōna la'ei e fa'alavelave i Lana galuega, ua tago i le 

'ie soloi ma fusi ai iā te Ia.  Ua va'ava'ai le 'au so'o ma le ofo tele, na latou 

nonofo ua lē leoa ma fa'atali pe o le ā le mea o le a soso'o ai.  “Ona liligi lea 

e Ia o le vai i le ipu e mulumulu ai i vae o Ōna so'o, ma soloi ai i le 'ie soloi ua 

Ia fusi ai” (Ioa. 13:5).  O lenei gaoioiga na fa'apupulaina ai mata o le 'au 

so'o.  Na fa'atumulia o latou loto i le masiasi.  Ua latou iloa le a'oa'iga e le'i 

fa'aleoina, ma ua latou va'aia i latou lava i se malamalama fou. 

E fa'apea ona fa'ailoa e Keriso Lona alofa mo Ōna so'o.  Na 

fa'atumuina o Ia i le fa'anoanoa ona o lo latou manatu fa'apito, a e na Ia 

fa'atasi ma i latou e aunoa ma se finauga e fa'atatau i lo latou faigatā.  Peita'i 

na Ia avatu iā te i latou le fa'aa’oa’oga e lē mafai ona galo iā i latou.  O Lona 

alofa mo i latou e lē faigofie ona fa'alavelavea pe tineia.  Na Ia silafia ua 

tu'uina mai e le Tamā mea uma i Ōna 'a'ao.  Na afio ifo Ia mai le Tamā, ma e 

fo'i i le Tamā.  Na te mautinoa Lona itū Atua; peita'i na Ia tu'u 'ese Lona 

paleali'i ma Ōna la’ei fa'atupu, a e ua Ia 'avea le tino o se 'au'auna.  O le tasi o 

gaoioiga mulimuli a o soifua i lenei lalolagi, o le fusi o Ia i le 'ie soloi pei o se 

'au'auna ma fa'atino le galuega a se 'au'auna. 

A o le'i faia le Paseka na toe feiloa'i Iuta i faitaulaga ma le 'au 

tusi'upu, ma fa'amae’aina le feagaiga na te tu'uina atu ai Iesu iā i latou.  A e 

mulimuli ane na ia fefiloi fa'atasi ma le 'au so'o e pei lava o sē e mamā mai se 

sesē, ma o lo'o 'auai i le sauniuniga o le talisuāga.  E le'i iloa e le 'au so'o le 

fa'amoemoe o Iuta; na o Iesu na silafia le mea lilo a Iuta, a e Na te le'i fa'aalia.  

Na Ia naunau ia maua le agaga o Iuta.  Sa Ia lagona Lana 'avega e pei ona Ia 

tagi mo Ierusalema, le a'ai ua fa'amalaiaina.  O Lona finagalo sa fa'avauvau, 

pe fa'apefea ona 'Ou tu'ulafoa'i iā te 'oe?  O le mana o Lona alofa pulunaunau 

na lagona e Iuta.  A o mulumulu e Iesu ona vae 'ele'elea ma solo i le 'ie soloi, 

na lagona e Iuta le fa'agae'etia o lona loto ma sa lagona le una’iina i lea lava 

taimi, ina ia fa'ailoa lana agasala.  Peita'i sa ia lē fa'amaulalo iā te ia lava.  

Sa fa'ama’a’aina lona loto ma tete’e i le salamō; ma ua toe o'o mai le lagona 

tuai na ia tu'u 'ese mo sina taimi, ua pulea ai nei o ia.  Ua fa'atausuai nei o ia 

ina ua mulumulu e Iesu vae o Ōna so'o.  Sa manatu ifo ia, afai o Iesu ua 

fa'amaulaloina fa'apea o Ia, e lē o Ia le tupu o Isara'elu.  O fa'amoemoega 

uma i mamalu fa'ale-lalolagi i se mālō fa'ale-tino, ua fa'aumatia.  Ua malie 

Iuta e leai se mea na te maua i le mulimuli iā Keriso.  Ina ua mavae lona 

va'aia o le fa'amaulaloina e Iesu o Ia lava, na fa'amautūina ai i lona mafaufau 

o le a ia te'ena o Ia, ma fa'ailoa atu o ia ua fa'asesēina.  Ua ulufia o ia e le 

ti'apolo, ma sa ia filifili e fa'ataunu'u le galuega na ia loto malie na te faia, o le 

fa'alataina lea o lona Ali'i. 

I le filifilia e Iuta o lona nofoāga i le la’oa'i, na ia taumafai ia 

fa'a-muamua o ia, ona 'au'auna muamua ai lea o Keriso iā te ia.  O Ioane, o lē 

sa ia matuā 'ino'ino i ai, o ia sa fa'a-mulimuli.  Peita'i sa le'i manatu Ioane o 

se a'oa'iga lea pe ua lē amana’ia.  A o mata'ia e le 'au so'o Keriso, sa latou 

lagona le fa'agae'etia.  Ina ua o'o mai ia Peteru, na ia fai atu ma le ofo tele, 

“Le Ali'i e, e te mulumulu ea o’u vae?"  O le uiga fa'amaulalo o Keriso na 

tuia ai lona loto.  Na tumu ia i le masiasi pe a mafaufau atu e leai se tasi o le 

'au so'o na fa'atinoina lenei 'au'aunaga.  Sa tali atu Iesu, “O le mea 'Ou te 

faia, e te lē iloa nei, a e mulimuli ane e te iloa" (Ioa. 13:6, 7).  E lē mafai e 

Peteru ona talia i lona mafaufau le va'ai atu i lona Ali'i, o Lē na te talitonu o Ia 

o le Ālo o le Atu, a e o lo'o faia e Ia le galuega a se 'au'auna.  O lona loto 'atoa 

ua tete'e i lea tulaga fa'alumaina.  Na te le'i iloa o le mafua'aga lea na afio mai 

ai Keriso i le lalolagi.  Sa ia fa'amamafaina lana fai atu, “E te lē mulumulu 

lava o’u vae.” 

Na tali lēmū atu Keriso iā Peteru, “Afai 'Ou te lē mulumulu iā te 'oe, 

e leai sou tofi fa'atasi ma A’u" (F. 8).  O le 'au'aunaga na musu ai Peteru e i 

ai lona uiga maualuga i le fa'amamāina.  Na afio mai Keriso ia fa'amamā le 

loto mai le 'ele'elea o le agasala.  I le lē fa'atagaina Keriso na te mulumulu 

ona vae, o le lē taliaina lea e Peteru o le fa'amamāina e sili atu lona tāua i lo le 

mulumuluina o vae.  Ua ia tete'e moni i Lona Ali'i.  E lē fa'alumaina le 

Matai i le fa'atagaina e galue mo le fa'amamāina o i tatou.  O le loto maulalo 

fa'amaoni o lo tatou talia lea ma le loto fa'afetai mea uma ua Ia faia mo i tatou, 

ona tatou 'au'auna ai lea ma le fa'amaoni mo Ia. 

I nei upu, “Afai 'Ou te lē mulumulu iā te 'oe, e leai sou tofi fa'atasi 

ma A’u,” na faia’ina ai lona loto fa'amaualuga ma le loto ma’a’a.  Ua na lē 

lavātia le manatu o le a motusia lana feso'ota'iga ma Keriso, o le pei lenā o le 

oti iā te ia.  “'Aua lava na o o’u vae, a o lima fo'i, 'atoa ma lo’u ulu!” o lana 

tali lea.  Ona fetalai atu lea o Iesu iā te ia, “O lē ua ta'ele, ia tau o ōna vae, a 

e mamā uma ai, e lē aogā ona mulumulu uma” (F. 9, 10). 

O nei 'upu e lē na o le mamā o le tino e fa'atatau i ai.  O lo'o fetalai 

pea Keriso e uiga i le fa'amamāina e sili atu i le mamā o le tino.  O lē sa ta'ele 

ua mamā, a e o vae e fesavalia'i e vave fo'i ona toe 'ele'elea ma e mana'omia le 

toe fa'amamāina.  O Peteru ma ōna uso a so'o na fa'amamāina i le vaipuna ua 

avanoa mo agasala ma le leaga.  Na fa'ailoa e Keriso o i latou e ā Ia.  A o 

fa'aosoosoga ua ta’ita'iina i latou i le leaga, ma o lo'o latou mana'omia pea le 

fa'amamāina e Lona alofa tunoa.  Ina ua fusia e Iesu le 'ie soloi ina ia fufulu 

'ese le 'ele'elea mai o latou vae, na Ia fa'anaunau o lenei gaoioiga e fa'amamā 

ai le fe-vaevaea'i, matau’a, ma le fa'amaualuga mai o latou loto.  E sili 

mamao le tāua o lea nai lo le fufuluina o vae 'ele'elea.  O le agaga sa iā i 

latou, e leai se to'atasi ua sauni mo le talisuāga ma Keriso.  E vaganā ua i ai 

le agaga o le loto maulalo ma le alofa, e le'i sauni i latou e a'ai i le tausamiga o 

le Paseka, po o le ‘auai i le sauniga fa'amanatu o le a fa'avaeina nei e Keriso.  

E tatau ona fa'amamāina o latou loto.  O le loto fefete ma le fia sili na 

fa'atupu ai le fe-'ese'esea'i ma le fe-itaga'i, peita'i ua fa'amamāina e Iesu i 

Lona mulumuluina o o latou vae.  Ua suia o latou lagona.  Ua silasila atu 

Iesu ma na fetalai atu, “Ua mamā outou."  Ua i ai nei le loto gatasi ma le 

alofa o le tasi i le tasi.  Ua 'avea i latou o tagata loto maulalo ma gaua’igofie.  

Vaganā ai Iuta, o isi so'o ua iā i latou le agaga e tasi ia tu'u atu le nofoāga sili 

mo le isi tagata.  Ua i ai nei le agaga filemū ma le fa'afetai e latou te mafai ai 

ona talia afioga a le Fa'aola. 

E pei o Peteru ma ōna uso, ua fa'amamāina fo'i tatou i le toto o 

Keriso; a e peita'i o lo tatou feso'ota'i so'o ma le ti'apolo e fa'a-'ele'elea ai le 

loto mamā.  E tatau ona tatou ō mai iā Keriso mo le fa'amamāina i le alofa 

tunoa.  E le'i mana'o Peteru e papa'i le Ali'i lona Matai i ōna vae 'ele'elea; pe 

fa'apefea ona tatou 'aumai o tatou loto 'ele'elea ma le agasala e feso'ota'i ma le 

finagalo o Keriso!  E mafatia o Ia i o tatou loto ita, fiasili, ma le 

fa'amaualuga!  Peita'i o o tatou vaivaīga ma 'ele'elea e tatau ona aumai iā te 

Ia.  E na o Ia e mafai ona tatou mamā ai.  E le'i sauni i tatou mo le talisuāga 

fa'atasi ma Ia vaganā ua fa'amamāina i tatou i Lona alofa tunoa. 

Na fetalai Iesu i Ōna so'o, “Ua mamā outou, a e lē o outou uma" (F. 

11).  Na Ia mulumulu vae o Iuta, a o lona loto e le'i gaua'i atu iā te Ia.  E le'i 

fa'amamāina.  O Iuta e le'i gaua'i ma tu'u atu ia lava iā Keriso.  

Ina ua mae'a ona mulumulu vae o le 'au so'o, ua tago i Ōna la'ei ma 

ta'oto, ona fetalai atu lea o Ia iā te i latou, “Ua outou iloa ea le mea ua 'Ou 

faia iā te outou?  Tou te ta’ua mai A’u o le A’oa’o ma le Ali'i, ua lelei fo'i la 

outou e fai mai na, auā o A’u lava lea.  O lenei, afai o A’u le Ali'i ma le 

A’oa’o ua 'Ou mulumuluina o outou vae, e tatau ona femulumulua'i o outou 

vae.  Auā ua avatu le fa'aa’oa’o iā te outou, e pei ona 'Ou faia iā te outou, ia 

fa'apea lava e outou ona fai.  E moni, e moni, 'Ou te fai atu iā te outou, e lē 

sili le 'au'auna i lona ali'i, e lē sili fo'i lē 'auina i lē e āna le fe'au” (F. 13-16). 

Na finagalo Keriso ina ia malamalama Ōna so'o e ui ina Ia 

mulumuluina o latou vae, e le'i 'avea lea ma ala e 'ave'esea ai Lona mamalu.  

“Tou te ta’ua A’u o le A’oa’o ma le Ali'i, ua lelei fo'i la outou e fai mai na, 

auā o A’u fo'i lea."  Ona o Ia e silisili 'ese, ua Ia aumai le mamalu ma le tāua 

i lenei sauniga.  E leai se tasi na fa'aeaina e pei o Keriso, peita'i na Ia punou 

ifo e faia le galuega aupito i maulalo.  Ina ia ‘aua ne’i ta’ita'i sesēina ona 

tagata e le manatu fa'apito o lo'o nofo i totonu o le loto uiga tumau o le tagata, 

ma fa'amalosia e le manatu fa'apito, na tu'uina mai e Keriso le fa'ata’ita’iga o 

le loto maulalo.  E le’i tu'u pea lenei matā'upu ia pulea e le tagata.  E tele se 

a'afiaga sa Ia manatu i ai, ona o Ia lava e tutūsa ma le Atua, sa 'avea ma 

'au'auna i Ōna so'o.  A o latou fe-finaua'i po o ai e sili, o Ia e tatau ona to'otuli 

uma i ai, o Ia Lē e ifo ma 'au'auna i ai agelu pa'ia, ua punou ifo e mulumulu 

vae o i latou e ta’ua Ia o le Ali'i.  Na Ia mulumulu fo'i i vae o lē e fa'alataina 

o Ia. 

I Lona soifuāga ma a’oa’oga, na tu'uina mai e Keriso le fa'ata’ita’iga 

sili o le 'au'aunaga e lē alofa fa'apito, auā o le Atua le mafua'aga.  E lē soifua 

le Atua mo Ia lava.  I Lona foafoaina o le lalolagi ma le tausia o mea uma, o 

lo'o fa'aauau pea lea 'au'aunaga mo isi.  “O Lē na te fa'aoso i Lona la i ē ua 

amio leaga 'atoa ma ē ua amio lelei; ua Ia fa'atotō ifo fo'i le ua i ē ua 

amiotonu, 'atoa ma ē ua amiolētonu" (Mata. 5:45).  O le 'ato'atoa o le 

'au'aunaga ua tu'uina e le Atua i Lona Ālo.  Ua tu'uina Iesu e 'avea o le Ao o 

le aigā tagata, ma e ala i Lana fa'ata’ita’iga ia Na a’oa’o ai i tagata le uiga 

moni o le 'au'auna atu.  O Lona soifuāga 'atoa na i lalo o le tulafono o le 

'au'auna atu.  Na Ia alofa i tagata uma ma 'au'auna i tagata uma.  Sa Ia 

fa'apea ona soifua i le tulafono a le Atua, ma e ala i Lana fa'ata’ita’iga ua 

fa'aali mai iā i tatou pe fa'apefea ona tatou usita'i i ai. 

Na taumafai lava Iesu e fa'avae lenei ta’iala i totonu o Lona 'au so'o.  

Ina ua talosaga atu Iakopo ma Ioane mo ni tulaga maualuluga, sa Ia fetalai 

atu, “O sē fia sili iā te outou, ia fai o ia ma a outou 'au'auna" (Mata. 20:26).  

I Lo’u mālō e leai se fa'aitu’au pe o se fa'apito.  E pau le mea e sili ona 

fa'asilisilia o le loto maulalo.  O le 'ese'esega e maua i le tu'uina atu o le ola e 

'au'auna ai mo nisi. 

Ua uma nei ona mulumulu vae o le ‘au so'o, ona Ia fetalai atu lea, 

“Ua 'Ou avatu iā te outou le fa'aa’oa’o, ia outou faia e pei ona faia iā te 

outou."  I nei 'upu ua lē na o na fa'afeso'ota'i atu i le tū fa'aaloalo.  E sili atu 

le uigā nai le fufuluina o vae o mālō e 'ave'esea ai le 'ele'ele o faigamalaga.  

Ua fa'atūina e Keriso se sauniga o le 'au'aunaga.  O le gaoioiga a lo tatou 

Ali'i i lenei sauniga maulalo ua 'avea o se sauniga o le fa'apa'iaina.  E tatau 

ona fa'amanatuina e le 'au so'o ina iā i ai pea i o latou mafaufau Āna a’oa’oga 

o le loto maulalo ma le 'au'auna atu.   

O lenei sauniga ua atofaina e sauniuni ai mo le sauniga o le taliaina o 

le alofa tunoa o le Atua ma le 'au'auna atu.  A o fa'apelepeleina i le loto le 

fa'amaualuga, fe'ese'esea'i ma le tau’ausi po o ai e sili, e lē mafai e le loto ona 

ulufale atu i le mafutaga ma Keriso.  E tatou te le'i sauni e talia le 

fa'amanatuga o Lona tino ma Lona toto.  O le mea lea ua atofaina ai e Iesu le 

fa'amanatuina o Lona fa'alumaina ina ia fa'amamaluina muamua. 

A o latou ō mai i lenei sauniga, o le fanau a le Atua e tatau ona 

manatua afioga a le Ali'i o le ola ma le mamalu, “Ua outou iloa ea le mea ua 

'Ou faia iā te outou?  Ua outou ta’ua A’u o le A’oa’o ma le Ali'i, ua lelei fo'i 

la outou e fai mai na, auā o A’u lava lea.  O lenei, afai o A’u le Ali'i ma le 

A’oa’o, ua 'Ou mulumuluina o outou vae, e tatau ona outou femulumulua'i o 

outou vae.  Auā ua 'Ou avatu le fa'aa’oa’o iā te outou, ia fa'apea lava e 

outou ona fai.  E moni, e moni, 'Ou te fai atu iā te outou, e lē sili le 'au'auna 

i lona alii, e lē sili fo'i lē ua auina i lē e āna le fe'au.  Afai ua outou iloa ia 

mea, amu'ia outou pe a outou faia" (Ioa. 13:13-16).  E i ai i le tagata le 

manatu ia sili o iā i lona uso, ia galue mo ia lava, ia sa'ili le tulaga e sili; ma e 

i'u lea ina maua ai masalosaloga leaga, ma le loto tigā.  O le sauniga tāua e 

muamua i le talisuaga a le Ali'i e 'ave 'ese ai nei manatu lē malamalama, ia 

aumai i fafo le tagata mai lona manatu fa'apito, sau i lalo mai lona nofoa o le 

fa'amaualuga, i le agaga maulalo e ta’ita'i ai o ia ia 'au'auna i lona uso. 

O le Pa'ia o lo'o silasila mai le lagi i lenei vaitaimi, Na te fa'atonu ina 

ia sa'ili'ili i o latou loto, le sesē o le agasala, ma le mautinoāga o le 

fa'amagaloina o agasala.  O Keriso o lo'o fa'atasi ai ma o le tumu o Lona 

alofa tunoa e suia le āu o mafaufauga sa tafe atu i alāvai o le alofa fa'apito.  E 

fa'aosofia e le Agaga Pa'ia le loto fa'afetai iā i latou e mulimuli i le 

fa'aa’oa’oga a lo latou Ali'i.  A o manatua le fa'alumaina o le Ali'i mo i tatou, 

e manatua le alofa tele o le Atua fa'apea le agalelei ma le alofa o uō i le 

lalolagi.  O fa'amanuiāga ua fa'agaloina, o mea alofa ua so'ona fai, o le 

agalelei ua lē amana’ia, ua manatua uma e le mafaufau.  O a’a o'ona na 

fetineia'i ai le olaola o le alofa ua fa'aalia.  O fa'alētonu o le amio, lē 

amana’ia o tiute, o le agaga lē fa'afetai i le Atua, o le agaga lē fiafia i le 'au uso 

ua manatua.  Ua va'aia le agasala i le malamalama pei ona silasila i ai le 

Atua.  O o tatou manatu e lē o manatu o le fa'atu’utu’u, a o le agaga o le 

matuā lagona le salamō ma le masiasi.  O le mafaufau ua fa'amalosia ia 

lepetia i lalo pā pupuni uma na mafua ai le feva'ava'aia’i.  O mafaufauga 

leaga ma 'upu tau fa'aleaga ua mavae 'ese.  O agasala ua fa'aalia, ma ua 

fa'amagaloina.  Ua i ai le filemū ma le alofa tunoa i le loto, ma o le alofa o 

Keriso ua fusia fa'atasi ai i le mafutaga manuia. 

A o a’oa’oina le sauniuni i le olaga 'au'auna atu, o le a fa'aāuāuina le 

naunau i se olaga maualuga fa'ale-agaga.  O le a si'itia le agaga.  Tatou te 

tagofia le fa'amanatuga ma le mautinoāga o agasala ua fa'amagaloina.  O le 

malamalama mai o le amiotonu a Keriso e fa'atumulia ai vaega uma o le 

malumalu o le mafaufau ma le agaga.  “Fa'auta i le Tama'i Mamoe a le Atua 

na te ave'esea le agasala a le lalolagi” (Ioa. 1:29). 

Iā i latou o ē talia le agaga o lenei sauniga, e lē 'avea pei na o se 

masaniga.  O le a’oa’oga e manatua pea, “A ia outou 'au'auna lē tasi i lē tasi i 

le alofa” (Kala. 5:13).  I le mulumuluina o vae o Ōna so'o, ua tu'uina mai e 

Keriso le fa'ailoga Na te faia so'o se galuega, po o le ā lava le fa'atauva'a, o lea 

e faia ai latou o suli fa'atasi ma Ia i le tamao'aiga i le lagi o Lona mālō e 

fa'avavau.  O le fa'atinoina e Ōna so'o o lenei sauniga ua ofoina atu ai i latou 

ia 'au'auna i o latou uso.  So'o se taimi e sa’o ai ona fa'ataunu'uina lenei 

sauniga, e aumaia le fanau a le Atua i le feso'ota’iga pa'ia, e fesoasoani ma 

fa'amanuiaina ai tagata ta'ito'atasi.  E faia le feagaiga e tu'uina atu ai le ola ia 

'au'auna atu ma le lē fa'apito.  A e lē fa'apea e mo na o i latou lava.  O le 

laufanua e galuea'iina, e lautele e pei ona faia e lo latou Ali'i.  Ua tumu le 

lalolagi iā i latou o lo'o mana'omia la tatou 'au'aunaga.  O ē matitiva, o ē 

vaivai, ma ē lē malamalama o lo'o i so'o se mea.  O ē na i le talisuāga ma le 

Ali'i i le afeafe aupitoaluga o le a ō e 'au'auna atu e pei ona Ia faia. 

O Iesu o Lē e 'au'auna uma i ai, na afio mai e 'avea o le 'au'auna i 

tagata uma.  Talu ai na Ia 'au'auna i tagata uma, e toe 'au'auna ma 

fa'aaloalogia o Ia e tagata uma.  O i latou uma o ē ‘auai i Ōna uiga 

fa'ale-Atua, e fa'atasi ma Ia i le 'oli'oli i le va'aia o agaga ua fa'aolaina, e ao 

ona mulimuli i Lana fa'aa’oa’oga o le 'au'auna e lē fa'apito. 

Ua fa'ailoa mai nei mea uma i afioga a Iesu, “Ua 'Ou avatu iā te 

outou le fa'aa’oa’o, ia outou faia pei ona 'Ou faia iā te outou.”  O lea le 

fuafuāga o le sauniga na Ia fa'avaeina.  Ma na Ia fetalai mai, “Afai ua outou 

iloa ia mea,” afai ua outou iloa le mafua'aga o Āna a’oa’oga, “Amuia outou 

pe a outou faia” (Ioa. 13:17). 

Matā'upu 72 

"O LE FA'AMANATUGA IĀ TE A'U" 

Fa'avae i le Mata. 26:20-29; Mare. 14:17-25; Luk. 22:14-23; Ioa. 13:18-30. 

 lea lava po na fa'alataina ai le Ali'i o Iesu, na Ia tago ai i le areto, 

ua Ia fa'afetai, ona tofitofi ai lea, ma fai atu, 'Inā tago ia, inā 'a'ai; 

o Lo’u tino lenei ua tofitofi ma sui o outou, ia outou faia lenei mea ma 

fa'amanatuga iā te A'u.'  Ua fa'apea fo'i i le ipu ina ua uma ona 'a'ai, ua 

fa'apea atu, 'O le ipu lenei o le feagaiga fou lea i Lo’u toto; ia outou faia lenei 

mea ma fa'amanatuga iā te A'u i aso uma tou te feinu ai.'  Auā o aso uma tou 

te 'a'ai ai i lenei areto ma feinu i lenei ipu, tou te fa'ailoa atu ai le maliu o le 

Ali'i se'ia afio mai o Ia'" (I Kori. 11:23-26). 

Ua tula'i nei Keriso i le fetaula’iga o le fesuia'iga o vaega e lua o mea 

tau i le tamao'aiga ma tausamiga e lua.  O Ia o le Tama'i Mamoe a le Atua e 

lē ponā, o le a tu'uina atu e fai ma taulaga mo agasala, ma o le a fa'ai'uina ai 

sauniga ma tausamiga, o ata fa'a-fa'atusa e fā afe tausaga o fa'amanatuina, e 

fa'asino i Lona maliu.  A o Ia fa'amanatuina le Paseka ma Ōna so'o, na Ia 

fa'avaeina i lea nofoāga le sauniga o le a fai ma fa'amanatuga o Lana taulaga 

ofo.  O le a mavae sauniga e tausi fa'ale-mālō a Iutaia e fa'avavau.  O le 

sauniga na fa'avaeina e Keriso o le a tausia e i latou o lo'o mulimuli iā te Ia i 

atunu'u uma mo augā tupulaga. 

O le Paseka o le sauniga na fa'atūina e fa'amanatu ai le lavea'iga o 

Isara'elu mai le nofo pologa i Aikupito.  Na fa'atonuina e le Atua ia 

fa'amanatuina i tausaga uma, ma afai e fesili mai a latou fanau i le uiga o lenei 

sauniga, e tatau ona fa'amatala i ai lona tala'aga.  O le a fa'apea ona 

fa'afouina i o latou mafaufau le lavea'iga a le Atua.  O le sauniga o le 

Talisuāga a le Ali'i na tu'u mai e fa'amanatuina ai le lavea'iga na aumai ona o 

le maliu o Keriso.  E fa'amanatu pea lenei sauniga se'ia o'o i le taimi o Lona 

fo'i fa'alua mai i le mana ma le mamalu tele.  O lenei le 'auāla e manatua ai 

pea i o tatou mafaufau Lana galuega tele na faia mo i tatou. 

I le taimi o lo latou lavea'iga mai Aikupito, na 'a'ai fa'avavevave le 

fanauga a Isara'elu i le Paseka, ua fusia o latou sulugātiti, o to'oto'o i o latou 

lima, ma ua sauni mo la latou malaga.  Sa talafeagai le faiga o lenei sauniga 

ma lo latou tulaga; auā o le a tuli 'esea i latou mai le nu'u o Aikupito, ma o le 

a amataina se malaga fitā ma le faigatā i le vao.  Peita'i i le taimi o Keriso ua 

i ai fesuia’iga.  O i latou e lē o tutūliu'eseina mai se nu'u 'ese, a e o lo'o 

nonofo i lo latou lava lau'ele'ele.  Ia tusa ai ma le sa'olotoga o lo'o latou 

maua, o i latou e ‘auai i le sauniga o le Paseka e ta'o'oto.  O nofoa na 

fa'ata'amilo i le laulau, ma e ta'o'oto fa'ata'amilo ai mālō, e fa'alagolago i le 

lima tauagavale, a e o le lima taumatau e taumafa ai.  O lenei faiga e mafai ai 

"O 



512 
 

ona fa'alagolago le tagata i lē e i ōna tafatafa.  Ma o 'a'ao, o lo'o fa'aū i tua o 

le nofoāga, e mafai ona mulumulu e lē o i tua o le fa'alapotopotoga. 

O Keriso o lo'o ta'oto i le laulau ua saunia mo le Paseka.  Ua i ai 

areto e lē fa'afefeteina i o latou luma.  O le uaina fou mo le Paseka ua i luga o 

le laulau.  O ia fa'ailoga e fa'aaogāina e Keriso e fa'asino i Lana lava taulaga 

e lē ponā.  E leai se mea na leaga i le fa'amafuina, o le fa'ailoga o le agasala 

ma le oti, e fa'asino i le “Tama'i Mamoe e lē ponā lava, e leai fo'i sona leaga” 

(I Pete. 1:19). 

“O lo'o latou 'a'ai, a e tago Iesu i le areto, ua fa'afetai, ona tofitofi ai 

lea, ma avatu i le 'au so'o, ua fa'apea atu, 'Inā tago ia, inā 'a'ai; o Lo’u tino 

lenei.'  Ua tago fo'i o ia i le ipu, ua fa'afetai, ona avatu ai lea e Ia iā te i latou, 

ua fa'apea atu, 'Inā inu ia outou uma i ai, auā o Lo’u toto lenei, o le toto o le 

feagaiga fou, ua fa'amaligiina mo tagata e to'atele e fa'amagalo a’i agasala.  

'Ou te fai atu fo'i iā te outou, 'Ou te lē toe inu lava i lenei fua o le vine, se'ia 

o'o i le aso 'Ou te inu ai le uaina fou fa'atasi ma outou i le mālō o Lo’u 

Tamā'" (Mata. 26:26-29). 

O Iuta le fa'alata na fa'atasi ai i le sauniga o le Paseka.  Na ia talia 

mai iā Iesu le fa'ailoga o Lona tino e tu'imomoina ma Lona toto e 

fa'amaligiina.  Na ia fa'alogo i Āna afioga, “Ia outou faia lenei mea ma 

fa'amanatuga iā te A’u" (Mare. 22:19).  A o nofo ai Iuta i luma o le Tama'i 

Mamoe a le Atua, sa ia mafaufau i ana fuafuāga pogisā, ma fa'amalieina e ōna 

manatunatuga leaga.    

I le mulumulugā vae, na tu'uina atu e Keriso le fa'amaoniga sa Ia 

silafia le uiga o Iuta.  Na Ia fetalai atu, “Ua lē mamā outou uma lava" (Ioa. 

13:11).  O ia 'upu na talitonu ai le so'o fa'a-foliga ua silafia e Keriso ana 

fuafuāga fa'alilolilo.  Ua fetalai manino mai nei Keriso.  A o latou vagaia le 

la’o’ai, na Ia fetalai a o silasila atu i Ōna so'o, “E lē o outou uma 'Ou te fai atu 

ai, ua 'Ou iloa i latou na 'Ou filifilia; a e peita'i ia taunu'u ai le Tusi, 'O lē ‘ai 

fa'atasi ma A’u ua a'a mai o ia iā te A’u i lona mulivae" (F. 18). 

E o'o mai lava i lenei taimi e le'i masalosalo le 'au so'o iā Iuta; a e sa 

latou va'aia fofoga atuatuvale o Keriso.  Ua fa'amalumalu se ao i o latou 

luga, se fa'ali'a o se mala mata'utia, o le uiga latou te lē o malamalama i ai.  A 

o latou 'a'ai lē leoa, sa fetalai atu Iesu, “E moni, e moni, 'Ou te fai atu iā te 

outou e fa'alataina A’u e se tasi o outou na" (Mare. 14:17).  Na fa'ate'ia i 

latou ma le ofo tele.  Latou te lē malamalama pe fa'apefea e se tasi o i latou 

ona mafai ona faia se mea mata'utia i lo latou A’oa’o fa'ale-agaga.  O le ā se 

mafua'aga o le a fa'alata ai o Ia?  Ma e iā te ai fo'i?  O le loto o ai e mafai ona 

fanaua mai ni fuafuāga fa'apea?  E mautinoa e lē o se tasi o le to'asefulu ma 

le to'alua; o ē na maua le avanoa fa'apitoa e sili atu i nisi na fa'alogo i Āna 

a'oa'oga, na fa'asoa i ai Lona alofa, ma o i latou na fa'ailoa i ai le amana'ia tele 

i le aumai o i latou i le mafutaga ma Ia! 

Ina ua latou iloa le tāua o Āna afioga, ma manatua le fa'amaoni o 

Āna fetalaiga, o lea ua maua ai i latou i le mata’u ma ua fe-masalosaloa’i.  

Ua sa'ili ifo le tagata i lona ia lava loto po o i ai se manatu o lo'o teuina e tete'e 

atu ai i lo latou Ali'i.  Sa latou lagona le loto tigā, ma ua fesilisilia'i, “Le Ali'i 

e, o a’u ea?”  A o Iuta o lo'o nofo pea e lē gagana.  Sa fesili Ioane ma le 

atuatuvale, “Le Ali'i e, o ai ea?”  Na fetalai atu Iesu, "O lē fufui fa'atasi nei o 

ma lima i le tanoa.  E alu lava le Atali'i o le tagata fa'apei ona tusia iā te Ia, 

a e talofa iā te ia!  E lelei i lea tagata pe ana lē fanau mai o ia" (Mata. 

26:23).  Na fe-tepatepaa'i le 'au so'o ma su’esu’e a o fesili, “Le Ali'i e, o a’u 

ea?”  O Iuta o lo'o nofo fifilemū pea o ia, a e ua pulato’a atu i ai isi o le 'au 

so'o.  I le fenumia'i o fesili ma fa'amatalaga i le ofo, e le'i lagona e Iuta 'upu o 

le tali a Iesu i le fesili a Ioane.  A o nei, ina ia sao mai le tu'u fesili a le 'au 

so'o, sa ia fesili e pei ona latou fesili, “Rapi e, o a’u ea?  Ua fetalai atu Iesu iā 

te ia, “O lea lava” (F. 25).  

I lona ofo tele ma le popole ona ua iloa lana fuafuāga fa'alilolilo, na 

tula'i fa'avave Iuta ina ia tu'ua le afeafe.  "Ona fa'apea atu lea o Iesu iā te ia, 

'O le mea e te faia, ia vave ia ona fai.'...Ua talia fo'i e ia le mea e ‘ai, ona alu 

loa lea o iā i fafo; ua pō" (Ioa. 13:27, 30).  Ua pō le taimi na fulitua ai lē 

fa'alata i a Keriso, ma ua alu atu i fafo i le pōuliuli. 

A o le'i taunu'u Iuta i lea tulaga, na i ai pea le avanoa e salamō ai.  A 

e ina ua ia alu 'ese mai le mafutaga ma lona Ali'i ma ōna uso, ua faia ai lana 

filifiliga mulimuli.  Ua ia la'asia le laina o le tua'oi. 

Na ma'eu le ofoofogia o le fa'apalepale o Iesu i lo la vā feagai ma 

lenei agaga fa'aosoosoina.  E leai se mea na mafai ona fa'asaoina ai Iuta e le'i 

faia.  E ui ina fa'alua ona fai feagaiga Iuta na te fa'alataina lona Ali'i, sa 

tu'uina pea e Iesu le avanoa iā te ia e salamō ai.  Ona e faitauina fuafuāga 

fa'alilolilo i le loto o le fa'alata, a e na tu'u atu e Keriso iā Iuta le fa'amaoniga 

mulimuli o Lona itū Atua.  O le vala'au mulimuli lea i le so'o fa'afoliga ina ia 

salamō.  E leai se fa'atauānau mai le finagalo fa'aAtua-tino tagata na taofia.  

O galu o le alofa tunoa, na te'ena e le loto fa'amaualuga, ua toe fo'i mai i se āu 

mālōsi o le alofa ua fa'atuana’i.  Peita'i e ui ina fa'ate'ia Iuta ina ua maua lana 

amioleaga, a e na atili fa'amausalīina ai ana fuafuāga.  Mai le sauniga o le 

talisuāga o le Paseka, sa ia alu loa e fa'ataunu'u le galuega o le fa'alata.   

I le fa'aleoina o faigatā e o'o i a Iuta, na faia fo'i e Keriso fuafuāga o 

le alofa tunoa mo Ōna so'o.  Na Ia tu'uina atu le tumutumu o le fa'amaoniga, 

o Ia o le Mesia, “'Ou te fai atu nei lava iā te outou, a o le'i o'o mai, ina ia 

outou talitonu pe a taunu'u, o A’u lava o Ia” (F. 19).  Pe ana lē fa'aalia e Iesu 

fuafuāga a Iuta, e foliga e lē o iloa se mea o le a tupu iā te Ia, se manū o le a 



514 
 

manatu le 'au so'o o lo latou Matai e lē silasila mamao fa'ale-Atua, a e fa'ate’ia 

ma fa'alataina ai i lima o le mau tagata o lo'o fia fasioti iā te Ia.  I le tausaga 

ua mavae, na fa'aali e Iesu ua Na filifilia le to'asefulu ma le to'alua, ma o le 

to'atasi o se ti'apolo lea.  I le taimi nei, o Āna fetalaiga ia Iuta, na fa'ailoa ai o 

lona fa'agutugutulua na silafia 'ato'atoa e Lona Matai, peita'i e fa'amalosia ai 

le fa'atuatua o ē mulimuli fa'amaoni iā te Ia i Lona fa'alumaina.  Pe a o'o mai 

le i'uga mata'utia o Iuta, o le a manatua e le 'au so'o le mala na fa'aleo e Iesu i 

luga o lē e fa'alata. 

E i ai fo'i ma le isi mafua'aga a le Fa'aola.  Na te le'i taofia Lana 

'au'aunaga i lē na Ia silafia o le fa'alata.  E le'i malamalama le 'au so'o i Āna 

fetalaiga a o faia le mulumulugā vae, “E lē mamā outou uma lava,” ma e 

latou te le'i iloa i le la'o'ai ina ua Ia fa'ailoa atu, “O lē ‘ai fa'atasi ma A’u ua 

a'a mai o ia iā te A’u i lona mulivae" (Ioa. 13:11, 18).  A e mulimuli ane, ina 

ua fa'amaninoina lona uiga, o le a i ai se mea e mafaufau i ai, i le onosa’i ma le 

fa'apalepale o le Atua i ē aupito sesē i le agasala. 

E ui ina silafia e Iesu Iuta mai le amataga, na Ia mulumulu lava i ōna 

vae.  O le fa'alata na maua le avanoa e 'auai fa'atasi ma Keriso i le sauniga 

pa'ia.  O le fa'apalepale o le Fa'aola na fa'atauānau ai pea i le tagata agasala 

ina ia talia o Ia, ia salamō, ma ia fa'amamāina mai le agasala.  O lea le 

fa'aa’oa’oga mo i tatou.  Afai tatou te iloa se tasi ua sesē ma ua agasala, e lē 

tatau ona vavae 'ese mai i tatou mai iā te ia.  'Aua tatou te fa'atamala ma 

tu'ulafoa'i lē ua to'ilalo i fa'aosoosoga, pe tuli o ia i le itū taua a Satani.  E lē o 

le 'auāla lea a Keriso.  O le mafua'aga lea na mulumulu ai e Iesu vae o Lona 

'au so'o vaivai ma le sesē, ma o i latou uma na salamō se'i vaganā ai le to'atasi. 

O le fa'ata’ita’iga a Iesu e lē fa'atagaina ai le taofia o se tasi mai le 

Talisuāga a le Ali'i.  E moni o le agasala fa'aaliali e taofia i le ta'usalaina.  O 

le tulaga lea o lo'o a’oa'o manino mai e le Agaga Pa'ia. (I Kori. 5:11).  Peita'i 

i tala atu o lea, e leai se tasi na te faia se fa'amasinoga.  E le'i tu'uina mai e le 

Atua i tagata po o ai e mafai ona fa'atasi i nei sauniga, auā o ai na te faitauina 

le loto?  O ai na te iloa le 'ese'esega o le saito ma le titania?  “A ia su'esu'e 

ifo le tagata iā te ia, i le ‘ai ai o iā i lenei areto, ma inu i lenei ipu.  O lenei, ai 

se ‘ai i lenei areto, pe inu i le ipu a le Ali'i ma le fa'alētatau, e nofo sala o ia i le 

tino ma le toto o le Ali'i.  Auā o le ‘ai ma inu fa'alētatau, ua ‘ai o ia ma inu i 

lona lava fa'asala, ina ua lē fa'autauta o ia i le tino o le Ali'i" (I Kori. 11: 28, 

27, 29). 

Pe a fa'apotopoto le 'au fa'atuatua e fa'amanatu nei sauniga, o lo'o 

fa'atasi ai 'ave fe'au e lē ma-va'aia e mata o tagata.  Atonu e i ai se Iuta i le 

fa'apotopotoga, ma afai o lea, o 'ave fe'au mai le ali'i o le pōuliuli o lo'o 

fa'atasi ai fo'i, auā e latou te fa'atasi ai i ē tete'e i le pulega a le Agaga Pa'ia.  

O agelu fo'i a le lagi o lo'o fa'atasi ai.  O ia agaga asiasi e lē ma-vaaia o lo'o 



515 
 

fa'atasi ai i nei sauniga uma.  Atonu e fa'atasi ai i lea mafutaga nisi e lē o loto 

e 'au'auna i le 'upu moni ma le pa'ia, peita'i o lo'o naunau e ‘auai i le sauniga.  

E lē tatau i latou ona fa'asāina.  Na i ai molimau na fa'atasi ai a o mulumulu e 

Iesu vae o Ōna so'o e aofia ai ma Iuta.  E lē na o mata o tagata na molimau i 

lea va'aiga. 

O Keriso e ala i Lona Agaga Pa'ia o lo'o fa'atasi ai e tu'uina le 

fa'amaufa'ailoga i Lana lava sauniga.  O lo'o Ia afio ai e galuea'iina ma 

fa'ato’amālie le loto.  E leai se va'ai po o se loto salamō Na te lē silafia.  Mo 

le loto ua salamō, ua tu'imomomoina, o lo'o Ia fa'atali mai pea.  O lo'o ua 

sauni mea uma mo le taliaina o lea agaga.  O Ia Lē na mulumulu vae o Iuta o 

lo'o fa'anaunau ia fa'amamāina loto uma mai le leaga o le agasala. 

E lē tatau i nisi ona fa'apea o le a lē 'auai i le Fa'amanatuga ona o ni 

uso e lē tatau ona i ai a e o lo'o fa'atasi ai.  O so'o uma ua vala'auina ina ia 

‘auai i luma o le lautele, e fai ma molimau o ia ua na talia Keriso e 'avea ma 

ona Fa'aola totino.  O sauniga fa'apenei i taimi fa'apitoa, ua atofaina e feiloa'i 

ai Keriso ma Ōna tagata, ma fa'amalosia ai i latou i Lona mafuta ai.  Atonu o 

loto ma lima e lē talafeagai o lo'o fa'ataunu'uina le sauniga, peita'i o Keriso o 

lo'o ‘auai ina ia 'au'auna i Lana fanau.  O i latou uma e ō mai ma le fa'atuatua 

e taula’i iā te Ia, o le a matuā fa'amanuiaina.  O i latou uma e fa'atamala i nei 

avanoa fa'ale-agaga, o le a lē maua e i latou fa'amanuiaga.  O i latou ua 

taunu'u ai le 'upu, “Ua lē mamā uma outou."   

I le ‘auai ma Ōna so'o i le tausamiga o le areto ma le uaina, na 

ta'utino atu Keriso o Ia lava o lo latou Fa'aola.  Na Ia tu'uina atu iā te i latou 

le feagaiga fou, e 'avea ai i latou uma e talia o Ia o fanau a le Atua, o suli 

fa'atasi ma Ia.  E mai i lenei feagaiga, na maua e i latou fa'amanuiāga uma 

lava e mafai ona tu'uina mai e le lagi, e lē gata i lenei olaga a e fa'apea fo'i le 

ola atalī.  O lenei feagaiga sa tatau ona fa'amauina i le toto o Keriso.  O le 

fa'ataunu'uina o lenei sauniga e tausia ai pea i luma o so'o le taulaga silisili 

'ese na faia mo i latou ta'ito'atasi, o se vaega o le aiga tele o le fanau a tagata 

ua to'ilalo. 

A e peita'i o le sauniga o le Fa'amanatuga e lē o se taimi o 

fa'anoanoāga.  E lē o le fuafuāga lea.  A o vagavagaia e le 'au so'o Lana 

la'o'ai, sa le'i tatau ona latou manatua ma tagiauē ai ona o o latou vaivaīga.  E 

lē tatau ona mafaufau pea i mea na tutupu i la latou savaliga fa'ale-agaga, pe 

na fiafia po o le fa'anoanoa ai fo'i.  E lē tatau ona toe manatua fe'ese'esea'iga 

i le vā ma o latou uso.  O le sauniuniga lea na tapenaina muamua.  O le 

su’esu’e ifo o le tagata iā te ia lava, o le fa'aali o agasala, o le fa'aleleia o 

'ese'esega, ua mae'a ona faia.  O lenei ua fa'atasi mai e feiloa'i ma Keriso.  E 

lē toe tutū i latou i le ata o le satauro, a e o le malamalama e fa'aolaina ai.  O 

le a tatala le agaga i 'ave pupula o le Lā o le Amiotonu.  Ma loto ua 

fa'amamāina i le toto tāua o Keriso, i le mautinoāga 'ato'atoa o Lona mafuta 

mai, e ui ina e lē o va'aia, ua latou fa'alogoina Āna fetalaiga, “'Ou te tu'uina 

atu iā te outou le manuia; o Lo’u manuia 'Ou te avatu ai iā te outou; 'Ou te lē 

avatu iā te outou fa'apei ona avatu e le lalolagi; 'Aua le atuatuvale o outou 

loto, 'aua fo'i tou te matata'u" (Ioa. 14:27). 

Ua fetalai mai le Ali'i, i lalo o le nofo pologa i le agasala, ia manatua 

na 'Ou maliu mo 'oe.  Pe afai e puapuagātia ma sauāina 'oe ona o A’u ma le 

tala lelei, ia manatua le tele o Lo’u alofa na tu'u atu ai Lo’u ola mo 'Oe.  Afai 

o ōu tiute ua foliga mai ua fitā ma faigatā, ma o āu 'avega mamafa ua tau lē 

mafai ona tau'ave, ia manatua ona o 'oe na 'Ou lavātia ai le satauro ma 

fa'atauva'a ai iā te A’u le mā.  Pe a ua tau fa'avaivai lou loto ona o tofotofoga 

fa'a'umi'umi, manatua o lo'o soifua lou Fa'aola e fautua mo 'oe.   

O le sauniga o le Fa'amanatuga e fa'asino i le afio fa'alua mai o 

Keriso.  Na fuafuaina ina ia fa'aolaola ma manino pea lenei fa'amoemoe i 

mafaufau o le 'au so'o.  O taimi uma latou te fa'atasi ai e fa'amanatuina Lona 

maliu, latou te manatunatu ai a o “Ia tago i le ipu, ua fa'afetai, ma avatu ai iā te 

i latou, ua latou inu uma i ai.  Ua fetalai atu fo'i o Ia iā te i latou, 'O Lo’u toto 

lenei, o le toto o le feagaiga fou, ua fa'amaligiina mo tagata e to'atele.  'Ou 

te fai atu iā te outou, 'Ou te lē toe inu lava i le fua o le vine, se'ia o'o i lea aso 

'Ou te inu ai le uaina fou i le mālō o le Atua’” (Mata. 26:27-29).  I o latou 

puapuagā, na maua e le 'au so'o le fa'amafanafanaga i le fa'amoemoe i le toe 

fo'i mai o lo latou Ali'i.  Na matuā tāua iā te i latou lenei manatu, “O aso uma 

tou te 'a'ai ai i lenei areto ma feinu i lenei ipu, tou te fa'ailoa atu ai le maliu o le 

Ali'i se'ia afio mai o Ia" (I Kori. 11:26). 

O mea nei e lē tatau ona galo iā te i tatou.  O le alofa o Iesu, ma le 

mana tosina, e ao ona fa'afouina pea i o tatou mafaufau.  Na fa'avae e Keriso 

lenei sauniga e ta’u mai iā i tatou o le alofa o le Atua ua fa'ailoa ina ua 'avea 

ma sui o i tatou.  E leai se so'otaga i le vā o i tatou ma le Atua vaganā ai e ala 

iā Keriso.  O le so'ofa'atasi ma le alofa o le uso i le uso e fa'amausalī ma 

fa'atumauina i le alofa o Iesu.  E leai se isi mea e sili a’e i le maliu o Keriso e 

mafai ona fa'ailoa ai Lona alofa tele na'uā mo i tatou.  Ua na o Lona maliu ua 

mafai ai ona tatou va'ai atu ma le 'oli'oli i Lona toe afio fa'alua mai.  O Lana 

togiola o le totonugalemū lea o lo tatou fa'amoemoe.  O lea fo'i e tatau ona 

taula’i i ai lo tatou fa'atuatua.   

O nei sauniga e fa'asino i le fa'alumaina ma puapuagā o le Ali'i, a e 

ua faia fo'i o se masaniga.  E i ai le mafua'aga na fa'atūina ai.  O o tatou 

lagona e mana'omia le fa'amalamalaina e mautinoa ai le mea lilo o le 

amio-Atua.  O le avanoa o tagata uma ia malamalama ai, e sili mamao i le 

mea ua tatou o'o i ai, i le fa'aleleiga ona o le maliu o Keriso.  “E pei ona 

si'itia e Mose le gata i le vao, e fa'apea le Atali'i o le tagata pe a si'itia o 

Ia,...Ia lē fano se tasi e fa'atuatua iā te Ia, a ia maua e ia le ola e fa'avavau” 

(Ioa. 3:14, 15).  E ao ona tatou va'ai atu i le satauro i Kalevario o lo'o tautau 

ai le Fa'aola.  Mo lo tatou fa'amoemoe i le ola e fa'avavau, e mana'omia le 

fa'aalia o lo tatou fa'atuatua iā Keriso. 

Na fetalai mai lo tatou Ali'i, “Afai tou te lē 'a'ai i le tino o le Atali'i o 

le tagata, a lē inu fo'i i Lona toto, ua le'i totonu iā te outou le ola....Auā o Lo’u 

tino le mea e ‘ai moni lea, o Lo’u toto fo'i o le mea e inu moni lea" (Ioa. 

6:53-55).  E fa'apea fo'i i lo tatou uiga moni fa'ale-tino.  I le maliu o Keriso, 

tatou te nofo aitalafu i lo tatou ola i le lalolagi nei.  O mea e ‘ai o lo'o tatou 

fa'aaogā, na fa'atauina i Lona tino sa tu'imomomoina.  O le vai o lo'o tatou 

inu ai, na fa'atau i Lona toto na maligi.  E leai se isi, pe pa'ia pe agasala, ua ia 

fa'aaogā mea e tausi ai o ia, e lē o fafagaina i le tino ma le toto o Keriso.  O le 

satauro o Kalevario ua fa'ailogaina ai mea ‘ai uma; ua fa'aalia fo'i i punāvai 

uma.  Ua a’oa’o mai e Keriso ia mea uma i Lona atofaina o fa'ailoga mo le 

taulaga ofoofogia na Ia faia.  O le malamalama o lo'o susulu mai i le sauniga 

o le Fa'amanatuga i le afeafe aupitoaluga na fa'apa'iaina ai mea uma ua tatou 

maua mo le tausiga o o tatou ola i aso ta'itasi.  O le taumafataga i le aiga ua 

'avea o le la'o'ai a le Ali'i, ma o taumafataga uma o sauniga tāua. 

A e sili atu i lo lea ia afioga a Keriso e fa'atatau i o tatou uiga moni 

fa'ale-agaga.  Na Ia fetalai, “O lē ‘ai i Lo’u tino ma inu i Lo’u toto, ua iā te ia 

le ola e fa'avavau."  O le taliaina o le ola mo i tatou, na sasa'a mai le satauro 

i Kalevario, e mafai ai ona tatou ola i le olaga fa'apa'iaina.  O lenei ola tatou 

te maua i lo tatou taliaina o Lana afioga, ma le faia o mea uma ua Ia 

fa'atonuina.  E 'avea ai i tatou e tasi ma Ia.  Na Ia fetalai, “O lē ‘ai i Lo’u 

tino, ma inu i Lo’u toto e tumau o ia iā te A’u, o A’u fo'i iā te ia.  E fa'apei 

ona soifua le Tamā ua na 'auina mai A’u, o lo'o ola fo'i A’u i le Tamā, e 

fa'apea fo'i o lē ‘ai iā te A'u, e ola lea iā te A’u” (Ioa. 6:54, 56, 57).  E 

fa'atāuaina lenei fetalaiga a Iesu i le sauniga pa'ia o le Fa'amanatuga.  A 

mafaufau loloto i le taulaga ofo tele na faia e le Ali'i, e fa'aaogāina e le tagata 

fa'atuatua le soifuāga fa'ale-agaga o Keriso.  E maua e lea tagata le mālōsi 

fa'ale-agaga mai Sauniga uma o le Fa'amanatuga.  E 'avea le sauniga o se 

feso'ota'iga ola e fusia fa'atasi ai le tagata fa'atuatua ma Keriso, e fusi fa'atasi 

ai ma le Tamā.  I se lagona fa'apitoa, e maua ai le feso'ota'iga i le vā o le 

fanau a tagata i le lalolagi pagātia ma le Atua. 

A o tatou talia le areto ma le uaina, o le fa'atusa o le tino na 

tu'imomomoina ma le toto na maligi o Keriso, e tatou te 'au fa'atasi ai i va'aiga 

fa'ale-mafaufau a o faia le sauniga i le afeafe aupitoaluga.  E peisea'ī o lo'o 

tatou gasolo atu i le fa'ato'āga ua fa'apa'iaina i puapuagā o Lē na tau'aveina 

agasala a le lalolagi.  Na tatou molimauina le finauga sa faia ua maua ai e i 

tatou le leleiga ma le Atua.  O Keriso na fa'asatauroina, o le sui o i tatou. 

A tatou va'ai atu i le Fa'aola ua fa'asatauroina, e tatou te 

malamalama atili ai i le telē ma le uiga o le taulaga ofo na faia e le Tupu o le 

lagi.  O le fuafuāga o le fa'aolataga ua vi'ia i o tatou luma, ma o le manatua o 

Kalevario e fafaguina ai lagona e ola ma pa'ia i o tatou loto.  O vi'iga o le 

Atua ma le Tama'i Mamoe o le a i o tatou loto ma o tatou laugutu; e lē mafai 

ona ola ma fua mai uiga fa'amaualuga ma le fiasili i le agaga e fa'afouina pea 

le va'aiga i le mafaufau o mea na tutupu i Kalevario.  

O le tagata e va'aia le alofa lē mafuatia o le Fa'aola e si'itia lona 

mafaufau, e fa'amamāina lona loto, e suia lana amio.  E alu atu ia e fai ma 

lamepa i le lalolagi, ma fa'asusulu atu sina malamalama o lenei alofa e lē 

ma-fa'amatalaina.  O le tele o lo tatou manatunatu loloto i le satauro o 

Keriso, o le tele fo'i lea o lo tatou fa'aaogāina o le manatu o le aposetolo ina 

ua ia fa'apea mai, “A o a’u ‘aua ne’i ou mitamita i se mea, tau lava o le 

satauro o lo tatou Ali'i o Iesu Keriso, o Lē ua fa'asatauroina ai le lalolagi iā te 

a’u, o a’u fo'i i le lalolagi" (Kala. 6:14). 

Matā'upu 73 

"'AUA LE ATUATUVALE O OUTOU LOTO" 

O lenei matā'upu e fa'avae i le Ioa. 13:31-38; 14-17. 

a silasila atu Keriso i Ōna so'o ma Lona alofa mutimutivale 

fa'ale-Atua, ma ua Ia fetalai atu ai, "Ua vi'ia nei le Atali'i o le tagata, 

ua vi'ia fo'i le Atua iā te Ia" (Ioa. 13:31).  Ua alu 'ese Iuta mai le afeafe 

aupitoaluga, a e ua fa'atasi na o Keriso ma so'o e to'asefulu ma le tasi.  O le a 

Ia fetalai atu i le vavae'eseina o Ia mai iā i latou o lea ua lata mai; a e le'i o'o i 

ai, na Ia fa'asino iā i latou le autū o Lana galuega.  Na Ia tu'u pea i Ōna luma 

lea sini.  O Lona 'oli'oli ona o fa'alumaina uma ma Ōna puapuagā o le a vi'ia 

ai le suafa o le Tamā.  Mo lenei fuafuāga, sa Ia mua'i fa'asino i ai mafaufauga 

o Ōna so'o. 

Ona Ia fetalai atu lea iā i latou i se fa'a'upuga e ta’u atu ai Lona alofa 

iā te i latou, “La’u fanau e, e toe itiiti nai aso 'Ou te i ai iā te outou, tou te 

sa'ili mai iā te A’u, a e pei ona 'Ou fai atu iā Iutaia, 'O le mea 'Ou te alu i ai, 

tou te lē mafai ona ō i ai; e fa'apea fo'i ona 'Ou fai atu nei iā te outou” (F. 

33). 

E le'i mafai ona fiafia le 'au so'o ina ua latou fa'alogo i nei 'upu.  Ua 

o'o le mata’u iā te i latou.  Sa latou fa'alatalata atu i le Fa'aola.  O Ia o lo 

latou Ali'i ma le Matai, o lo latou A’oa’o ma le Uō.  E sili ona pele o Ia iā te 

i latou i lo le ola.  Na latou tulimata’i iā te Ia mo le fesoasoani i faigatā, o le 

fa'amafanafanaga i fa'anoanoāga ma fa'amoemoe lē taunu'u.  O lenei o le a 

tu'ua i latou e Ia, o ni tagata fa'anoanoa ma e fa'alagolago iā te Ia.  O le 

pogisā ua fa'amalumalu mai sa fa'atumuina ai o latou loto. 

A e o 'upu o le fa'amoemoe na tu'uina atu e le Fa'aola mo i latou.  

Na Ia silafia o le a osofa'ia i latou e le fili, ma o le togafiti a Satani e 

manumalō i ē loto vaivai ona o faigatā.  O lea na Ia fa'asino 'ese i latou mai 

"mea ua va'aia" i “mea e lē va'aia" (II Kori. 4:18).  Mai le fa'aaunu'ua i le 

lalolagi, na Ia fa'aliliu o latou mafaufau i le aiga i le lagi. 

Na Ia fetalai atu, “'Aua le atuatuvale o outou loto, ia outou 

fa'atuatua i le Atua, ia fa'atuatua mai fo'i iā te A’u.  E tele mea e nonofo ai i 

le maota o Lo’u Tama; ana leai, po ua 'Ou fai atu iā te outou; 'Ou te alu e 

sauni se mea e nonofo ai outou.  Afai fo'i 'Ou te alu ma sauni se mea e 

nonofo ai outou, 'Ou te toe sau, 'Ou te talia fo'i outou ia fa'atasi ma A’u; ina 

iā i ai outou i le mea 'Ou te i ai A’u"  (Ioa. 14:1-3).  Sa 'Ou sau i le lalolagi 

ona o outou; o lo'o 'Ou galue mo outou.  Pe a 'Ou alu 'ese, o le a 'Ou galue 

punoua’i pea mo outou.  Na 'Ou sau i le lalolagi ia fa'ailoa A’u iā te outou, 

ina ia outou talitonu.  'Ou te alu atu i le Tamā e Ma te galulue fa'atasi mo 

outou.  O le mafua'aga o le afio 'ese atu o Keriso e lē tusa ma le mafua'aga na 

fefefe ai le 'au so'o.  E lē o le uiga o se tete’a 'ese'ese e fa'avavau.  E afio o Ia 

N 

e sauni se nofoāga mo i latou, ina ia toe fo'i mai, ma Ia taliaina i latou iā te Ia.  

A o Ia saunia maota mo i latou, e tatau iā i latou ona fausia amio e tusa ai ma 

uiga fa'ale-Atua. 

Peita'i na fememea’i pea le 'au so'o.  O Toma, e fa'alavelavea pea i 

le masalosalo, na fa'apea mai, "Le Ali'i e, matou te lē iloa le mea e te maliu 

atu i ai, matou te mafaia fa'apefea ona iloa o le ala?  Ua fetalai atu Iesu iā te 

ia, 'O A’u nei le ala ma le 'upu moni, ma le ola; e lē alu atu lava se tasi i le 

Tamā, pe a lē ui mai iā te A’u.  Ana iloa e outou o A’u, po ua iloa fo'i e outou 

Lo’u Tamā, e amata nei fo'i ona iloa o Ia e outou; tou te va'ai fo'i iā te Ia'" (F. 

5, 6). 

E lē tele ni 'auāla i le lagi.  E lē filifilia e le tagata lona ia lava auala.  

Ua fetalai mai Iesu, "E lē alu atu lava se tasi i le Tamā pe a lē ui mai iā te 

A’u."  Talu mai le tu'uina atu o le ulua'i lauga o le tala lelei, ina ua folafola i 

Etena o le fanau a le fafine na te tu'imomomoina le ulu o le gata, na si'itia ai 

Keriso o le ala, o le 'upu moni, ma le ola.  O Ia o le ala a o ola Atamu, ina ua 

avatu e Apelu i le Atua le toto o le mamoe na fasia, e fa'asino i le toto o le 

Fa'aola.  O Keriso o le ala na lavea'ina ai pateriaka ma perofeta.  E na o Ia le 

ala e tasi e mafai ai ona tatou sao atu i le Tamā. 

“Ana iloa e outou o A’u,” o le fetalaiga lea a Keriso, “pe ua iloa fo'i 

e outou Lo’u Tamā; e amata nei fo'i ona iloa o Ia e outou; tou te va'ai fo'i iā 

te Ia."  Peita'i e le'i malamalama lava le 'au so'o.  Ua fai atu Filipo, “Le Ali'i 

e, ia E fa'ailoa mai le Tamā iā te i matou, ona gata ai lea o matou mana'o” (F. 

7, 8). 

Na maofa le Ali'i i le faigatā ona ia malamalama, ma Ia fesili atu ma 

le ofo, “Filipo e, ua loa lava ona 'Ou i ai iā te outou, a e te le'i iloa ea A’u?  

O le ua va'ai mai iā te A'u, ua va'ai o ia i le Tamā; pe se a fo'i e te fai mai ai, 

'Fa'ailoa mai le Tamā iā te i matou?  E te le talitonu ea, o A’u o i totonu o le 

Tamā, o le Tamā fo'i o i totonu iā te A’u?” (F. 9, 10a).  O Keriso e le'i 

fa'agataina Lona itū Atua ina ua 'avea ma tagata.  E ui ina Ia fa'amaulaloina 

Ia lava e 'avea ma tagata, a o Ia lava o le Tasi o le aiga Atua.  Na o Keriso e 

mafai ona fai ma sui o le Tamā i le aigā tagata, ma o le 'au so'o na latou maua 

le avanoa latou te va'ai ai i lenei suiga mo le silia i le tolu tausaga. 

“Ia outou talitonu mai iā te A'u, o A'u o i totonu o le Tamā, o le 

Tamā fo'i o i totonu iā te A’u; a le o lea ia outou talitonu mai iā te A'u ona o ia 

galuega" (F. 11).  E mafai ona saogalemū lo latou fa'atuatua i le fa'amaoniga 

na tu'u mai i galuega a Keriso, o galuega e lē mafai e se tagata ona faia e ia 

lava.  E molimau galuega a Keriso i Lona itū Atua.  O le Tamā ua fa'ailoa 

mai e ala mai iā te Ia.  

Pe ana talitonu le 'au so'o i le feso'ota'iga tāua lea a le Tamā ma le 

Ālo, se manū e lē mavae lo latou fa'atuatua ina ua va'ai atu i puapuagā o 

Keriso ma le maliu ia lavea'iina ai le lalolagi o le a fano.  Na sai'li Keriso ia 

ta’ita'i i latou mai le tulaga maulalo o le fa'atuatua i mea tutupu ina ia latou 

maua pe a latou mautinoa po o ai Ia—O le Atua ua liu tino tagata.  Na Ia 

naunau ia taula’i lo latou fa'atuatua e ta’ita'iina atu ai i le Atua, ma ia 

fa'amausalī ai i inā.  Sa naunauta'i ma lē fa'avaivai lo tatou Fa'aola alofa a o 

Ia sa'ili ia saunia Lona 'au so'o mo le afā o fa'aosoosoga ua lata ona o'o mai iā 

i latou.  Na Ia finagalo ia maua lo latou lafitaga fa'atasi ma Ia i le Atua. 

A o fetalai atu Keriso i ia 'upu, sa pupula Ōna fofoga i le mamalu o 

le Atua, ma o latou uma na fa'atasi ai sa lagona le pa'ia e fa'aeaina ai a o latou 

fa'alogo ma loto ua o'otia i Āna afioga.  Sa tosina o latou loto iā te Ia; ma a o 

tosina i latou iā Keriso ma le alofa tele, na tosina fo'i le tasi i le tasi.  Na latou 

lagona o le lagi ua latalata mai lava, ma o 'upu na latou fa'alogo i ai, o le fe'au 

mo i latou mai lo latou Tamā fa'ale-lagi. 

“E moni, e moni, 'Ou te fai atu iā te outou,” ua fa'aauau Lana 

fetalaiga, “O lē talitonu mai iā te A’u e faia lava e ia galuega 'Ou te faia" (F. 

12a).  Sa matuā naunau o Ia ia malamalama Ōna so'o i le mafua'aga o le 

so'ofa'atasi o Lona itū Atua i le aigā-tagata.  Na Ia afio mai i le lalolagi e 

fa'aali le mamalu o le Atua, ina ia si'itia i luga le tagata e ala i le mana 

fa'afouina.  O le Atua na fa'aalitino iā te Ia ina ia fa'aalia o Ia iā i latou.  E 

le'i fa'ailoa e Iesu ni Ōna uiga, e le'i fa'aaogāina se mana, ina ia lē mafai ona 

maua e le tagata e ala i le fa'atuatua iā te Ia.  O Lona itū tagata e 'ato'atoa, e 

mafai ona maua e latou uma e mulimuli iā te Ia, pe afai latou te gaua’i i le 

Atua e pei o Ia. 

"E faia fo'i e ia mea sili i ia mea, auā 'Ou te alu atu i Lo’u Tamā" (F. 

12b).  O lenei fetalaiga a Keriso e lē fa'apea o le galuega a le 'au so'o o le a 

sili le uiga maoa’e na i Lana galuega, peita'i o le a fa'alauteleina.  E le'i 

fa'atatau na o le faia o vavega, a e o le a mafaia mea uma i lalo o le ta’ita’iga 

a le Agaga Pa'ia. 

Ina ua mavae le afio a’e o le Ali'i, sa iloatino ai loa e le 'au so'o le 

fa'ataunu'uina o Āna folafolaga.  O va'aiga o le fa'asatauroina, o le toe tū 

mai, ma le afio a’e o Keriso o mea moni ia na latou molimauina.  Na latou 

va'ai tino i le fa'ataunu'uina o valo'aga.  Na latou su’esu’e i Afioga Pa'ia, ma 

talia a’oa’oga ma le fa'atuatua ma le mautinoāga latou te le'i iloa muamua.  

Ua latou matuā mautinoa e fa'amaoni mea uma fa'apei ona fetalai mai ai lo 

latou A'oa'o.  A o latou ta'u atu mea na o'o iā i latou, ma fa'aeaina le alofa o le 

Atua, na pā'ia ma liu suāvai loto o tagata na fa'alogologo ma ua talitonu iā 

Iesu. 

O le folafolāga a le Fa'aola i Ōna so'o, o se folafolāga fo'i lea mo 

Lana ekalesia i le taimi o le i'uga.  E le'i fa'atatau le fuafuāga ofoofogia a le 

Atua ia fa'aola tagata a e o le i'uga e le tāua.  O i latou uma o le a ō atu e 

galulue, e lē o fa'alagolago iā i latou lava, peita'i e fa'amoemoe i le mea e faia 

e le Atua mo i latou ma e ala iā i latou, e mautinoa ai le fa'ataunu'uina o Lana 

folafolaga.  Na Ia fetalai mai ai, “E faia fo'i mea silisili i ia mea, auā 'Ou te 

alu atu i Lo’u Tama.” 

O lea taimi e le'i iloa e le 'au so'o e lē fa'atuā'oia le tamao'aiga ma le 

pule o i le Fa'aola.  Sa Ia fetalai atu, “Ua o'o mai nei lava tou te le'i ōle atu i 

se mea i Lo’u igoa” (Ioa. 16:24).  Na Ia fa'amalamalama atu, o le mea lilo o 

lo latou manuia o le ōle atu lea mo le mālōsi ma le alofa tunoa i Lona suafa.  

E i ai o Ia i luma o le Tamā e fa'atoga mo i latou.  O le tatalo a lē e loto 

maulalo e tu'uina atu e le Fa'aola e pei o Lona lava fa'anaunauga ia faia mo lea 

agaga.  O tatalo fa'amaoni uma e fa'afofogaina i le lagi.  Atonu e lē solo 

lelei le fa'a'upuina; peita'i afai o i ai le loto, e alu a’e i le malumalu o lo'o 

'au'auna ai Iesu, ma Ia tu'uina atu i le Tamā e aunoa ma se 'upu e lē tāua, o 

'upu matagofie ma e sasala fa'atasi ma mea manogi o Lona Ia lava 'ato'atoa. 

O le 'auāla o le fa'amaoni ma le ta’u leleia e lē o se ala e leai se mea 

e fa'alavelavea ai, peita'i i so'o se faigatā tatou te fa'alogo ai i se vala'au mo le 

tatalo.  E leai se tasi o lo'o soifua e i ai se mālōsi'aga na te le'i maua mai le 

Atua, ma o le puna e maua mai ai o lo'o avanoa mo so'o se tagata e aupito 

vaivai.  “O mea uma fo'i tou te ōle ai i Lo’u igoa, 'Ou te faia lava; ina ia vi'ia 

le Tamā ona o le Atali'i.  Afai tou te ōle atu i se mea i Lo’u igoa, 'Ou te faia 

lava."   

“I Lo’u igoa,” o le vala'au lea a Keriso i Ōna so'o ia tatalo.  I le 

suafa o Keriso, e mafai ai e i latou e mulimuli iā te Ia ona tutū i luma o le 

Atua.  E ala i le tāua o le taulaga ofo na faia mo i latou, o le tāua fo'i lea o i 

latou i le silafaga a le Atua.  Ona o le amiotonu o Keriso, ua faitauina i latou 

e matuā tāua.  Ona o Keriso, ua fa'amagaloina e le Ali'i i latou e matata’u iā 

te Ia.  Na te lē o silasila iā i latou i le leaga o le tagata agasala.  E iloa iā i 

latou foliga o Lona Ālo, o Lē latou te talitonu i ai. 

E fa'anoanoa le Ali'i pe afai e tu'uina e Ōna tagata i latou lava i se 

tulaga maulalo.  O Lona fa'anaunauga ia latou fa'atāua i latou lava, o suli 

filifilia e fa'atatau i le tau na Ia totogi mo i latou.  E finagalo le Atua ia 

fa'aaogāina i latou, ana leai e lē 'auina mai Lona Ālo mo se lavea'iga taugatā e 

togiolaina i latou.  O lo'o i ai se aogā o i latou mo Ia, ma o se fiafiāga iā te Ia 

pe a latou matuā tu'u atu mana'oga i Ōna luga, ina ia latou vi'ia ai Lona suafa.  

E mafai ona latou fa'amoemoe i mea tetele pe afai latou te fa'atuatua i Āna 

folafolaga. 

A e o le tatalo i le suafa o Keriso e telē le uiga.  O lona uiga ia tatou 

talia Lana amio, fa'aalia Lona Agaga, ma faia Āna galuega.  O le folafolāga 

a Keriso e i ai tu'utu'uga.  “Afai tou te alofa mai iā te A’u,” o Lana fetalaiga 

lea, “Ia outou tausi mai i A’u poloaiga" (Ioa. 14:15).  Na te fa'asaoina 



523 
 

tagata, e lē i totonu o le agasala, a e mai le agasala; ma o i latou e alolofa iā te 

Ia e fa'ailoa lo latou alofa i le usiusita’i. 

O le usiusita'i fa'amaoni e sau mai le loto.  O le loto ua galuea'iina e 

Keriso.  Afai tatou te loto i ai, Na te fa'aali Ia lava i o tatou mafaufau ma mea 

tatou te tausisi i ai, ia tu'ufa'atasi o tatou loto ma manatu ia tutūsa ma Lona 

finagalo, ma o lo tatou usiusita'i iā te Ia e lē faia ai o tatou lava loto.  O le loto 

ua fa'amamāina ma fa'apa'iaina, o le a maua le fiafiāga aupito maualuga i le 

faia o Lana galuega.  Pe a tatou iloa le Atua ona o le avanoa ua tatou maua e 

iloa ai o Ia, o o tatou ola o le a 'avea o olaga usiusita'i e faifai pea.  E ala i se 

lagona fia fa'afetai i le uiga moni o Keriso, e ala i le so'otaga ma le Atua, o le 

agasala o le a 'avea o se mea 'inosia iā i tatou.  

E pei ona soifua Keriso i le tulafono a le fanau a tagata, e fa'apea fo'i 

i tatou pe a tatou taofi mau i le mana mo lo tatou mālōsi'aga.  A e lē tatau ona 

tatou tu'uina lo tatou tiute tau'ave i luga o nisi, ma fa'atali se'i latou ta’u mai le 

mea e tatau ona fai.  E lē mafai ona tatou fa'alagolago i fautuaga mai tagata.  

O le a a’oa’o e le Ali'i o tatou tiute e pei ona Ia finagalo malie e a’oa’o se isi 

fo'i tagata.  Afai tatou te ō atu iā te Ia i le fa'atuatua, Na te fa'aali mai iā i 

tatou Āna mea lilo.  O le a mū o tatou loto i totonu o i tatou a o Ia fa'alatalata 

mai e mafuta ma i tatou e pei ona Ia faia ia Enoka.  O i latou e filififli ia 'aua 

ne’i i ai se mea e faia e la'a 'ese ai mai le finagalo o le Atua, o le a iloa pe a 

uma ona tu'uina atu i Ōna luma le latou matā'upu, le ala e tatau ona ui ai.  O 

le a lē gata ina maua le poto, a o le mālōsi.  O le mana e usiusita'i ma 'au'auna 

ai, o le a foa'i mai iā te i latou, e pei ona folafola mai e Keriso.  O mea uma na 

tu'uina iā Keriso,– mea uma ia fa'amalieina ai mana'oga o le tagata ua pa’ū,- 

sa tu'uina iā te Ia o le Ao ma le Sui o le fanau a tagata.  Ma “O mea uma fo'i 

tatou te ōle atu ai, e maua mai iā te Ia, au  ua tatou tausi i Āna poloa'iga, 

tatou te faia fo'i mea e lelei i Ōna luma" (I Ioa. 3:22). 

A o le'i tu'uina atu o Ia lava e fai ma taulaga ofo, na sa'ilia e Keriso le 

mea alofa e sili ona tāua ma 'ato'atoa e tu'uina atu i ē mulimuli iā te Ia, o le 

mea alofa e aumaia iā i latou le tamao'aiga o le alofa tunoa e leai se tua'oi.  

“'Ou te alu atu i le Tamā,” o Lana fetalaiga lea, “Ona foa'i mai ai lea e Ia iā 

te outou le tasi Fesoasoani, ina ia tumau pea o Ia iā te outou e fa'avavau; o le 

Agaga lea e tupu mai ai le 'upu moni, e lē mafai e le lalolagi ona talia o Ia, 

auā, ua lē va'aia o Ia, ua lē iloa fo'i o Ia, a o outou, ua outou iloa o Ia, auā e 

tumau pea Ia iā te outou, e i ai fo'i o Ia i totonu iā te outou.  'Ou te lē tu'ua 

outou o matuaoti, 'Ou te sau iā te outou" (Ioa. 14:16-18). 

Na i ai lava le Agaga i le lalolagi; mai le amataga lava i le galuega o 

le fa'aolataga na Ia gaoioi i loto o tagata.  Peita'i a o i ai Keriso i le lalolagi, e 

leai se isi fesoasoani na mana'omia e le 'au so'o.  Na latou lē lagona le 

mana'omia o le Agaga Pa'ia se'ia o'o i le taimi ua lē toe i ai le mafutaga ma Ia, 

ona afio mai ai lea o le Agaga Pa'ia. 

O le Agaga Pa'ia o le sui o Keriso, a e ua tu'u 'ese uiga o le aigā 

tagata na fa'atapula'a ai Keriso ina ua liu tino tagata, auā sa lē mafai ona i ai i 

so'o se mea.  Mo lo latou lelei e ao ona afio atu i le Tamā, a e auina mai le 

Agaga Pa'ia o Lona sui i le lalolagi.  E leai se isi e i ai se fa'amanuiāga 

fa'apitoa ona o le mea e nofo ai po o se feso'ota'iga i la le tino ma Keriso.  A 

e ala i le Agaga, o le a mafai ona sao atu ai uma i le Fa'aola.  I lenei tulaga, ua 

latalata o Ia iā te i latou e sili atu i le taimi a o le'i afio i le lagi. 

“O lē alofa mai fo'i iā te A’u, e alofaina o ia e Lo’u Tamā; 'Ou te 

alofa fo'i iā te ia, ma 'Ou fa'aali iā te ia" (F. 21).  Na silafia e Iesu le 

lumana'i o Ōna so'o.  O le tasi e tu'uina i le la'au ma fa'atautauina ai, o le tasi 

o le satauro, o le tasi e fa'aaunu'ua i motu tu'ufua, o isi e sauāina ma fasiotia.  

Na Ia fa'alototele iā te i latou i folafolāga e fa'atasi lava o Ia ma i latou i 

puapuagā uma lava.  E le'i ave'esea le mālōsi mai ia folafolaga.  Na Ia 

silafia mea uma e tutupu i Āna 'au'auna fa'atuatua iā te Ia, o i latou e fale 

puipuiina ma tu'ulafoa'iina i mea tu'ufua ona o Lona suafa.  Na Ia 

fa'amafanafana iā te i latou i Lona fa'atasi ai.  O le taimi ua tula’i ai sē o 

talitonu i le fa'amasinoga a le 'au lē fa'amaoni, o le a afio ai Iesu i ona tafatafa.  

O faigatā uma e o'o i ai, e o'o fo'i iā Iesu.  E ta'usalaina pea Keriso e lē aunoa 

i faigatā e o'o i Ōna so'o.  Afai e tu'uina se tasi i le fale puipui, e liligi mai 

Lona alofa i lea agaga.  “O A'u o le ola nei lava, na 'Ou oti, fa'auta fo'i, 'Ou 

te ola e fa'avavau, fa'avavau lava,...O iā te A'u fo'i kī o seoli ma le oti" 

(Fa'aal. 1:18).  O le ola e fa'a-taulaga ofo mo A’u, 'Ou te tausia se'ia o'o i le 

mamalu e fa'avavau. 

I taimi uma lava i so'o se mea, i fa'anoanoāga ma puapuagā uma, pe 

a foliga mai o le va'aiga o le lumana'i ua na o le pōuliuli ma tele le fememea’i, 

ma tatou lagona ua leai se mea ua mafai ma ua tu'ua to'atasia, o le Fesoasoani 

o le a 'auina mai, o le tali o le tatalo a le fa'atuatua.  Atonu o mea e tutupu e 

vavae 'ese ai tatou mai uō uma fa'ale-lalolagi; a e peita'i e leai se tulaga, e leai 

se vāvāmamao, e tu'u'ese'eseina i tatou mai lē Fa'amafanafana mai le lagi.  O 

fea tatou te ō i ai, o fea fo'i o lo'o tatou i ai, e fa'atasi pea o Ia i o tatou itū 

taumatau e lagolago, tausi, taofi ma fa'afiafia. 

O le 'au so'o na latou lē malamalama i afioga a Keriso i le 

fa'ale-agaga, ma sa Ia toe fa'amatalaina le uiga.  E ala i le Agaga, sa Ia fetalai 

atu, o le a fa'aalia o Ia iā te i latou.  “O le Fesoasoani, o le Agaga Pa'ia lea, e 

'auina mai e le Tamā i Lo’u igoa, o Ia lava na te a’oa’o iā te outou i mea uma 

lava" (Ioa. 14:26a).  Tou te lē toe fa'apea, 'ou te lē o malamalama.'  E tou te 

lē toe va'ai fa'anenefu i le fa'ata.  O le a outou “mafai ai ona iloa o le lautele, 

ma le umi, ma le loloto, ma le maualuga, ia iloa fo'i le alofa o Keriso ua silisili 

'ese e lē ma-iloa" (Efe. 3:18, 19). 

O le 'au so'o e latou te tau'ave le molimau i le soifuāga ma le galuega 

a Keriso.  E ala i a latou upu, o le a Ia fetalai atu ai i tagata uma o i le lalolagi.  

Peita'i i le fa'alumaina ma le maliu o Keriso, sa latou mafatia i le matuā 

tofotofoina ma le fa'anoanoa.  A e a mavae ia mea e tutupu e fa'amaonia a 

latou upu, na folafolaina e Iesu o le Fa'amafanafana e “fa'amanatu iā te outou 

mea uma na 'Ou fai atu ai iā te outou” (Ioa. 14:26b). 

Na Ia toe fetalai atu, “Ua totoe iā te A’u mea e tele e fai atu ai iā te 

outou, a e tou te lē mafai ona talia i nei ona po.  A e a maliu mai o Ia, o le 

Agaga lea e tupu mai ai le 'upu moni, e ta'ita'i e Ia iā te outou i 'upu moni 

uma; auā e lē tautala fua Ia na o Ia, a o mea uma e fa'alogo i ai o Ia, e tautala 

a'i lava, ma fa'ailoa mai iā te outou mea e o'o mai.  O Ia lava e vivi'i mai iā 

te A'u, auā e maua e Ia mai iā te A'u, ma fa'ailoa atu ai iā te outou" (Ioa. 

16:12-14).  Na tatala e Iesu i luma o le 'au so'o se vaega tele o le 'upu moni.  

Peita'i sa matuā sili le faigatā iā i latou ona taofimau le 'ese'esega o Āna 

a’oa’oga mai tū ma masaniga a tusi'upu ma Faresaio.  Sa a’oa’oina i latou ia 

talia a’oa’oga a a'oa'o o le malumalu, fa'apea o le si'ufofoga o le Atua, ma o 

lo'o pulea ai pea o latou mafaufau ma a'afia ai o latou lagona.  O manatu 

fa'ale-lalolagi, o mea e lē tumau, sa i ai pea i o latou loto.  E le'i malamalama 

i latou i le uiga moni fa'ale-agaga o le mālō o Keriso, e ui ina sa Ia fa'amatala 

so'o iā i latou.  Sa fenumia'i o latou mafaufau.  Latou te le'i malamalama i le 

tāua o afioga a le Atua na tu'uina mai e Keriso.  O le tele o Āna a’oa’oga sa 

foliga mai e latou te le'i maua.  Na silafia e Iesu e le'i maua e i latou uiga 

moni o Āna afioga.  Na Ia folafola atu ma le alofa tele o le a fa'amanatu e le 

Agaga Pa'ia Āna fetalaiga i o latou mafaufau.  E tele fo'i mea Na te le'i 

ta’uina i Ōna so'o auā e latou te lē malamalama i ai.  O le Agaga e fa'agaoioia 

lo latou malamalama, ina ia latou talia ma le fiafia mea fa'ale-lagi.  “A e a 

maliu mai o Ia,” o le fetalaiga lea a Iesu, “E ta’ita'i e Ia iā te outou i 'upu 

moni uma” (F. 13). 

E ta’ua le Fesoasoani o le “Agaga o le 'upu moni."  O Lana galuega 

o le fa'amatala ma tausi le 'upu moni.  E muamua afio o Ia i le loto ona 'avea 

lea o Ia o le Fesoasoani.  E i ai le mafanafana ma le filēmū i le 'upu moni, 

peita'i e leai se filēmū po o se fa'amafanafanaga e maua i se mea sesē.  O 

manatunatuga sesē ma uputu'u e manumālō ai le mālōsi o Satani i le 

mafaufau.  E ta’ita'iina tagata i tapula'a sesē, ma suia ai ia lē tonu le amio.  E 

ala i le Afioga a le Atua, e fetalai mai le Agaga Pa'ia i le mafaufau, ma 

fa'amautū le 'upu moni i le loto.  O lea Na te fa'ailoaina ai sesē ma 'ave 'esea 

mai le loto.  E ala mai le Agaga o le 'upu moni, o lo'o galuea'iina ai le afioga 

a le Atua, o le a gaua'i ai Lana fanau filifilia iā te Ia. 

I le fa'amatalaina i Ōna so'o le galuega a le Agaga Pa'ia, na sa'ili Iesu 

ia fa'aosofia i latou i le oli'oli ma le fa'amoemoe na osofia ai fo'i o Ia.  Na Ia 

fiafia ona o le tele o le fesoasoani na Ia tu'uina i Lana ekalesia.  O le Agaga 

Pa'ia o le mea alofa aupito sili lea na Ia ōle ai i le Tamā mo le fa'aeaina o Ōna 

tagata.  O le Agaga na tu'uina mai o le a fa'amalosia ai i latou, ana leai e ta'u 

fa'atauva'aina le togiola na faia e Keriso.  O le mana o le leaga na fa'ateleina 

lona mālōsi i tausaga e tele, ma o le to'ilalo o tagata i le fa'apologaina e Satani 

na matuā maoa’e.  O le tete'e i le agasala ma manumālō ai, e na o le mana o 

le fa'atasi mai o le Peresona lona tolu o le aigā Atua, o le a afio mai ma le 

mālōsi e lē suia, a e peita'i o le ato'atoāga o le mana fa'ale-lagi e maua ai.  Na 

o le Agaga e mafai ona fa'aato'atoaina le galuega na aumaia e le Fa'aola o le 

lalolagi.  O le Agaga o le ala lea e fa'amamāina ai le loto.  E ala i le Agaga, 

o le a 'avea ai le tagata talitonu o lē e ‘auai i le itū fa'ale-agaga o Keriso.  Na 

tu'uina mai e Keriso Lona Agaga o le mana fa'ale-Atua e fa'ato'ilaloina uiga 

fa'ale-tagata ma amio leaga e fiafia i ai, ma fa'atāuaina Ōna lava uiga i Lana 

ekalesia. 

Na fetalai Iesu e fa'atatau i le Agaga, “O Ia lava e vivi'i mai iā te 

A'u" (Ioa. 16:14).  Na afio mai le Fa'aola ia vi'ia le Tamā e ala i le fa'aalia 

mai o Lona alofa; e fa'apea fo'i le Agaga ona vi'ia ai Keriso i le fa'ailoa mai o 

Lona alofa tunoa i le lalolagi.  O le fa'atusa lava o le Atua e tatau ona toe 

fa'aātaina i le aigā tagata.  O le mamalu o le Atua, o le fa'aaloalogia o Keriso, 

e aofia i le fa'a'ato'atoaina o le amio a Ōna tagata. 

“A maliu mai fo'i o Ia (le Agaga o le Atua), Na te fa'ailoa atu i le 

lalolagi le agasala, ma le amiotonu, ma le fa'amasinoga" (F. 8).  O le 

tala'iina o le 'upu e leai se aogā pe a lē i ai le mafutaga faifai pea ma le 

fesoasoani a le Agaga Pa'ia.  Ona pau lea o le faia'oga e i ai le mana o le 'upu 

moni fa'ale-agaga.  Vaganā ua fa'atasi le 'upu moni i le loto ma le Agaga 

Pa'ia, ona fa'agaoioi ai lea o le loto fuatia ifo ma suia ai le olaga.  Atonu e 

mafai e se tasi ona folafola i 'upu le afioga a le Atua, atonu e masani i 

fa'atonuga ma folafolaga; peita'i afai e aunoa ma le Agaga Pa'ia e momoli i le 

loto le 'upu moni, e lē mafai ona pa’ū i luga o le Papa ma gausia ai.  E leai se 

maoa’e o le atamai, e leai ni fa'amanuiāga, tusa pe o le ā le tele, o le a mafai 

ona maua ai sina malamalama itiiti pe a leai le galulue fa'atasi ma le Agaga o 

le Atua.  E lē manuia le lulūina o le fatu o le tala lelei vaganā ua fa'agaoioi le 

fatu ia ola i le sau mai le lagi.  A o le'i tusia se tusi o le Feagaiga Fou, a o le'i 

laugaina se lauga o le tala lelei ina ua mae'a ona afio a’e Keriso i le lagi, na 

afio ifo le Agaga Pa'ia i le 'au so'o a o tatalo.  Ona fai lea o le ta'utinoga a o 

latou fili e fa'apea, “Ua outou fa'atumu Ierusalema i la outou mata'upu" 

(Galu. 5:28). 

Na folafola e Keriso le mea alofa o le Agaga Pa'ia i Lana ekalesia, 

ma o le folafolāga e mo i tatou e pei fo'i ona tu'uina atu i le 'au so'o muamua.  

Peita'i e pei lava o folafolāga uma, e aumai ma tu'utu'uga.  E to'atele e 

fa'ailoa ma ta'utino mai latou te talitonu i folafolāga a le Ali'i, e latou te 

tautala fa'atatau iā Keriso ma le Agaga Pa'ia, a e leai se manuia e maua.  E 

latou te lē tu'uina atu le agaga ia ta’ita’iina ma pulea e ‘au a le lagi.  E tatou te 

lē fa'aaogāina le Agaga Pa'ia.  E tatau ona fa'aaogāina i tatou e le Agaga.  E 

ala i le Agaga e fa'aaogā e le Atua i Ōna tagata, “Ina ia outou loto ma galulue 

i ai" (Fili. 2:13).  A e peita'i e to'atele e lē gaua'i i ai i lea mea.  Ua mana'o e 

pule lava latou iā i latou.  O le mafua'aga lea ua latou lē maua ai le mea alofa 

fa'alelagi.  Na o i latou e fa'atali i le Atua ma le loto maulalo, o ē o lo'o 

tulimata'i mo Lana ta’ita’iga ma le alofa tunoa, e foa'i mai i ai le Agaga.  O le 

mana o le Atua o lo'o fa'atali mo la latou fa'atoga ma le taliaina.  O lea 

folafolaga i fa'amanuiāga, e taliaina i le fa'atuatua, e aumai fa'atasi ai ma isi 

manuia uma.  E tu'uina mai e tusa ma le oloa o le alofa tunoa o Keriso, ma ua 

Ia sauni e foa'i mai i agaga uma e tusa ma le avanoa e mafai ona talia ai. 

I le talanoaga a Iesu i Ōna so'o, Na te le'i fa'ailoa ni uiga fa'anoanoa 

e fa'asino i Ōna puapuagā ma Lona maliu.  O Lana mavaega iā i latou o se 

mavaega o le filemū.  Na Ia fetalai, “Ou te tu'uina atu iā te outou le manuia, 

o Lo’u manuia 'Ou te avatu ai iā te outou; 'Ou te lē avatu iā te outou fa'apei 

ona avatu e le lalolagi.  'Aua le atuatuvale o outou loto, 'aua fo'i tou te 

matata'u" (Ioa. 14:27).  

A o le'i tu'ua e le Fa'aola le afeafe aupitoaluga, na Ia ta’ita’iina Lona 

'au so'o i pesega o le fa'afetai.  Na fa'alogoina Lona si'ufofoga, e lē o se pese 

o le fa'anoanoa, a e o pese fiafia o le Paseka: “Vivi'i atu iā Ieova outou o nu'u 

'ese uma lava; fa'ane'ene'e atu iā te Ia outou tagata uma lava.  Auā ua tele 

lava Lona alofa mai iā te i tatou, o le fa'amaoni fo'i o Ieova e fa'avavau lava 

lea.  Ia outou vivi'i atu iā Ioa" (Sala. 117). 

Ina ua uma a latou pese, sa latou ō atu loa i fafo.  Na latou ō i le 

alatele o lo'o tumutumu ai tagata, fa'asolo atu i fafo o le faitoto'a o le a'ai ma 

aga'i atu i le Mauga o Olive.  Na latou savavali lemū, o lo'o fa'asaga lava le 

tagata iā i ona mafaufauga.  A o latou fāiifo aga'i i le mapu'e, na fetalai Iesu 

ma se si'ufofoga ua matuā nutimomoia, “E tausuai outou uma ona o A’u i 

lenei lava po, auā ua tusia, 'Ou te taia le leoleo mamoe ona ta'ape'ape ai lea 

o le lafu mamoe'" (Mata. 26:31).  Na fa'alogologo le 'au so'o ma le 

fa'anoanoa tele ma le ofo.  Ua latou manatu i le sunako i Kapanaumi, ina ua 

fetalai Keriso o Ia o le areto o le ola, e to'atele ē na lē fiafia ma latou liliu 'ese 

mai iā te Ia.  Peita'i e le'i fa'aalia se lē fa'amaoni o le to'asefulu ma le to'alua.  

O Peteru, sa fai ma sui o le 'au so'o, na fa'ailoa ai i inei lona fa'amaoni iā 

Keriso.  Ona fetalai atu lea o le Fa'aola, “Na 'Ou lē filifilia ea outou e 

to'asefulu ma le to'alua? a o le tasi o outou o le ti'apolo ia" (Ioa. 6:70).  I le 

afeafe aupitoaluga na fetalai atu ai Iesu o le tasi o le to'asefulu ma le to'alua e 

fa'alataina o Ia, ma o le a fa'afiti fo'i Peteru iā te Ia.  A o nei ua aofia uma i 

latou i Āna afioga. 

Ua fa'ailoa nei le leo tete'e mālōsi o Peteru, “E ui lava ina tausuai 

tagata uma, 'ou te lē fa'apea lava a’u" (Mare. 14:29).  I le afeafe aupitoaluga 

sa ia fa'ailoa mai, "Ou te tu'uina atu lo'u ola ona o 'Oe" (Ioa. 13:37b).  Na 

lapata'i Iesu ia Peteru o le a na fa'afiti lona Fa'aola i lenei lava po.  Ua toe ta'u 

atu nei le lapata'iga, “E moni 'Ou te fai atu iā te 'Oe, 'O lenei aso, o le po nei 

lava, a o le'i o'o i le vivini fa'alua o moa, e te fa'afiti fa'atolu mai iā te A'u.'  

Ona atili ai lea ona fai mai o ia, 'E ui lava ina ta oti fa'atasi ma 'Oe, 'ou te lē 

fa'afiti lava iā te 'Oe.'  Ua fa'apea fo'i ona fai mai o i latou uma" (Mare. 

14:30, 31).  I lo latou talitonu iā i latou lava, na latou te'ena le fetalaiga a Lē 

e silafia mea uma.  E le'i sauni i latou mo le tofotofoga; a manumālō 

fa'aosoosoga iā te i latou, ona latou malamalama ai lea i o latou lava vaivaīga. 

Ina ua fai atu Peteru e mulimuli o iā i lona Ali'i i le fale puipui e o'o 

lava i le oti, o lona manatu moni lava lea; peita'i na te le'i iloa lenei mea.  Sa 

natia i lona loto uiga leaga e i ai mea e tutupu e toe fa'aolaola a’e ai.  Vaganā 

ua fa'ava'ai ia i le mata'utia o i ai, o mea ia e fa'amaonia ai lona fa'afanoga e 

fa'avavau.  Na silafia e le Fa'aola le alofa o Peteru iā te ia lava ma lona 

mautinoāga e mafai ona sili atu i lo o lona alofa mo Keriso.  O le tele o 

vaivaīga, o le fiafia i le agasala, o le agaga fa'atamala, o le loto ita lē 

fa'apa'iaina, e le popole atu i fa'aosoosoga, ua fa'aalia i mea na tutupu iā te ia.  

O le lapata'iga uigā a Keriso o se vala'au lea ia su’esu’e ifo i lona loto.  Na 

mana'omia Peteru ia ‘aua ne'i fa'atuatua iā te ia lava, ma ia loloto lona 

fa'atuatua iā Keriso.  Pe ana ia talia ma le loto maulalo le lapata'iga, se manū 

o le a ōle atu o ia i le Leoleo Mamoe o le lafu ina ia tausi i Āna mamoe.  A o 

i ai o ia i le Sami o Kalilaia ma amata ona goto, na ia vala'au atu, “Le Ali'i e, 

ia e fa'aola mai iā te a’u" (Mata. 14:30).  Ona a'apa atu lea o le a'ao o Keriso 

e u'umau iā te ia.  A o nei pe ana ia alaga iā Iesu, laveā'i a’u mai iā te a’u lava, 

se manū e fa'asao lava ia.  A e na lagona e Peteru ua lē fa'atuatuaina o ia, ma 

ia manatu ai o se tu'ua'iga matuiā.  Ua lagona le lē fiafia, ma sa atili ona 

mausalī le mautinoa o lona talitonu iā te ia lava. 

Na silasila atu Iesu ma le alofa mutimutivale i Ōna so'o.  Na te lē 

fa'asaoina i latou mai tofotofoga, a e lē tu'uina i latou e aunoa ma se 

fa'amafanafanaga.  Sa Ia ta’utino iā i latou e Na te fa'ato'ilaloina filififli o le 

tu'ugamau, ma e lē mavae Lona alofa mo i latou.  Na Ia fetalai atu, “A mavae 

Lo’u toe tū, ona 'Ou muamua atu ai lea iā te outou i Kalilaia" (Mata. 26:32).  

A o lumana'i le fa'afitia, na latou maua le mautinoāga o le fa'amagaloina.  



529 
 

Ina ua mavae Lona maliu ma Lona toe tū, na latou iloa ua fa'amagaloina i 

latou, ma e pele i latou i le finagalo o Keriso. 

Ua aga'i atu Iesu ma Ōna so'o i Ketesemane, i lalo o le Mauga o 

Olive, o se nofoāga e mālōlō ai, e masani ona Ia mafaufau loloto ma tatalo ai.  

Ua uma ona fa'amanino i Lona 'au so'o Lana galuega i le lalolagi, ma le 

mafutaga fa'ale-agaga ma Ia e ao ona latou fa'aauau pea.  O lenei ua Ia 

fa'amalamalamaina le a’oa'oga.  O lo'o susulu matagofie le masina ma ua 

aliali mai se vine o lo'o taufuifui ona fua.  Na ia fa'asino i Ōna so'o ma 

fa'aaogāina e fai ma fa'atusa. 

“O A’u nei le vine moni” (Ioa. 15:1), na Ia fetalai atu ai.  Na te le'i 

filifilia se pama e lauolaola, se arasi matagofie, po o le aoa e mālōsi, a e na 

fa'aaogā e Iesu le vine e sosolo ma ona lālā e fa'atusa i ai o Ia.  O le pama, o 

le arasi, ma le aoa o la'au e tū tasi.  E lē mana'omia se lagolago.  Peita'i o le 

vine e femiloa'i i la'au e fa'asosolo ai, ma sosolo a’e ai aga'i i luga.  E fa'apea 

Keriso i Lona itū tagata ona fa'alagolago i le mana fa'ale-Atua, ma Ia fetalai, 

“Ou te lē mafaia ona fai se mea e tasi, na o A’u” (Ioa. 5:30).   

“O A’u nei o le vine moni."  O tagata Iutaia na latou manatu o le 

vine e sili ona tāua i la'au uma, ma o se itūaiga e fa'atatau i ai mea uma e 

mālōsi, e lelei, ma e tele ona fua.  O Isara'elu na fa'atusa i se vine na totōina e 

le Atua i le nu'u sa folafolaina.  Na fa'avae le fa'amoemoega o Iutaia i le 

fa'aolataga i lo latou feso'ota'iga ma Isara'elu.  Peita'i o lea ua fetalai Iesu, O 

A'u le vine moni.  'Aua ne’i outou manatu, e ala i la outou feso'ota'iga ma 

Isara'elu o le a fai ma mafua'aga e 'avea ai outou o ē tofusia le soifuāga 

fa'ale-Atua, ma fai ma suli o Āna folafolaga.  E na o Iesu lava e maua ai le 

ola fa'ale-agaga. 

“O A’u nei o le vine moni, a o Lo’u Tamā o le galue vine ia" (Ioa. 

15:1).  I vaega maupu’epu’e o Palesitina na totō ai e lo tatou Tamā i le lagi le 

vine lelei, ma o Ia le galue vine.  E to'atele ē na tosina i le matagofie o le 

Vine, ma latou tala'i Lona tupu'aga fa'ale-lagi.  Peita'i o ta’ita'i o Isara'elu ua 

latou manatu o Ia o le a’a ua tupu a’e i le nu'u naumati.  Na latou ave le la'au 

ma tu'imomomo ma soli i lalo o o latou vae ele'elea i le agasala.  O o latou 

manatu ia fa'aumatia Ia e fa'avavau.  A o le Galue vine fa'ale-lagi e le'i 

tu'ulafoa'i Lana la'au.  Ina ua manatu tagata ua latou fa'aumatia le la'au, na Ia 

ave le la'au ma totō i le isi itū o le pā.  Sa lē toe va'aia le pogati o le la'au.  Na 

fa'alilo mai i tagata lima sauā.  Peita'i o lālā o le vine ua sosolo a'e i luga o le 

pā.  E ala i ia lālā ola e mafai ona so'ofa'atasi atu lālā fou o lo'o fa'apipi'i atu i 

le Vine.  Ua 'avea latou ma sui o le Vine.  Mai iā i latou ua maua mai ai fua.  

E i ai se seleselega na tauina e i latou sa ui ane ai. 

“O A’u nei o le vine moni, a o lā outou” (F. 5), o le fetalaiga lea a 

Keriso i Ōna so'o.  E ui o le a ave'esea o Ia mai iā i latou, a e lē suia lo latou 



530 
 

so'otaga fa'ale-agaga ma Ia.  O le feso'ota'iga o lālā ma le vine, na Ia fetalai 

ai, e fa'asino i le so'otaga e mana'omia ia fa'atumauina ma Ia.  O le lālā fou e 

fa'apipi'i i le vine o lo'o ola, o alava ma uaua e tupu ina ua pipi'i i le pogai.  O 

le ola o le vine e 'avea o le ola o le lālā.  E fa'apea fo'i le agaga ua oti i le 

solitulafono ma le agasala, e maua le ola i le feso'ota'i atu iā Keriso.  E ala i 

le fa'atuatua iā te Ia e 'avea o lona lava Fa'aola, e amata ai le mafutaga ma Ia.  

O le tagata agasala e fa'afeso'ota'i atu lona vaivai i le mālōsi o Keriso, o lona 

gaogao i le tumu o Keriso, o lona ma’ale’ale i le mana e lē mavae o Keriso.  

Ona i ai lea i le tagata le manatu o Keriso.  O le itū tagata o Keriso ua pā'ia i 

tatou o tagata, ma o le aigā tagata ua pa'i atu i le itū Atua.  Ua 'avea le Agaga 

Pa'ia ma 'auāla e tatou te pa'i atu ai i le uiga moni fa'ale-Atua.  Ua talia le 

tagata ona o le Ālo pele o le Atua.   

O lenei so'ofa'atasiga ma Keriso, a fa'avaeina, e tatau ona tausia 

lelei.  Na fetalai Iesu, “Inā tumau ia outou iā te A’u, o A’u fo'i iā te outou.  

Fa'apei o le lā e lē mafai ona fua pe a na o ia, pe afai e le mau i le vine, e 

fa'apea fo'i outou, pe afai tou te le tumau iā te A’u" (F. 4).  E leai sē na o le 

papa'i po o le i ai i nisi taimi a e leai se feso'otaiga i nisi taimi.  O le lālā e 

'avea o se vaega o le vine o lo'o ola.  O le so'otaga o le ola, mālōsi, ma le fua 

mai, mai le a’a e o'o i lālā e lē motusia ma e i ai pea.  A vavae 'ese ma le vine, 

e lē mafai ona ola le lālā.  O le fetalaiga fo'i a Iesu, e lē mafai ona ola pe a lē 

tumau iā te Ia.  O le ola ua outou maua mai iā te A’u e fa’ato’ā mafai ona 

tumau pe a lē motusia le feso’ota'iga.  A aunoa ma A’u tou te lē mafai ona 

manumālō i se agasala po o le tete'e i se fa’aosoosoga.   

“Ina tumau ia o outou iā te A’u, o A’u fo'i iā te outou."  O le tumau 

iā Keriso, o le uiga e maua i taimi uma le Agaga Pa'ia, ma o le olaga e tu’uina 

atu 'atoa i Lana galuega.  E ao ona matala pea le 'auāla o feso’ota'iga i le vā o 

le tagata ma lona Atua.  E pei ona maua e le lālā o le Vine i taimi uma le ola 

mai le la'au ola, e fa'apea le tatau ona tatou tumau iā Iesu, ma tatou maua mai 

iā te Ia e ala i le fa'atuatua le mālōsi ma le 'ato'atoa o Lana lava amio. 

E tu’uina atu e le a’a le mea'ai i le lālā ma o’o ai i se vaega e aupito i 

mamao o le lālā.  E fa'apea ona fa'afeso’ota’i e Keriso le mālōsi fa’ale-agaga 

i tagata talitonu ta’ito'atasi.  Afai lava e so'ofa'atasi le agaga o le tagata ma 

Keriso, e leai se mea e popole ai ne'i mamae pe mate.   

E fa’aalia le ola o le Vine i fua matagofie i ona lālā.  “O lē e tumau 

iā te a’u, ma A’u iā te ia, o ia lava e fua tele mai, auā e lē mafaia e outou ona 

fai se mea e tasi pe a A’u le'i ai” (F. 5), o le fetalaiga lea a Iesu.  Pe a tatou 

ola i le fa’atuatua i le Ālo o le Atua, o le a va'aia fua o le agaga i o tatou olaga; 

o le a leai se tasi e lē iloa.   

“O Lo’u Tamā o le galue vine ia.  O lā uma lava o iā te A’u e lē fua, 

e ave'eseina e Ia” (Ioa. 15:1b, 2a).  E mafai ona foliga mai o lo’o mau le 

lālā fa’apipi’i i le vine, a e lē o i ai le feso’ota'iga mana’omia.  O le a lē tupu 

ma fua mai.  E mafai ona foliga mai o lo’o i ai le so’otaga ma Keriso a e 

aunoa ma le so'ofa’atasi moni ma Ia i le fa'atuatua.  E mafai ona ta’utino le 

tagata o lo'o 'auai i tapua'iga ma sauniga, peita'i o le amio ma uiga fa’atino e 

fa’aalia ai pe o feso’ota'i ma Keriso.  Afai e leai se fua, e lē o ni lālā moni.  

O le vavae 'ese mai iā Keriso, e aofia ai le matuā pagātia e pei ona fa'atusa i le 

lālā ua mate.  Ua fetalai Keriso, “Afai e lē tumau se tasi iā te A’u, ona 

lafoa'iina lea o iā i tua pei o le la la'au, ma fa’apopoina, ona fa’apotopotoina 

ai lea e tagata, ma lafo i le afi, ua susunu ai” (F. 6). 

“A’o la uma e fua, e teuteu e Ia, ina ia fua mai ai atili” (F. 2b).  

Mai le to’asefulu ma le to’alua na mulimuli iā Iesu, e tasi le lālā mamae o le a 

ave'esea; o le isi vaega o le a teuteuina i le 'o'ona o puapuagā.  Na fa'amanino 

e Iesu ma le finagalo alofa le galuega a le Galue vine.  O le teuteuina e o’o 

mai ai tigā, peita'i o le Tamā lava o lo’o faia le galuega.  E lē galue o Ia ma le 

so'ona fai po o se finagalo to’atāma’i.  E i ai lālā e papa'i i le ele'ele; e tatau 

ona tā'ese latou mai te'e fa’ale-lalolagi o lo'o fa'apipi'i atu i ai.  E ao ona 

sosolo aga'i i le lagi, ma maua le lagolago mai le Atua.  O uluulu tele o lau e 

tosina 'esea le ola mai le fua, ia ao ona 'ave'ese.  E tatau ona fa’amamā le 

gaogaosā ina ia maua le avanoa o 'ave fa'amalōlō o le Lā o le Amiotonu.  O 

le a teuteuina ma ave'ese mea e afāina ai le tupu a le vine e le galue fanua, ina 

ia maua ai ni fua ma ia fua mai ai atili.   

“E vi'ia Lo’u Tamā i lenei mea,” o le fetalaiga lea a Iesu, “pe a 

outou fua tele mai" (F. 8).  E naunau le Atua ia fa'aalitino iā i tatou Lona 

pa'ia, agalelei, ma Lona lava uiga fa’apalepale.  Peita’i e le'i ta’u atu e le 

Fa'aola ia galulue le 'au so'o ina ia fua mai ni fua.  Na Ia fetalai atu ina ia 

tumau iā te Ia.  “Afai tou te tumau iā te A’u,” o Lana fetalaiga lea, “a tumau 

fo'i A’u 'upu iā te outou, o mea uma lava tou te manana’o i ai, tou te ōle atu 

ai, ona faia lea mo outou" (F. 7).  E tumau Keriso i ē mulimuli iā te Ia, e ala 

i Lana afioga.  O le so'otaga tāua lava lea e tasi na fa'asino i ai le a'ai i Lona 

tino, ma inu i Lona toto.  O afioga a Keriso, o le agaga ma le ola.  O le talia 

o ia fa’atusa, o le maua lea o le ola o le Vine.  Tou te ola “I afioga uma e 

tulei mai i le si’ufofoga o le Atua" (Mata. 4:4).  O le soifua o Keriso iā te 

outou e fua mai ai fua pei o lo'o i ai iā te Ia.  O lē ola iā Keriso, pipi'imau iā 

Keriso, fa’alagolago iā Keriso, fafagaina i mea'ai mai iā Keriso, o le a fua mai 

ai fua e pei o Keriso. 

I lenei fa’atasiga mulimuli ma Ōna so'o, o le fa’anaunauga silisili na 

fa'ailoa e Keriso mo i latou ina ia alofa le tasi i le tasi e pei ona Ia alofa iā te i 

latou.  Na Ia fetalai ai so'o i lea mea, e fa'apea, “O La’u poloa'iga lenei, ia 

outou fealofani” (F. 12).  O Lana fetalaiga muamua a o i ai i latou i le afeafe 

aupitoaluga, “O le poloa'iga fou 'Ou te tu’u atu ai iā te outou, ia outou 



532 
 

fealofani; fa’apei ona 'Ou alofa atu iā te outou, ia fealofani fo'i outou" (Ioa. 

13:34).  I le 'au so’o, o le poloa'iga fou lenei; auā e le'i fealofani i latou pei 

ona alofa Iesu iā i latou.  Na Ia silafia o manatu fou ma lagona fou e tatau ona 

pulea ai i latou; o ta’iala fou e tatau ona ola ai; ma e ala i Lona soifua ma le 

maliu e ao ona latou maua ai se va'aiga fou o le alofa.  O le poloa'iga ia 

fealofani ua i ai se uiga fou i le malamalama o Lana lava taulaga ofo.  O le 

'atoāga o galuega o le alofa tunoa o se 'au'aunaga faifai pea, o le te'ena o lona 

lava loto fa'apito, e lē faia le mea e loto iā i ai, ma o le fa’amuamua o isi 

tagata.  A o aumau Keriso i le lalolagi, na tafe atu ai iā te Ia le alofa o le Atua 

i vaitafe e le'i mafai ona taofia.  O i latou uma ua fa’atumuina i Lona 

finagalo, e alolofa pei ona Ia alofa atu.  O fa’avae moni lava o lo'o iā Keriso, 

o le a iā i latou i le feagai ai ma le vā o le tasi i le tasi.  

O lenei alofa o le fa’amaoniga lea o i latou o so’o.  “O le mea lea e 

iloa ai e tagata o O’u so’o outou,” sa fetalai atu ai Iesu, “pe afai ua outou 

fealofani” (F. 35).  Pe a fusia fa’atasi, e lē ona ua fa’amalosia po o le manatu 

lava i lona lelei, peita'i ona o le alofa, e latou te fa’ailoa ai le galuega a le 

mālōsi e sili atu i se mālōsi fa’ale-tagata.  O le mea e i ai lea loto gatasi, o le 

fa’amaoniga lea o le fa'atusa o le Atua ua toe fa’afou i le aigā tagata, ma o se 

ta’iala fou o le olaga ua fa’avaeina.  Ua fa'ailoa ai e i ai le mana i le uiga 

moni fa’ale-agaga e mafai ona tete’e i ‘au a le leaga, ma o le alofa tunoa o le 

Atua e fa’ato'ilaloina le manatu fa’apito o le loto moni fa’ale-tagata.   

O lenei alofa, a fa’aalia i le ekalesia, e matuā fa’agaoioi ai le ita o 

Satani.  E le'i fa’asino atu e Keriso i Ōna so’o se 'auāla e faigofie.  Na Ia 

fetalai ai, “Afai e 'ino'ino le lalolagi iā te outou, ua outou iloa ua muamua 

ona 'ino'ino mai iā te A’u, i lona 'ino'ino iā te outou.  Afai a ni tagata o le 

lalolagi outou, po ua alofa mai le lalolagi i ona tagata; a e lē ni o le lalolagi 

outou, a ua 'Ou filifilia outou mai le lalolagi, o le mea lea e 'ino'ino ai le 

lalolagi iā te outou.  Ia outou manatua le 'upu ua 'Ou fai atu ai iā te outou, 

'E le sili le 'au'auna i lona ali'i.'  Afai ua latou fa’asauā mai iā te A’u, e 

fa’asauā fo'i o ia iā te outou; afai ua latou tausia La’u upu, latou te tausia fo'i 

la outou.  A e faia e i latou ia mea uma iā te outou ona o Lo’u igoa, auā e le'i 

iloa e i latou o Ia ua auina mai A’u” (Ioa. 15:18-21).  O le tala lelei o le a 

tala'iina e le 'autau mālōsi i totonugalemū o le tete’e mai, faigatā, fememea’i, 

ma puapuagā.  Peita'i o i latou o ē faia lenei galuega o lo’o latou mulimuli i 

tulaga 'a'ao o lo latou Ali'i.   

Ona o Ia le Fa’aola o le lalolagi, na fesaga’i pea Keriso ma le manatu 

e foliga mai e to’ilalo.  O Ia, o le 'avefe'au o le alofa tunoa i le lalolagi, ua 

foliga mai e itiiti le galuega na Ia naunau e fai mo le si’itia ma le fa’aolaina o 

le fanau a tagata.  Na lē mapu fo'i Satani i le faia o lana galuega e tete’e i le 

'auāla a Iesu.  Peita'i e le’i loto vaivai ai o Ia.  E ala i le perofeta o Isaia na Ia 

fetalai mai, “Ua 'Ou tigāina fua; ua 'Ou fa’aumaina Lo’u mālōsi, ua i’uvale, 

ua lē aogā, a e ui lava i lea o lo’o iā Ieova Lo’u fa’amasinoga, ma Lo’u taui o 

lo’o i Lo’u Atua lea….E ui lava ina lē fa’apotopotoina o Isara'elu, a e vi'ia 

A’u i luma o Ieova; e fai fo'i Lo’u Atua Mo’u mālōsi."  O Keriso na fai i ai le 

folafolaga, “O lo’o fa’apea ona fetalai mai o Ieova, o le Fa’aola o Isara'elu, o 

lona Ali'i Paia, i Lē ua fa’aleaogāina e tagata, ma inosia e le nu’u, o lo’o 

fa’apea ona fetalai mai o Ieova, 'Ou te leoleoina fo'i iā te 'Oe, ma A’u avatua 

'Oe e fai ma feagaiga a le nu'u; ina ia fa’aeaina le lalolagi, ia faia nu'u ua 

fa’atafunaina mo latou tofi,' e fai atu i ē ua fusifusia, 'Ō mai iā i fafo;' e fai atu 

i ē o i le pōuliuli, 'Fa’aali mai ia outou;' latou te lē fia 'a'ai, latou te lē fia inu 

fo'i, e lē ogotia i latou i le vevela po o le lā, auā o Lē ua alofa iā te i latou, Na 

te ave iā te i latou, Na te ta’ita’iina fo'i i latou i vaipuna” (Isa. 49:4, 5, 7-10). 

O 'upu ia na fa’alagolago i ai Iesu, na ia lē tu’uina se avanoa iā 

Satani.  A o aga’i atu Keriso i la’asaga mulimuli o Lona fa’alumaina, a o le 

fa’anoanoāga e sili le loloto ua lata ona si'omia ai Lona finagalo, na ia fetalai 

atu i Lona 'au so’o, “Auā o le a sau le ali'i o lenei lalolagi, ae lē maua e ia se 

mea iā te A’u” (Ioa. 14:30).  “Auā ua fa’amasinoina le ali'i o le lalolagi 

nei" (Ioa. 16:11).  "E tulia nei le ali'i o lenei lalolagi” (Ioa. 12:31).  Na 

silasila atu Iesu i le va'aiga fa’aperofeta ma fa’asologa o mea o le a tutupu i le 

finauga tele.  Na ia silafia le taimi e 'alaga atu ai, “Ua taunu'u,” ona 'oli'oli ai 

lea le lagi 'atoa.  Na Ia fa’afofogaina pesega ma vi'iga ma le 'alaga fiafia o le 

manumalō i le lagi.  Na Ia silafia le leo o le to’ilalo o le mālō o Satani o le a 

fa’alogoina, ma o le suafa o Keriso o le a fa’alauiloaina mai lea lalolagi i lea 

lalolagi ma le ātulaulau uma.   

Na fa’afiafiaina Keriso ona e tele mea e mafai ona Ia faia mo ē 

mulimuli iā te Ia, e sili atu i mea latou te mafaufau pe ōle atu ai.  Na Ia fetalai 

atu ma le mautinoa, auā ua Ia silafia le folafolāga na tu’uina atu a o le'i 

fa’avaeina le lalolagi.  Na Ia silafia le 'upu moni, e fa’aa'upegaina ai e le 

mana o le Agaga Pa'ia ē e manumalō i le tauiviga ma le ti'apolo; ma o le fu’a 

pisia i le toto e agiagia i le manumalō i luga o ē mulimuli iā te Ia.  Na te 

silafia o ola o Ōna so’o fa’atuatua o le a fa'apei o Lona soifua, o le fa’asologa 

o manumalō, atonu e lē ma-va'aia i inei, a e o le a taualoa i le ola e fa’avavau.   

Na fetalai atu o Ia, “Ua 'Ou fai atu nei mea iā te outou, ina ia outou 

maua le manuia iā te A’u; e maua fo'i outou e le puapuagā i le lalolagi, a ia 

outou loto tetele, ua 'Ou manumalō i le lalolagi” (Ioa. 16:33).  E le'i to’ilalo 

Keriso, e le'i fa’avaivai fo'i, ma o ē mulimuli iā te Ia e tatau ona fa’atino se 

fa'atuatua e pei o Lona uiga moni.  E ao ona latou ola pei ona ia soifua, 

galulue pei ona Ia galue, auā latou te fa’alagolago iā te Ia, o le Matai o le 

galuega.  E tatau ona iā i latou le loto tele, mālōsi, ma le loto mau.  E ui ina 

foliga mai e i ai mea e lē mafai ona fai e fa’alavelave ai i le galuega, a e ala i 

Lona alofa tunoa e tatau ona latou aga'i pea i luma.  ‘Aua le faitio i faigatā, 

auā ua vala'auina i latou ia manumalō ai.  E lē tatau ona fa'avaivai i se mea, 

ma ia fa’amoemoe i mea uma.  Mai le filifili auro o le alofa e lē 

ma-fa’atusaina, o Keriso ua fusia i latou i le nofoali'i o le Atua.  O Lona 

finagalo ia faia le i'uga e o'o i ai e aupito maualuga i le atu laulau, o lo'o mafua 

mai le puna o le mālōsi uma, e fai mo i latou.  Ia iā te i latou le mālōsi e tete’e 

ai le leaga, le mālōsi e lē mafai e le lalolagi, o le oti, po o seoli ona mālō i ai, 

o le mālōsi e mafai ai e i latou ona manumālō e pei ona manumālō Keriso.   

Na fuafua Keriso o le fa’avasegaina o le lagi, o le fuafuāga o Lona 

faigā mālō, o le lelei e talafeagai ma le pa'ia fa’alelagi, e tatau ona fa’aalia i 

Lana ekalesia i le lalolagi.  O le a fa'apea ona vi'ia o Ia i Ōna tagata.  E 

'auāla atu iā te i latou le susulu malamalama atu o le Lā o le Amiotonu i le 

lalolagi.  E lava agava’a na tu’uina atu e Keriso i Lana ekalesia, ina ia maua 

ai le vi'iga mai Lana 'au fa’aolaina, o ē na fa'atauina.  Na Ia tu'uina i Ōna 

tagata o agava'a ma fa’amanuiāga ina ia latou fa’ailoa atu Lona lava 

tamao'aiga.  O le ekalesia, ua fa’amanuiaina i le amiotonu a Keriso, o Lona 

nofoāga e teu ai mea, e i ai le tamao'aiga o Lona alofa tunoa, Lona alofa, ma 

Lona fa'apalepale, o lo'o fa'aalia mai i le 'ato'atoa ma o le toe fa'aaliga lea.  E 

silasila mai Keriso i Ōna tagata i lo latou mamā ma le 'ato'atoa, o le taui o 

Lona fa’alumaina ma le fa'aopoopo o Lona mamalu,- o Keriso, le 

Totonugalēmū, e susulu mai ai le mamalu.   

Na fa’ai'u fa’atonuga a le Fa’aola i 'upu fa’amalosi ma le 

fa’amoemoe.  Ona Ia sasa’a atu lea o le avega o Lona finagalo i le tatalo mo 

Ōna so’o.  Ua Ia tepa a’e i le lagi ma fa’apea atu, “Lo’u Tamā e, ua o’o mai 

le aso.  Tu’u mai ia le vi'iga i Lou Atali'i, ina ia tu’u atu fo'i e Lou Atali'i le 

vi'iga iā te 'Oe.  Auā ua e foa'i mai iā te Ia le pule i tagata uma lava, ina ia 

avatu e Ia le ola e fa’avavau iā te i latou uma lava na e foa'iina mai iā te A'u.  

O le ola e fa’avavau fo'i lenei, ia latou iloa 'Oe le Atua moni e to'atasi, 'atoa 

ma Lē na e 'auina mai, o Iesu Keriso lea” (Ioa. 17:1-3). 

Ua mae’a le galuega na tu'uina mai iā Keriso Na te faia.  Ua Ia vi'ia 

le Atua i le lalolagi.  Ua Ia fa’ailoa le suafa o le Tamā.  Na Ia fa’apotopoto ē 

o le a fa’aāuāu Lana galuega i tagata.  Ona Ia fetalai lea, “Ua vi'ia fo'i A'u iā 

te i latou.  'Ou te le'i ai pea i le lalolagi, a o i latou, e i le lalolagi lava i 

latou; 'Ou te alu atu fo'i iā te 'Oe. le Tamā Pa'ia e, ia E tausi iā i latou i Lou 

suafa o ē ua E foa'i mai iā te A'u, ina ia tasi o i latou, fa’apei o i Ta'ua....E lē 

fa’apito La’u tatalo mo i latou nei, a o i latou fo'i e fa’atuatua iā te A’u ona o 

la latou 'upu, ina ia tasi i latou uma....O A’u o i totonu iā te i latou, o 'Oe fo'i 

o i totonu iā te A’u, ina ia fa'a’ato'atoaina i latou ia tasi; ina ia iloa ai fo'i e le 

lalolagi na E auina mai A'u ma e alofa mai iā te i latou, fa'apei ona E alofa 

mai iā te A’u” (Ioa. 17:10, 11, 20-23). 

O lea ua tu'uina atu e Keriso Lana ekalesia filifilia i a'ao o le Tamā, i 

le gagana a Lē e i ai le pule fa'ale-lagi.  O Ia o le Faitaulaga Sili ua fautua mo 

Ōna tagata.  O Ia le Leoleo Mamoe fa'amaoni, Na te fa'apotopoto Lana lafu 

mamoe i lalo o le paolo o Lē e Ōna le mālōsi uma lava, i le lafitaga mautinoa 

e malu ai.  Mo Iesu, o lo’o fa’atali o Ia mo le taua mulimuli ma Satani, ma ua 

Ia sauni e la fesāga'i. 

O LĒ UA FA'ASATAUROINA 

Matā'upu 74 

O KETESEMANE 

Fa'avae i le Mata. 26:36-56; Mare. 14:32-50; Luk. 22:39-53; Ioa. 18:1-12. 

a fa’atasi le Fa’aola ma Ōna so’o a o latou aga’i lēmū i le fa'ato'āga o 

Ketesemane.  O lo’o susulu matagofie le masina, ua leai fo'i se ao i le 

lagi.  Ua filemū le a'ai o lo'o fa’atumulia i fale ‘ie o ē ua fa’atasi atu i sauniga 

o le Paseka.   

Sa talatalanoa lava Iesu ma Ōna so'o i mea tāua ma le uigā, ma sa Ia 

fa'atonu atu iā i latou.  Peita'i ina ua latalata i Ketesemane, na uiga 'ese Lona 

lē gagana.  E masani ona Ia asiasi i lenei laufanua e manatunatu ma tatalo ai; 

peita'i e le’i o’o muamua i se loto ua matuā fa’atumulia i le fa'anoanoa e pei o 

lenei pō o Ōna puapuagā mulimuli.  O Lona soifuāga a o i le lalolagi na Ia 

savali i le malamalama o le fa'atasi mai o le Atua.  I taimi o fete’ena'iga ma 

tagata o ē ua fa'ala’ei’au e le agaga o Satani, na Ia fetalai atu, “O Ia fo'i ua 

‘auina mai A’u o lo’o iā te A’u Ia; e lē tu'ua A’u e to'atasi e le Tamā, auā ‘Ou 

te faia pea lava o mea e lelei iā te Ia” (Ioa. 8:29).  A o nei e foliga ua tapunia 

o Ia mai le malamalama o le fa'atasi mai o le Atua.  O lenei ua faitauina o Ia 

fa’atasi ma ē solitulafono.  E tatau ona Ia tau'aveina le nofosala a le fanau a 

tagata.  O Ia e leai se agasala, o le a fa’ae’e i ai a tatou amio leaga uma lava.  

Na mata’utia foliga o le agasala sa fesaga’i ma Ia; na matuā mamafa le 

solitulafono e tatau ona Ia tau'aveina, o lea sa tofotofoina ai o Ia ia fefe ina 

ne'i punitia e fa'avavau o Ia mai le alofa o Lona Tamā.  Ona ua Ia lagona le 

mata’utia o le to'asā o le Atua e tete'e ai le solitulafono, na Ia fetalai ai, “O 

lo’o matuā tigā lava Lo’u loto e o’o i le oti” (Mata. 26:38). 

Ina ua latou latalata atu i le fa'ato'āga, na mātauina e le 'au so’o le 

suiga ua i fofoga o lo latou Matai.  Latou te le'i va'aia muamua o Ia fa'apenei, 

ua matuā fa'anoanoa lava ma ua lē gagana.  A o Ia aga'i pea i luma, na 

fa’ateleina lenei va'aiga fa'anoanoa; a e latou te le'i fesiligia o Ia i le 

mafua’aga.  O Lona tino ua foliga vaivai, e pei o le a pa’ū Ia i le 'ele'ele.  Ina 

ua taunu’u i le fa'ato'āga, na tau va'ava'ai ma le popole le 'au so'o mo Lona 

nofoāga masani, ina ia mālōlō ai lo latou Matai.  E foliga mai ua faigatā ona 

aga'i i luma.  Ua lagona le leo o le ōi e pei o lo’o tau'ave se ‘avega mamafa.  

E fa’alua ona fesoasoani iā te Ia Ōna so'o auā se manū e pa’ū i le 'ele'ele.   

Na tu'ua e Iesu Ōna so’o e latalata i le faitoto'a o le fa'ato'āga, a e ua 

na o le to'atolu na latou ō, ma na Ia fetalai atu ina ia latou tatalo mo i latou 

lava fa'apea fo'i Ia.  Na o Peteru, Iakopo, ma Ioane na latou ō atu i le mea 

tu’ufua.  O so’o nei e to'atolu sa aupito latalata iā te Ia.  Na latou va'aia 

Lona mamalu i luga o le mauga na liliu 'eseina ai o Ia, ma latou va'aia ai Mose 

N 

ma Elia o lo’o tautala ma latou fa'alogo i le si'ufofoga mai le lagi; a o nei ua 

feagai o Ia ma faigatā, ma ua mana’omia e Keriso le mafutaga ma ē e latalata 

iā te Ia.  Sa masani ona latou fa’atasi ma Ia i po i lenei nofoāga tu’ufua.  I 

taimi ia pe a mae’a a latou talosaga, ona latou momoe lea ma mālōlō e lē 

mamao mai ma lo latou Matai se'ia o’o ina malama le taeao ma latou aga'i atu 

i le galuega e pei ona feagai ai.  A o nei ua Ia naunau ina ia fa’aaogā lenei po 

latou te tatalo fa'atasi ai.  Peita'i na faigatā iā te Ia ona manatu i le 

molimauina e le 'au so’o le puapuagā o le a o’o iā te Ia. 

Sa Ia fetalai atu iā i latou, “Nonofo ia outou i inei ma mataāla” 

(Mare. 14:34). 

Na maliu 'ese Iesu e lē mamao ma i latou, na latou mafai ona iloa atu 

ma lagona pea o Ia ua pa’ū i le ele'ele.  Sa Ia lagona o le agasala ua vavae 'ese 

ai o Ia mai Lona Tamā.  O le vanu e matuā lautele, loloto ma pogisā na 

mafatia tele ai Lona finagalo.  O lenei faigatā e lē fa'aaogāina ai Lona mana 

fa’ale-Atua e sola 'ese ai.  Talu ai o Ia o le tagata, e ao ona Ia talia le i'uga o le 

agasala a le tagata.  Talu ai o Ia o le tagata e tatau ona Ia fesāga’i ma le to'asā 

o le Atua e fa’atatau i le agasala. 

Ua o'o nei Keriso i se uiga e le'i i ai muamua.  O Ōna puapuagā e 

fa’amatalaina i 'upu a le perofeta, “'Ala mai ia, le pelu e, i lo’u leoleo mamoe, 

ma le tagata ma te fa'atasi ma A’u,' ua fetalai mai ai Ieova o 'au” (Saka. 

13:7).  Talu ai o Keriso le sui o le tagata agasala, o Ōna puapuagā ua i lalo 

ifo o le fa’amasinoga tonu fa’alelagi.  Na Ia silasila i le uiga o le 

fa’amasinoga tonu.  O Ia sa fai ma fautua mo isi, a o nei ua Ia mo’omo’o iā i 

ai se fautua mo Ia.   

A o lagona e Keriso le mafutaga ma Lona Tamā ua motusia, na 

atuatuvale o Ia ina ne’i ‘avea Lona uiga fa'ale-tagata ma mafua'aga e lē mafai 

ai e Ia ona lavātia le fete'ena'iga o le a o'o mai ma mālōsi o le pōuliuli.  I le 

fa’aosoosoga i le vao na lē mautinoa ma fesiligia le tulaga o le aigā tagata, a o 

Keriso na manumalō i inā.  O lenei ua toe o’o mai lē e fa’aosooso mo le 

tauiviga mata'utia mulimuli.  Na ia sauniuni i le tolu tausaga a o feagai 

Keriso ma Lana galuega.  O mea uma ua tū i le lē mautinoa mo ia.  Afai e 

to’ilalo nei, o lona fa'amoemoega i le ‘avea ma ali'i o le lalolagi o le a lē iloa, 

o mālō o le lalolagi o le a ‘avea mo Keriso; o le a fa'ato’ilaloina o ia ma tuli 

'esea.  A e afai e to’ilalo Keriso, o le lalolagi e ‘avea ma mālō o Satani ma o 

le fanau a le tagata o le a i lalo o lana pule'aga.  A o fesaga’i Keriso ma 

fete’ena'iga i Ōna luma, na fa’atumulia Lona finagalo i le ātu ona o le motusia 

o le La mafutaga ma Lona Tamā.  Na tu’u atu e Satani afai o Ia e fa’amaonia 

le totogiina o le sala a le lalolagi, o le mafutaga ma Lona Tamā o le a motusia 

e fa'avavau.  O le a fa’atasi o Ia i le mālō o Satani, ma e lē toe tasi ma Lona 

Tamā e fa’avavau. 

O le ā se mea e maua e Ia i lenei taulaga ofo?  E fa’ailoa mai e leai 

se fa'amoemoe ona o le agasala ma le loto lē fa'afetai o tagata!  Na matuā 

u’una'i e Satani lenei tulaga i le Fa'aola:  O tagata ua fai mai e sili atu i latou 

i isi tagata uma i fa'amanuiāga fa’aletino ma le fa’aleagaga ua latou te’ena 

'Oe.  Ua latou sa'ili e fa’aumatia 'Oe, le fa’avae, le totonugalemū ma le 

fa'amaufa’ailoga o folafolāga na faia o tagata fa’apitoa i latou.  O le tasi o 

Ōu lava so’o, o lē na fa’alogo i Āu fa’atonuga, o se tasi na taulāmua i 

fa'agaioiga o sauniga, o le a fa’alataina 'Oe.  O le tasi na sili lona ma'elegā o 

ē na mulimuli iā te 'Oe, o le a fa’afitia 'Oe.  O le a tu’ua 'Oe e i latou uma.  

Na matuā lē fiafia o Ia i nei manatu, ona o i latou o ē na Ia taumafai e laveā'i, 

o ē na Ia matuā alofa i ai, ua 'au fa’atasi i fuafuāga a Satani, o lea na tuia ai 

Lona finagalo.  E mata'utia le fete'ena'iga.  O lona fua fa’atatau o le 

ta'usalaina o Lona mālō, o ē molia o Ia ma le fa’alata, o le fa’asalaga o le 

lalolagi ua ufitia i le amio leaga.  O agasala a tagata ua matuā mamafa i luga 

o Keriso, ma o le manatu i le to'asā o le Atua i le agasala ua nutimomoia ai 

Lona soifua.   

Ia tatou va'ai atu a o Ia manatunatu loloto i le tau e ao ona totogiina 

mo le agaga o le tagata.  I Ōna puapuagā na Ia pipi’i i le 'ele'ele mālūlū, e pei 

e mafai ona taofia ai o Ia mai le ‘ave’esea mamao mai le Atua.  Na to'ulu ifo 

le sau mālūlū i lenā po a o Ia to’otuli, peita'i na Ia lē lagona.  Mai Ōna fofoga 

na fa’alogoina Lana 'ai'oi, “Lo’u Tamā e, afai e mafai, ia ave'ese lenei ipu iā 

te A’u; a e 'aua le faia Lo’u nei loto, a o Lou finagalo” (Luk. 22:42). 

O le agaga o le tagata e mo’omo’o i 'upu fa’amaise pe a i ai 

puapuagā.  O le naunauta'iga lea na lagona e Keriso na o’o ifo i le loloto o 

Lona finagalo.  I le tumutumuga o Ōna puapuagā na iā te Ia se lagona 

naunauta'i ina ia maua ni 'upu fa’amafanafana mai iā i latou sa Ia fa’amanuia 

ma fa’amafanafanaina so’o, ma puipuia mai fa'anoanoāga ma le atuatuvale.  

O Lē e masani ona i ai 'upu fa’amafanafana mo i latou, o lenei ua mafatia i 

faigatā e sili atu i puapuagā e o’o i tagata, ma ua Ia naunau e mautinoa o lo’o 

tatalo i latou mo Ia fa’apea fo'i mo i latou lava.  E foliga pōuliuli le mata'utia 

o le agasala!  E mata'utia le tofotofoga na fa’atagaina le aigā tagata ina ia 

tau'aveina le i'uga o lana lava amio leaga, a o Ia tula'i e lē sala i luma o le 

Atua.  Pe ana Ia silafia ua malamalama Ōna so’o ma latou talisapaia Lona 

fa'amoemoe, se manū e fa’amalosia ai o Ia.   

Na Ia tula’i ma le mafatia, ua Ia tau tevateva atu i le mea na Ia tu'ua 

ai Ōna so’o.  Peita'i ua Ia “maua i latou o momoe” (F. 45).  Pe ana maua atu 

i latou o tatalo, se manū ua Ia maua se mapusaga.  Ana latou sa'ili lafitaga i le 

Atua, e lē manumālō 'au a Satani iā te i latou, ma e maua e Ia le 

fa’amafanafanaga mai lo latou tumau i le fa’atuatua.  Peita'i latou te le'i 

fa'alogo i le lapata'iga na tu'uina atu, “Ia outou mataāla ma tatalo" (Mata. 

26:41).  Na latou popole muamua i lo latou va'aia o lo latou Matai e masani 

ona to’afilēmū, o lo'o ua fesaga’i nei ma se fa'anoanoāga ua sili atu le lē 

malamalama i ai.  Na latou tatalo a o latou fa'alogoina le 'ai'oi fa'atauānau a 

Lē ua puapuagātia.  Latou te le'i manatu e tu'ulafoā'i lo latou Matai, peita'i na 

pei ua gagase i le lē lavā atonu sa mafai ona fa'ate'a 'ese pe ana fa’aauau pea lo 

latou ōle atu i le Atua.  Latou te le'i iloa le mana'omia o le mataāla ma le 

tatalo fa'atauānau e mafai ai ona mālō i fa'aosoosoga. 

A o le'i aga'i atu Keriso i le fa'ato'āga, na Ia fetalai atu i Ōna so'o, “E 

tausuai outou uma ona o A’u i lenei lava pō" (Mata. 26:31).  Na latou 

ta’utino ma tu’uina atu iā te Ia le mautinoāga e latou te ō ma Ia e o'o lava i le 

falepuipui ma le oti.  Na fa’aopoopo atu fo'i Peteru, “E ui lava ina tausuai o 

tagata uma, 'ou te lē fa’apea lava a’u” (Mare. 14:27, 29).  Peita'i o le 'au so'o 

na fa'atuatua latou iā i latou lava.  Latou te le'i va'ai atu i le Fesoasoani e pei 

ona fautuaina ai i latou e Keriso.  O lea ina ua mana’omia tele e le Fa’aola la 

latou fa’amafafanaga ma tatalo, a ua maua mai i latou o momoe.  E o'o iā 

Peteru ua moe fo'i ia.   

O Ioane fo'i, le so’o pele na fa’alagolago i le fatafata o Iesu, ua moe.  

E moni lava, o le alofa o Ioane i lona Matai sa tatau ai ona mataāla o ia.  O 

ana tatalo fa'atauānau sa tatau ona ō a’e fa’atasi ma tatalo a lona Fa'aola pele 

i le taimi o Ōna puapuagā.  O le Fa’aola na alu nisi po 'atoa o tatalo mo Ōna 

so'o, ina ia lē mavae lo latou fa'atuatua.  Pe ana tu’uina atu nei e Iesu iā 

Iakopo ma Ioane le fesili na Ia fesiligia ai i la'ua, “Lua te mafaia ea ona inu i 

le ipu o le a A’u inu ai, ma ia papatisoina oulua i le papatisoga o le a 

papatisoina ai A’u?" se manū e lē tali mai, "ma te mafaia” (Mata. 20:22). 

Na ala le 'au so'o ina ua fa’alogoina le si'ufofoga o Iesu, a e sa latou 

tau lē iloa o Ia, ona ua suia Ōna fofoga i le tigā.  Na Ia fetalai atu iā Peteru, 

“Simona e, ua e moe ea?  E te lē lava ea ona mataāla i le itū po e tasi?  Inā 

mataāla ia, ma tatalo, ne'i o’o mai le fa’aosoosoga iā te outou; ua mana’o i 

ai le loto a o le tino ua vaivai" (Mare. 14:37).  O le vaivai o le 'au so'o na 

fafaguina ai le alofa mutimutivale o le Fa'aola.  Na ātu o Ia ne’i latou lē 

mafai ona lavātia faigatā e o’o mai iā te i latou i Lona fa’alataina ma Lona 

maliu.  Sa na Ia le'i a'oa'i i latou a e ua fetalai atu, “Mataāla ma tatalo, ne'i 

o'o mai le fa'aosoosoga iā te outou."  E o’o lava i Ōna puapuagā, sa Ia sa'ili 

pea se 'alofaga mo o latou vaivaīga.  Ua fetalai o Ia,“Ua mana’o i ai le loto, 

a o le tino ua vaivai.”  

Na toe maua le Ālo o le Atua i puapuagā e sili atu i faigatā e o’o i 

tagata ola, na mafatia o Ia ma ua matuā lagona le vaivai.  Sa Ia toe aga'i atu i 

le nofoāga o Lana fetaua'iga muamua.  O Lona puapuagā ua sili atu i lo le 

taimi muamua.  “O Lona afu fo'i ua pei o alualu toto ua pa’ū ifo i le 'ele'ele."  

O arasi ma la'au pama ua molimau lē leoa i Ōna puapuagā.  Na to’ulu le sau 

mai o latou lau i luga o Lona tino mafatia, peiseā’ī ua tagi fa'avauvau mea 

uma na Ia foafoaina ona ua tu’ua to'atasi ia fetaia'i ma ali'i o le pōuliuli.   

I se taimi e le'i mamao atu, sa tula'i Iesu e pei o se arasi mālōsi, na 

fesāga'i ma afā o le tete’e mālōsi mai iā te Ia.  O loto ma’a’a na fa’atumulia i 

manatu leaga e tau fa’amailei, na taumafai e fa’afenumia’i ma fa’ato’ilalo ai 

iā te Ia a e le'i manumālō ai.  Na Ia tula'i mai i Lona mamalu fa'ale-lagi, o le 

Ālo o le Atua.  A o nei o Ia ua pei o se ū gapēpē mai le afā mata’utia.  Na Ia 

latalata atu i le tau fa’ai'uga o Lana galuega o Lē manumālō, sa fa’ato’ilaloina 

le mālōsi o le pōuliuli i ōna la'asaga uma.  Auā o Ia Lē ua uma ona 

fa’amamaluina, na Ia ta’utino e tasi i La'ua ma le Atua.  I gagana matagofie 

na Ia sasa’a atu vi'iga o le fa’amanū.  Na Ia fetalai atu i Ōna so’o i 'upu 

fa’amalosi ma le alofa.  O lenei ua o'o mai le itūlā o le mālōsi o le pōuliuli.  

Ua fa’alogoina nei Lona si'ufofoga i le afiafi pāganoa, e lē o le leo o le 

manumālō, peita'i ua tumu i le mafatia fa'ale-tagata.  O 'upu a le Fa’aola ua 

fa’alogoina e le 'au so'o o lo’o tau tulimomoe, “Lo’u Tamā e, a E finagalo i 

ai, ia E ave'ese lenei ipu iā te A'u; a e 'aua le faia Lo’u loto a o Lou finagalo.” 

O le lagona muamua na o'o i le 'au so'o o lo latou fia o'o atu lea iā te 

Ia; peita’i na Ia poloa'i ia latou nonofo i inei ma ia mataāla ma tatalo.  Ina ua 

maliu mai Iesu iā te i latou, na Ia maua i latou o momoe.  Na Ia toe lagona le 

mana’omia o le mafutaga, mo ni 'upu fa’amafanafana mai Ōna so’o ia aumai 

ai le mapusaga, ma motusia ai le mailei a le pōuliuli ua lofitūina ai o Ia.  

Peita’i ua ma’a’a o latou laumata; "ua latou lē iloa fo'i pe se a latou te tali atu 

ai iā te Ia" (Mare. 14:40).  Sa fafaguina i latou i Lona fa'atasi ai.  Na latou 

va'aia i Ōna fofoga ua i ai fa’ailoga o le afu toto ona o Ōna puapuagā ma sa 

fa’atumulia ai i latou i le mata’u.  O le mafatia o Lona finagalo na latou lē 

malamalama i ai.  “Ua fa’aleaga fa’apea Ōna fofoga e sili i mata o tagata, ma 

Lona tino e sili i tino o tagata” (Isa. 52:14). 

Na liliu Iesu ma Ia toe fo'i i le nofoāga e tatalo ai, sa fa’apa’ū i le 

'ele'ele ma ua fa’atumulia i le mata’utia o le pogisā tele ua i ai.  O le itū 

tagata o le Ālo o le Atua ua gatete i lea taimi faigatā.  Ua Ia tatalo nei, e lē mo 

Lona 'au so'o ina ne’i mavae lo latou fa'atuatua, peita'i ua tatalo mo Lona 

finagalo mafatia ua tofotofoina.  Ua o'o mai le itūlā mata'utia--o le taimi lea 

e tatau ona filifili ai le i'uga o le lalolagi.  O le taunu'uga o le fanau a tagata 

ua lē mautonu i le fua fa’atautau.  E mafai e Keriso ona Ia te'ena le inuina o 

le ipu 'o'ona, o le tofi o le tagata nofosala.  O lea lava e le’i tuai.  E mafai 

ona Ia soloi le āfu toto mai Ōna fofoga, ma tu’u ai le tagata ia fano i lana 

solitulafono.  E mafai ona Ia fa’apea ane, Ia maua e le tagata solitulafono le 

fa’asalaga o lana ia lava agasala, ma o le a ‘Ou fo'i i Lo’u Tamā.  Pe o le a 

inu ea e le Ālo o le Atua le ipu 'o'ona o puapuagā ma le fa’alumaina?  O le a 

togisala ea Lē e mamā ona o le fetu'u o le agasala, ina ia laveā'i ai le tagata ua 

ta’usalaina?  O 'upu na pa’ū mai i fofoga o Iesu, “Lo’u Tamā e, a E finagalo 

i ai ia E ave'ese lenei ipu iā te A’u; a e 'aua le faia Lo’u loto, a o Lou 

finagalo.” 

E fa’atolu ona Ia tu'uina atu lenei tatalo.  E fa'atolu ona Ia manatu 

pe o le a ‘alo 'ese mai le fa'ataunu'uina o le taulaga ofo silisili.  Peita’i o le 

tala fa’asolopito o le aigā tagata ua o’o a’e nei i luma o le Fa’aola o le lalolagi.  

Ua silasila mai o Ia, pe afai e tu’u pea ē solitulafono iā i latou lava, o le a tatau 

ona fa’aumatia ai i latou.  Na te silafia e lē mafai e le tagata ona faia se mea.  

Na Ia silafia le mālōsi o le agasala.  O puapuagā ma le auē o le lalolagi ua 

fa’amalaiaina sa alu a’e i Ōna luma.  Ua Ia silafia lona i'uga mata'utia o lo’o 

fa’amālumālu mai, ma na faia loa Lana filifiliga.  O le a Ia laveā'i le tagata e 

tusa lava pe o le ā le tau na te totogia.  Na Ia talia Lona papatisoga i le toto, 

ma e ala iā te Ia o le a maua e le lalolagi o le a fano le ola e fa’avavau.  Ua Ia 

tu'ua maota o le lagi, o mea uma e mamā 'ato'atoa, e i ai le fiafia, ma le 

mamalu, ina ia laveā'i le mamoe e tasi na lē iloa, o le lalolagi e tasi na pa’ū i le 

agasala.  Ma o le a lē fulitua i Lana galuega.  O le a ‘avea o Ia ma leleīga mo 

le aigā tagata na loto malie e agasala.  Ua mānavaina nei Lana tatalo i le 

agaga e na o le gaua'i, “A lē mafai ona ave'ese o lenei ipu se'ia 'Ou inu ai, ia 

faia Lou finagalo” (Mata. 26:42).  

Ua uma ona faia Lana filifiliga, ma ua toe pa’ū ifo i le 'ele'ele na Ia 

fa’ato'ā tula’i mai ai.  O fea nei o i ai Ōna so'o, ina ia tu’u atu o latou lima 

alofa e fa'amālū i le āo ua vaivai o lo latou Matai, ma fa’amamā Ōna fofoga 

ua so'ona fa’aleagaina e sili i lo tagata uma?  Na solia to'atasi e le Fa'aola le 

soligāvine, ma sa leai se isi tagata a e ua na o Ia lava. 

A e peita'i ua puapuagātia le Atua fa’atasi ma Lona Ālo.  Na 

maimoa le 'au agelu i mafatiāga o le Fa'aola.  Sa latou va'aia lo latou Ali'i ua 

si'omia e 'au a Satani, o Lona uiga moni ua tanumia i lagona o le mata’u ma le 

lē mautinoa.  Na lologo le lagi, ua leai ni pesega.  Pe ana va'ai tagata ola i le 

maofa o 'au a le lagi ua lē leoa a o latou mata’i ma le fa’anoanoa le Tamā ina 

ua motusia Ōna 'ave malamalama, o Lona alofa, ma le mamalu mai Lona Ālo 

pele, se manū ua latou malamalama i le 'inosia o le agasala i Lana silafaga.   

Na mata’ia mai e lalolagi e le'i pa'ū’ū ma agelu o le lagi le tau 

fa’ai'uga o le finauga tele.  O Satani ma ana 'au o le amio leaga, o lekeona o ē 

tete’e, na latou mata'i lenei faigatā tele i le galuega o le fa’aolataga.  O 

mālōsi o le lelei ma le leaga ua fa’atalitali ma va'ai po o le ā le tali o le a maua 

e Keriso mai le tatalo na fa’atolu ona ōle atu ai i Lona Tamā.  Sa fa’anaunau 

agelu ia latou aumai le mapusaga i le Fa'aola, peita’i e le'i mafai ona faia.  E 

leai se 'auāla fa’asao na maua mo le Ālo o le Atua.  I lenei faigatā matuitui, 

ua fa’alētonu ai mea uma, a o i le 'a'ao o Lē puapuagātia le ipu, na matala le 

lagi, sa fa’apupula mai ai se malamalama i le pogisā o le itūlā faigatā, ma o le 

agelu fa'amalumalu o lo’o tū i luma o le Atua, o lē ua sui tulaga ina ua pa’ū 

Satani, na o'o mai iā i tafatafa o Keriso.  Na sau le agelu na te lē 'ave'ese le 

ipu mai le 'a'ao o Keriso, peita'i ia fa'amalosi iā te Ia ina ia inu i ai, ma le 

mautinoāga o le alofa o Lona Tamā.  Na ia sau e tu’uina le mālōsi i le 

Atua-tagata o lo’o tatalo.  Na ia fa’asino Ia i le lagi o lo’o matala, ma ta’u iā 

te Ia agaga o le a fa’aolaina ona o Ōna puapuagā.  Na ia ta'utino iā te Ia o le 

mana o Lona Tamā e silisili ma maoā'e i lo Satani, o Lona maliu o le matuā 

fa’ato’ilalo ai Satani, ma o mālō o lenei lalolagi o le a tu'uina atu i le 'au pa'ia 

a le Silisili 'Ese.  Na ia ta’u iā te Ia o le a Ia iloa le tigā o Lona finagalo, ma o 

le a malie i ai, auā o le a Ia silasila i le to'atele o le aigā tagata e laveā'iina e 

fa’avavau. 

E le'i mavae le mafatia o Keriso, peita'i o Lona finagalo vaivai ma le 

fa’aletonu ua mavae atu.  E le'i fa'aitiitia le mālōsi o le afā, a e ua Ia maua le 

lototele e fa’afetaia'i ai a’o agi mālōsi mai.  Na Ia tula’i mai ua to’afilēmū.  

O se filēmū fa'ale-lagi ua va'aia i Ōna fofoga.  Ua Ia tau'ave le 'avega e leai 

se tagata ola na te mafai ona 'aveina; auā ua Ia tofoina puapuagā o le oti mo 

tagata uma. 

Na fa’ate'ia fa’afuase'i le 'au so’o i le malamalama ua si'omia ai le 

Fa'aola.  Sa latou va'aia le agelu o punou ifo i lo latou Ali'i o lo’o fa’apa’ū 

faō i le 'ele'ele.  Na latou va'ai ua ia si'i le āo o le Fa’aola i lona fatafata, ma 

sa fa’asino lona lima i le lagi.  Na latou fa'alogo i lona leo, e pei o se pese 

mālie, o tautala i 'upu fa’amafanafana ma le fa’amoemoe.  O so’o ua toe 

manatu i le va'aiga na latou iloa i le mauga na liua ai Iesu.  Na latou manatua 

le mamalu sa si'omia ai Keriso ma le si'ufofoga o le Atua na fetalai mai i le 

ao.  O lenei ua toe fa’aalia mai lea pupula, ma ua latou lē toe fefefe ai mo lo 

latou Ali'i.  O Ia ua i lalo o le tausiga a le Atua; ua 'auina mai le agelu e 

puipui iā te Ia.  Peita'i na lagona e le 'au so'o le vaivai ma sa manumālō lo 

latou fia moe.  Ua toe maua mai i latou e Iesu o momoe.  “Na ia silasila atu 

ma le fa'anoanoa ma fetalai atu, 'Se ā le mea tou te momoe ai?  Fa'auta ua 

tu'uina atu le Atali'i o le tagata i lima o tagata agasala'” (Mare. 14:41). 

A o Ia fetalai atu i ia upu, na fa'alogoina le pa’ō o vae o le motu o 

tagata o lo’o sa'ili iā te Ia.  Na Ia fetalai atu loa i Ōna so’o, “Inā tutū ia, ia 

tatou ō, fa'auta, ua latalata mai lē na te fa'alataina A'u" (Mata. 26:45). 

E lē o toe va'aia i fofoga o Iesu le mafatiāga na i ai a o Ia aga'i atu e 

fa'afetaia'i i lē o le a fa’alata iā te Ia.  Na muamua o Ia i luma o Lona 'au so'o 

ma sa Ia fetalai atu i le motu o tagata, “O ai ea tou te sa'ili na?  Ua latou tali 

mai, 'O Iesu le Nasareta.'"  Ua fetalai atu Iesu, “O a’u lenei."  A o fetalai atu 

ia 'upu i le motu o tagata, o le agelu na 'au'auna iā Iesu ua tū nei i Lona vā ma 

le motu o tagata.  O se pupula fa'ale-lagi na va'aia i fofoga o le Fa'aola, ma o 

se faitino e pei o se lupe ua fa'amalumalu iā te Ia.  O le pupula o Lona 

mamalu na tu'umuli ai i latou; o faitaulaga, ta'ita'i, fitafita, e o’o lava ia Iuta, 

ua pa'ū’ū i le 'ele'ele pei o tagata oti.  Ua latou lē mafai ona fa'afesaga'i ma Ia. 

Ua tu’umuli le agelu, ma ua mavae le pupula.  Na i ai le avanoa e 

afio 'ese ai Iesu; peita’i na Ia tumau ma le to’afilēmū.  Ua tula'i o Ia i le 

ogātotonu o le motu o tagata loto ma’a’a, o lea ua pa'ū’ū ma fāō i le 'ele'ele i 

lalo o Ōna ‘a’ao.  O le 'au so’o ua va’ai atu ma le maofa tele.   

A e peita'i sa vave ona suia le va'aiga.  Ua toe tula'i le motu o tagata.  

O fitafita Roma, o faitaulaga ma Iuta ua si’omia Keriso.  Na peiseā'ī ua 

māsiasi ona o lo latou vaivai, ma ua popole ne’i sola 'ese Iesu.  Ua toe fesili 

atu le Fa'aola, “O ai ea tou te sa'ili na?”  Sa iā i latou fa'amaoniga o Lē o lo'o 

tū i o latou luma, o le Ālo lava o le Atua; peita'i ua lē mafai ona fa'atalitonuina 

latou.  I le fesili, "O ai ea tou te sa'ili na?" s+a toe tali i latou, "O Iesu le 

Nasareta."  Ona fetalai atu lea o le Fa'aola, "Ua uma ona 'Ou fai atu iā te 

outou o A’u lenei, afai tou te sa'ili mai iā te A'u, tu'u pea iā i latou nei, ia 

latou ō” (Ioa. 18:7, 8) -ma tusi fa'asino i le 'au so'o.  Na Ia silafia le vaivai o 

lo latou fa'atuatua, ma Ia sa'ili se 'auāla e puipuia ai i latou mai fa'aosoosoga 

ma tofotofoga.  Ua Ia sauni e ofo atu Ia lava mo i latou.  

E le'i galo iā Iuta lana vaega e tatau ona fa’ataunu'u.  Ina ua ulu atu 

le motu o tagata i le fa'ato'āga, na ia ta’ita'i le ala, ma mulimuli atu ai le 

faitaulaga sili.  Na ia tu’uina le fa’ailoga i ē na sa'ili iā Iesu, “O lē 'ou te sogi 

i ai, o ia lea tou te pu’e iā te Ia, ma ta’ita’iina atu, ma taofi mauina” (Mata. 

26:48).  Ua foliga mai nei o ia e leai se vaega fa'atasi ma le motu o tagata.  

Sa ia fa'alatalata atu iā Iesu, ua tago i Lona 'a'ao e pei o se uō e masani ai.  Na 

fa'apea mai Iuta iā Iesu, “Rapi e, si o’u alofa!” ua sogi iā te Ia, e foliga mai o 

lo’o tagi o ia ona o le alofa iā Iesu i Ōna puapuagā.   

Ua fetalai atu Iesu, “Sole, se ā le mea ua e sau ai?”  Na Ia fetalai 

atu ma Lona si'ufofoga fa'anoanoa, “Iuta e, e te fa’alataina ea le Atali'i o le 

tagata ma le sogi?” (Luk. 22:48).  O lenei ōlega sa tatau ona fafagu ai le 

loto fuatiaifo o le fa'alata ma 'o'otia ai lona loto ma’a’a, peita'i o le mamalu, o 

le fa'amaoni i lē ua fa'atuatua i ai, ma le alofa moni ua mavae 'ese iā te ia.  Ua 

ia tula'i ma le loto mālōsi ma le lē salamō, ma fa’aali lona lē toe fo'i i tua.  Ua 

tu'uina o ia lava iā Satani, ma ua leai sona mālōsi e tete’e ai.  E le'i te’ena e 

Iesu le sogi a le fa'alata. 

Na toe loto tetele le motu o tagata ina ua latou va'aia le pa’i atu o Iuta 

iā Iesu, o Lē na latou va'aia ua fa’amamaluina i luma e o latou lava mata.  Sa 

latou pu’e loa Iesu ma saisaitia ona 'a'ao, o 'a'ao sa fa’aaogāina i aso uma i le 

faia o galuega lelei.  

Na manatu le 'au so'o e lē fa'atagaina e lo latou Ali'i ina ia pu’eina o 

Ia.  O le mana lava lea na mafua ai ona pa’ū’ū le motu o tagata i le 'ele'ele e 

pei o tagata oti, e mafai fo'i ona taofia ai le motu o tagata a e se'i sosola 'ese i 

latou ma lo latou Matai.  Na fa’anoanoa ma lē fiafia ina ua latou va'aia maea 

e fusifusi ai 'a'ao o Lē e latou te alolofa i ai.  O Peteru i lona ita, ua se’i i lana 

pelu ma na taumafai e lavea'i i lona Ali'i, peita’i na ia tipi'esea na o le taliga o 

le 'au'auna a le faitaulaga sili.  Ina ua silasila atu Iesu i le mea ua faia, na Ia 

fa'asa'oloto ona 'a'ao, e ui ina taofia e lima mālōlosi o fitafita Roma, ma ua 

fa'apea atu, “Tu’u mai ia, se’i faia lenei mea” (Luk. 22:51).  Na fa'amālōlō 

e Iesu le taliga o le 'au'auna a le faitaulaga sili.  Ona Ia fetalai atu lea iā 

Peteru, "Inā toe sulu ia o lau pelu i lona fa’amoega; auā o i latou uma e tago 

i le pelu, e oti i latou i le pelu.  Fa te 'oe ea 'Ou te lē mafaia ona 'ai'oi atu nei 

i Lo’u Tamā, ona auina mai ai lea e Ia iā te A’u o agelu e sili ona to'atele i 

lekeona e sefulu ma le lua?” (Mata. 26:52, 53). O le lekeona mo so’o 

ta'ito'atasi. Ua manatu le 'au so'o, pe aiseā e lē laveā'i ai e Iesu Ia lava fa'atasi 

ai ma i tatou?  Na silafia e Iesu o latou mafaufauga, ma Ia fa'aopoopo atu, 

"Ona fa’apefea lea ona taunu'u o Tusi, e tatau ona o’o ia mea?” (F. 54).  Sa 

fetalai o Ia, “Ou te lē inu ea i le ipu ua aumai iā te A’u e Lo’u Tamā?” (Ioa. 

18:11). 

O le mamalu o ta’ita’i Iutaia na le'i taofia ai i latou mai le 'auai 

fa’atasi ma ē na lamalama iā Iesu.  O le pu’eina o Ia na matuā tāua tele ma e 

lē tu'ulafoā'iina i tagata e tulaga maulalo; o faitaulaga ma ta'ita'i faitogafiti ua 

latou 'au fa'atasi ma leoleo o le malumalu ma tagata lē taupulea e mulimuli iā 

Iuta i Ketesemane.  Pagā se potopotoga ua so'ofa'atasi i ai nei tagata e tulaga 

fa’amamaluina, -o se motu o tagata o lo’o sa'ili mea e fa'afiafia ai, ua 

fa’aa'upegaina i mea 'ese'ese, e pei o lo’o latou tuliloa se manu fe'ai! 

Na liliu atu Keriso i faitaulaga ma ta'ita'i, ua silasila atu iā te i latou, 

ona fetalai atu lea i 'upu e lē mafai ona fa'agaloina i aso uma e latou te ola ai.  

Sa pei o ū ma’ama’ai a Lē Silisili ‘Ese, ua Ia fetalai atu ma Lona mamalu, 

"Ua outou ō mai ma pelu ma uatogi, peiseā'ī o se pu'ega o se faomea?  Sa 

tatou i le malumalu ma outou i aso fai so'o, e le'i o'o mai lava o outou lima iā 

te A'u.  A o lo outou po lenei, ma le pule a le pōuliuli" (Luk. 22:53).   

Sa matata'u le 'au so'o ina ua latou va'ai ua fa'ataga e Iesu ia pu'eina o 

Ia ma fusifusia.  Ua latou lē fiafia i Lona mafatia i le fa'alumaina, e lē gata iā 

te Ia a e fa'apea ma i latou.  Latou te le’i malamalama i Ōna uiga, ma ua latou 

tu’ua’ia o Ia i Lona gauā'i e tu’uina atu o Ia i le motu o tagata.  I lo latou lē 

fiafia ma le fefe, na fautuaina e Peteru ōna uso ina ia laveā'i i latou e i latou 

lava.  Na latou mulimuli i lea fautuāga, "Ona tu'ua ai lea o Ia e i latou uma, 

ua sosola" (Mare. 14:50).  Peita’i o Keriso na valo'ia lava le tu'ua na o Ia.  

Na fetalai o Ia, “Fa'auta, e o'o i le aso, ua o'o nei fo'i i ai, e ta'ape'ape ai 

outou, e ta'itasi ma alu i lona aiga, a e tu'ua A’u e to'atasi; a e 'Ou te lē 

to'atasi lava, auā ua iā te A'u le Tamā" (Ioa. 16:32). 

Matā'upu 75 

I LUMA O ANA MA LE FA'AMASINOGA A KAIAFA 

Fa'avae i le Mata. 26:57-75, 27:1; Mare. 14:53-72, 15:1; Luk. 22:54-71; Ioa. 

18:13-27. 

a sopo'ia le ālia o Ketarono, ua tuana'i fa'ato'āga ma togā olive.  Sa 

latou aga'i fa'anatinati atu i 'auāla ua ta'aligoligoa o le 'a'ai, a o ta'ita'i 

atu Iesu.  Ua mavae le tulua o po, ma ua lagona le pisapisaō o le motu o 

tagata na mulimuli mai iā te Ia.  O le Fa'aola ua saisaitia ma leoleoina ma le 

fa’aeteete, ma sa lagona le tigā i Ōna itūtino.  Peita'i ona o le popole ma le 

fa’avavevave o ē na pu’e iā te Ia, sa latou ta’ita’iina ai o Ia i le maota o Ana, o 

le faitaulaga sili ua mavae lona taimi i le galuega. 

O Ana o le ūlu o le aiga o faitaulaga, ma o ia o se faitaulaga ua 

matua, a e na taualoa e tagata o le faitaulaga sili.  O lana fautuāga na sa'ilia 

ma e latou te fa'alogo iā te ia e pei o le si'ufofoga o le Atua.  E tatau ona ia 

mua'i va'ai tino iā Iesu o se pagotā, i lalo o le pule’aga fa'a-faitaulaga.  E 

tatau ona ia fa’atasi ai a o faia su'esu'ega o le pagotā, ona o le popole ne’i lē 

iloa e Kaiafa le mea e ao ona faia ona ua lē lava lona poto masani ma lē mautū 

ai le tumutumuga o la latou taumafaiga.  O lona poto e tau fa’asesē, o le 

faitogafiti, ma le fa'alialia o le fiapoto e mana'omia e fa'aaogā i le taimi lenei; 

ona, e mo mea uma o le a tutupu, ia mautinoa e ta'usalaina ai Keriso.  Sa 

tatau ona faia le fa’amasinoga o Iesu i luma o le Fono Faitulafono; peita'i i 

luma o Ana ua fa'amalosia o Ia i se ulua’i su'esu'ega.  I lalo o le pule'aga a le 

mālō o Roma e lē mafai e le Fono Faitulafono ona fa'asala se tagata i le oti.  

E na ona latou faia le fa'amasinoga ma le fa'ai'uga, a e fa’amaonia e sui o le 

mālō o Roma.  O lea e mana’omia iā i ai se moliaga e mafai ai ona ta’usala 

Iesu e le mālō o Roma.  O se solitulafono fo'i e tatau ona fa’asala ai i le va'ai 

a Iutaia.  Na i ai nisi o faitaulaga ma ta’ita’i na talitonu ma liua i a’oa’oga a 

Keriso, a o le fefefe i le fa’ate’aina mai o latou tofiga na mafua ai ona lē 

fa'ailoa atu o Ia.  Na manatua lelei e faitaulaga le fesili a Nikotemo, “Pe 

fa’asalaina ea se tagata i la tatou tulafono, a o lē mua'i fa’alogologo iā te ia, 

ma iloa ana mea ua faia?” (Ioa. 7:51).  O lenei fesili na ta'ape ai le fono mo 

se taimi ma lē taunu'u ai a latou fuafuāga.  O Iosefa le Arimataia ma 

Nikotemo e lē o vala'auina ma fesiligia nei, peita'i atonu e i ai nisi na mafai 

ona latou tautala mālōsi i le faia o mea tonu.  O le fa’amasinoga e tatau ona 

faia i se tulaga ia loto gatasi uma ai le Fono Faitulafono ma tete'e iā Keriso.  

E lua moliaga sa naunau faitaulaga ia fa’atumauina.  Afai e fa’amaonia o 

Iesu ua faifai i le Atua, e ta'usalaina o Ia e Iutaia.  Afai e sala ona o le 

fa’atupu fa’alavelave, ua mautinoa le ta'usalaina e Roma.  O le moliaga lona 

lua na taumafai Ana ia fa’avaeina.  Na ia fesiligia Iesu e uiga i Lona 'au so'o 

ma Āna a’oa’oga, ma le fa’amoemoe o le a tu’uina mai e Iesu ni matā'upu mo 

U 

lana galuega lē tonu.  O lona manatu ia tu'u mai e Iesu se 'upu na te 

fa'amaonia ai Lona taumafai e fa’avae se fa’alapotopotoga fa’alilolilo, ma o 

le mafua'aga ia fa’atūina se mālō fou.  Ona mafai lea ona tu’uina atu Ia iā 

Roma, ona o Ia se tagata e fa’avevesi le filēmū ma fouvale i le mālō.   

Na faitau e Iesu mafaufauga o faitaulaga e pei se tusi o lo'o matala 

mai.  E peiseā'ī a fa'apea o le mātauina o manatu loloto a lē o lo'o fesiligia o 

Ia, Na te fa'afiti e leai se so'otaga lilo o Ia faia ma ē o mulimuli iā te Ia, po o 

lo'o Ia fa'apotopoto fa’alilolilo i se mea pogisā ina ia fa'alilo ai ni Āna 

fuafuāga.  E leai se mea fa’alilolilo o Ia faia e fa’atatau i Lana galuega po’o 

a'oa'oga.  “Sa tatou nonofo ma outou i le malumalu ma 'Ou a’oa’o atu ai i 

aso fai so’o, a e tou te le'i pu’eina ai A’u” (Mata. 26:55b). 

Na fa’ailoa e le Fa’aola le 'ese'esega o le 'auāla e faia ai Lana 

galuega ma ē ua molia o Ia.  E tele se taimi na latou sa'ili ma taumafai e 

lamalama ina ia molia ai o Ia i fono fa’alilolilo, atonu latou te maua ni 'auāla 

e fa’amaonia mea ua lē mafai ona maua i ala tonu.  A o lenei ua fa’ataunu'u a 

latou fuafuāga.  O le pu’eina o Ia e le motu o tagata i le tulua o pō ma ao, o le 

tauemuina ma le fa’asāuaina a e le'i ta'usalaina o Ia, po o le fa'amaonia o le 

moliaga, o le 'auāla lea e faia ai la latou galuega, e lē o Lana 'auāla lea.  O a 

latou gaoioiga ua solia ai le tulafono.  O a latou tulafono e fa'apea mai o 

tagata uma e lē sala vaganā ua fa’amaonia le solitulafono.  E ta'usalaina 

faitaulaga i a latou lava tulafono. 

Ua silasila atu Iesu i lē ua fesiligia o Ia, ma fa'apea atu, “Pe se ā le 

mea e te fesili mai ai iā te A’u?”  E le’i 'auina ea e faitaulaga ma tusi'upu 

tagata e tau lamalama i Āna gaoioiga, ma Āna a'oa'oga uma?  E lē o i latou 

nei e masani ona fa’atasi i fa’apotopotoga o tagata, ma 'ave atu i faitaulaga 

fa’amatalaga o Āna a'oa'oga ma mea uma na fai?  “Ia e fesili i ē na fa'alogo 

ai, se mea na ‘Ou tautala atu ai iā te i latou; fa’auta ua latou iloa mea na ‘Ou 

fai atu ai” (Ioa. 18:21). 

Sa fa’alogo le faitaulaga sili o Ana i le fa'ai'uga o le tali.  Ona o le 

popole i fa’aalia e Keriso se mea e fa'atatau i lana fuafuāga o lo'o tau 

fa'alilolilo, o lea na ia lē toe fai atu ai se 'upu iā te Ia.  O le tasi o ana 'au'auna, 

ona ua tigā i le lē mautali o le faitaulaga, ua ia pō i fofoga o Iesu ma fa’apea 

atu, “E te tali atu ea fa’apea i le ositaulaga sili?” (F. 22). 

Na tali filēmū atu Iesu, “Afai ua leaga La’u 'upu, ia molimau i lona 

leaga; a e afai ua lelei, se ā le mea ua e pō mai ai iā te A’u?” (F. 23).  E le'i 

fetalai atu Ia i ni 'upu fa'atigā e taui atu ai; o Lana tali filēmū na sau mai Lona 

finagalo e mamā, onosa’i, ma agamalū. 

Na matuā mafatia Keriso i le tauemuina ma le sauāina mai lima o 

tagata na Ia foafoaina, o ē na Ia faia le togiola ina ia ola ai.  Ma ua Ia mafatia 

ina ia totogiina i Lona 'ato'atoa ma Lona pa'ia le tau e fa’atusatusa i Lona 

'ino'ino i le agasala.  O Lona fa’amasinoga na faia e tagata na fa'afoliga mai 

o ni uō, ua tusa iā te Ia o se taulaga faifaipea.  O le si'omia o Ia e tagata ua 

pulea e Satani na pei o se fouvalega iā te Ia.  A e na Ia silafia e mafai i se 

taimi fa’atauva'a ona fa’aalia Lona itū Atua ma e mafai ona pa'ū’ū ai i le 

'ele'ele i latou o lo’o sauāina o Ia.  O lea ua atili faigatā ai ona feagai o Ia ma 

le fa’amasinoga. 

Na fa’atalitali Iutaia i se Mesia e fa’aalia i le va'aiga i fafo.  Na 

latou tulimata’i o Ia na te mafai ona pulea mafaufau o tagata ia suia ai manatu 

o lo’o i ai, ma fa’amalosi i latou e fa’ailoa atu Lona silisili 'ese.  O lea ua 

latou talitonu ai e fa’amautū e Ia Lona fa’aeaina, ma fa'ataunu'uina ai o latou 

fa’amoemoe.  O le mea lea a o tauemu i latou iā Keriso, na tofotofoina o Ia 

ina ia fa’aalitino Lona uiga Atua.  Na Ia silafia e na o Sana fetalaiga, o Ōna 

fofoga, e mafai ona fa’atosina i latou o lo'o sauāina o Ia e ta’utino o Ia le Ali'i 

e sili i tupu ma ta’ita’i, o faitaulaga ma le malumalu.  Peita’i o Lana galuega 

e faigatā e tatau ona fa'ataunu'u, auā o le tulaga na Ia filifilia e tasi o Ia ma le 

aigā tagata. 

Na molimauina e agelu o le lagi gaoioiga uma na fai e tete’e ai i lo 

latou Ta’ita’i.  Sa latou matuā naunau e lavea'i Keriso.  O agelu a le Atua e i 

ai le mana.  O se tasi taimi, ona o le usita’i i le fa’atonuga a Keriso, sa latou 

fa’aumatia le 'autau e to’a selau valusefulu lima afe a Suria i le po e tasi.  E 

matuā faigofie i agelu o lo’o maimoa i le va'aiga o le fa’alumaina o Keriso i 

Lona fa’amasinoga, ma molimauina lo latou tigā ona fa’aumatia o fili o le 

Atua!  Peita'i e le'i fa’atonuina i latou ia faia lea tulaga.  O Ia lea e mafai ona 

fa'aumatia Ōna fili i le oti, na onosa'i i lo latou sauā.  O Lona alofa i Lona 

Tamā, ma Lana folafolaga na faia a o le'i fa’avaeina le lalolagi, Na te 

tau'aveina agasala a le lalolagi, na mafua ai ona onosa'i ma lē muimui ona o le 

agaleaga o i latou na Ia afio mai e laveā'i.  O le vaega o Lana galuega i Lona 

itū tagata e onosa'i ona o tauemuga ma le sauāina e fa’ae’e e tagata i Ōna 

luga.  O le fa'amoemoega e tasi o le fanau a tagata o le gaua’i o Keriso ma 

Lona onosa'i i mea uma e faia e tagata iā te Ia.   

E le'i tu’uina e Keriso i ē na molia o Ia se avanoa, na Ia lē tali atu iā 

te i latou; peita’i o Ia ua noanoatia, e fa’ailoa ai o Ia ua nofosala.  A e tatau 

ona i ai se foliga na faia se fa’amasinoga tonu.  E mana’omia le faia pea o se 

fa’amasinoga Āloa'ia.  Sa taumafai ta’ita’i ia vave ona fa’ataunu'u.  Na 

latou iloa le manatu o le tele o tagata e fa’atatau iā Iesu, ma ua popole ina ne’i 

salalau le tala ma iloa lautele, atonu o le a i ai se taumafaiga mo se laveā'iga.  

E lē gata i lea afai e tuai le fa’amasinoga ma le fa’asalaga ma fa’atuatuai le 

fa’ataunu’uina i le aso lava lea, e 'atoa le vaiaso e toe fa’atali ai ona o le 

fa’amanatuina o le Paseka.  O inā o le a lē taunu’u ai a latou fuafuāga.  O le 

fa’amautūina o le fa’asalaina o Iesu, e fa’alagolago tele i latou i le vevesi o le 

motu o tagata, o le to'atele o i latou o ē e lē taupulea i Ierusalema.  Afai e 

'atoa le vaiaso e fa’atali ai, o le a fa’agae’etia tagata ma toe mau manatu ai.  

E to’atele o le a osofia lo latou fiafia ma le alofa iā Keriso; e to'atele o le a 

fa'ailoa a latou molimau e uiga i le lē sa’o o moliaga, e tula’i mai ma 

fa’amaoniga o galuega lelei ma le ofoofogia na faia e Iesu.  E mafai ona tupu 

ai le lē malilie o le nu’u i Faipule Faitulafono.  O le a ta’usalaina i latou a e 

fa’asa'oloto Iesu, ma Ia toe maua ai le fa’aaloaloga e tagata.  Na atili ai ona 

maumaututū lo latou naunau ia taunu'u a latou fuafuāga a o le'i lauiloa e le 

tele o tagata, e tatau lava ona tu’uina atu Iesu i luma o le mālō o Roma.   

Peita’i o le mea e muamua, e tatau ona maua se moli’aga.  O le 

taimi lea e le'i maua lava se mea e molia ai o Ia.  Na fa’atonu atu Ana ia 

tu’uina Iesu iā Kaiafa.  O Kaiafa o se tasi o le 'au Satukaio, o nisi o i latou o 

fili o Iesu.  O Kaiafa o le tagata sauā, e lē alofa, ma o se tagata amio lē 

fa'amaoni e pei o Ana.  Na ia taumafai i 'auāla uma e fa’aumatia ai Iesu.  Ua 

aga'i i le vaveao, ua matuā pogisā lava, a e na fa’amalamalama i molī ma sulu 

a o latou ta’ita’i atu le pagotā aga'i i le maota o le faitaulaga sili.  A o 

fa’apotopoto le Fono Faitulafono, na toe fesiligia Iesu e Ana ma Kaiafa, a e 

le'i tali o Ia.   

Ina ua potopoto le fono i le fale fa’amasino, na nofo loa Kaiafa i le 

nofoāga o le ta’ita’i fono.  O lo’o nonofo i ōna itū o fa'amasino, a e maise o i 

latou e fia matamata i le fa'amasinoga.  O fitafita Roma ua tutū i le tulaga i 

lalo ifo o le nofoali’i, a o Iesu o lo’o tula'i i luma o le nofoali’i.  Ua pulato’a 

uma tagata iā te Ia.  Sa fa'atumulia tagata i lagona o le fiafia e fia iloa le mea 

o le a tupu.  I lenei fa’apotopotoga o tagata vevesi, sa na o Iesu na 

to’afilēmū.  Na pei e si’omia o Ia i le mamalu mai le lagi.   

Na manatu Kaiafa o Iesu o lo’o tauvā mai iā te ia.  O le naunau o 

tagata e fia fa’alogo i le Fa’aola, ma lo latou sauni e talia Āna a’oa’oga, na 

fa’aosofia ai le matau’a o le faitaulaga sili.  Peita'i a o va’ava’ai atu nei 

Kaiafa i le pagotā, na ia lagona le alofa ma le mamalu o Iesu.  Na o’o ane i 

lona manatu o lenei Tagata e pei o le Atua.  O le taimi na soso’o ai, na ia 

'ave'ese ai lea manatu.  Sa fa’alogoina loa lona leo fa’amaualuga ma le 

fa’atauemu ma ia fa’atonu Iesu ina ia faia se vavega ofoofogia i o latou luma.  

Peita'i o Āna afioga na foliga e le'i lagona e Iesu.  Na fa’atusatusa e tagata le 

'ese'esega o uiga vevesi ma le ‘ele’elea na fa’aalia e Ana ma Kaiafa i le 

to’afilēmū ma le mamalu o Iesu.  E o’o lava i manatu o ia tagata loto ma’a’a 

ua oso a’e ai le fesili, Pe o le a fa'asalaina ea lea tagata amio Atua e pei o se 

pagotā? 

Ua iloa e Kaiafa le mea o le a tupu ma ia fa’avave loa ona faia le 

fa’amasinoga.  Sa matuā femēmēa'i fili o Iesu.  Ua latou matuā naunau ia 

mautinoa le fa’asalaina o Ia, a e latou te lē iloa pe o le a fa’apefea ona 

fa’ataunu'uina.  O tagata o le fono na vaeluaina i Faresaio ma Satukaio.  Na 

i ai i lo latou vā le feitaga’i ma le fefinaua’i; a e i ai nisi vaega e latou te lē fia 

talanoaina ni matā'upu ona o le popole e tupu ai fete’ena’iga.  Sa mafai e 

Iesu ona fetalai atu ni nai 'upu ia fa’atupu ai manatu lē lelei i lo latou vā, ma 

liliu 'ese ai lo latou ita mai iā te Ia.  Na iloa lea mea e Kaiafa, ma sa ia manatu 

ia ‘alo ‘ese mai se finauga.  E to’atele tagata e mafai ona molimau e 

fa’amaonia o Keriso na ta’uleagaina faitaulaga ma tusi’upu, ma Ia ta’uina i 

latou o tagata pepelo ma le fasioti tagata; a o nei molimau e lē vave ona maua 

mai.  Na fa’aaogāina e Satukaio i a latou finauga ma Faresaio ia lava 

fa'a’upuga e tasi.  O nei itū’aiga molimau e lē fa'aaogāina e Roma, ma e 

latou te ino’ino i le fa’afoliga o Faresaio.  E tele fa’amaoniga i le 

fa’aleaogāina e Iesu o 'uputu’u a Iutaia, ma Ia lē fa’amamaluina le tele o a 

latou sauniga; peita’i o le mata’upu i aganu’u na matuā fete’ena’i ai Faresaio 

ma Satukaio; ma o lenei fo’i fa’amaoniga e lē fa’amamafaina e le mālō o 

Roma.  E lē mafai e fili o Keriso ona tu'ua'ia o Ia i le soli o le sapati, ina ne’i 

su’esu’eina ma fa’ailoa ai le uiga o Lana galuega.  Afai e fa’ailoa Āna 

vavega fa'amālōlō na faia i le Sapati, o le a lē fa'aaogāina le matā’upu a 

faitaulaga.  

Na totogi molimau pepelo ina Ia molia ai Keriso e fa'apea ua Ia 

fa'atupu le vevesi ma sa'ili ia fa'atūina se isi mālō.  Peita’i o a latou molimau 

na fete’ena'i ma lē manino.  Ina ua toe fesiligia sa 'ese'ese tali na tu'uina mai. 

I le amataina o le galuega a Keriso, na Ia fetalai atu, “Inā lepetia ia o 

lenei malumalu ona ‘Ou toe faia lea i aso e tolu."  I le gagana fa'atusa o 

valo’aga, na Ia valo’ia ai Lona lava maliu ma Lona toe tū, "A o Lona tino, o le 

malumalu lea na ia fetalai mai ai" (Ioa. 2:19, 21).  Na malamalama Iutaia o 

'upu nei e fa'atatau i le malumalu i Ierusalema.  O afioga uma na fetalai atu ai 

Keriso, e le'i maua e faitaulaga se mea e mafai ona fa'aaogā e fa'asaga iā te Ia.  

O le fa’auiga ‘eseina o 'upu nei na latou fa’amoemoe e maua ai se mea e 

molia ai o Ia.  Na aofia Roma i le fa’afouina ma le teuteuina o le malumalu 

ma sa latou mitamita tele i lenā galuega; ma pe afai e i ai sē na te fa’aalia se 

manatu fa’atauva’a i ai, e fa’aosofia ai lo latou lē fiafia.  O inei e mafai ona 

'au fa’atasi ai Roma, Iutaia, o Faresaio ma Satukaio ona latou te manatu 

maualuga tele i le malumalu.  O molimau e to'alua na maua, na lē fete'ena'i a 

la'ua molimau e pei o isi molimau muamua.  O le tasi o molimau sa totogi ia 

molia Iesu na ia fa’apea mai, “Na ma fa'alogo atu iā te ia ua fa'apea mai, ‘Ou 

te lepetia lenei malumalu na faia e lima ma 'Ou toe faia se tasi i aso e tolu e 

le'i faia e lima" (Mare. 14:58).  Sa fa’apea ona fa’auiga ‘eseina fetalaiga a 

Keriso.  Pe ana fai e latou te fa'amatalaina tonu 'upu na Ia fetalai atu ai, se 

manū e lē mafai ona latou fa’amautūina le fa’asalaina o Ia e o’o lava i le Fono 

Faitulafono.  Pe ana fai o Iesu ua na o se tagata e pei ona fai mai ai Iutaia, o 

Lana fa’aaliga e ta’u mai ai Lona lē fa’autauta ma le agaga mitamita vale ma 

e lē fa’auiga 'ese o le 'upu leaga i le Atua.  E ui lava ina tu'uina mai 

fa’amatalaga lē sa’o e molimau, o Āna afioga e leai se mafua'aga e manatu ai 

Roma o se solitulafono e tatau ona oti ai sē tasi.   

Na fa'afofoga ma le onosa'i Iesu i molimau e fete'enai.  Na te le'i 

fetalai atu is e 'upu e puipui ai Ia lava.  Mulimuli ane ua lē mautonu i tulaga 

fenumia’i ē na molia o Ia ma ua lē aga'i i luma le fa’amasinoga.  Ua foliga 

mai o le a lē manuia a latou taupulepulega.  Ua popole nei Kaiafa.  O le 

taumafaiga mulimuli e tatau lava ona fa’amalosia Keriso ia ta’usalaina e Ia iā 

te Ia lava.  Na tula’i le faitaulaga sili ua suia lana pupula ona o le ita, o lona 

leo ua fa’ailoa ai e iā te ia le pule e na te taia ai le pagotā o lo’o i ōna luma.  

“E te lē tali mai ea sina 'upu,” o lana fesili lea, “pe se ā le mau a nei tagata iā 

te 'Oe?” (Mata. 26:62) 

Na leai se tali a Iesu.  “Na fa’asauāina o Ia, sa tigāina fo'i o Ia, a e 

le'i tautala mai o Ia; e pei o le tama’i mamoe ua ta'ita'iina e fasia; e pei o le 

mamoe fo'i i luma o ē sele lona fulufulu, ua fa'alologo ia, o ia fo'i ua lē tautala 

mai” (Isa. 53:7). 

Mulimuli ane ua si'i e Kaiafa lona lima i le lagi, ua fa'apea mai iā te 

Ia, “'Ou te fai atu iā te 'Oe, ia e tautō mai iā te i matou i le suafa o le Atua 

soifua, po o 'Oe ea le Keriso, le Ālo o le Atua” (Mata. 26:63). 

O lenei fesili na lē mafai e Keriso ona lē tali i ai.  E i ai le taimi e lē 

tali ai, e i ai fo'i taimi e fetalai ai.  E lē tali lava o Ia vaganā ua fesili sa’o mai 

iā te Ia.  Na Ia silafia o Lana tali lea ua mautinoa e fa’asalaina ai o Ia.  A o le 

fesili ua tu’uina mai e le pule e aupito maualuga e taualoa e le mālō, ma i le 

suafa o le Silisili 'Ese.  E lē fa’atamala Keriso i le fa’ailoa o Lona fa’aaloalo 

i le tulafono, a e sili atu i lenā o Lona vā feagai ai ma Lona Tamā ua fesiligia.  

E ao ona fa’ailoa Lana amio ma Lana galuega.  Na Ia fetalai i Ōna so'o, "O 

sē ta’uta’u A’u i luma o tagata, o A’u fo'i 'Ou te ta’uta’u o ia i luma o Lo’u 

Tamā o i le lagi" (Mata. 10:32).  O nei o Lana Ia lava fa’ata’ita’iga ua toe 

fa’amanatuina. 

O tagata uma ua fa’alologo, o mata uma fo'i ua pulato’a i Ōna fofoga 

a o Ia fetalai atu iā te ia, “O lea lava.”  O le pupula mai le lagi na pei ua 

malamalama ai Ōna fofoga, ma Ia toe fa’apea atu, “'Ou te fai atu fo'i iā te 

outou, e mulimuli ane tou te iloa le Atali'i o le tagata e nofo i le itū taumatau 

o lē ōna le mana, e sau fo'i o Ia i ao o le lagi” (Mare. 14:62). 

Na fa’afuase'i ona pei ua fa’aalia le itū Atua o Keriso.  Na mata’u le 

faitaulaga sili i le silafaga ati a le Fa’aola.  O le silafaga a Keriso ua pei ua ati 

ma faitauina ai ona manatunatuga lilo, ma e pei ua mu ai lona loto.  E le'i toe 

galo ia Kaiafa le mea na ia va'aia ai le silafaga ati a le Ālo sauāina o le Atua.   

“E mulimuli ane” na fetalai ai Iesu, “tou te iloa ai le Atali'i o le 

tagata e nofo i le itū taumatau o lē ōna le mana, e sau fo'i o Ia i ao o le lagi."  

O nei afioga a Keriso na fete’ena’i ma le va'aiga o lo'o tutupu i lea taimi.  O 

Ia le Ali'i o le ola ma le mamalu, o le a nofo i le itū taumatau o le Atua.  O Ia 

o le fa’amasino o le lalolagi 'atoa, ma o Lana fa’aiuga e lē toe suia.  O mea 

lilo uma o le a fa’aalia i le malamalama o fofoga o le Atua, ma o le a 

fa’amasinoina tagata ta'ito'atasi e tusa ma āna mea na fai.   

O afioga a Keriso na mata’u ai le faitaulaga sili.  O le manatu e i ai 

le toe tutū o ē ua oti, e tula’i uma i luma o le Atua, e taui ai e tusa ma a latou 

galuega, o lea se manatu na fefe ai Kaiafa.  Na ia lē mana’o e talitonu o le 

lumana'i o le a maua ai lona i'uga e tusa ma āna galuega.  Na ia va'ai 

fa'alemafaufau e pei o se ata fa'asolo va'aiga o le fa'amasinoga mulimuli.  

Mo sina taimi na ia mata’u i le va'aiga o tu’ugamau ua tu’uina a’e o latou 

tagata oti fa’atasi ai ma mea lilo na ia fa’amoemoe ua nātia e fa’avavau.  Mo 

se taimi na ia lagona e pei ua ia tula’i i luma o le Fa’amsino e fa’avavau, o 

Lana silafaga ati e silafia mea uma, o lo’o faitauina lona loto, o lo'o aumaia i 

le malamalama mea lilo na ia manatu ua nātia fa'atasi ma ē ua oti.   

Ua mavae le va'aiga mai le faitaulaga.  Ua lagona e ia afioga a 

Keriso, o ia o le Satukaio.  O Kaiafa sa na te’ena le talitonuga i le toe tū, o le 

fa’amasinoga, ma le ola i le lumana’i.  O lea ua matuā osofia o ia i le ita 

fa'a-satani.  O lenei tagata, o se pagotā o lo'o tū i ōna luma, ua osofa’ia ōna 

talitonuga e aupito tāua iā te ia?  Ua ia saei ōna ofu, atonu o le a va'ai mai 

tagata i lona mata’u fa'afoliga, ua ia fa'atonu atu e lē toe mana'omia se 

fa’amasinoga a e ua tatau ona fa’asalaina Iesu ona o Lona fa'atauemu i le 

Atua.  “Se ā se toe aogā o molimau iā te i tatou?  Fa’auta ua outou fa’alogo 

nei i Āna afioga leaga i le Atua!  Pe ni ā fā outou?”  Ua latou manatu uma e 

tatau ona oti o Ia. 

O le loto naunau o Kaiafa ia nofo sala Iesu na ia faia ai lana fa’aiuga.  

Na ita tele o ia iā te ia lava i lona talitonu i afioga a Keriso, peita'i ua lē saeia 

lona loto ina ua ia iloa le mea moni ma ta'u atu o Iesu le Mesia, a e ua saeia 

lona ofu fa'afaitaulaga e fa’ailoa ai lona matuā tete’e.  O lenei gaoioiga e 

matuā uigā.  E lē iloa e Kaiafa le tāua tele o lona uiga.  I lenei mea ua ia faia, 

ina ia a’afia ai fa’ai'uga a fa'amasino ma mautū ai le fa'asalaga o Keriso, ua 

ta'usalaina ai lava e le faitaulaga sili ia lava.  I le tulafono a le Atua ua leai 

sona agava’a mo le tofi o le faitaulaga.  Ua tu'u e ia i ōna lava luga le 

fa’asalaga o le oti.   

O le faitaulaga sili e lē tatau ona saeia ōna ofu.  O le tulafono a-Sā 

Levi, e fa’asāina ai ma e i lalo ifo o le fa’asalaga o le oti.  E leai se taimi po o 

se tulaga e tatau ai ona saeia e le faitaulaga ōna ofu.  O le aganu’u a Iutaia e 

saeia ofu i le maliu o se uō, a o lenei tū e lē fa'aaogāina e faitaulaga.  Na 

fa’ailoa mai e le Atua iā Mose lenei fa'atonuga (Va'ai i le Levi. 10:6). 

O ofu uma o faitaulaga e tatau ona 'ato'atoa ma ia mamā.  O nei ofu 

matagofie e fa’atusa i ai le amio a lē e fa’asino i ai ata, o Iesu Keriso lea.  E 

ao ona 'ato'atoa mea uma, i ofu, o le amio, i 'upu ma le agaga, ina ia talia e le 

Atua.  O Ia e pa'ia ma o Lona mamalu ma Lona 'ato'atoa e suia e sauniga i le 

lalolagi.  E na o le 'ato'atoa e mafai ma talafeagai ai ona 'avea ma sui o le 

pa'ia o sauniga fa’ale-lagi.  O le tagata e mafai ona saeia lona loto ia fa’aalia 

ai le agaga salamō ma le loto maualalo, o lenā e fia silasila i ai le Atua.  A o 

ofu o faitaulaga e lē saeia auā e fa’aleagaina ai le fa’atusa o mea fa’ale-lagi.  

O le faitaulaga e aofia i le sauniga o le malumalu, ma lona ofu ua saeia, o le a 

va'aia o ia o se tagata ua vavae 'eseina ia lava mai le Atua.  Ina ua saeia ōna 

ofu ua vavae'eseina ai o ia mai lona tulaga o se sui.  O le a lē toe talia o ia e le 

Atua o se faitaulaga.  O lenei uiga ua fa'ailoa i gaoioiga a Kaiafa, ua fa’aalia 

ai tu'inanau fa’ale-tagata ma uiga lē 'ato'atoa o le tagata.  

O le saeia o ōna ofu na fa’aalia ai e Kaiafa lona lē amana'ia o le 

tulafono a le Atua a e mulimuli i 'uputu’u a tagata.  O le tulafono na faia e 

tagata e fa’apea, afai e 'upu leaga se tasi i le Atua e mafai ona saeia e le 

faitaulaga ōna ofu ona o le mata’utia o le agasala, a e lē sala le faitaulaga.  

Ua fa’alēaogāina le tulafono a le Atua ona o tulafono a tagata. 

O gaoioiga uma a le faitaulaga sili na mātauina e tagata; ma na 

manatu Kaiafa na te fa'aalia o ia o le tagata pa'ia.  Peita'i i lenei mea na faia 

ma le fuafuāga ia molia ai Keriso, ua ia ta’uleagaina ai Lē na fetalai mai ai le 

Atua, “O lo’o iā te Ia Lo’u nei igoa” (Eso. 23:21).  O ia lava lea ua 

'upuleaga i le Atua.  Ua i lalo nei Kaiafa i le fa’asalaga a le Atua, a e ua ia 

ta'usalaina Keriso ua faifai i le Atua. 

Ina ua saei e Kaiafa ōna ofu ua fa’ailoa i lana gaoioiga le tulaga ua i 

ai le nu’u o Iutaia ma le tulaga e i ai i le vā feagai ai ma le Atua.  O le nu’u na 

filifilia e le Atua, ua vavae'ese i latou mai iā te Ia, ma ua vave lava ona aga'i 

atu o tagata ua fa’atō e Ieova.  A o tautau Keriso i luga o le satauro na Ia 

alaga, “Ua taunu’u!” (Ioa. 19:30), na saelua le 'ie pupuni o le malumalu, ma 

na fa’ailoa mai e le Māta’i Pa'ia le te'ena o Ia e tagata Iutaia, o Ia o le ata o a 

latou gaoioiga uma, o le faitino o fa'ata'ita'iga uma.  Atonu ua tonu ona saeia 

e Kaiafa ofu o lona tofiga, ona e fa'ailoa ai o ia le sui o le Faitaulaga Sili; auā 

ua lē toe i ai se uiga mo ia po o le nu'u.  Ua pei ua saeia ōna ofu o le 

faitaulaga sili ona o le mata’u mo ia fa'apea ma le nu’u. 

Na fa’ailoa e le Fono Faitulafono o Iesu ua tatau i ai le oti; peita'i sa 

fete’ena’i ma le tulafono fa'a-Iutaia ona fa’amasinoina se pagotā i le pō.  I 

tulafono o fa'asalaga, e leai se mea e mafai ona faia vaganā ua malamalama le 

aso ma e tatau ona aofia uma le Fono.  E ui i lea, ua tu'uina atu nei le Fa'aola 

ma so'ona faia pei o se pagotā solitulafono, ma ua fa'asauāina e i latou e 

aupito leaga ma lē taupulea o le fanau a tagata.  O le maota o le faitaulaga sili 

e si’osi’o e le lotoā o lo’o potopoto ai fitafita ma le motu o tagata.  Na 

ta’ita’iina atu Iesu mai le maota e ui atu i le lotoā ma aga’i atu i le potu e 

taofia ai, a o Ōna itū uma ua fetaia'i ai o Ia ma le tauemuina i Lona fa'ailoa atu 

o Ia o le Ālo o le Atua.  O Āna lava fetalaiga, “E nofo i le itū taumatau o Lē 

ōna le mana” ma, “e sau fo'i o Ia i ao o le lagi,” na latou fiafia e 'alalaga ai.  

E le'i puipuia o Ia i le potu e leoleoina ai a o fa'atali Lona fa'amasinoga 

fa'alemālō.  O tagata amio lē taupulea na latou va'aia le sauāina ma le 

agaleagaina o Ia i luma o le fono, ma latou manatu ai fo'i e fa'ailoa a latou 

amio fa’asatani.  O Keriso ma Lona agamalū ma le amio Atua na fa'atupuina 

ai lo latou 'ino'ino tele.  O Lona agamalū, onosa’i, ma Lona fa’apalepale ua 

fa’atumulia ai i latou i le ita e mafua mai iā Satani.  Na solipalaina le alofa 

tunoa ma le fa'amasinoga tonu.  E le'i faia muamua fa'apea se tagata i uiga e 

lē tatau ona faia i se tagata ola, o le faiga lenā sa latou faia i le Ālo o le Atua.   

Peita'i o se mafatiāga e sili atu na o’o i le finagalo o Iesu; o le pō na 

matuā tigā ai o Ia e lē mafai e se tagata ona fa’ao’o iā te Ia.  A o feagai o Ia 

ma se su'esu'ega e lē tūsai a e na o le tauemuga i luma o Kaiafa, a e o Keriso 

ua fa’afitia e se tasi o Ōna Ia lava so’o. 

Ina ua mavae ona latou tu’ua lo latou Fa’aola i le fa'ato'āga, e to’alua 

so’o na taumafai e mulimuli mamao atu i le motu o tagata na ta'ita'i 'ese Iesu.  

O so’o nei e to’alua o Peteru ma Ioane.  Ua mātauina e faitaulaga o Ioane o 

se so’o lauiloa o Iesu, na latou fa’ataga o ia i le maota, ma le fa’amoemoe afai 

e va'ai o ia i le fa’alumaina o lona ta’ita’i, o le a ia manatu fa’atauva'a i le 

talitonuga o lea tagata o le Ālo o le Atua.  Na talanoa Ioane e uiga iā Peteru 

ma sa maua ai fo'i lona avanoa i le maota. 

I le lotoā na tafu ai le afi, ona o le taimi aupito mālūlū lea o le po, ua 

lata ona ao.  Ua potopoto ai nisi tagata i le afi, ma sa fa'atasi ai Peteru ma i 

latou.  E le'i mana'o Peteru e iloa o ia o se so'o o Iesu.  Na ia fa'afefiloi 

fa’atasi ma le motu o tagata ma lona fa’amoemoe ia faitauina o ia o se tasi o 

tagata na aumaia Iesu i le maota. 

Peita’i ina ua sulugia foliga o Peteru e le malamalama, na iloa o ia e 

le 'au'auna teine e va'aia le faitoto'a.  Na ia mātauina sa la ō mai fa'atasi ma 

Ioane, ua na va'aia mata o le tagata ua matuā fa’anoanoa, ma ia manatu atonu 

o ia o se tasi o le 'au so’o o Iesu.  O ia o se tasi o 'au'auna i le aiga o Kaiafa, 

ma sa ia fia iloa.  Sa ia fa’apea atu iā Peteru, “E lē o 'oe ea le tasi so'o o lenā 

Tagata?" (Ioa. 18:17).  Na fefe Peteru ma lē mautonu; o mata o tagata na 

latou fa’atasi ua pulato’a mai iā te ia.  Na ia fa’atagā lē malamalama i le mea 

ua ia fai mai ai; peita'i o ia ua atili ona fa’apea atu o lenei tagata sa fa’atasi ma 

Iesu.  Na iloa e Peteru e tatau ona tali atu, ma ua fa’apea atu ma le ita, “Funa 

e, 'ou te lē iloa o Ia, 'ou te lē iloa fo'i le mea ua e fai mai ai na" (Luk. 22:57).  

O le fa’afiti muamua lenei a Peteru, ma ua vivini mai moa.  Peteru e, ua vave 

ona e māsiasi ona o lou Matai!  Ua matuā vave ona e fa’afiti i lou Ali'i! 

O le so’o o Ioane, ina ua o’o i le fale fa’amasino, na te le'i taumafai e 

fa’alilo o ia na mulimuli iā Iesu.  E le'i fefiloi fa’atasi ia ma tagata uigavale o 

lo’o sauāina lona Ali'i.  E le'i fesiligia o ia auā na te le'i fa'aalia se uiga 

fa'afoliga ma masalomia ai o ia.  Na ia sa'ili e malōlō i se tulimanu e puipuia 

mai le va'aiga a le fa'alapotopotoga o tagata lē taupulea, a e ina ia latalata pea 

iā Iesu.  O ia na va'ai ma lagona mea uma o lo'o tutupu i le fa'amasinoina o 

lona Ali'i. 

E le'i manatu Peteru ia iloa lana amio moni.  Ina ua fa'aalia uiga 

fa’afoliga na ia tu’uina loa ia lava i le itū 'au a le fili, ma ua tuliloaina e 

fa’aosoosoga.  Pe ana fai e vala'auina o ia e tau mo lona Ali'i, se manū o ia e 

'avea o se fitafita loto tele; peitai, ina ua tusilima atu le manatu fa’atauemu iā 

te ia, na ia fa’amaonia lava o ia e pala'ai.  E to'atele e lē Ālo 'ese mai le taua 

mo lo latou Ali'i, e ta'ita'iina i latou e tauēmuga e fa’afitia ai lo latou 

fa’atuatua.  O le 'au'aumea fa’atasi ma ē sa tatau ona latou'alo 'ese ai, ua 

latou tu'uina i latou i le āla o tofotofoga.  Ua latou vala'auina le fili ina ia 

fa’aosoosoina i latou, ma ua ta'ita'iina i latou ia tautala ma faia mea e lē 

masani ona latou faia ma sa lē tatau ona ta’usalaina ai.  O le so’o o Keriso i 

ōna po nei e fa'afoliga lona fa’atuatua ona o le fefe i sauāga po'o tu'ua'iga, ua 

fa'afitia lona Ali'i e pei ona faia e Peteru i le fale fa’amasino. 

Na taumafai Peteru e fa'aali e lē tāua iā te ia le fa’amasinoga o lona 

Matai, peita'i o lona agaga na matuā mafatia a o ia fa’alogo atu i 'upu tauemu 

ma va'ai i Ōna puapuagā.  E sili atu i lenā, na ia ofo ma tigā lona loto ona o le 

fa’atagaina e Iesu ia fa’alumaina o Ia fa'apea ē mulimuli iā te Ia.  I le 

taumafai ina ia lilo ōna lagona moni, na ia tinoū e 'auai ma ē o lo'o sauāina 

Iesu ma a latou tauēmuga.  A o Peteru e iloa atu lava e lē o sana masani lea.  

Ua ia fa’atinoina le pepelo, ma e ui ina o fa'afoliga mai e lē tāua iā te ia mea o 

lo’o tutupu, e lē o nātia ōna foliga tigā ona o mafatiāga ua o’o i lona Matai. 

Na toe māta’itūina fa’alua o ia, ma ta’ua ai o ia sa mulimuli iā Iesu.  

Ona toe fa'afiti lea o ia ma tautō mai, “'Ou te le'i iloa lea tagata!” (Mata. 

26:72).  Na ia toe maua se isi avanoa.  Ua mavae se itūla, a e ua toe fesili 

mai le tasi 'au'auna a le faitaulaga sili, e tau i le 'au'auna na tipi'ese e Peteru 

lona taliga, "'Ou te le'i va'ai atu ea iā te 'oe fa'atasi ma Ia i le fanua?"  “E 

moni, o 'oe lava lo latou; auā o le Kalilaia 'oe, ua tusa ai lau gagana" (Ioa. 

18:26; Mare. 14:70).  Ona matua tigā lea o Peteru.  O le 'au so'o o Iesu na 

iloa i latou i le mamā o la latou gagana, a e ina ia fa’asesēina ē na fesili, ma 

fa’amaonia ai o ia, na fa’afiti Peteru ma tautō.  Ua toe vivini fo'i moa.  Ua 

lagona nei e Peteru, ma ua ia manatua le fetalaiga a Iesu, “A o le'i o'o i le 

vivini fa'alua o moa, e te fa'afiti fa'atolu iā te A'u" (Mare. 14:30). 

A o i ai pea i laugutu o Peteru le 'o'ona o āna 'upu tautō, ma fa'ato'ā 

uma ona vivini moa, o le Fa'aola ua liliu 'ese mai le 'au fa'amasino, ma ua 

silasila mai i Lona so'o.  O le taimi fo'i lea ua tepa atu Peteru ma va'ai i lona 

Ali'i. O Ōna fofoga alofa na iloa atu e Peteru, o fofoga alofa mutimutivale ma 

le fa’anoanoa, peita'i e leai se foliga to’otama’i.  

O le va'aiga i lea fofoga puapuagātia, o le fofoga alofa mutimutivale 

ma le fa’amagalo, na tuia ai lona loto e pei o se 'aū.  Na fafaguina ai lona loto 

fuatia ifo.  Ua toe fa'aāla ai lona mafaufau.  Sa toe manatua e Peteru lana 

folafolaga e le'i tele ni itūlā talu ona faia, e la te ō ma lona Ali'i i le falepuipui, 

e o’o lava i le oti.  Na ia manatua lona fa’anoanoa ina ua fetalai le Fa'aola iā 

te ia i le afeafe aupitoaluga o le a ia fa’afitia fa’atolu lona Ali'i i le pō lava lea 

e tasi.  Ua fa’ato’ā uma atu ona ia fa’afiti e na te lē iloa Iesu, peita'i ua ia 

fa'ato'ā iloa nei ma lona loto matuā mafatia, e silafia lelei e le Ali'i o ia, ma le 

sa’o o Lana faitauina o lona loto o le sesē na te le'i iloa e ia lava.   

O lona mafaufau ua fa'atumulia ina ua ia manatua mea na tutupu.  

O le alofa mutimutivale o le Fa’aola, o Lona agalelei ma le fa’apalepale, o 

Lona uiga tausa'afia ma le onosa’i mo ia le so’o ua sesē,--ua manatua uma 

lava.  Sa ia toe manatu i le lapata'iga, “Simona e, Simona e! Fa’auta, ua 

mana'o tele Satani iā te outou, ia lulū iā te outou pei o le saito; a ua 'Ou 

fa’atoga mo 'oe, ina ne’i mavae lou fa’atuatua" (Luk. 22:31, 32).  Na ia 

manatua lona mata’u, lona lē fa’afetai, o lona sesē, ma lona fa'afiti.  Na ia toe 

tepa i lona Matai, ma ia va'aia se lima o si'i e pō i Ōna fofoga.  Na ia lē mafai 

ona 'onosa'ia lenei va'aiga, ua momomo lona loto, ma ua fa’avave ona alu i 

fafo mai le lotoā o le maota.  

Na ia alu 'ese atu na o ia i le mea tu'ufua ma le pogisā, na te le'i iloa 

po o fea ma lē popole i ai.  Ua o'o o ia i Ketesemane.  O le va'aiga i mea na 

tutupu i itūlā ua mavae o lo'o manino i lona mafaufau.  O fofoga mafatia o 

lona Ali'i ua pisia i Lona toto, ua alu a’e nei i ōna luma.  Ua ia manatua ma le 

fa’anoanoa tele le taimi a o Ia puapuagātia ma tigāina a o tatalo to'atasi, ma o 

ē sa tatau ona fa’atasi ma Ia i Ōna puapuagā o lo'o momoe.  Na manatua e 

Peteru Lana fetalaiga, “Ia outou mataāla ma tatalo, ne’i o’o mai 

fa'aosoosoga iā te outou” (Mata. 26:41).  Sa ia toe molimauina le va'aiga i 

le fale fa’amasino.  Na atili tigā lona loto i le iloa o ia na fa’aopoopo atu i le 

mamafa o le 'avega a le Fa'aola o le fa’alumaina ma le fa'anoanoa.  I le 

nofoāga tonu na sasa’a atu ai e le Fa'aola Ōna mafatiāga i Lona Tamā, ua 

fa’apa’ū ai Peteru i le 'ele'ele ma ia mo'omo'o ia oti. 

O le taimi na moe ai Peteru a o lo'o mana’omia ina ia mataāla ma 

tatalo, o inā na saunia ai o ia mo lana agasala maoa’e.  O so’o uma, ina ua 

momoe i lea taimi aupito uigā, sa tele ai se afāina o i latou.  Na silafia e 

Keriso puapuagā mata'utia o le a feagai ma i latou.  Na silafia e Iesu le 'auāla 

a Satani e maua ai i latou ma lē saunia ai mo taimi faigatā.  O lea na Ia 

lapata'iina ai i latou.  Ana latou fa’aalu itūlā na latou i ai i le fa'ato'āga e 

mataāla ai ma tatalo, se manū e lē fa’alagolago Peteru i lona ia lava mālōsi 

fa’atauva’a.  Se manū na te lē fa’afitia lona Ali'i.  Pe ana fai e mataāla 

fa’atasi ma Keriso i Ōna mafatiāgā, se manū ua saunia i latou e va'ai i Ōna 

puapuagā i luga o le satauro.  Se manū o le a i ai sina latou malamalama itiiti 

i le mata'utia o Ōna tigā.  Atonu e mafai ai ona latou manatua Āna afioga na 

Ia fetalai atu ai e uiga i Ōna puapuagā, o Lona maliu ma Lona toe tū a'e.  I 

totonugalemū o le taimi o Ōna tigā, sa i ai 'ave o le fa’amoemoe se manū e 

fa’amalamalama ai le pogisā ma fa'amalosia ai lo latou fa'atuatua. 

Ina ua ao, na toe fa’apotopoto mai le Fono Faitulafono, ma ua toe 

aumai Iesu i le potu fono.  Na Ia fa’ailoa atu o Ia lava le Ālo o le Atua, ma sa 

latou fa’auiga'ese Āna fetalaiga.  O lea ua molia ai o Ia.  Peita'i sa lē mafai 

ona latou ta'usalaina o Ia i lenei moliaga, auā o le to'atele o latou e le'i i ai i le 

fa'atasiga o le pō, ma latou te le'i fa'alogo i Āna fetalaiga.  Na latou iloa fo'i o 

le a lē maua i le fa'amasinoga a Roma se mafua'aga e tatau ona oti ai o Ia.  A 

e peita'i, afai Na te fetalai i nei 'upu ina ia mafai ona fa'alogo i ai latou uma, 

atonu o le a manuia a latou taumafaiga.  O Lana fa'ailoaina mai o Lona 

tulaga fa'a-Mesia atonu e mafai ona fa'auiga'eseina o se tete’e i le faigāmālō. 

"O 'Oe ea o le Keriso?" ua latou fai atu ai, a e ua lē gagana o Ia 

(Mare. 14:61).  Na latou taumafai atili i a latou fesili.  Mulimuli ane i Lona 

si’ufofoga fa’anoanoa, na Ia fetalai atu, “Pe afai 'Ou te tali atu iā te outou, 

tou te lē talitonu mai lava; afai fo'i 'Ou te fesili iā te outou, tou te lē tali mai 

lava, pe tatala mai iā te A'u.”  Peita'i ina ia leai se mea latou te ‘alo i ai, na Ia 

fa'aopopo atu ma le lapata'iga, “E amata i nei ona po ona nofo o le Atali'i o le 

tagata i le itū taumatau o le Atua mamana” (Luk. 22:67-69). 

“O 'Oe fo'i ea le Ālo o le Atua?” na latou toe fesili atu ai.  Ua ia 

fetalai atu iā te i latou, “O a’u lea ua outou fai mai ai na" (F. 70).  Ona latou 

'alalaga mai ai lea, "Se ā ea le toe aogā iā te i tatou o molimau?  Auā o i tatou 

lava, ua tatou fa’alogo i Lana lava 'upu” (Mare. 14:63). 

O le fa'atolu o moliga e le pule'aga a Iutaia, ua fa'asalaina ai Iesu i le 

oti.  E pau le mea o lo’o mana’omia, o lo latou manatu lea, o le fa’amaonia e 

Roma o la latou fa’asalaga ma tu’uina atu o Ia i o latou lima. 

Ua fa'atolu nei ona o'o mai o tauemuga ma 'upu faifai, e sili atu i 

faiga a tagata lē taupulea.  I luma o faitaulaga ma ta’ita’i, o nei mea uma e 

tutupu na latou malilie i ai.  Ua mavae 'ese le agaga alofa fa’atagata ola i o 

latou loto.  Afai ua vaivai o latou finauga ma e lē mafai ona taofia ai Lona 

si'ufofoga, e i ai nisi a'u'upega, e pei fo'i ona faia i augā tupulaga ua mavae e 

vavao ma lē toe lagona ai le leo o tagata e tete’e i tulafono o tapua'iga,--o le 

sauāina, fa'amalosia e pulega leaga, ma le oti.   

Ina ua lauina le fa'asalaga o Iesu e fa'amasino, sa osofia le 

fa'apotopotoga o tagata e Satani, o o latou leo ua pei o manu fe'ai.  Ua latou 

laga mai iā Iesu ma 'alalaga, O Ia e nofosala, ia o’o iā te Ia le oti!  Pe ana leai 

fitafita Roma, se manū e lē o’o Iesu i le satauro i Kalevario.  Se manū e 

fa'aumatia o Ia e lima o tagata sauā i luma o Āna fa'amasino, pe ana lē 

fa'alavelave i ai ta'ita'i Roma, ma lima mālōlosi na taofiofia le mata'utia o le 

motu o tagata. 

O tagata fa’apaupau na latou ita i le so'ona sauāina o se tagata e le'i 

fa’amaonia se solitulafono.  Na fa’ailoa e ta'ita'i Roma ina ua tu’uina mai e 

Iutaia le ta'usalaina o Iesu, ua latou sopo'ia le pule'aga o le mālō o Roma, ma 

o le tulafono a Iutaia lava ia e lē fa’asalaina se tagata i le oti ona o lana ia lava 

molimau.  O lenā na maua ai le filemū mo sina taimi; peita'i o ta’ita'i Iutaia 

ua matuā leai se agaga ola e fa'atatau i le alofa ma le masiasi. 

O faitaulaga ma ta’ita’i Iutaia ua galo iā te i latou le mamalu o a 

latou tofiga, ma ua sauāina le Ālo o le Atua i a latou 'upu faifai.  Na latou 

fa’alumaina o Ia ona o Ōna mātua.  Na latou fa’alauiloa o Lona fa’afiapoto 

ma lē āva i le tala’i o Ia o le Mesia ua tatau ai lava iā te Ia le oti e sili ona 

matagā.  O tagata aupito amio leaga ua latou fa’asauā i le Fa’aola.  Ua latou 

ufiufi i Lona āo, ma ua pō i Ōna fofoga ma fesili iā te Ia, “Inā i ite mai ia; po'o 

ai na na po atu iā te 'Oe?” (Mare. 14:65).  Ua 'ave'ese le 'ie na ufifufi ai Lona 

āo ona taufai feānu ai lea i Ōna fofoga. 

O agelu a le Atua o lo'o fa’amaoni i le fa’amauina o pupula 'ino'ino, 

o 'upu tauemu, ma amio uma sa faia e fa'asaga tete'e i lo latou Ta'ita'i'au.  E 

sau le aso o i latou uma na tauemu ma feanu i fofoga o Keriso, o le a latou 

va'aia Ōna fofoga i Lona mamalu e sili le pupula i lo le lā.  

Matā'upu 76 

O Iuta 

 le tala fa’asolopito o Iuta o lo'o ta’ua ai le i'uga fa'anoanoa o se olaga 

sa tatau ona vi'ia ai le Atua.  Pe ana fai e oti Iuta a’o le'i o'o lana 

malaga mulimuli i Ierusalema se manū e ta’ua o Ia o se tasi e tatau ona i ai 

sona nofoāga fa'atasi ma le to'asefulu ma le to'alua, ma o le a misia lava ia.  

Se manū e lē mulimuli atu iā te ia i tausaga e tele le tulaga na fa'aalia i le 

fa'ai'uga o lona olaga.  Peita'i e i ai le mafua'aga na ala ai ona fa’ailoa lana 

amio ia fa'amatala atu i le lalolagi.  Ia 'avea o se lapata'iga mo i latou uma, e 

pei o ia, e lē tausia le pa'ia ma le tāua o le fa'atuatuaina.   

A o latalata i le Paseka, na fa’afou ai e Iuta lana feagaiga ma le 'au 

faitaulaga e na te tu’uina atu Iesu i o latou lima.  Ona taupulepule lea o le a 

pu’eina Iesu i se tasi o nofoāga malōlō sa masani ona tatalo ai.  Talu mai le 

tausama’aga na faia i le fale o Simona, e tele avanoa na maua e Iuta ia 

mafaufau ai i lana galuega na fai ai le feagaiga ina ia fa’atinoina, a e le’i suia 

lava lona fa’amoemoe.  Mo le tolugafulu tupe siliva - o le tau o le pologa - na 

ia fa’atau ai le Ali'i o le mamalu i le fa’alumaina ma le oti.   

O Iuta na i ai le mana’o tele i tupe; peita'i e le'i o’o muamua o ia i se 

leaga maoa’e na te faia ai se amioga fa’apea.  Na ia fa’apelepeleina le agaga 

o le matape’ape’a se'ia o'o ina pulea lona olaga.  O le alofa i le tupe ua sili 

a’e i le alofa iā Keriso.  O le 'avea ma pologa o se uiga leaga e tasi ua tu'uina 

atu ai o ia iā Satani ina ia fa'asaga e faia so’o se agasala.   

Na 'auai fa'atasi Iuta i le 'au so'o a o mulimuli le motu o tagata iā 

Keriso.  O a'oa'oga a le Fa’aola na fa’agae’etia ai o latou loto a o 

fa’alogologo i Āna afioga i le sunako, i 'autafa o le sami, ma luga o le mauga.   

Na va'aia e Iuta tagata mama'i, o pipili, ma tauaso o lolofi atu iā Iesu 

mai nu’u ma 'a'ai.  Na ia va'aia tagata ua latalata i le oti o avatu iā te Ia.  Sa 

ia molimauina galuega ofoofogia a le Fa’aola i le fa'amālōlōina o ē mama'i, 

tutūli i temoni, ma fa’atutū i ē ua oti.  Sa lagona fo'i e ia lava fa’amaoniga o 

le mana o Keriso.  Na ia iloa o a'oa'oga a Keriso e sili i a'oa'oga uma na ia 

fa’alogo muamua i ai.  Na alofa o ia i le A'oa'o Sili, ma ia naunau ia la 

fa’atasi.  Sa ia lagona le fa’anaunau e suia lona olaga, ma fa’amoemoe o lona 

feso’otai atu iā Iesu e mafai ai.  E le’i te'ena e Iesu Iuta.  Na faitauina o ia o 

se tasi o le 'au so'o e to'asefulu ma le to'alua.  O ia sa fa’amoemoeina e faia le 

galuega o le tala’i atu.  Na tu’uina atu iā te ia le mana e fa'amālōlō ai ma’i ma 

tutūli temoni.  Peita'i e le'i tu’uina atu 'ato'atoa e Iuta o ia iā Keriso.  Na te 

le'i tu'u'eseina lona naunau i le lalolagi ma lona alofa i tupe.  A o ia talia le 

tulaga o le 'au'auna iā Keriso, sa na lē tu’uina atu o ia ia suia e le mana 

fa’alelagi.  Na ia manatu e taofia pea ana lava filifiliga ma manatu, ma atia’e 

pea uiga o le tautu’ua’i ma le faitio.   

O 

Na manatu maualuga le 'au so'o iā Iuta, ma sa tāua tele iā te i latou 

ōna manatu.  O ia na manatu maualuaga i ōna ia lava agava'a, ma na va'ai 

maulalo i isi ōna uso i lo latou iloa ma le faia o fa'ai'uga.  Ua manatu Iuta 

latou te lē o iloa o latou avanoa, ma le aga'i i luma e fa'atatau i mea o lo’o 

tutupu.  O le ekalesia e lē mafai ona manuia pe afai o ta’ita’i e va'ai latalata 

mai.  O Peteru e oso vale; e gaoioi e aunoa ma le mafaufau lelei.  O Ioane, o 

lē e fa’atāuaina 'upu moni o lo’o pa’ū mai fofoga o Keriso, o le va'aiga a Iuta 

e lē agava’a i mea tau tupe.  O Mataio, lē na a’oa’oina ia tonu mea uma, e 

matuā tāua iā te ia le fa’amaoni, ma e manatunatu loloto i fetalaiga a Keriso, o 

le mea lea na manatu ai Iuta e lē fa’atuatuaina o ia i le va'ai mamao i le faiga 

o le galuega.  Ona fai lea o le fa’ai'uga a Iuta e fa'atatau i le 'au so’o, ma ua 

fa’afefeteina ai o ia ona o le ekalesia o le a i se tulaga lē mautonu ma masiasi 

ai pe ana leai lona agava’a fa’ata’ita’i.  Na manatu Iuta o ia e i ai le agava’a e 

lē mafai e se tasi ona 'ausia.  I lana ia la fuafuāga o ia na fa’amanuiaina ai le 

galuega ma e tatau ona ia tau'aveina pea lea tulaga. 

Na tauaso Iuta i vaivaīga o lana lava amio, ma sa tu’uina o ia e 

Keriso i le tulaga e maua ai le avanoa na te va'aia ma fa’asa’o ai lona sesē.  

Talu ai o ia e va'aia tupe a le 'au so'o, ua vala'auina o ia e sauniuni e 

fa’asoasoa mo mana'oga o la latou fa'apotopotoga, ma fesoasoani i ē matitiva.  

I le tausamiga o le Paseka ina ua fetalai atu Iesu, “O le mea e te faia, ia vave 

ia ona fai” (Ioa. 13:27), na manatu le 'au so'o ua Ia fa'atonu atu Iuta e fa'atau 

mea o lo'o mana'omia mo le tausamiga, pe avatu se mea mo ē matitiva.  I 

lana 'au'aunaga i isi, sa ttatau ona atia’e ai iā Iuta le lē manatu fa’apito.  

Peita'i a o fa’alogologo o ia i a'oa'oga a Keriso i aso ta'itasi ma molimauina 

Lona soifuāga lē alofa fa’apito, sa lē fa’amalieina lava e Iuta lona uiga 

mana'o tele.  O nai tupe iti na o'o mai i ōna lima sa fai ma fa’aosoosoga faifai 

pea.  O lana masani afai na te faia se galuega mo Keriso, po o se taimi e 

fa’aaogā mo mea tau tapua'iga, na te totogi ia lava mai se tupe itiiti o lo'o i ai.  

I lana lava va'ai o nei gaoioiga e sa'o ma e fai ma ‘alofaga i lana amio lea ua 

fai; peita'i i le silafaga a le Atua, o ia o le gaoi. 

O le fetalaiga a Keriso o Lona mālō e lē mai le lalolagi, sa lē fiafia ai 

Iuta.  Na ia fa’atulaga le laina e tatau ona fa'ataunu'uina ai le galuega a 

Keriso.  O lana fuafuāga e tatau ona tatalaina Ioane le Papatiso mai le fale 

puipui.  A e paga, sa tu'ua lava Ioane ia vavae 'ese lona ao.  A o Iesu e le'i 

fa’aaogāina Lona mana e taui ma sui ai le fasiotia o Ioane, peita'i ua tu’umuli 

atu ma Ōna so’o i le nofoāga tu’ufua.  Na mana’o Iuta e fa’aali le mālōsi e 

fa'asagatau ai ma ē tete’e mai.  Na ia manatu pe ana fai e lē taofia le 'au so'o 

mai le fa’ataunu'uina o a latou fuafuāga, se manū o le a manuia le galuega.  

Na ia mātauina le fa’atupu tele o le faifili mai o ta’ita'i Iutaia, ma va'aia la 

latou lu'iga ua lē talia ina ua latou fa’atonu Keriso mo se fa’ailoga mai le lagi.  

Sa ia tatala lona loto i le lē talitonu, ma o le fili ua fa’atupuina manatu 

masalosalo ma le fouvale.  Ai se ā ua tumau ai Iesu i le tulaga e maua ai le 

loto fa'avaivai?  Ai se ā na Ia valo'ia ai faigatā ma sauāga e o'o iā te Ia 

fa’apea fo'i Ōna so’o?  O le manatu o le a i ai se tulaga maualuga i le mālō 

fou ua ta’ita’i ai Iuta e na te sapasapaia le galuega a Iesu.  O le a lē taunu'u ea 

lona fa’amoemoe?  E le'i i ai sana fa'ai'uga o Iesu e lē o le Ālo o le Atua; 

peita'i sa ia fesiligia ma sa'ili ina ia maua ni fa’amalamalamaga o Āna 

galuega ofoofogia.   

E ui i a'oa'oga a le Fa’aola lava ia, na fa’aauau pea e Iuta le manatu o 

Keriso e nofo tupu i Ierusalema.  I le fafagaina o le lima afe na taumafai Iuta 

ia fa'ataunu'u lea fuafuāga.  I lenei vavega na fesoasoani Iuta i le tufatufaina 

o mea'ai i le motu o tagata matelāina.  Na ia maua le avanoa e va'ai ai i le 

manuia e mafai i lona mālōsi ona tufa atu i nisi.  Ua ia lagona le loto 

fa’amalieina e masani ona maua i le 'au'auna atu i le Atua.  Na ia fesoasoani 

e aumai ē mama’i ma puapuagātia mai le motu o tagata iā Keriso.  Na ia 

va'aia le mapusaga, o le fiafia ma le 'oli'oli e o'o i le loto o le tagata e 'auāla 

mai i le mana fa'amālōlō o le Fa’aola.  Se manū na mafai ona ia maua le 

malamalama i 'auāla a Keriso.  Peita'i na fa’atauasoina o ia i ōna ia lava 

mana'oga fa’apito.  O Iuta na muamua 'ave le avanoa ina ua fa'agae'etia 

tagata i le vavega o areto.  O ia fo'i na amataina le manatu o le a fa’amalosia 

Keriso e fai ma tupu.  O ōna fa'amoemoega e maualuga.  A e na matuā 

'o'ona ōna fa'amoemoega ina ua lē taunu'u.   

O le a'oa'oga a Keriso i le sunako e fa’atatau i le areto o le ola, o inā 

sa liliu ai le tala fa’asolopito o Iuta.  Na ia fa’alogo i le fetalaiga a Iesu, “Afai 

tou te lē 'a'ai i le tino o le Atali'i o le tagata, a lē inu fo'i i Lona toto, ua le'i 

totonu iā te outou le ola" (Ioa. 6:53).  Na ia va'ai o Keriso e ofoina mea 

fa’ale-agaga a e lē o le 'oa fa’ale-lalolagi.  Sa manatu Iuta o ia e va'ai mamao, 

ma fa'apea e na te iloa atu o Iesu o le a leai se mamalu, ma e lē mafai e Ia ona 

tu'uina atu ni tulaga maualuga i ē mulimuli iā te Ia.  Na ia manatunatu e 

fa'amamao ia mai iā Keriso, ma ia mafai ona ia vavae 'ese mai.  O le a ia 

māta’iina.  Ma na ia matuā tulimata’i.   

Na amata mai i lea taimi ona fa’aleo le masalosalo o Iuta ma 'avea 

ma mea ua lē mautonu ai le 'au so'o.  Na ia aumai i luma matā'upu e fete'ena'i 

ai ma manatu ia ta’ita’i sesē ai le 'au so'o, ma toe fa'amatala finauga na una'i 

mai e tusi'upu ma Faresaio e fa'asaga iā Keriso.  O fa'afitauili 'ese'ese ma 

faigatā e fa’alavelave i le aga'i i luma o le tala lelei, sa fa'amatalaina e Iuta o 

fa’amaoniga e fa'asaga i le mea moni.  Na ia fa’ailoa tusiga mai le Afioga a 

le Atua e leai se feso'ota'iga ma 'upu moni o lo'o tu'uina mai e Keriso.  O nei 

mau, a 'ave'ese mai le mafua'aga e fememea'i ai le 'au so'o, ma fa’ateleina ai 

lo latou loto vaivai, ua lē aunoa ona tau fa'aofiofi mai pea iā te i latou.  Peita'i 

ua faia uma nei gaoioiga a Iuta i se 'auāla e foliga mai o ia se tagata loto 

fa’amaoni.  Ma a o su'esu'e le 'au so'o mo fa'amaoniga e fa'amautū ai 

fetalaiga a le A’oa’o Sili, na ta'ita'i lemū latou e Iuta i se isi 'auala.  O lenei 

'auāla sa foliga e fa’ale-agaga ma e atamai, ua ia aumai ai matā'upu i se 

malamalama e 'ese mai le mea ua tu'uina atu e Iesu iā te i latou, ma 

fa'aopoopo i ai ma 'upu e 'ese ma uiga e le'i fetalai atu ai o Ia.  O fautuāga a 

Iuta na fa'aosofia ai le naunau i mea mo le taimi nei, ma fa'aliliu 'ese ai le 'au 

so'o mai mea e sili ona tāua e tatau ona latou manatunatu i ai.  O le 

fefinaua'iga po o ai o i latou e sili e masani ona amataina e Iuta. 

Ina ua fa’ailoa e Iesu i le faipule mau'oa le tulaga o le 'avea ma so’o, 

na lē fiafia ai Iuta.  Na ia manatu e i ai le mea ua sesē.  Afai e maua mai 

tagata e pei o le ta'ita'i mau'oa ma fa'afeso'ota'i atu i le 'au fa'atuatua, o le a 

latou fesoasoani tele i le fa'aāuāuina o le galuega a Keriso.  Na manatu Iuta, 

pe ana talia o ia e 'avea ma faufautua, e tele ni fautuāga e fa'atatau i fuafuāga 

mo le lelei o le ekalesia itiiti.  O āna ta’iala ma āna 'auāla e 'ese mai fuafuāga 

a Keriso, a e peita'i o nei mea uma na manatu Iuta o ia e sili atu lona atamai i 

lo Keriso.   

O mea uma na fetalai atu ai Keriso i Ōna so'o, na i ai lava se mea e 

fa’ataute’e ai le loto o Iuta.  O lona 'a'afia i le fili o le mea fa’afefete o le lē 

alofa ua vave ona faia lana galuega.  E le'i iloa e le 'au so'o le mafua'aga moni 

o nei mea uma; peita'i na silafia e Iesu o lo'o fa'afeso’ota'i e Satani ōna uiga iā 

Iuta, ma ua tatala ai le 'auāla ina ia 'a'afia ma isi o le 'au so'o.  O le tausaga 

lava lea a e le’i o'o i le fa’alataina o Iesu, na Ia fa'ailoa atu, “Na 'Ou lē filifilia 

ea outou e to’asefulu ma le to’alua?  A o le tasi o outou o le ti'apolo ia” 

(Ioa. 6:70). 

Peita'i e le'i fa'aalia e Iuta lona tete’e, na te le'i fesiligia fo'i a'oa'oga a 

le Fa’aola.  E le'i fa’ailoa sona muimui se'ia o'o i le taimi o le tausama'aga i 

le fale o Simona.  Ina ua u’u e Maria 'a'ao o Iesu, na fa’aalia e Iuta lona 

matape’ape’a.  O le a'oa'iga mai iā Iesu na liua ai lona loto i le matuā lē 

fiafia.  Sa fa'amanu'alia lona manatu fiasili ma sa ia naunau e fia taui ma sui 

ma ua 'ave'esea ai pā puipui o le matape’ape’a ua leva ona fa'apelepele ma ua 

pulea ai nei o ia.  E fa'apea fo'i le mea e o'o i so'o se tasi o lē e fia faifai pea le 

fiafia i le agasala.  O vaega o le amioleaga e lē te'ena ma lē manumālō i ai e 

tali atu ai i fa'aosoosoga a Satani, ma o le agaga o le a ta'ita'i e pei o le tagata 

o taua i le mea e mana’o ai Satani. 

A o Iuta e le'i fa'ama'a'a 'ato'atoa lona loto.  E ui ina ua fa’alua ona 

ia folafola na te fa’alataina le Fa’aola, na i ai pea le avanoa e salamō ai.  I le 

tausamiga o le Paseka, na fa'amaonia e Iesu Lona itū Atua i Lona fa'aali atu o 

fuafuāga a lē e fa’alata.  Na Ia alofa mutimutivale iā Iuta ma na aofia fo'i o ia 

i Lana 'au'aunaga i le 'au so'o.  Peita'i o le ōlega mulimuli o le alofa e le'i 

amana'ia e Iuta.  O le i'uga o mea na faia e Iuta ua mae'a, ma o vae o Iuta na 

mulumulu e Iesu ua savali atu nei e faia le galuega a le fa'alata. 

Na manatunatu Iuta afai o le a fa'asatauroina Iesu, e tatau ona 

fa'ataunu'u lea tulaga.  O lona ia fo'i fa’alataina o le Fa’aola e lē suia le 

fa'ai'uga.  Pe afai o le a lē maliu Iesu, e i ai Lana 'auāla e fa’asaoina ai e Ia o 

Ia lava.  A o nei mea uma ua tutupu, e i ai lava le mea na ia maua i lana 

galuega fa'alata.  Na ia maitauina e tele se mea fa'asili ua ia maua i le 

fa’alataina o lona Ali'i. 

Peita'i e le'i talitonu Iuta e fa’atagaina e Keriso o Ia ia pu’eina.  O 

lona manatu o le fa'alataina o Iesu e a'oa'oina ai o Ia.  Na ia fuafua lana 

gaoioiga ina ia silafia e le Fa’aola e tatau ona fa’aaloalo iā te ia.  Peita'i e le'i 

iloa e Iuta ua ia tu’uina atu Keriso ia fasiotia.  E masani ona a’oa’o Iesu e ala 

i fa'ata'oto, ma sa ofo tusi'upu ma Faresaio i Āna a'oa'oga!  Ua tele taimi sa 

latou fai ai lava le fa'amasinoga o i latou lava!  Ua latou fa'alogo so'o i le 'upu 

moni, ma sa latou lagona ai le ita tele, ma latou manatu e fetogi iā te Ia i ma’a; 

peita'i sa Ia maliu 'ese mai iā te i latou.  Ona o le tele o taimi na sola 'ese ai 

Iesu mai a latou mailei, na manatu ai Iuta e lē fa’atagaina e Iesu ona pu'eina o 

Ia.  

Sa filifili Iuta e tu’uina lenei matā'upu i le su'ega.  Afai o Iesu o le 

Mesia moni, o tagata uma o ē na tele mea na faia mo i latou o le a lagolagoina 

Iesu ma latou fa’ailoa o Ia o le tupu.  O i inā o le a fa’amausalī ai le tele o 

mafaufau o lo’o fa’alētonu pea.  O inā fo'i o le a lauiloa ai Iuta ona o ia ua 

tu'uina Iesu i le nofoali'i o Tavita.  Ma o lenei gaoioiga o le a mautinoa ai o le 

a ia maua le tulaga aupito sili e soso’o ma Keriso i le mālō fou.   

Ua fa’ataunu'uina nei fuafuāga a le so’o fa’afoliga i le fa’alataina o 

Iesu.  I le fa'ato'āga ina ua ia fai atu i ta’ita'i o le motu o tagata, “O lē 'ou te 

sogi i ai o Ia lea; ia outou pu’e iā te ia” (Mata. 26:48), na ia matuā talitonu e 

sola 'ese Keriso mai o latou lima.  Pe afai e latou te tu’ua’i iā te ia, e mafai 

ona ia fai atu, 'ou te le'i fai atu ea ia pu’e iā te ia? 

Na va'aia e Iuta i latou na pu’e iā Keriso, ua latou faia mea uma na ia 

fai atu ai.  A e na maofa o ia i lona va'aia o le Fa'aola ua ta'ita'i 'ese atu e 

tagata.  Na ia mulimuli atu iā te Ia mai le fa'ato'āga e aga'i i le fa’amasinoga i 

luma o ta’ita'i Iutaia.  O taimi uma na va'ai Iuta mo le avanoa e fa’ate'ia ai e 

Keriso Ōna fili pe afai e fa'aali atu i o latou luma o Ia o le Ālo o le Atua, ma 

fa’alēaogāina uma ai a latou fuafuāga ma la latou pule.  Peita'i a o mavae atu 

lea itūlā ma lea itūlā ma o Iesu ua tu’uina atu Ia i faiga sauā, ona o’o ai lea o le 

mata’u tele i lē fa’alata, o lē na fa’atauina lona Matai ia oti.   

Ina ua tau fa’ai’u le fa’amasinoga, ua lē toe mafai e Iuta ona lavātia 

le pagātia o lona loto fuatia ifo.  Na fa'afuase’i ona fa’alogoina se leo o 'alaga 

i le maota fa'amasino na matata’u uma ai tagata: E lē sala o Ia; fa’asa’oloto iā 

te Ia, Kaiafa! 

Na va'aia nei Iuta ua aga'i 'ese atu mai le fa’apotopotoga o tagata 

matata'u.  O ōna foliga ua suia, ua matuā atuatuvale, ma ua sisina ifo lona 

afu i lona muāulu.  Na ia fa’avave atu i luma o nofoa fa’amasino, ua ia lafo 

atu i luma o le faitaulaga sili ma ta'ita'i tupe siliva, o le tau na ia fa’atauina ai 

lona Ali'i.  Sa ia ōle atu iā Kaiafa e fa'asa'oloto Iesu, ma ia fa'apea atu e leai 

se agasala e tatau ai ona oti o Ia.  O Kaiafa ua va'ai mai ma ua lē mautonu, ua 

lē iloa se 'upu o le fai.  O le taupulepulega fa’alilolilo a faitaulaga ua fa’aalia.  

Ua fa’amaonia na latou totogia le so’o o Iuta e fa’alata lona Matai.   

“Ua 'ou agasala,” o le tagi lea a Iuta, “ina ua 'ou fa’alata lē ua lē 

sala.”  Peita'i le faitaulaga sili na toe mau manatu ma na tali mai ma lona 

'ino'ino, “Sa matou mea ea lena?  Faitalia lava 'oe!” (Mata. 27:4).  Na 

malilie faitaulaga e fai Iuta ma a latou mea faigaluega; peita'i na latou 'ino'ino 

i lona uiga maulalo ma le lē fa’amaoni.  Ina ua ia liliu atu iā te i latou e ta'u 

atu lana agasala, na latou tete’e iā te ia ma le 'ino'ino.   

Ua fa’apa’ū nei Iuta i 'a'ao o Iesu ma fa’ailoa atu o Ia lava o le Ālo o 

le Atua, ma ōle atu ia lavea'i iā te Ia.  E le'i a'oa'i atu le Fa’aola i lē na 

fa’alataina o Ia.  Na Ia silafia e le'i salamō Iuta; o le fa'aaliga o lana agasala 

sa fa'amalosia ona o lona manatu i le va'aiga mata'utia i le fa'asalaga ma le 

va'aiga i le fa'amasinoga, a e na te le'i matuā lagona le salamō loloto ona ua ia 

fa'alata le Ālo o le Atua, ma ia te'ena le Pa'ia o Isara'elu.  Peita'i e le'i fetalai 

Iesu i se 'upu e ta'usalaina ai Iuta.  Na Ia silasila ma le alofa mutimutivale iā 

Iuta ma fetalai atu, “O le itū aso lenei na 'Ou sau ai i le lalolagi” (Ioa. 

18:37). 

Na taufai ofo le fa'apotopotoga o tagata.  Ua maofa ina ua latou 

va'aia le fa’apalepale o Keriso i lē na fa'alataina o Ia.  Na latou toe manatu 

ma fa'apea, o lenei Tagata e sili atu i isi tagata ola.  Peita'i afai o ia le Ālo o le 

Atua, o le latou fesili lea, ai se ā na Ia lē fa’asa’oloto ai o Ia mai Ōna 

noanoataga ma manumālō ai i ē o lo'o molia o ia? 

Ina ua iloa e Iuta ua lē aogā āna taumafaiga, na ia fa'avave 'ese loa 

mai le maota ma 'alaga, Ua tuai!  Ua tuai!  Na ia lagona e lē mafai ona ola 

pea ia ma va'ai i le fa’asatauroina o Iesu, ma i lona atuatuvale na ia alu ai loa 

ma noa iā te ia lava.   

Ua mavae se taimi i le ala lava lea i le 'auāla e aga'i atu i le maota o 

Pilato i le mauga o Kalevario, ua i ai se tala ua fa'alavelave i le pisapisaō ma 

le 'alalaga o le motu o tagata lē taupulea o lo'o ta'ita'ia Iesu i le mea e 

fa'asatauroina ai.  Sa latou va'aia i le ala se la'au mago, ma o lalo ifo o lo'o 

ta'atia ai le tino o Iuta.  O se va'aiga aupito sili ona mata'utia.  O lona 

mamafa na motu ai le maea na ia nonoa ai o ia i le la'au.  Ua pa’ū ifo ma 

fa’aleagaina ai lona tino, ma o ulī o lo’o latou 'a'ai ma fa'aumatia ai.  O vaega 

o lo'o totoe sa 'aveina fa'avave e nisi tagata ma tanumia 'ese mai le va'ai.  

Peita'i ua fa'aitiitia le 'alalaga tauēmu o tagata, ma na latou mafaufau i mea na 

tutupu.  O le taui mamafa e foliga mai ua amata ona asiasi mai iā i latou ua 

ta'usalaina i le toto o Iesu.   

Matā'upu 77 

I LE MAOTA FA'AMASINO O PILATO 

Fa'avae i le Mata. 27:2, 11-31; Mare. 15:1-20; Luk. 23:1-25; Ioa. 18:28-40; 19:1-16. 

 le maota fa’amasino o Pilato, le kovana Roma, o tula’i ai Keriso ua 

noanoatia pei se pagotā.  I Ōna 'autafa na i ai fitafita e leoleo iā te Ia, ma 

ua vave fa’atumuina le maota i ē maimoa.  I fafo o le faitoto’a o lo’o i ai 

fa'amasino o le Fono Faitulafono, o faitaulaga, o faipule, ta’ita’i, ma le motu 

o tagata. 

 Ina ua mae’a le ta’usalaina o Iesu, o le fa'alapotopotoga a le Fono 

Faitulafono ua ō mai iā Pilato ina ia fa’amaonia la latou fa’asalaga ma ia 

fa’ataunu’uina.  Peita’i, o ia ta'ita'i Iutaia e lē mafai ona ulufale i le potu 

fa’amasino.  E tusa ai ma la latou tulafono o sauniga, o le a lē mamā ai i 

latou, ma taofia ai i latou mai le ‘auai i le Paseka.  I lo latou tauaso latou te 

le'i va'ai ai o lo latou ita ma le fia fasioti tagata ua lē mamā ai o latou loto.  

Latou te le’i iloa o Keriso o le Tama’i Mamoe moni lea o le Paseka, ma e talu 

ai ua latou te’ena o Ia, o le sauniga tāua ua leai se aogā iā te i latou. 

Ina ua aumai le Fa’aola i le potu fa’amasino, sa va’ai atu Pilato ma 

ōna foliga lē fiafia iā te Ia.  Sa vala’auina fa’avave o ia mai lana malōlōga, 

ma na ia manatu e fa'ata'alise le fa'atinoina o lana galuega.  Na ia sauni e faia 

i le pagotā e pei ona tatau ai.  O ōna foliga e matuā sauā, sa ia liliu atu e va’ai 

pe o le ā le itū'aiga tagata lenei ua 'aumai e na te su’esu’eina, ua ala ai ona 

vave vala’auina o ia mai lana malōlōga i lenei taimi o le taeao pō.  Na ia iloa 

atonu o se tasi ua naunau ta’ita’i o Iutaia ia fa’amasinoina ma fa’asalaina 

vave. 

Na tepa atu Pilato iā te i latou o lo’o leoleoina Iesu, ona ia pulato’a 

lea iā Iesu.  O Pilato e masani ona feagai ma itū'aiga pagotā 'ese'ese; peita'i 

na te le’i va'ai muamua i se tagata e i ai fa’ailoga o le alofa ma le aga 

fa’atamali’i i Ōna luma.  I Ōna fofoga na te lē o va'aia ai se fa'ailoga o se 

tagata nofo sala, e lē o fa'ailoa ai se fefe, pe fa’amaualuga, pe tete’e.  Na 

va’aia e Pilato se tagata mamalu ma to'afilemū.  O Ōna fofoga e leai ni 

fa’ailoga o se tagata amio leaga, peita'i o fa’ailoga o le lagi. 

Na tāua i le manatu o Pilato Keriso ina ua ia va’ai iā te Ia.  Na suia 

ōna lagona i le alofa.  Na ia fa’alogo i tala iā Iesu ma Āna galuega.  O lana 

avā na fa'amatala iā te ia e fa'atatau i galuega ofoofogia na faia e le perofeta 

Kalilaia, o Lē na fa'amālōlō i ē mama’i ma fa’atutū i ē na oti.  O lea ua toe 

fa’amanatu pei o se miti i le mafaufau o Pilato.  Ua ia toe manatua fāfātala na 

ia fa’alogo i ai mai tagata 'ese'ese.  Na ia manatu loa ia poloa'iina Iutaia e 

uiga i la latou moliaga e fa’asaga i le pagotā. 

O ai lenei Tagata, ma o le ā le mafua'aga na outou aumai ai iā te Ia? 

o lana fesili lea.  O le ā le moliaga ua outou aumai e fa’asaga iā te Ia?  Ua lē 

I 

mautonu nei Iutaia.  Ua latou iloa e lē mafai ona fa’amaonia a latou moliaga 

e fa’asaga iā Keriso, na latou lē mana’omia se su’esu’ega fa’alaua’itele.  Na 

latou tali atu o Ia o le taufa’asesē e ta'ua o Iesu mai Nasareta. 

Ua toe fesili atu Pilato, “Se ā le mea ua outou momoli ai lenei 

tagata?”  Ua leai se tali a faitaulaga i lana fesili, a o a latou 'upu ua fa’ailoa ai 

lo latou 'ino'ino, ua fai mai, “Afai ana lē pagotā o Ia, po ua matou lē tu’uina 

atu o Ia iā te 'oe" (Ioa. 18:29, 30).  O i latou o le Fono Faitulafono, o tagata 

tāua o le mālō, pe a ua latou aumaia iā te 'oe se tagata ua latou manatu e tatau 

i ai le oti, e i ai se mea e mana’omia ai le fesiligia o se moliaga e fa’asaga iā te 

Ia?  Na latou fa’amoemoe ia iloa e Pilato e tāua latou, ma ta'ita'i ai o ia e talia 

la latou talosaga e aunoa ma le fa’ataunu’uina o isi tulaga e ao ona 

fa’amuamua.  Na latou naunau ia fa’amaonia la latou fa’ai’uga; auā ua latou 

iloa o tagata na molimauina galuega ofoofogia na faia e Keriso e mafai ona 

latou fa’amatala se tala e 'ese'ese mamao mai talafatu lea ua latou fafauina. 

Na manatu faitaulaga talu ai o Pilato e vaivai ma e lē mautonu o le a 

mafai ona fa'ataunu’u a latou fuafuāga e aunoa ma se fa’alavelave.  I se taimi 

ua mavae na ia saini fa'avavave ai se fa’asalaga oti fa'aletulafono, ua 

ta'usalaina ni tagata latou te iloa e lē tatau ona oti.  I lona manatu o le ola o le 

pagotā e lē tāua tele; tusa pe sala pe lē sala, e leai se afāina tele o i ai.  Na 

fa'amoemoe faitaulaga ia fa’ataunu’u le fa’asalaga o le oti iā Iesu e aunoa ma 

le faia o se su’esu’ega.  O la latou talosag lea ua folasia ina ia alofagia ona o 

la latou sauniga tāua fa’alenu’u. 

Peita'i na i ai se mea i le pagotā na taofia ai Pilato mai lenei tulaga.  

Na te le'i fia faia lea mea.  Ua ia faitauina mafua'aga a faitaulaga.  Ua 

manatua e Pilato e le’i mamao atu na toe fa’atū ai e Iesu Lasalo, o le tagata na 

fā aso talu ona oti; ma na ia matuā fia iloa a e le’i sainia e ia le fa’ai’uga o le 

fa’asalaga, po o ā mafua'aga o moliaga e fa’asaga iā te Ia, ma pe mafai fo'i 

ona fa’amaonia. 

Afai e tonu la outou fa’amasinoga, o lana 'upu lea, ai se ā ua outou 

aumai ai le pagotā iā te a’u?  “Inā ave ia e outou iā te Ia, inā fa’amasino iā te 

Ia i la outou tulafono" (F. 31).  Ina ua tauānauina Pilato e faitaulaga, ua latou 

'alalaga atu iā Pilato ua mae'a la latou fa'ai'uga, a e tatau ona faia fo'i le 

fa'amasinoga a Pilato e fa’amaonia ai la latou fa’ai’uga.  O le ā la outou 

fa’ai’uga? ua fesili ai Pilato.  O le fa’asalaga o le oti, sa latou tali atu ai; 

peita’i e lē mafai e matou i lalo o le tulafono ona fasioti o se tasi.  Na latou 

talosaga iā Pilato ia talitonu i la latou fa’amatalaga e fa’atatau i le nofo sala o 

Keriso, ma fa’amalosia ai la latou fa’asalaga.  O le a latou tau'aveina le taui o 

le fa’ai’uga o le a fai. 

O Pilato e lē o se fa’amasino tonu pe loto fa’amaoni; peita'i e ui ina 

vaivai i lona tiute tau'ave i le faia o le mea sa’o, sa ia lē talia la latou talosaga.  

Na te lē ta'usalaina Iesu vaganā ua faia se moliaga e fa’asaga iā te Ia.   

O faitaulaga ua fesaga’i nei ma se fa’afitauli.  Ua latou iloa e ao ona 

ufiufi lo latou fa’afoliga i lalo o le manatu e nanā ia 'aua ne'i aliali ai.  Latou 

te lē tatau ona fa’atagaina le manatu ia foliga mai na mafua ona pu’eina 

Keriso ona o talitonuga tau tapua’iga.  Pe ana fai e fa’ailoa lea mafua'aga, se 

manū o a latou gaoioiga e leai se afāina iā Pilato.  E ao ona latou faia ia pei o 

Iesu na galue e tete’e i le tulafono; ona mafai ai lea ona fa’asalaina Ia o se 

tagata fouvale i le mālō.  Sa tele faitioga ma fouvalega a Iutaia e fa’asaga i le 

mālō o Roma.  O nei fouvalega na matuā fa'afetaui ma le mālōsi e Roma, ma 

sa latou mataāla i le taofiofi o mea uma e foliga mai o le a tupu ai se vevesi. 

E le’i tele ni aso ua mavae talu ona taumafai Faresaio e mailei 

Keriso i la latou fesili, “Pe sā ‘ea ona matou avatu le taulaga iā Kaisara, pe 

leai?”  Peita’i na fa’ailoa e Keriso lo latou fa’afoliga.  O tagata Roma sa 

fa’atasi ai na latou va’aia le lē manuia o ē na taupulepule ma lo latou 

fenumiā'i ina ua tali atu o Ia, “O mea a Kaisara ia avatu iā Kaisara; a o mea 

a le Atua avatu ia i le Atua" (Luk. 20:22-25). 

O lenei taimi ua manatu faitaulaga o le a fai ia foliga o lea ua a’oa’o 

Keriso i le mea na latou fa'amoemoe o le a Ia a’oa’o mai.  I lo latou naunau 

tele na vala’auina ai molimau pepelo e fesoasoani iā te i latou, “ma latou 

molia o Ia e fa’apea, 'Ua matou maua lenei tagata o fa’asesē i le nu’u, ma 

fa’asā ona avatu le lafoga iā Kaisara, ua fai mai lava o Ia le Keriso o le tupu'” 

(Luk. 23:2).  E tele moliaga e aunoa ma ni fa’avae.  Na iloa e faitaulaga 

lenei mea, peita’i na latou loto malilie e tautō pepelo ina ia mautinoa ai le 

mausalī o la latou mau i le fa’ai’uga. 

Na iloa e Pilato la latou fuafuāga.  E le’i talitonu ia o lenei pagotā 

na Ia faufau mea leaga e fa'asaga tete'e ai i le mālō.  O Ōna fofoga 

fa'amaulalo ma le agamalū ua fete’ena’i ma le moliaga.  Na lagona e Pilato e 

i ai le mafua'aga lilo na taupulepule ai e nei tagata ia fa’aumatia ai le tagata e 

leai se agasala, o Ia e pei o lo'o tū fa'alavelave i le ala o ta'ita'i maualuluga o 

Iutaia.  Na ia fāliu iā Iesu ma fesili, “O 'Oe ea le tupu o tagata Iutaia?”  Na 

tali atu le Fa'aola, “O lea lava" (Mata. 27:11).  Ma a o Ia fetalai atu, na pei e 

pupula Ōna fofoga, e pei ua sulugia i 'ave o le lā. 

Ina ua fa’alogo Kaiafa ma i latou sa fa’atasi ai i Lana tali, na latou 

fa’ailoa iā Pilato o lea ua latou fa'alogo uma i le talia e Iesu o le agasala na 

molia ai o Ia.  Na latou 'alalaga, o faitaulaga, o tusi'upu, ma ta’ita’i ua latou 

matuā manana’o ina ia fa’asalaina o Ia i le oti.  O la latou 'alaga ua 

fa’aopoopo i ai ma le motu o tagata ma ē lē taupulea, ma ua matuā fa'ateleina 

le pisapisaō.  Ua lē mautonu nei Pilato.  Ua ia va’ai atu e leai se tali a Iesu i 

ē na molia o Ia, ona ia fesili atu lea, “Ua e lē fa’alogo ea i le tele o mea ua 

latou molia ai 'Oe?  A ua lē tali atu Ia iā te ia i se 'upu" (F. 13). 

A o Ia tū i tua o Pilato, o le lotoā o le maota o 'atoa i Lana silafaga, na 

fa'afofoga Keriso i 'upu so'ona lafo; peita'i i tu’ua’iga sesē uma e fa’atatau iā 

te Ia e le’i tali i ai.  O Ōna fofoga na ta’u mai ai Lona lē sala.  Na Ia tula’i e 

le'i felafoa'iiina e galu sauā ua fafati mai.  E pei o galu mālōsi o le to’asā ua 

faga'e ma tauāu lava ina pei o le si’isi’i o le tai o le vasa sousou ua si'omia ai 

o Ia se'i o'o ina maualuga, a e le'i pā'ia o Ia.  Na Ia tula’i e leai se 'upu, peita’i 

na va’aia le mamalu ma Lona taualoa e ui ina na o le fifilēmū.  O le 

malamalama na pei e pupula mai i le tagata i totonu.  

Na maofa Pilato i le to’afilēmū o Iesu.  O lenei ea Tagata e lē 

fa’atāua e Ia nei tauālumaga ona o Lona lē manatu mamafa e lavea’iina Lona 

soifua? o lana fesili lea iā te ia lava.  A o va’ai atu Pilato iā Iesu, o lo’o 

onosa'i i tauemuga ma 'upu faifai e aunoa ma le taui atu, na ia lagona le lē 

amiotonu ma le lē sa'o o faitaulaga o lo'o 'alalaga ma pisapisaō.  Sa naunau 

Pilato na te maua le mea moni mai iā Iesu ma sola ‘ese ai mai le 

fa'apotopotoga o tagata lē taupulea, ona tu’umuli itiiti lea o Pilato fa'atasi ma 

Iesu ma ua toe fesili atu, “O 'Oe ea le tupu o Iutaia?” (Luk.22:70). 

E le'i tali sa'o atu Iesu i lea fesili.  Na Ia silafia o lo'o galue le Agaga 

Pa'ia i le loto o Pilato, ma sa Ia tu’uina i ai le avanoa e ta’utino ai lona 

talitonuga.  Ua tali atu Iesu iā te ia, “Pe se 'upu mai iā te 'oe lea 'upu, pe na 

ta’ua A’u e nisi iā te 'oe e fa'atatau iā te A'u?” (Ioa. 18:34).  O le uiga tonu 

pe o le fesili a Pilato na mafua ona o le tu’ua’iga a faitaulaga, pe o le naunau 

ina ia maua le malamalama mai iā Keriso.  Na malamalama Pilato i le fesili a 

Iesu; peita'i o le mitamitavale ua oso a’e nei i lona loto.  Na te le’i mana’o e 

fa’ailoa le talitonuga o lo’o mamafa iā te ia.  “Ou te se Iutaia ea?” o lana tali 

lea.  “Ua tu’uina mai 'Oe iā te a’u e Lou nu’u ma le ‘au ositaulaga sili; pe se 

ā le mea ua e faia?” (F. 35). 

Ua mavae le avanoa fa’a-auro o Pilato.  Peita’i e le’i tu’ua e Iesu o 

ia e aunoa ma le fa’aopoopo atu o le malamalama iā te ia.   Na fa’amanino e 

Iesu Lana galuega iā Pilato.  Na Ia tu’uina iā Pilato le malamalama e iloa ai 

Na te lē o sa’ilia se nofoali’i fa'ale-lalolagi. 

“'E lē mai le lalolagi nei Lo’u mālō; afai ana mai le lalolagi nei 

Lo’u mālō, po ua tau A’u 'au'auna, ina ne’i tu’uina atu A’u iā Iutaia, a o 

lenei, e lē mai i inei Lo’u mālō,' ona fai mai lea o Pilato iā te Ia, 'O lenā fo’i, e 

te se tupu ea 'Oe?'  Ua tali atu Iesu, 'O lea lava o A’u o le Tupu.  O le mea 

lenei na fanau mai ai A’u, o le mea fo'i lenei na 'Ou sau ai i le lalolagi, ina ia 

'Ou molimau i le 'upu moni.  O i latou uma lava o i le 'upu moni, e fa’alogo 

mai i latou i Lo’u leo'" (Ioa. 18:36-37). 

Na fa’amaonia e Keriso o Lana afioga o le ki lava lea e matala ai 

mea lilo iā i latou ua sauni e talia ia mea.  E i ai lona Ia lava mana e vi'ia ai Ia, 

ma o lenei le mea lilo o le fa’asalalauina o Lona mālō o le amiotonu.  Na 

naunau Iesu ia malamalama Pilato e na o lona taliaina o le 'upu moni e mafai 

ai ona toe fa’aleleia lona uiga tumau ua fa’aleagaina. 

Ua naunau Pilato ia na iloa le 'upu moni.  O lona mafaufau ua lē 

mautonu.  Na ia naunau e taofi i afioga a le Fa'aola, ma ua fa’aosofia lona 

loto naunau ia na iloa tonu lea mea ma e fa’apefea fo'i ona ia maua.  “O le ā 

le 'upu moni?" (F. 38), o lana fesili lea.  Peita'i e le’i fa’atali ia i se tali.  O le 

vevesi mai o tagata na toe fa’amanatu mai ai iā te ia mea o lo’o tutupu i lea 

lava taimi; auā o lo’o vāvāō ma 'alalaga mai le motu o tagata mo se fa’ai’uga 

vave.  Na ia alu atu i fafo i tagata Iutaia ma ia fai atu iā te i latou, “Ou te le’i 

iloa se mea e sala ai o Ia” (Luk. 23:4). 

O nei 'upu mai le fa’amasino fa’apaupau o se a’oa’iga matuitui i 

ta’ita’i lē fa’amaoni ma le tau fa’asesē o Iutaia o lo’o tu’ua’ia le Fa'aola.  A o 

fa’alogo atu faitaulaga ma ta’ita’i o Isara'elu i 'upu a Pilato, na matuā 

fa’ateleina ai ma ua leai se tua'oi o lo latou lē mautonu ma le 'ino'ino tele.  Ua 

leva ona latou taupulepule ma fa’atalitali i lenei avanoa.  A o latou va’ai atu 

e foliga mai o le a mafai ona fa’asa’olotoina Iesu, na pei ua latou sauni e 

fa’aumatia o Ia.  Na latou 'alalaga e ta'uleagaina Pilato, ma fa'amata'u ia i le 

fa'aleaga o lona vā ma le mālō o Roma.  Sa latou tu’ua’ia o ia i le lē 

ta'usalaina o Iesu, o lē ua latou fa’amaonia e tete’e iā Kaisara. 

O leo o le feitaga'i ua fa’alogoina, e fa'aalia mai ai manatu 

fa'asagatau ma fouvalega ua lauiloa ai Iesu i le nu’u.  Na fai mai ositaulaga, 

“Na fa’aoso e Ia le nu’u, ua a’oa’o i Iutaia uma, ua afua mai i Kalilaia ua o’o 

mai i inei” (Luk. 23:5). 

O le taimi lea e le’i manatu Pilato e ta'usalaina Iesu.  Na ia iloa na 

molia o Ia e Iutaia ona o lo latou 'ino'ino ma le fa’ailoga tagata.  Sa ia iloa 

lona tiute, ma o le fa’amasinoga tonu ma le sa'o sa tatau ai ona fa’asa’oloto 

Iesu i lea lava taimi.  Peita’i, o Pilato sa matuā mata'u ona o tagata ne'i lē 

fiafia iā te ia.  Pe afai na te lē tu’uina atu Iesu i o latou lima, o le a tupu mai se 

vevesi tele, ma o le tulaga lea na ia fefe e la te fesaga’i.  Ina ua ia fa’alogo o 

Iesu e mai Kalilaia, na ia filifili loa e 'auina atu o Ia iā Herota, o le ta'ita'i o le 

itūmalō o lo’o i Ierusalema i lenā taimi.  Mai lea 'auāla, na manatu Pilato o le 

a ave’ese atu ai le tiute tau’ave o le fa’amasinoga mai iā te ia iā Herota.  Na 

ia manatu fo'i o le avanoa lelei lenei e fa’aleleia ai le fe’ese’esea’iga ua leva i 

lo lā vā ma Herota, ma ua fa’amaonia nei.  O ali’i mautofi maualuluga o le 

mālō ua fa’alelei i le fa’amasinoga o le Fa'aola. 

Na toe tu’uina atu Iesu e Pilato i fitafita, ma i totonu o le tauemu ma 

le taufaifai o le motu o tagata na ta’ita’i fa’avave atu Ia i le maota fa’amasino 

o Herota.  “Ina ua va’ai Herota iā Iesu, ona matuā fiafia ai lea o ia."  E le’i 

va’ai muamua lava Herota i le Fa'aola, peita’i ua "leva ona fia matamata iā te 

Ia, ona o mea e tele ua logo mai iā te ia; ua fa’amoemoe fo'i o ia na te 

va'ava’ai i se fa'ailoga e faia e Ia" (Luk. 23:8).  O Herota lenei na pisia ōna 

lima i le toto o Ioane le Papatiso.  Ina ua mua’i fa’alogo Herota i tala e uiga 

iā Iesu, na ia matuā mata’u ma fefe, ma fa’apea ane, “O Ioane le Papatiso 

lenei sa 'ou vavae ‘eseina lona ulu ua toe tula’i ia nai ē ua oti" (Mare. 6:16; 

Mata. 14:2).  Peita’i sa naunau Herota e fia va’ai iā Iesu.  O le avanoa lenei 

e fa’asaoina ai le ola o le perofeta, ma sa fa’amoemoe le tupu ia fa’ate’a ‘ese 

ai mai lona mafaufau e fa’avavau le va’aiga o le ulu o Ioane le Papatiso na 

aumai iā te ia i le tanoa.  Na naunau fo'i Herota ia fa’amalieina lona fia iloa, 

ma ua manatu afai e i ai se avanoa e fa'asa'olotoina ai Keriso, o le a faia e Ia 

so’o se mea e fai atu e fai. 

Sa to’atele ositaulaga ma ta'ita'i na ō fa’atasi ma Keriso aga’i iā 

Herota.  Ina ua aumaia le Fa'aola i luma o Herota, o nei tagata mamalu ua 

latou tautala ma ua fa'agae'etia, ua 'u'una'i a latou moliaga e fa’asaga iā te Ia.  

Peita'i e le’i tāua iā Herota a latou tu’ua’iga.  Na ia fa'atonu atu ia fifilēmū, 

auā sa ia naunau i se avanoa e fesiligia ai Keriso.  Na ia fa'atonu atu ia 

tatalaina noataga o Keriso, ma ia molia Ōna fili ona o a latou faiga sauā iā te 

Ia.  Ina ua ia va’ai atu ma le tigāalofa i fofoga to’afilēmū o le Fa'aola o le 

lalolagi, na ia va’aia na o le poto ma le mamā.  Na ia iloa lelei e pei fo'i o 

Pilato le mafua'aga ua molia ai Keriso ona o le tau fa’aleaga ma le matau’a. 

E tele 'upu na fesiligia ai Keriso e Herota, peita’i na tumau pea le 

leai o se tali.  I le poloa'iga a le tupu, na vala’auina ai ē vaivai ma mama’i, 

ma ua fa’atonuina Keriso ia fa’amaonia Āna afioga i Lona faia o se vavega.  

Ua fai mai tagata e mafai ona e fa'amālōlōina ē mama’i, o le 'upu lea a Herota.  

Ua ou mana'o tele e va’ai o tala 'a'ave i Lou lauiloa e lē o 'ave sesē.  E le’i tali 

Iesu, a e sa fa’atauānau pea Herota:  Afai e te lē faia ni vavega mo nisi, ia e 

faia nei mo Lou lava lelei, o le mafua'aga e lelei mo 'Oe lava.  Na ia toe 

fa'atonu atu, Fa’aali mai iā te i matou se fa’ailoga e iā te 'Oe le mana e 

fa’amaonia ai fa’amatalaga e fa’atatau iā te 'Oe.  Peita'i o Keriso ua pei o se 

tasi e lē o va’ai ma lagona se mea.  O le Ālo o le Atua na 'aveina e Ia lava le 

uiga o le tagata.  E ao ona Ia faia pei ona faia e se tagata i tulaga fa’apenei.  

O lea Na te lē faia ai se vavega e lavea’iina ai Ia lava mai tigā ma le 

fa’alumaina e pei ona o'o i so'o se tagata e ao ona onosa'i pe afai e o’o i lea 

tulaga. 

Na folafola e Herota afai e faia e Keriso se vavega i ōna luma, e 

tatau ona tatalaina o Ia.  O i latou na molia Keriso sa va'aia e o latou lava 

mata galuega ofoofogia na faia i Lona mana.  Na latou fa’alogoina Lona 

poloa’i atu i le tu’ugamau ia tu’u a’e lē na oti.  Na latou va’aia lē na oti ua 

tula’i mai ma usita’i i Lona si’ufofoga.  Ua matata’u i latou ina ne’i faia nei e 

Ia se vavega.  O le mea e sili ona matata'u ai i latou o se fa’aaliga lea o Lona 

mana.  O se fa'aaliga fa'apea e fa’amaonia ai le fa’aumatia o a latou 

fuafuāga, ma atonu o le a i’u ina totogi ai i o latou lava ola.  Ona o lo latou 

popole tele, o faitaulaga ma ta'ita'i sa toe u’una’iina a latou tu’ua’iga e 

fa’asaga iā te Ia.  Ua latou 'alalaga ma le leo tele, ua ta’u atu o Iesu o le 

fa’alata, e fa'atauēmu i le Atua.  O Āna vavega na mafai ona faia e ala i le 

mana na tu’uina atu i ai e Pelesepulo, le ali'i o agaga leaga.  O le maota 

fa’amasino ua 'avea nei ma nofoāga o o le vevesi, o isi tagata ua 'alalaga mai 

i le isi mea, a o nisi fo'i ua 'alalaga mai i isi. 

O le loto fuatia ifo o Herota ua mavae ‘ese, o le lagona na i ai ua sili 

atu i lo o lona mata’u i le talosaga a Herotia mo le ulu o Ioane le Papatiso.  

Mo sina taimi na ia lagona le matuitui o le salamō ona o le mata’utia o le mea 

na ia faia; peita’i o lona lagona i le faia o le mea sesē na mavae lemū ‘ese a o 

aga’i atu lona olaga i le tulaga maulalo ona o le agasala o le tu'inanau.  O 

lona agaga ua fa'ama'a'aina nei ma ua mafai ona mitamita vale ona o le 

fa’asalaga na ia fa’ao’o iā Ioane le Papatiso ona o lona taumafai e a’oa’i iā te 

ia.  Ua ia fa’amata’u nei Iesu, ma fa’ailoa atu e mafai i lana pule ona 

fa’asa’oloto pe fa’asala o Ia.  Peita’i e leai se fa’ailoga na fa’aali mai ai na 

lagona e Iesu se 'upu. 

Na fa’aosofia le ita tele o Herota i le leai o se tali.  E pei e fa’ailoa 

mai ai e lē amana’ia lana pule.  I le tupu loto vi’i ma le fa’alialia, e feololo 

'upu a'oa'i e fai mai i luma i lo le pei e lē o amana’ia ia.  Na ia toe fa’amata’u 

atu Iesu ma le ita tele, a e ua tumau pea le leai o se tali ma sa fifilemū o Ia. 

O le galuega a Keriso i le lalolagi e lē o le fa’amalieina na o le 

su’esu’e vale ma le fia iloa.  Na Ia maliu mai e fa'amālōlō ē loto nutimomoia.  

Pe ana fai o se 'upu e fa'amālōlōina ai se loto ua manu’a ma tigāina i le 

agasala, se manū e lē tumau Lona lē gagana.  Peita’i, e leai ni Āna fetalaiga 

mo i latou o ē solipalaina le 'upu moni i lalo o latou vae lē fa’apa’iaina. 

Na mafai ona fetalai atu Keriso i ni 'upu iā Herota e tuia ai taliga o le 

tupu loto ma’a’a.  Sa mafai ona taia o ia i le fefe ma le mata’u a’o fofola atu 

i ōna luma le tumu o lona olaga i le agasala, ma le mata’utia o le pagātia o lo'o 

aga’i mai iā te ia.  Peita’i o le lē leoa ma le filēmū o Keriso o le a’oa’iga 

aupito mamafa lea na mafai ona tu’uina atu iā te ia.  Na te’ena e Herota le 

'upu moni na ta’u atu iā te ia e le perofeta aupito sili, ma e leai fo'i se isi fe'au 

e na te toe maua.  E leai se 'upu mai le Tupu o le lagi mo ia.  O taliga e 

matala pea i le ōi o tagata ola, e leai se avanoa mo poloa’iga a Herota.  O 

fofoga na silasila alofa i taimi uma i le tagata agasala ua salamō, ma le alofa 

fa’amagalo ua lē toe silasila iā Herota.  O fofoga na fetalai i mea aupito 

moni, ma le leo mālū na ōle atu i ē aupito agasala ma le maulalo na tapunia i 

le tupu fa’amaualuga o lē na lē lagona le mana’omia o se Fa'aola. 

Na pogisā le va’ai a Herota i lona ita tele.  Na ia fāliu atu i le motu o 

tagata, ma ia ta’u atu ma le ita tele o Iesu o le tagata fa’afoliga taufa’asesē.  

Ona ia fai atu lea iā Keriso, Afai e te lē tu’uina mai se fa’amaoniga o Āu 'upu, 

o le a 'ou tu’uina atu 'Oe i fitafita ma le motu o tagata.  Atonu e mafai ona 

manuia le latou taumafaiga e fa’atautala ai 'Oe.  Afai o 'Oe o se taufa’asesē, 

o le oti i o latou lima ona pau lenā o le mea e te maua mai iā te i latou; a e afai 

o 'Oe o le Ālo o le Atua, fa’asao ia 'Oe iā te 'Oe i Lou faia o se vavega. 

E pei e le’i uma atu āna 'upu a e ua laga mai tagata iā Keriso.  Ua 

pei o ni manu fe’ai ua laga i la latou mea’ai.  Ua latou ta’ita’i atu Iesu, ua ‘au 

fa’atasi ai ma Herota i le taumafai e fa’alumaina o le Ālo o le Atua.  Pe ana lē 

fa’alavalave fitafita Roma ma latou taofi fa'amalosia le motu o tagata ua lē 

taupulea, se manū latou te fa’aumatia le Fa'aola. 

“Ua ta’ita’iina Iesu e le ‘au a le ali'i i le maota o le ali'i, ona latou 

fa’apotopotoina ai lea iā te ia o le ‘au uma, ona latou fa’aofuina ai lea o Ia i le 

ofu mūmū" (Mata. 27:27, 28).  Na fa’aopoopo atu i ai ma fitafita Roma i 

lenei fa’asauāina.  O mea lē tatau uma a nei tagata amioleaga, ma fitafita, 

fesoasoani i ai ma Herota ma ta’ita’i Iutaia, e mafai ona latou fa'aosoina sa 

tu'u i luga o le Fa’aola.  Peita’i e le'i mavae Lona onosa'i. 

O ē na fa’asauā iā Keriso na latou taumafai e fua Lana amio i a latou 

lava amio; ua latou fa’atusatusa o Ia i le maulalo pei o i latou.  Peita'i i tua atu 

o mea uma o lo'o fa'aalia mai i lenei taimi ua aliali mai ai le isi va’aiga, -o le 

va’aiga e i ai le aso latou te va’aia ai lona mamalu.  E i ai nisi na latou gatete 

i luma o Keriso.  A o ifo le motu o tagata ma tauemu i Ōna luma, o nisi na ō 

mai ona o le mafua'aga lava e tasi, sa latou toe fo'i i tua, ua fefefe ma ua 

fifilēmū.  O Herota na ia lagona.  O toe 'ave o le malamalama o le alofa 

tunoa ua fa'asusuluina i luga o lona loto ua ma’a’a i le agasala.  Na ia lagona 

o lenei tagata e ‘ese lava Ia; auā peiseā'ī ua fa’aalia mai Lona itū Atua i le 

Lona itū tagata.  O le taimi lava a o si’omia Keriso e i latou o ē tauemu, o ē 

mulilua, ma ē fasioti tagata, na lagona e Herota o lo’o ia va’aia le Atua i luga 

o Lona nofoali'i. 

E ui ina ma’a’a lona loto, na lē mafai e Herota ona ia fa’amaonia le 

ta'usalaina o Keriso.  Na ia manatu e 'alo'ese o ia mai le tiute mata’utia, ma 

na ia toe 'auina Iesu i le maota fa’amasino a Roma. 

Sa fa’anoanoa ma lē fiafia Pilato.  Ina ua toe fo’i mai Iutaia ma le 

latou pagotā, ua lē lava lona onosa'o ma sa fesili atu pe o le ā le mea e latou te 

manana’o na te faia.  Na ia fa’amanatu atu ua mae’a lana su’esu’ega o Iesu, 

ma e na te le’i maua se mea e sala ai o Ia; na ia ta’u atu na latou molia Iesu, 

peita'i latou te le’i mafai ona fa’amaonia se moliaga e tasi.  Sa ia 'auina Iesu 

iā Herota, o le tupu o Kalilaia, ma o se tasi vaega o lo latou lava nu’u, peita'i e 

le’i maua fo'i e ia se mafua'aga e tatau ai ona oti o Ia.  Ua fai atu Pilato, “O 

lenei fo’i, 'ou te a’oa'i atu iā te Ia, i le 'ou tatala atu ai” (Luk. 23:16). 

Na fa’ailoa mai i inei le vaivai o Pilato.  Sa ia ta'u atu o Keriso e leai 

se agasala, a e na loto malie e sasaina o Ia ina ia fa’afilēmū ai ē na molia o Ia.  

Na ia fa’atuana’i le fa’amasinoga tonu ma le mea sa'o ina ia fa’amalie ai le 

motu o tagata lē taupulea.  Ua tu’uina nei ia lava i se tulaga fa'alētonu.  Na 

mate'ia e le motu o tagata lona lē mautonu, ma ua fa'aauau ai le 'alalaga ma 

pisapisaō mo le soifua o le pagotā.  Pe ana fai e tumau Pilato i lana fa’ai’uga 

muamua, ma tete'e ai le ta'usalaina o le tagata na ia lē maua se mea e sala ai, 

se manū na te motusia le filifili mata’utia na saisaitia ai o ia i le tulaga salamō 

ma lona manatu nofo sala na iā te ia i aso uma na ola ai.  Pe ana ia fa’atino 

lona talitonuga i le mea sa’o, se manū e lē iā Iutaia le manatu latou te fa'atonu 

atu iā te ia i le mea e fai.  Se manū e fasiotia lava Keriso, peita'i o le 

fa'asalaga o le a lē ti’eti’e i ōna luga.  A o Pilato na ia aga’i fa’asolosolo i 

la'asaga e solia ai le lagona sa'o i lona loto fuatiaifo.  Na ia fai le ‘alofaga mo 

ia lava mai le faia o le fa’amasinoga ma le amiotonu ma le faia o le mea sa’o, 

ma ua maua ai nei o ia i le tulaga ua lē mafai ona ‘alo ‘ese ai mai lima o 

ositaulaga ma ta'ita'i.  O lona lē mautonu ma le fefo’ifo’ia’i o lana filifiliga 

na fa’amaonia ai lona to’ilalo.   

E o’o lava i le taimi lea, e le'i tu’ua Pilato ia fai tauaso āna gaoioiga.  

Na i ai le fe'au mai le Atua e lapata'i ai o ia e fa’atatau i lana mea o le a fai.  O 

le tali o le tatalo a Keriso, ua asiasi le agelu mai le lagi i le avā a Pilato i le miti 

na ia va’aia ai le Fa'aola.  E lē o ia se Iutaia, peita'i na ia va'aia Iesu i lana 

miti, ma na te le’i masalomia Lana amio ma Lana galuega.  Na ia iloa o Iesu 

o le Ālo o le Atua.  Sa ia va'aia o Ia o lo'o su'esu'eina i le fale fa'amasino.  

Na ia va’aia Ōna 'a'ao ua saisaitia e pei o se tagata solitulafono mamafa.  

Ona ia va’aia lea o Herota ma āna fitafita o faia la latou galuega mata’utia.  

Na ia fa’alogo i ositaulaga ma ta’ita’i o le nu'u ua tumu i le matau’a ma 

taupulepulega leaga a o latou molia o ia.  Na ia fa’alogo i 'upu, “E i ai la 

matou tulafono, e i le matou tulafono e tatau ona oti o Ia" (Ioa. 19:7).  Sa ia 

va'ai ua tu'uina atu Iesu ia sasaina ina ua uma ona fai atu, "Ōu te lē iloa se mea 

e sala ai lenei tagata" (Luk. 23:4).  Na ia fa’alogo i le fa’ai’uga o le 

ta'usalaina ina ua fa’aleoina e Pilato, ma ia va’aia ai ua tu’uina atu Keriso ia 

fasiotia o Ia.  Na ia va’aia le tu’uina a’e o le satauro i Kalevario.  Na ia 

va’aia le lalolagi ua ufitia e le pōuliuli, ma fa’alogoina le tagi, “Ua taunu’u."  

O se tasi fo'i va'aiga ua feagai ma lana va'ai.  Ua ia va'aia Keriso o lo’o nofo 

i le ao pupula, a o ta’avili le lalolagi i le vā nimonimo, ma o ē na fasiotia o Ia 

ua sosola mai Ōna luma ma Lona mamalu.  Na ia ala a’e ma le tagi ma le 

mata’u tele, ma ia tusia loa 'upu o le lapata’iga iā Pilato. 

A o tau mafaufau Pilato pe o le ā le mea e ao ona ia faia, ua 

fa’alatalata atu le 'ave fe’au, ma tu’u atu le tusi mai lana avā, e fa'apea: 

“Ne’i e mao i lea tagata amiotonu; auā ua 'ou matuā tigāina analeilā 

i le miti iā te Ia” (Mata. 27:19).  Na suia foliga o Pilato.  Ua lē mautonu ona 

o ōna lagona fete’ena’i.  Peita’i, a o ia fa’atuai ona fai se fa’ai’uga, o 

faitaulaga ma ta'ita'i o lo'o latou fa'aosofiaina atili pei o le mumū o le afi 

mafaufau o le motu o tagata.  Sa u'una'i fa’amalosia Pilato ia faia sana 

gaoioiga.  Na ia manatu loa e fa’aaogāina se masaniga atonu e mafai ai ona 

maua se mafua'aga ia tatalaina ai Keriso.  O le tū e masani ai i taimi o lenei 

tausamiga o le tatalaina lea o se pagotā e filifili tagata e fa'asa'oloto.  O lenei 

tū o se masaniga fa’apaupau; e leai se faiga tonu e i ai, peita'i sa matuā 

fa’atāua e Iutaia.  O le taimi lea o lo’o taofia i le pule a Roma se pagotā e 

igoa iā Parapa, o ia o lo’o i lalo o le fa’asalaga o le oti.  O lenei tagata na fai 

mai o ia o le Mesia.  Na fai mai e iā te ia le pule e fa’avae ai se isi 

fa’atulagaina o mea ma fa’asa’o ai le lalolagi.  I lalo o le taufa’asesē a Satani 

na fai mai o mea uma na te maua i le gaoi ma le faomea o āna ia lava mea.  E 

tele mea maoa’e na ia faia i le pule a Satani, e to’atele tagata na mulimuli iā te 

ia ma na fa’aoso le fouvalega e fa’asaga i le mālō o Roma.  I lalo o le ufiufi i 

le ma'elegā i tapua’iga o se tagata loto ma’a’a ma le amioleaga, e mātele i le 

fouvale ma le fa’asauā.  Ina ua tu’uina atu i tagata le filifiliga i le vā o lenei 

tagata ma le Fa'aola e lē agasala, na manatu Pilato o le a fafagu i latou i se 

lagona o le fai mea sa'o.  Na ia fa’amoemoe ia latou maua se tigāalofa mo 

Iesu e fa'afeagai ai ma faitaulaga ma ta'ita'i.  O lea na ia fāliu atu i le motu o 

tagata ma fai atu ma le naunauta’i, “O ai so la'ua tou te loto i ai 'ou te tatalaina 

atu iā te outou?  O Parapa ea po o Iesu lē ua igoa iā Keriso?” (Mata. 27:21). 

Na pei o manu fe’ai le 'alalaga mai o le tali a le motu o tagata, 

“Tatala mai Parapa iā te i matou."  Na aga’i ina fa’ateleina le 'alalaga o 

tagata, “O Parapa! O Parapa!  Sa manatu Pilato e le’i malamalama lelei 

tagata i lana fesili.  Na ia toe fesili atu, “O ai so la'ua tou te loto i ai 'ou te 

tatalaina, o le tupu o tagata Iutaia?”  A e ua latou 'alalaga mai, “Ave 'ese ia 

lenā tagata a e ia tatala mai Parapa iā te i matou!” (Luk. 23:18).  "Tou te loto 

ea ina ia 'ou tatalaina atu iā te outou le tupu o tagata Iutaia?" (Ioa. 18:40).  

Ona toe fesili atu lea Pilato iā te i latou, “'Se ā fo'i se mea tou te loto i ai 'ou te 

faia iā te Ia o lē ua igoa i le Keriso?'"  Ua atili ai le 'alalaga o le motu o tagata 

pei o temoni.  O temoni ua tino tagata o lo'o fa'atasi ai i le fa'apotopotoga, ma 

o le ā se isi mea e ona tupu mai vaganā le tali, “Ia fa’asatauro iā te Ia?” 

(Mare. 15:12, 13). 

Na atuatuvale Pilato.  E le’i manatu ia o le a o’o i se tulaga 

fa’apenei.  Na ia ‘alo mai le tu’uina atu o le tagata e lē agasala i le oti e 

aupito maulalo, 'inosia, matagā, fa’alumaina ma le tigāina e mafai ona 

fa’ao’o i se tagata.  Ina ua fāi ifo le vāvāō o tagata, na ia toe fāliu atu i tagata 

ma fa'apea atu, “Se ā fo'i se mea leaga ua na faia?” (Mata. 27:23).  Peita'i e 

mamao le tulaga ua o’o i ai lenei mea mo se isi finauga.  Latou te lē o 

mana'omia se fa'amaoniga o le lē agasala o Keriso, peita'i ia fa'asalaina loa o 

Ia.  

Peita'i sa taumafai pea Pilato e lavea’i iā te Ia.  “Na ia fesili atu, o le 

atu tolu lea, 'O le ā se leaga ua Ia faia?  'Ou te lē iloa se mea e tatau ai ona oti 

ai o Ia.  O le a 'ou a’oa’i iā te Ia ona tatala lea iā te Ia" (Luk. 23:22).  A e o le 

ta’uina atu e tatala iā te Ia na fa’ateleina ai le 'alalaga mai, “Inā fa’asatauro ia, 

fa’asatauro ia!”  Na fa’ateleina le 'alalaga e pei o le matagi mālōsi na 

fa‘aosofia ona o le filifiliga lē mautonu na faia e Pilato. 

Na ta’ita’iina Iesu, ua vaivai ma lē lavā, ua ufitia i manu’a ma sa 

sasaina a o va’ava’ai i ai le motu o tagata.  “Ona ta’ita’iina atu lea o Ia e le 

‘au i le maota, o le maota lea o le ali'i, ua latou fa’apotopotoina fo'i le ‘au 

uma.  Ona latou fa’aofu lea iā te Ia i le ofu pāuli, ma latou ta’ata’ai la’au 

tuitui ua fai a’i le pale, ua fa’apaleina ai o Ia.  Ona latou alolofa mai lea iā te 

Ia, ua fa’apea mai, Talofa le tupu o tagata Iutaia!  Ua latou tā fo'i i Lona ao i 

le ū, ma feanu iā te Ia, ma to’otuli ma ifo iā te Ia” (Mare. 15:16-19).  I nisi 

taimi na se'ia e se lima sauā le ū o i Lona 'a'ao ma tā ai le pale tuitui i Lona ao, 

ua goto ifo ma ua sisina ifo ai le toto i Ōna fofoga. 

Fa’auta, le lagi e! ma ia ofo, le lalolagi e!  Fa’auta i lē e fa’asauā ma 

lē ua sauāina.  O le fa’apotopotoga o tagata lē taupulea ua si'osi’omia le 

Fa'aola o le lalolagi. O le tauemu ma le so'ona pisaō vale ua fefiloi ma 'upu 

leaga tau faifai.  O le tulaga maulalo o Lona soifua mai ma le lē taualoa o 

Lona soifuaga na alalaga ai le motu o tagata e aunoa ma se lagona alofa.  O 

Lona ta’u atu o Ia o le Ālo o le Atua na tauemu i ai, ma o tausuāga leaga ma 

'upu tau faifai na ta’u atu e le tasi i le isi. 

O Satani sa ta'ita'iina le motu o tagata sauā i le sauāina o le Fa'aola.  

O lana galuega o le tau fa'aoso lea ina ia taui atu e Iesu pe afai e mafai ai, po o 

le 'una'iina o Ia e fai se vavega e fa’asa’oloto ai Ia lava, ma lē taunu’u ai le 

fuafuāga o le fa’aolataga.  E na o le tasi lava se pisia i Lona soifuāga i le itū 

tagata, e tasi lava se to’ilalo o Lona itū tagata e lavātia ai le tofotofoga 

mata’utia, ma o le Tama’i Mamoe a le Atua o le a 'avea o le taulaga e lē 

'ato'atoa, ma lē taunu'u ai le fa’aolataga o le tagata.  Peita’i o Ia e mafai i se 

fetalaiga ona aumai ‘au a le lagi e fesaoasoani iā te Ia—o Lē e mafai ona tulia 

ma le mata'u le motu o tagata mai Lana silafaga i le pupula o Lona mamalu 

fa'a-Atua—ua tu’uina atu o Ia ma le filēmū 'ato'atoa i le fa’alumaina ma le 

matuā 'inosia. 

O fili lava o Keriso na latou fa’amalosia se vavega e fa’amaonia ai 

Lona itū Atua.  Sa iā i latou fa’amaoniga e sili atu i lo o ia na latou sa’ilia.  

Ina ua fa’amaulaloina ē na fa'asauā iā te Ia ua pei o Satani, na fa’apea le 

agamalū ma le onosa’i na fa’aeaina ai Iesu e sili a'e i le fanau a tagata ma 

fa’amaonia ai Lona itū Atua.  O Lona fa'amaulaloina o le fa’ailoga lea o 

Lona fa’aeaina.  O le toto o puapuagā na sisina ifo i Ōna fofoga, o le 

fa’amaoniga o Lona fa'au'uina i le “suāu’u o le oli'oli” (Epe. 1:9), o Ia o lo 

tatou faitaulaga sili.  Na matuā ita tele Satani i lona iloa o le sauāga na 

fa’ao’o i le Fa'aola e le’i fa’amalosia ai o Ia ina ia i ai se muimui mai Ōna 

fofoga.  E ui na 'avea e Ia uiga o le tagata, na Ia taofia pea le to'afilemū 

fa'ale-Atua e feagai ai ma faigatā, ma e le’i te'a 'ese ai mai le finagalo o Lona 

Tamā. 

Ina ua tu’uina atu e Pilato Iesu ia sasaina ma tauemuina, na ia 

manatu o le a fa’aosofia ai le alofa i le motu o tagata.  Na ia fa’amoemoe o le 

a latou filifili ua lava lea fa’asalaga.  E o’o lava i le tau fa’aleaga o faitaulaga 

na ia manatu, ua fa’amalieina nei.  Peita’i i le va’aiga manino o Iutaia na 

latou va’aia ai le faigatā o le fa’asalaina fa'apea o se tagata ua fa’ailoa lona lē 

agasala.  Latou te iloa o lo'o taumafai Pilato e lavea’i le soifua o le pagotā, 

ma ua latou tinoū e lē tatau ona fa'asa'olotoina Iesu.  I lona taumafai e 

fa’amalie i latou, ua sasaina ai o Ia e Pilato, ma pe afai latou te u’una’iina pea 

le matā'upu, e mautinoa lo tatou manumālō i le i’uga. 

Na 'a'ami nei e Pilato ia aumaia Parapa i le fa’amasinoga.  Ua ia 

tu’uina atu i o latou luma pagotā e to’alua, ua tutū fa’atasi, ona ia fa'asino lea 

i le Fa'aola ma fai atu i lona leo 'ai'oi fa’atauānau, "Fa'auta i le Tagata!" (Ioa. 

19:5).  “Ua 'ou aumai o Ia i o outou luma, ina ia outou iloa 'ou te lē iloa se 

mea e sala ai o Ia”(F. 4). 

Ua tula’i mai le Ālo o le Atua, o la’ei i le ofu o tauemuga ma le pale 

tuitui.  Ua latou to‘ese Lona ofutino, ua va'aia ai i Lona tino fa’alavalava o 

lo’o tafe ifo ai le toto.  O Ōna fofoga ua pisia i le toto ma o lo’o i ai fa’ailoga 

o le mafatia ma le tigā; peita'i e le’i va’aia muamua ai le matagofie e pei o le 

taimi nei.  O fofoga o le Fa'aola e le’i fa’aleagaina i lima o Ōna fili.  O 

vaega uma na fa’ailoa manino ai le agamalū ma le tigāalofa mo Ōna fili sauā, 

ma Lona tu'uina o Ia lava e aunoa ma le tete'e iā te i latou.  I nei mea uma e 

le'i iā te Ia se uiga fa'avaivai ma le pala’ai, a e o le mālōsi ma le mamalu o le 

onosa'i.  Sa i ai le 'ese'esega mamao o Ia ma le pagotā i Ōna tafatafa.  O 

foliga o Parapa ua fa’ailoa mai ai le ma'a'a o le tagata e ola so’ona fai.  O lea 

'ese'esega sa pei e tautala iā i latou uma na maimoa.  O nisi o i latou ua 

fetagisi.  A o latou tepa atu iā Iesu, na tumu o latou loto i le tigāalofa.  E o’o 

lava i ositaulaga ma ta’ita’i ua latou lagona e fa'amaoni Āna fetalaiga uma e 

fa'atatau iā te Ia lava.  

O fitafita Roma o lo'o si’osi’omia Keriso e lē loto ma’a’a uma i 

latou; o nisi sa latou va’ai toto'a i Ōna fofoga mo se fa’amaoniga o Ia se tagata 

solitulafono pe amio lē taupulea.  O nisi taimi ua latou liliu 'ese e tepa le 

va’ai ma fa'aali foliga ‘ino’ino iā Parapa.  E le’i mana’omia se va'ai toto'a e 

faitauina ai le itū'aiga tagata e i ai o ia.  Ua latou toe tepa atu i Lē ua 

fa’amasinoina.  Na latou va’ai atu i Lē o lo’o puapuagātia ma le lagona o le 

tigā alofa loloto.  O le tu'uina atu ma le filemū o Keriso sa fa’amauina i o 

latou mafaufau le va’aiga, e lē toe mafai ona mavae vaganā ua latou fa’ailoa o 

Ia o le Keriso, po o le filifilia o lo latou lava i’uga ina ua te'ena o Ia. 

Na fa’atumuina Pilato i le ofo ona o le onosa'i lē faitio o le Fa'aola.  

Na te le’i masalomia o le va'aiga o lenei Tagata pe a fa’atusatusa iā Parapa, o 

le a fa’aosofia ai le tigāalofa o Iutaia.  Peita’i e le’i malamalama o ia i le 

matuā 'ino'ino o faitaulaga iā te Ia, o le Malamalama o le lalolagi, ua fa’aalia 

ai lo latou pōuliuli ma le sesē.  Na latou fa’aoso le motu o tagata ia matuā ita 

tele, ma o faitaulaga, o ta'ita'i, ma tagata ua atili ona 'alalaga i le 'alaga 

mata’utia, “Ia fa’asatauro iā te Ia, fa’asatauro iā te Ia."  Mulimuli ane, ua leai 

se onosa’i o Pilato i lo latou sauā e leai se fa'avae, ona ia 'alaga atu lea, “Inā 

ave ia e outou iā te Ia, ma ia outou fa’asatauroina, auā 'ou te lē iloa se mea e 

sala ai o Ia” (Ioa. 19:6). 

O le kovana Roma, e ui ina masani i va’aiga fa'asauā, na o’otia i le 

tigāalofa mo le pagotā puapuagātia, o Lē ua ta'usalaina ma o lo'o sasaina, o le 

toto o lo'o tafe ifo i Ōna fofoga ma le tino manu'a, a e ua fa'aalia pea fa’ailoga 

o le tupu o lo'o ti'eti'e i Lona nofoali'i.  Peita'i o faitaulaga ua fa’ailoa mai, “E 

i ai la matou tulafono, ma e tusa ai ma le matou tulafono e tatau ai ona oti o Ia, 

auā ua Ia fai mai o Ia le Ālo o le Atua” (F. 7). 

Ua fa'ate'ia Pilato.  E le'i iloa e ia le mea tonu e uiga iā Keriso ma 

Lana galuega; peita'i na pei ua ia lagona le fa’atuatua e lē o manino iā te ia, i 

le Atua ma isi e sili a’e i tagata ola.  O se manatu sa o’o ane muamua i lona 

mafaufau ua fa’amautūina nei.  Na ia fesiligia pe atonu e lē o se atua o lo’o 

tula’i mai ona luma, o lo’o ofu i le ofu pāuli o tauemuga, ma ua fa'apaleina i 

la’au tuitui. 

Na ia toe alu atu i le maota fa’amasino ma fesili iā Iesu, “O ai ea 

'Oe?”  Peita'i e le’i i ai se tali a Iesu.  Ua uma ona fa’amatala e le Fa'aola iā 

Pilato, ma fa’amalamalama i ai Lana galuega o le molimau i le 'upu moni.  

Na lē amana’ia e Pilato le malamalama.  Na ia fa’aaogā sesē le tofiga 

maualuga o le fa’amasino ina ua ia tu’ulafoa’i ta’iala ma le pule e iā te ia i 

mana'oga a le motu o tagata.  E le’i toe i ai se malamalama mai iā Iesu mo ia.  

Sa fa’alētonu Pilato i le leai o se tali a Iesu, ua fai atu ma le loto 

fa’amaualuga: 

“E te lē tali mai ea iā te a’u?  Po ua e lē iloa o iā te a’u le pule e 

tatala ai iā te 'Oe?” 

Ua tali atu Iesu, “E leai sau pule iā te A’u, ana lē tu’uina mai iā te 

'oe mai lugā; o le mea lea e tele ai lona leaga na ia tu’uina mai A’u iā te 'oe” 

(Ioa. 19:11). 

O le Fa'aola alofa mutimutivale, i totonugalemū o Ōna puapuagā ma 

Lona finagalo mafatia, sa Ia fa’amagalo pea le gaoioiga a le kovana Roma ina 

ua ia tu’uina atu o Ia e fa’asatauroina.  Fa'auta i le va’aiga ua tu’uina mai i le 

lalolagi mo taimi uma!  Fa'auta i le malamalama o lo'o sulugia ai le amio a le 

Fa’amasino o le lalolagi 'atoa! 

“O le mea lea e tele ai lona leaga na ia tu’uina mai A’u iā te 'oe."  

O le uiga o le fetalaiga a Keriso, o Kaiafa, le faitaulaga sili, o ia le sui o le 

mālō o Iutaia.  Latou te iloa ta’iala e pulea ai ta’ita’i Roma.  Na iā te i latou 

le malamalama o valo'aga sa molimau iā Keriso, ma Āna lava a’oa’oga ma 

vavega.  O fa’amasino Iutaia na latou maua fa’amaoniga mautinoa i le pa'ia 

o Ia lē ua latou fa’asalaina i le oti.  Ma o le a fa'amasinoina i latou e fa’atatau 

i lo latou malamalama. 

O le sala aupito mamafa e pa'ū iā te i latou e tulaga aupito maualuga 

o le mālō, o ē teuina ma tausia fa’atuatuāga pa'ia a o lenei ua latou lē 

fa’amaoni i ai.  O Pilato, o Herota, ma fitafita Roma na latou lē iloa lelei 

Iesu.  Na latou manatu e fa’amalie faitaulaga ma ta’ita’i Iutaia i lo latou 

fa’asauā iā te Ia.  E le’i iā i latou le malamalama tele na maua e le nu’u o 

Iutaia.  Pe ana fai e tu’uina i fitafita lenā malamalama, se manū latou te lē 

sauāina Keriso e pei ona latou faia. 

Na toe mafaufau Pilato e tatala le Fa'aola.  "A ua alalaga Iutaia, ua 

fa'apea atu, 'Afai e te tatala lenā tagata, e te lē alofa iā Kaisara'" (Ioa. 19:12).  

O nei tagata lē fa'amaoni na latou fa'atagā faia mea ia foliga mai ona o le pule 

a Kaisara.  O i latou uma na tete’e i le pule a Roma, na aupito sili ai Iutaia.  

A o’o loa ina saogalemū mo i latou, o i latou e aupito sauā i le fa’amalosia o a 

latou lava tulafono fa'alenu'u ma tapua'iga; peita'i afai e latou te mana’omia le 

fa’ataunu’uina o se tulaga sauā, ona latou fa’aeaina lea le pule a Kaisara.  Ina 

ia fa’ataunu’uina le fa’aumatiāga o Keriso, ua latou fa’ailoa atu lo latou 

lotonu’u i le pulega mai fafo o lo’o latou ‘ino’ino i ai. 

“O sē fia fai ma tupu e fou o ia iā Kaisara,” o la latou 'alaga lea.  Ua 

a’afia tonu le vaivaīga o Pilato.  Na masalomia o ia e le mālō o Roma, ma ua 

ia iloa o se tala fa'apea e alu atu i tua o le a fa’aleagaina ai o ia.  Na ia iloa pe 

afai e to'ilalo Iutaia, o le a fa'asaga mai lo latou ita tele iā te ia.  E leai se mea 

e lē faia ina ia taunu’u ai le mea latou te manana'o ai.  O lo'o tu’u mai i ōna 

luma le fa’ata’ita’iga o lo latou naunauta’i i le sa'ili o le soifua o Lē o lo’o 

latou 'ino'ino i ai e aunoa ma se mafua'aga. 

Ona nofo lea o Pilato i lona nofoa fa’amasino, ua ia toe tu’uina atu 

Iesu i luma o tagata ma fa’apea atu, “Fa'auta, o lo outou tupu!”  Ua toe 

fa'alogoina le 'alaga leo tele mai le motu o tagata, “Ave 'ese ia, ave 'ese ia, inā 

fa’asatauro iā te Ia."  I se leo na lagona mamao ma i mea lata mai, na fesili 

atu Pilato, "'Ou te fa'asatauro ea lo outou tupu?”  Peita'i ua tali mai i 'upu 

faifai le to'atele, "E leai so matou tupu na’o Kaisara” (F. 15). 

O lea, ina ua latou filifilia se pule fa’apaupau, ua fa'ailoa ai e le mālō 

o Iutaia ua latou ō 'ese mai le faigā mālō ma le Atua.  Ua latou te’ena le Atua 

lo latou tupu.  Mai lea taimi ua leai se lavea'i mo i latou.  Ua leai so latou 

tupu a e na o Kaisara.  O inā ua ta’ita’i i ai tagata e ositaulaga ma a'oa'o.  Mo 

lenei tulaga ma le i'uga mata'utia na mulimuli mai, o i latou lava e pa’ū i ai.  

O le agasala ma le malaia o le mālō na pogai mai ta’ita’i fa’ale-agaga.  "Ua 

iloa e Pilato ua lē aogā lana 'upu, a e atili ai le vāvāō, ona tago ai lea o ia i le 

vai, ua fafano ai ona lima i luma o le motu o tagata, ua fa'apea atu, ''Ou te 

mamā a’u i le toto o lenei tagata amiotonu; faitalia lava outou'" (Mata. 

27:24).  Ma le mata’u ma ua ta'usalaina o ia e ia lava, sa tepa atu Pilato i le 

Fa'aola.  Mai le anoano o foliga femēmēa’i, sa na'o fofoga o Iesu na 

to’afilēmū.  Na peiseā'ī e i ai se malamalama na susulu i luga a'e o Lona ao.  

Na fa’apea ifo Pilato i lona loto, O Ia o se Atua.  Na fāliu atu i le motu o 

tagata ma fa’ailoa atu, "'Ou te mamā a’u i Lona toto.  Ia outou ave iā te Ia ma 

fa’asatauro iā te Ia.'"  Peita'i ia manatua e outou faitaulaga ma ta’ita’i, na 'ou 

fa’aleo atu o Ia o le Tagata e leai se agasala.  Tau lava ina ia fa’amasinoina 

outou e Lona Tamā o lē na Ia ta'uina mai, a e lē o a'u, ona o a outou galuega ua 

faia i le aso nei.  Ona ia fāliu atu lea iā Iesu ma fa'apea atu, Ia e fa’amagalo 

mai a’u ona o nei gaoioiga; 'ou te lē mafai ona fa’asao iā te 'Oe.  Ina ua uma 

ona toe sasaina o Iesu, ona ia tu’uina atu lea o Ia ia fa’asatauroina. 

Sa fa'anaunau Pilato ia lavea’i Iesu.  Peita’i na ia iloa e lē mafai ona 

faia lea mea ma tumau i lona tofiga ma lona mamalu.  Na ia filifili e 

fa'ataulaga ofo le soifua o Lē e leai se agasala i lo o le 'ave'esea o lona 

mamalu fa'ale-lalolagi.  E to’afia nisi, ina ia sao 'ese mai le fememea'i ma 

puapuagā, e fa’apea fo'i ona latou lē mulimulita’i i ta’iala.  E fa'asino mai e 

le loto fuatia ifo ma le agaga galue le ala e ui ai, a e fa'asino e le manatu 

fa'apito i le isi itū ala.  O le 'au mālōsi ua 'a'ave aga'i i le itū sesē, ma o lē e 

fetu’utu’una’i ma le leaga e tafea mamao atu ai i le pogisā o le nofosala. 

Na tosina atu Pilato i mana’oga o le motu o tagata.  Ina ia lē 

fa’alētonu le mautū o lona tofiga, na ia tu’uina atu ai Iesu ia fa’asatauroina.  

Peita'i e ui ina sa ia fa’aeteete, o le mea tonu na ia fefe i ai sa o'o mulimuli mai 

i ōna luga.  O lona mamalu na 'ave'esea mai iā te ia, na pa’ū mai lona tofiga 

maualuga, ma, ona ua mafatia i le salamō ma le loto mitamitavale ua 

fa’amanu’aina, e le'i leva ona mavae o le fa'asatauroga a e ua ia pule i lona 

lava ola.  O le tulaga fo'i lenā mo i latou uma e fai fetu'una'iga ma le agasala, 

o le a maua e i latou na o le fa'anoanoa ma le mafatia.  “O i ai le ala ua tonu i 

le manatu o le tagata; a’o lona taunu’uga, o ala ia e oti ai" (Fa'ata. 14:12). 

Ina ua fa’ailoa e Pilato lona mamā i le toto o Keriso, na tali mai 

Kaiafa ma lona fa’amaualuga, “Ia i luga iā i matou ma a matou fanau Lona 

toto" (Mata. 27:25).  O nei 'upu mata’utia 'na alalaga ai faitaulaga ma 

faipule o le nu'u, ma fa'aopoopo atu ai i le vāvāō le motu o tagata.  O le 

fa'apotopotoga 'atoa ua 'alalaga fa'atasi, “Ia i luga iā i matou ma a matou 

fanau Lona toto.” 

Ua faia le filifiliga a le fanauga a Isara'elu.  Na latou fa’asino iā 

Iesu ma 'alalaga atu, “E lē o le tagata lea, a’o Parapa" (Luk. 23:18).  O 

Parapa o le faomea ma le fasioti tagata, o le sui o Satani.  O Keriso o le sui o 

le Atua.  Ua te’ena Keriso; ua filifilia Parapa.  O Parapa o le a latou maua.  

Ina ua faia lenei fa'ai'uga ua latou talia ai lē na mai le amataga le pepelo ma le 

fasioti tagata.  O Satani lo latou ta'ita'i.  O i latou le nu’u o le a fa’atinoina 

mea e mana’o i ai.  O āna galuega o le a latou faia.  O lana pule e tatau ona 

latou lavātia fa'ataunu'u.  O tagata na filifilia Parapa a e lē o Keriso o le a 

latou lagona le sauā o Parapa se'ia o'o i le i'uga o le lalolagi. 

A o va’ai atu i le Tama'i Mamoe a le Atua ua fasia, ua 'alalaga atu 

Iutaia, “Ia i luga o i matou ma a matou fanau Lona toto."  O lea alaga 

mata’utia na alu a’e i le nofoali’i o le Atua.  O lea fa’ai’uga na fa’aleoina i o 

latou lava luga, ua tusia i le lagi.  Na talia lenā tatalo.  O le toto o le Ālo o le 

Atua na i o latou luga ma a latou fanau, ma fanau a latou fanau, o le fetu’u e 

fa’aauau pea. 

E mata’utia le fa’ataunu’uina i le fa’aumatiāga o Ierusalema.  Na 

mata’utia le fa’atinoina i le tulaga o le nu’u o Iutaia i tausaga e afe 

valuselau,-- o le lālā na vavae mai le vine, ua mate, o le lālā ua leai se fua, e 

fa’aputu ma susunuina.  Mai lea nu’u i lea nu’u i le lalolagi 'atoa, mai lea 

seneturi i lea seneturi, na fa’aumatia i solitulafono ma le agasala! 

E mata’utia fo'i le fa’ataunu’uina o lenā tatalo i le aso o le 

fa’amasinoga tele.  Pe a toe fo'i mai Keriso i le lalolagi, e lē va’aia Ia o se 

pagotā e si’osi’omia e tagata lē taupulea ma fa'atupu fa'alavelave.  I lenā 

taimi o le a latou va’aia Ia o le Tupu o le lagi.  O le a afio mai Keriso i Lona 

lava mamalu, i le mamalu o Lona Tamā, ma le mamalu o le 'au agelu pa’ia.  

E afe ni afe, e mano ma mano agelu, o fanau a le Atua e matagofie ma 

manumālō, e sili atu le matagofie ma le pupula, o le a latou fa’afeao iā te Ia.  

Ona Ia ti’eti’e ai lea i Lona nofoali'i mamalu, ma o le a fa’apotopoto nu’u 

uma i Ōna luma.  E va’aia fo'i o Ia e mata uma, 'atoa ma i latou na tu’ia o Ia.  

Ua leai se pale o la'au tuitui, a e o le a Ia paleina le paleali'i o le mamalu,- o se 

pale i totonu o se pale.  Ua lē o le ofu pāuli na fa'aofu ai o Ia, a e o le a Ia la'ei 

i le ofu pupula e matuā pa’epa’e pei o le kiona; "e leai fo'i se tagata tāofu i le 

lalolagi na te mafaia ona fa'asinasina fa'apenā" (Mare. 9:3).  "Ua iā te Ia fo'i 

le suafa ua tusia i Lona ofu ma Lona vae, 'O le Tupu o Tupu, ma le Ali'i o 

Ali'i" (Fa'aal. 19:16).  O i latou na tauemu ma sasa iā te Ia o le a i ai.  O 

ositaulaga ma ta'ita'i o le a latou toe va’ai i le va’aiga i le maota fa’amasino.  

O mea uma na tutupu o le a fa'aali mai i o latou luma, peisea’ī ua tusia i 

mata’itusi mumū mai le afi.  O i latou na 'alalaga, “Ia i luga iā i matou ma a 

matou fanau Lona toto,” o le a maua le tali o la latou tatalo.  Ona iloa ai lea 

ma malamalama le lalolagi 'atoa.  O le a latou iloa tonu po o ai ma o le ā le 

pogai na fa’asagatau i ai latou, o tagata leaga, vaivai, ma e lē ola fualoa.  I lo 

latou puapuagā ma le matata’u tele, o le a tagi atu i mauga ma papa, “Mafuli 

mai ia iā te i matou, ma tanuma’i i matou ai le silafaga a Lē ti’eti’e i le 

nofoali'i, ma le to’asā o le Tama’i Mamoe; auā ua o’o mai le aso tele o Lona 

to’asā, o ai fo'i sē na te mafaia ona tū atu?” (Fa'aal. 6:16, 17).  

Matā'upu 78 

KALEVARIO  

a latou o’o atu i le mea ua igoa o Kolokota.  Ua latou fa’asatauro 

iā te Ia.” 

“Ina ia fa’apa'iaina ai e Ia le nu’u i Lona lava toto" (Epe. 13:12).  

Ona o le soliga o le tulafono a le Atua, na tuli 'esea ai Atamu ma Eva mai 

Etena.  O Keriso o le sui mo i tatou, na Ia mafatia i fafo o le 'a'ai o 

Ierusalema.  Na Ia maliu i tua o le faitoto’a, o le nofoāga e fa’asala ai tagata 

solitulafono mamafa ma ē fasioti tagata.  E matuā tāua nei 'upu, “Na 

fa’atauina mai i tatou e Keriso ai le fa’afanoga o le tulafono, ina ua 

fa'afanoina o Ia mo i tatou; auā ua tusia, e fa’afanoina i latou uma ua 

fa’atautauina i le la’au” (Kala. 3:13).   

E to’atele le motu o tagata na mulimuli atu iā Iesu mai le maota 

fa’amasino i Kalevario.  O le tala fou o le fa’asalaina o Ia na salalau i 

Ierusalema, ma o itū'aiga tagata tulaga 'ese'ese na lolofi atu aga’i i le nofoāga 

e fa’asatauroina ai.  O ositaulaga ma ta'ita'i na latou folafola e latou te lē faia 

se mea e afāina ai ē mulimuli iā Iesu pe afai e tu’uina atu o Ia ia te’i latou, ma 

o le ‘au so’o ma ē na talitonu iā te Ia mai le 'a'ai ma ē lata ane i ai na latou 

fa'atasi atu i le motu o tagata o ē na mulimuli i le Fa'aola. 

A o aga’i Iesu i le faitoto’a o le lotoā o le maota o Pilato, o le satauro 

na saunia mo Parapa ua fa’ae’e atu nei i Ōna 'a'ao o lo’o tafe toto.  E to’alua 

isi o pa’aga a Parapa o le a fa’asalaina i le oti fa’atasi i le taimi lea ma Iesu, 

ma sa fa’ae’e atu fo'i satauro ia te i la'ua.  O le 'avega a le Fa'aola ua mamafa 

tele mo Lona tino ua i le tulaga e matuā vaivai ma le mafatia.  Talu mai le 

tausamiga o le Paseka fa’atasi ma Ōna so'o, Na te le’i toe taumafaina se mea 

‘ai po’o se vai.  Na Ia puapuagātia i le fa'ato'āga o Ketesemane i le fetauiga 

ma ‘au a Satani.  Na Ia feagai ma le mafatia ona o le fa’alataina o Ia ma Lona 

va’aia o Ona so’o ua tu’ulafoa’i iā te Ia ma ua sosola ese.  Na aveina o Ia iā 

Ana, soso’o ma Kaiafa, 'atoa ma Pilato.  Mai iā Pilato na 'auina atu iā Herota, 

toe aumai fo'i iā Pilato.  Mai le ta’usalaina toe fa’afouina o isi tauemuga, mai 

le 'amusia, i le toe 'amusia, ma sasaina fa’alua,--i le po 'atoa o va’aiga ma isi 

va'aiga o tulaga 'ese'ese ina ia tofotofoina le agaga o le tagata i le mea e gata 

ai.  A o Keriso e le’i to’ilalo.  Na Ia lē faia se 'upu vaganā ai o 'upu e vi'ia ai 

le Atua.  I taimi uma o le fa’amasinoga fa’afoliga ma le lē tonu na tausia lava 

e Ia le to’afilēmū ma le mamalu.  Peita'i ina ua uma ona sasaina fa’alua, na 

fa’ae’e atu le satauro i Ōna luga, ma ua lē mafai e le tino fa'ale-tagata ona 

tau'aveina.  Na pa’ū o Ia i lalo ifo o le 'avega. 

Na va’aia e le motu o tagata na mulimuli iā te Ia Lona vaivai ma ua 

savali tau pa’ū, peita'i latou te le’i fa’ailoa so latou fa’apalepale.  Na latou 

tauemu ma taufaifai iā te Ia ona ua lē mafai ona tau’ave le satauro mamafa.  

“U 



583 
 

Na latou toe fa’ae’e iā te Ia le satauro, ma ua toe pa’ū ifo Ia i le 'ele'ele.  Na 

iloa atu e i latou sa fa'asauā iā te Ia ua Na lē mafai ona Ia toe tau’ave Lana 

'avega.  Sa faigatā ia te i latou ona maua se tagata e tau’aveina le 'avega o le 

fa’alumaina ma le 'inosia.  O Iutaia lava ia latou te lē mafai ona faia lea mea, 

auā a fa'a'ele'elea fa'apea o le a taofia ai i latou mai le tausiga o le Paseka.  E 

leai ma se isi o le motu o tagata na mafai ona punou ifo e tau’ave le satauro. 

O lea taimi sa i ai se tagata 'ese, o Simona le Kurene, na sau mai le 

vao, ua fetaui ia ma le fa’apotopotoga o tagata.  Ua fa’alogo ia i 'upu 

taufaifai ma le so'ona vāvāō o le motu o tagata; na ia fa’alogo i le tauemu o 

lo’o 'alalaga ai pea, Ia fa’aavanoa le 'auāla mo le Tupu o Iutaia!  Na ia tū ma 

lona maofa i lenei va’aiga; ma a o ia fa’aali lona tigāalofa, sa latou tofia o ia 

ma fa'ae'e i ai le satauro i luga o ōna tau’au.   

Sa fa’alogo Simona i le tala iā Iesu.  O ōna atali’i o nisi ua talitonu i 

le Fa'aola, peita'i o ia e lē o se so’o.  O lona tau’aveina o le satauro i 

Kalevario o le fa'amanuiāga iā Simona, ma sa ia fa’afetai ona o lenei manuia 

mai le Atua.  O lea na ta'ita'iina ai o ia e filifili na te tau’ave le satauro o 

Keriso, ma sa ia tau'aveina le 'avega ma le fiafia. 

E i ai fo'i fafine na fa'atasi i le fa’apotopotoga, sa mulimuli i Lē e leai 

se agasala ma ō ai aga'i i Lona maliu puapuagā.  Na latou tulimata’i ma sa 

pulato'a iā Iesu.  O nisi o i latou sa vā’ai muamua iā Iesu.  E i ai nisi na 

aumai iā te Ia o latou tagata mama’i ma ē na puapuagātia.  O nisi fo'i o i latou 

sa Ia fa’amalōlōina.  O tala o mea na latou va'ai i ai ma mea o lo’o tutupu e 

feso’ota’i.  Ua latou maofa i le 'ino'ino tele o le motu o tagata iā te Ia Lē o 

lo'o latou lagona ai le liu suāvai o o latou loto ua nutimomoia.  Ma e ui i 

amioga lē taupulea a le motu o tagata, ma 'upu ita a faitaulaga ma ta'ita'i, o nei 

fafine na fa’aalia lo latou tigā alofa.  Ina ua pa’ū Iesu i lalo ifo o le satauro, sa 

lagona o latou leo tagi auē fa’avauvau. 

Ona pau lea o le leo sa tosina i ai le fa’afofoga a Keriso.  E ui ina 

matuā lagona le mafatia a’o tau’aveina agasala a le lalolagi, Na te le’i 

fa’alēaogāina le fa’aalia o le fa’anoanoa.  Na Ia silasila i nei fafine ma le 

alofa mutimutivale.  O nisi o i latou e lē talitonu iā te Ia; na Ia silafia e latou 

te lē o lauē ona o Ia na 'auina mai e le Atua, peita'i na fa’agae’etia ona o le 

agaga tigāalofa fa'ale-tagata.  Na Ia amana’ia lo latou manatu alofa, ma sa 

fafaguina ai i Lona finagalo se alofa mutimutivale e matuā loloto mo i latou.  

Na Ia fetalai atu, “Tama fafine a Ierusalema e, soia le tagi iā te A’u, a ia 

outou tagi iā te outou, 'atoa fo'i ma a outou fanau” (Luk. 23:28).  Mai le 

va’aiga i Ōna luma, na silasila Keriso i lumana'i i le taimi o le fa’aumatiāga o 

Ierusalema.  I lenā va’aiga mata’utia, o le to’atele o i latou o ē o lo’o fetagisi 

mo Ia o le a fa’aumatia fa'atasi ma a latou fanau. 

Mai le pa’ū o Ierusalema na fa’asolosolo manatu o Iesu i le isi 

fa’amasinoga e sili atu.  I le fa’aumatiāga o le 'a'ai lē salamō na Ia silasila i le 

fa’ailoga o le fa'aumatiāga mulimuli o le a o’o mai i le lalolagi.  Na Ia fetalai, 

“Ona fai atu lea o tagata i mauga, mafuli mai ia ia te’i matou; E fai atu fo'i i 

mea maupu’epu’e, Inā ufiufi ifo ia iā te i matou.  Auā afai e faia nei mea i le 

la'au mata, se ā se mea e faia i le la'au mago?” (Hose. 10:8; Luk. 23. 30, 

31).  Ua fa’atusaina e Iesu Ia lava i le la'au mata, o le Fa'aola e lē agasala.  

Na fa’ataga e le Atua Lona to’asā e fa’asaga i ē agasala ia pa'ū i luga o Lona 

Ālo pele.  O Iesu e tatau ona fa’asatauroina mo agasala a tagata.  A e o le ā 

le puapuagā e o'o i le tagata o le a fa’aauau pea i le agasala?  O i latou uma e 

lē salamō ma lē talitonu o le a iloa le fa'anoanoāga ma le pagātia e lē mafai e 

se gagana ona fa’amatalaina. 

Sa aofia i le motu o tagata na mulimuli i le Fa'aola i Kalevario tagata 

e to'atele na ‘auai ma le fiafia ma osana ma tālotālo lālā la'au a o ulufale o Ia i 

le manumālō i Ierusalema.  Peita'i e to’atele i latou o ē sa 'alalaga i Ōna 

vi'iga, auā sa lauiloa i lenā taimi, a o nei ua 'au fa'atasi i le 'alaga, “Inā 

fa’asatauro ia o Ia, fa’asatauro o Ia."  Ina ua afio Keriso i Ierusalema, na 

matuā si’itia i luga le fa’amoemoe o le 'au so’o.  Na latou sōsō latalata i lo 

latou Matai, ma le lagona o le tulaga maualuga o le feso’ota’i lea ma Ia.  A o 

nei ina ua fa’alumaina o Ia ua latou mulimuli mamao mai.  Na tumu i latou i 

le fa’anoanoa, ma ua punonou o latou ulu ona o fa’amoemoega ua lē taunu'u.  

Pagā, ua fa’amaonia nei fetalaiga a Iesu, "E tausuai outou uma ona o A’u i 

lenei lava pō; auā ua tusia, 'Ou te taia le leoleo mamoe, ona ta'ape'ape ai lea 

o le lafu mamoe'" (Mata. 26:31). 

Ina ua taunu’u i le nofoāga o fa’asalaga, na saisaitia loa pagotā 

ta'ito'atasi i mea e fa’ataunu’u ai fa’asalaga.  O pagotā faomea e to’alua ua 

taumafai e tete’e i lima o i latou na tu'ua i la’ua i satauro; a e peita'i o Iesu e 

le’i tete’e atu.  O le tinā o Iesu, o lo'o fesoasoani i ai Ioane le so’o alofaina, 

na mulimuli atu i tulaga 'a'ao o lana Tama i Kalevario.  Na ia va’ai o pa’ū o 

Ia i lalo o le ‘avega o le satauro, na ia mo’omo’o e tu’uina se lima lagolago i 

lalo o Lona ao ua manu'a, ma fa’amāmā i Lona ao sa masani ona fa’alagolago 

i lona fatafata.  Peita’i ua ia lē maua lea avanoa fa’amomoi loto.  E fa’atasi 

ai ma le ‘au so’o sa i ai pea i lona loto le fa’amoemoe o le a fa’aalia e Iesu 

Lona mana, ma Ia fa’asaoina ai o Ia lava mai Ōna fili.  A e ua toe fāi ifo lona 

loto ina ua ia toe manatua Āna afioga na valo’ia ai va’aiga o lea ua 

fa’ataunu’uina nei.  A o fusifusia faomea i satauro, na ia va'ai atu ma le 

agaga mafatia.  Pe mata ea o le a fa’asatauroina Lē sa tu’uina atu le ola i ē na 

oti?  Pe o le Ālo o le Atua o le a Ia fa’atagaina lava o Ia i se maliu e fa'apea le 

mata'utia?  E tatau ea ona tu’u'esea lona fa’atuatua o Iesu le Mesia?  O se 

mea ea e tatau iā te ia ona molimauina Lona fa’alumaina ma le mafatia, e 

aunoa ma se avanoa e 'au'auna ai iā te Ia i Ōna puapuagā?  Na ia va’aia Ōna 

'a'ao ua fālō i luga o le satauro; ua aumai le samala ma fao, ma a o tutū’iina 

fao i Ōna 'a'ao, o so’o fa’anoanoa ua latou 'ave'esea le tinā o Iesu mai lea 

va’aiga sauā. 

E le’i i ai se si'ufofoga fa'aseā a le Fa'aola.  Na to’afilēmū pea Ōna 

fofoga, peita'i o le āfu toto sa sisina ifo mai Lona ao.  E leai se lima alofa e 

solo 'esea le sau o le oti mai Ōna fofoga, po o ni 'upu fa’amafanafana ma le 

fa’amaoni e fa’ato’afilēmū ai Lona finagalo.  A o faia pea le galuega 

mata’utia a fitafita, sa tatalo Iesu mo Ōna fili, “Lo’u Tamā e, ia e 

fa’amagaloina atu iā te i latou, auā ua latou lē iloa le mea ua latou faia" 

(Luk. 23:34).  Ua mavae ‘ese mai Lona manatu i Ōna ia lava puapuagā, a e 

ua manatu iā i latou o lo’o fa’asauā iā te Ia ma le taui mata’utia o le a latou 

maua.  Na te le’i fetu’uina fitafita o ē na so’ona fa’asauā iā te Ia.  Na lē taui 

ma sui i ositaulaga ma ta'ita'i o ē na tinoū ia fa’ataunu’uina la latou galuega.  

Na tigā alofa Keriso ona o lo latou lē iloa ma le nofo sala.  Na Ia mānavaina 

na o le talosaga mo lo latou fa’amagaloga—“Auā ua latou lē iloa le mea ua 

latou faia.” 

Pe ana fai latou te iloaina o lea o lo'o latou fa'asauā i Lē na afio mai 

e lavea’i le fanau agasala mai le malaia e fa’avavau, se manū e latou te maua 

le matuā salamō ma le matata’u.  Peita’i o lo latou pōuliuli e lē 'ave'esea ai lo 

latou nofo sala; auā o lo latou tofi le iloa ma le talia o Iesu o lo latou Fa'aola.  

O nisi o i latou na iloa la latou agasala ma salamō, na liua.  O nisi e ala i lo 

latou lē salamō, ua lē mafai ai ona talia le tatalo a Keriso mo i latou.  Peita’i, 

e tusa lava, o le finagalo o le Atua ua aga’i i le fa’ataunu’uina.  O Iesu o lo’o 

sa’ilia e Ia le aiā e 'avea ai o Ia ma puluvaga mo tagata i luma o le Tamā. 

O le tatalo a Keriso mo Ōna fili e aofia uma ai le lalolagi.  E fa’atasi 

mai i ai ē agasala na ola i le taimi ua mavae, ma tagata ola i le lumana’i, mai le 

amataga o le lalolagi e o’o i le i’uga.  E nofo sala uma tagata i le 

fa’asatauroina o le Ālo o le Atua.  E ofoina le fa’amagaloga i tagata uma.  

“So’o se tasi” e maua e ia le filēmū o le Atua, ma le ola e fa’avavau. 

Ina ua mae’a ona tutū’i Iesu i le satauro, na si’itia e tagata mālōlosi 

ma fa'atūina i le mea ua uma ona saunia.  Na matuā mafatia le Ālo o le Atua.  

Ona tusia lea e Pilato o le 'upu i gagana Eperu, Eleni, ma Roma ma tu’u i luga 

o le satauro, i luga a’e o Lona ao.  Ua faitauina, “O IESU LE NASARETA 

LE TUPU O IUTAIA."  O lenei fa’aupuga na lē fiafia ai Iutaia.  I le maota o 

Pilato na latou 'alalaga ai, “Inā fa’asatauro ia; e leai so matou tupu na’o 

Kaisara” (Ioa. 19:15).  Na latou fa’ailoa o se tasi na te fa’ailoa se isi tupu o 

le fa’alata.  O Pilato na tusia lo latou mana’o na fa'aalia.  E leai se sala na 

ta’ua, vaganā o Iesu o le Tupu o Iutaia.  O le tusi ua fa’ailoa ai le fa’amaoni o 

Iutaia i le pule a Roma.  Ua fa’ailoa ai so'o se tasi e fa’apea mai o le tupu o 



586 
 

Isara'elu e fa’amasinoina ma e tatau i ai le oti.  O ositaulaga ua sili atu le mea 

ua latou fai i lo le mea sa tatau ona o’o i ai.  A o latou taupulepule le fasiotia 

o Keriso, na fa’ailoa e Kaiafa, “Ua aogā pe a fano se tagata to’atasi e sui a’i le 

nu’u” (Ioa. 18:14).  A o lenei ua fa'aalia lo latou fa’afoliga.  Ina ia 

fa’aumatia Keriso, na latou sauni e ofo atu e o’o lava i ola o lo latou nu’u. 

Ua va’aia e ositaulaga le mea ua latou faia, ma latou talosaga ina ia 

suia le tusi i le mea na molia ai o Ia i luga a’e o Lona ao.  Na latou fai atu, 

"‘Aua e te tusi, o le tupu o tagata Iutaia; a ia fa'apea, ua fai mai o ia, 'O a’u o le 

tupu o tagata Iutaia.'"  A’o Pilato ua lē fiafia iā te ia lava ona o lona vaivai, 

ma sa ia matuā ‘ino’ino i le matau’a ma le faitogafiti o ositaulaga ma toea'ina.  

Na ia tali atu, “O le mea ua 'ou tusia, ua 'ou tusia lava.” (Ioa. 19:21). 

O le pule e sili atu iā Pilato po’o Iutaia na fa’atautaia le tu’uina o le 

tusi i luga a’e o le ao o Iesu.  O le finagalo o le Atua ia fafagu manatu o 

tagata ma su’esu’e ai i Āna afioga.  O le nofoāga na fa’asatauroina ai Iesu e 

latalata i le 'a'ai.  E afe ma afe tagata mai isi nu’u na i ai i Ierusalema, ma o le 

tusi o lo’o fa’ailoa o Iesu le Nasareta o le Mesia o le a latou mātauina.  O le 

'upu moni o lo’o olaola pea na tusia e le lima na ta’ita’iina e le Atua. 

I puapuagā o Keriso i le satauro na taunu’u ai valo'aga.  I seneturi 

ua mavae, a’o le’i o’o i le fa’asatauroina, na valo'ia e le Fa'aola puapuagā o le 

a o’o iā te Ia.  Na Ia fetalai, “Auā ua si'osi'omia A’u e ulī; ua punitia A’u e le 

vao o tagata amio leaga; ua tu’ia e i latou O’u lima ma O’u vae.  'Ou te 

mafai ona faitau O’u ivi uma; o i latou, ua latou va’ava’ai mai, ua matamata 

mai iā te A’u.  Ua latou tufatufa O’u ofu mo i latou, ma latou fai le vili i Lo’u 

ofu tino" (Sala. 22:16-18).  O le valo'aga e uiga i Ōna ofu na taunu’u lava e 

aunoa ma le aiā mai o Āna uō po o Ōna fili fo’i.  O fitafita na fa’asatauro iā 

te Ia sa latou ‘ave’esea Ōna ofu.  Na fa’afofoga Keriso a’o latou tufatufa 

Ōna ofu mo i latou.  O Lona ofu tino e leai se su’iga, ua lalaga 'ato'atoa, na 

latou fa’apea ane, “'Aua tatou te saeia, a’e se’i tatou fai ai le vili po o ai lē fai 

mona" (Ioa. 19:22, 23).   

O le isi fo'i valo'aga na fa’aalia ai e le Fa'aola, “O le luma na 

momomo ai Lo’u loto, ua ma’i lava A’u; na ou fa’atalitali fo'i i se na te 

fa’amatalaloto mai, a e leai lava se tasi, a e leai se isi na 'Ou maua.  Na 

latou avane le mea o'ona e fai Ma’u mea e ‘ai; ua 'Ou fia inu ona latou avane 

ai lea le vineta 'Ou te inu ai" (Sala. 69:20, 21).  E mo i latou na mafatia i le 

oti i le satauro, na fa’ataga ona avatu i ai se mea inu e fa’agalo ai le tigā ma le 

mafatia.  Na ofoina atu lenā mea inu iā Iesu; a e ina ua Ia tofoina, na Ia lē 

inuina.  Na Ia lē talia se mea inu e fa’anenefu ai Lona mafaufau.  E tatau 

lava ona taofi mau Lona fa’atuatua i le Atua.  Ona pau lenā o Lona 

mālōsi'aga.  O le nenefu o Lona mafaufau o le a maua ai e Satani le avanoa e 

manumālō ai. 

O fili o Iesu na latou matuā fa’ailoa lo latou ita tele a’o Ia tautau i 

luga o le satauro.  O faitaulaga, tusi'upu, ma ta'ita'i na latou fa’aopoopo i le 

motu o tagata i le tauemuina o le Fa'aola.  I Lona papatisoga ma le mauga o 

le liliūga na fa’alogoina le si’ufofoga o le Atua o fa’ailoa mai o Keriso o Lona 

Ālo.  Na toe fetalai fo'i le Tamā a o le’i o’o i le fa’alataina o Keriso ma le 

molimau i Lona itū Atua, peita'i o nei ua lē lagona le si’ufofoga mai le lagi.  

Ua leai se leo e molimau ma lagolagoina ai o Ia.  Ua na’o Ia ua mafatia i le 

sauāina ma le tauemuina e tagata amioleaga. 

“Afai o 'Oe le Ālo o le Atua,” ua latou fa’apea mai, “inā alu ifo ia i le 

satauro.” “Inā fa'aola ia iā te ia pe afai o le Keriso lē na filifilia e le Atua” 

(Luk. 23:55).  O le fa’aosoosoina i le vao na fa’ailoa atu ai e Satani, “Afai o 

'Oe le Ālo o le Atua, inā fetalai atu ia ia liu areto nei ma’a,”  “Afai o 'Oe le 

Ālo o le Atua, oso ia 'Oe i lalo,” mai le tumutumu o le malumalu (Mata. 4:3, 

6).  Ma o Satani ma āna agelu i tino tagata na fa’atasi ai i le satauro.  O le fili 

ma āna ‘au na galulue fa’atasi ma faitaulaga ma ta'ita'i.  Na fa’aosofia e 

a’oa’o le motu o tagata lē taupulea ina ia latou fa’aleo le fa’asalaga e fa’asaga 

i Lē e leai se sala, a e o le to’atele o i latou e le’i va’ai muamua iā te Ia se’ia 

o’o ina u’una’iina i latou e molimau pepelo e fa’asaga iā te Ia.  O faitaulaga, 

ta'ita'i, Faresaio, ma tagata lē taupulea na latou 'au'aumea fa’atasi ona ua 

ulutinoina e le ti’apolo.  Ua ‘au fa’atasi ta’ita’i fa'aleagaga ma Satani ma āna 

agelu.  Ua latou fa’ataunu’uina le mea e fai atu ai. 

O Iesu, a o mafatia ma ua lata ona maliu, o lo'o Ia fa’afofoga i 'upu 

uma na fa’ailoa e faitaulaga, “Na Ia fa’aolaina isi tagata, e lē mafai e Ia ona 

fa'aola iā te Ia.  Afai o le tupu o Isara'elu o Ia, inā alu ifo nei lava o Ia i le 

satauro, ona tatou talitonu ai lea iā te Ia” (Mata. 27:42).  Na mafai e Keriso 

ona Ia maliu ifo mai le satauro, a e ona o Lona lē lavea'i iā te Ia lava ua maua 

ai le fa’amoemoe o le tagata agasala mo le fa’amagaloina ma lelei ai ma le 

Atua. 

I lo latou tauemu i le Fa'aola, o i latou o lo latou tofiga o le 

fa’amatalaina o valo'aga o lenei ua latou tautala i 'upu tonu ia na valo'ia o le a 

latou faia i le aso lenei.  Peita’i o lo latou tauaso na latou lē va’ai ai o lo’o 

latou fa’ataunu’uina le valo'aga.  O i latou na lafo 'upu faifai ma fa’apea atu, 

“Na fa’atuatua ia i le Atua, ia Na lavea’i mai nei o Ia iā te Ia, afai e finagalo o 

Ia iā te Ia; auā na Ia fai mai, 'O A’u le Atali'i o le Atua'" (F. 43), latou te le’i 

manatu o la latou molimau o le a lagona i taimi o lo’o mulimuli mai.  Peita’i 

e ui ina sa lafoina nei 'upu o le tauemu, o ia 'upu na ta’ita’iina ai nisi tagata 

latou te su’esu’e i le Afioga a le Atua a e le’i fa’apea muamua.  O tagata 

popoto na latou fa’alogo, su’esu’e, mafaufau, ma tatalo.  E i ai nisi na latou 

mautala ma fa’atusatusa tusitusiga se’ia o’o ina latou maua le uiga o le 

galuega a Iesu.  E le’i i ai muamua se malamalama’aga iā Iesu nai lo le taimi 

a o tautau o Ia i luga o le satauro.  O le to’atele o i latou na maimoa i le 

va’aiga o Lona fa’asatauroina, na fa’alogo i afioga a Keriso, ma iloa ai le 

malamalama o le 'upu moni. 

A o mafatia Iesu i le satauro, na i ai sina ataata o le 

fa’amafanafanaga, o le tatalo a le pagotā na salamō.  O pagotā e to’alua na 

fa’asalaina fa’atasi ma Iesu na tauemu iā te Ia; ma o le tasi ua 'avea ōna 

puapuagā ma mafua'aga na atili ai ona atuatuvale ma tete’e atu.  Peita’i e le'i 

fa’apenā le isi.  O lenei tagata e lē o se pagotā loto ma’a’a; na ia mulimuli i 

ta’ita’iga sesē a ē na latou ‘au fa’atasi, a e itiiti ifo lona nofo sala i le to’atele o 

i latou na tutū latalata i le satauro ma tauemu i le Fa'aola.  Na ia va’ai ma 

fa’alogo iā Iesu, ma ia talitonu i Āna a'oa'oga, a e na tosina ‘ese mai iā te Ia e 

faitaulaga ma toea'ina.  O lona sa’ili e tineia lona talitonuga, na pa’ū atu ai o 

ia i le loloto o le agasala, se’ia o’o ina pu’eina ma fa’amasinoina o le tagata 

solitulafono e tatau ona oti i le fa’asatauroina.  I le maota fa’amasino a o 

aga’i atu ai i Kalevario, na la fa’atasi ai ma Iesu.  Na ia fa’alogo i le fa’ailoa 

mai e Pilato “Ou te lē iloa se mea e sala ai o Ia” (Ioa. 19:4).  Na i ai pea Ōna 

fofoga fa'ale-Atua, ma Lona alofa mutimutivale ma le fa’amagalo i ē na 

fa'asauā iā te Ia.  I luga o le satauro na ia va’aia ai i le to’atele o le ‘au fai 

tapua'iga o latou lafoa’i 'upu taufaifai ma tauemu i le Ali'i.  Na ia va’ai i le 

lialia’i o o latou ulu.  Na ia fa’alogo i 'upu leaga na faia fo'i e lana pa’aga, 

“Afai o 'Oe o le Keriso, inā fa'aola ia 'Oe iā te 'Oe 'atoa ma i ma'ua nei” (Luk. 

23:39).  E aofia ai i ē na ui ane, na ia fa’alogoina nisi o lo’o latou puipui Iesu.  

Na ia fa’alogo i nisi o i latou o lo’o toe tautala i Āna 'upu, ma talatalanoa i ai.  

Na toe fo'i mai lona talitonuga o Ia lava lenei o le Keriso.  Na ia liliu atu i 

lona uso a pagotā ma fa’apea atu, “E te lē mata’u ‘ea i le Atua, ina ua tatou 

sala fa’atasi?”  Opagotā ua aga’i i le oti e leai se mea e toe fefefe ai i tagata.  

A e o le tasi na ia lagona le talitonuga e i ai le Atua e ao ona mata’u i ai, ma le 

lumana’i e gatete ai.  A o nei, ua ufitia i le 'ele'elea o le agasala, o le tala 

fa’asolopito o lona olaga ua lata ona tapunia.  “Ua tonu lava la ta sala,” o 

lana auē lea; “auā ua tauia mai i ta'ua e tusa ma mea na ta faia; a o Ia nei, e leai 

se mea e lē tusa na faia e Ia” (Luk. 23:40, 41).  

O nei e leai se fesili.  E leai ni masalosaloga, e leai ni a’oa’iga.  Ina 

ua fa’asalaina ona e ‘auai i soligā tulafono, na o’o ifo i le pagotā le leai o se 

fa’amoemoe a e na o le atuatuvale; a e o le tulaga e 'ese ua o'o mai, o 

mafaufauga to’afilēmū ua tupu a’e na toe manatua ai tala na ia fa’alogo ai e 

uiga iā Iesu, na Ia fa'amālōlō ai i ma'i ma fa’amagaloina agasala.  Na ia 

fa’alogo i 'upu a i latou ē o lo’o fetagisi ua talitonu iā Iesu ma mulimuli iā te 

Ia.  Na ia va’ai ma faitau i 'upu o lo’o tusia i luga a’e o le ao o le Fa'aola.  Na 

ia fa’alogo iā i latou o lo'o faitau i ai a o ui ane, o nisi o lo’o fa’anoanoa, a o isi 

o lo’o tauemu ma taufaifai.  Na fa’amalamalamaina e le Agaga Pa'ia lona 

mafaufau, ma fa’asolosolo ai ina fa’afeso’ota’i o fa’amaoniga i mea o lo’o 

tutupu.  O lo’o ia va’aia Iesu ua sauāina, tauemuina, o lo’o tautau i luga o le 

satauro, na ia va’aia ai le Tama'i Mamoe a le Atua, o Lē 'ave'esea le agasala a 

le lalolagi.   Na fefiloi le fa’anoanoa ma le mafatia i lona leo ina ua leai se 

mea na te mafaia, a o lafoa'i atu ia lava i le Fa'aola.  “Le Ali'i e, ia e manatua 

mai a’u,” o lana tagi lea, “Pe a e afio mai i Lou mālō" (Luk. 23:42). 

Na vave ona ia maua le tali.  I le si’ufofoga mālū ma le mālie, o 

afioga e tumu i le alofa, fapalepale, ma le mana na Ia fetalai atu ai, "E moni, 

'Ou te fai atu iā te 'oe; ta te fa’atasi ma 'oe i Parataiso" (F. 43).   

Mo itūlā e tele o mafatiāga, o 'upu faifai ma tauemuga na fa’afofoga 

i ai Iesu.  A o Ia tautau i le satauro, na alu a’e pea le leo o 'upu leaga ma le 

taufaifai.  Na mo’omo’o Lona finagalo e fia fa’afofoga i se fa’aaliga o le 

fa’atuatua mai Ōna so’o.  A e na Ia fa’afofogaina na o 'upu fa’anoanoa, ”Na 

tatou talitonu o Ia e Na te fa’aolaina Isara'elu.”  Oi le fa’afetai o le Fa'aola i 

le ta'uina o le fa’atuatua ma le alofa e le pagotā faomea ua lata ona oti!  A o 

fa’afitia e ta’ita’i Iutaia o Ia, e o’o fo'i i le 'au so'o na masalosalo i Lona itū 

Atua, o lenei faomea, ua toe o se tuā'oi mai le fa’avavau, a e ua ia ta’uina Iesu 

o le Ali'i.  E to’atele i latou na sauni e ta’uina o Ia o le Ali'i a o Ia faia vavega, 

ma ina ua mavae Lona toe tū mai le tu’ugamau; a e leai se isi na fa’ailoa o Ia 

a o Ia tautau i luga o le satauro vaganā le pagotā na salamō, o lē na fa’asaoina 

i le itūlā mulimuli. 

Na fa’alogo ē na tutū lata ane a o ta’u e le pagotā Iesu o le Ali'i.  O 

le leo o le tagata salamō na ua’i i ai la latou fa’alogo.  O i latou na i lalo o le 

satauro sa fefinaua’i i ofu o Keriso, ma fai le vili i Lona ofu tino, ua latou 

fa’atali ma fa’alogologo.  Na taofia o latou leo ita.  Na fa’aitiitia lo latou 

pisapisaō ma va'ai atu iā Keriso, ma fa’atalitali i se tali mai fofoga o Ia ua lata 

ona maliu.   

A o Ia fetalai atu i afioga o folafolaga, o le ao pogisā na foliga mai 

ua ufitia ai le satauro na atia e se pupula ma se malamalama ola.  O le pagotā 

salamō na o’o i ai le filēmū 'ato'atoa o le taliaina e le Atua.  O Keriso i Lona 

fa’amaulaloina ua fa’amamaluina.  O Ia Lē ua va’aia e isi tagata uma e 

foliga mai ua to’ilalo, a e ua manumālō.  O Ia ua ta’ua o Lē e tau’aveina 

agasala.  E mafai ona fa’ailoa le pule a tagata i Lona tino.  E mafai ona latou 

fa’amanu’alia Lona ao pa'ia i le pale tuitui.  E mafai ona latou ave 'ese Ōna 

ofu ma fefinaua’i i le vaevaeina.  Peita’i latou te lē mafai ona faoa Lona 

mana e fa’amagalo ai agasala.  I Lona maliu na Ia fa’ailoa ai le molimau i 

Lona itū Atua ma le mamalu o Lona Tamā.  E lē punitia Lana fa’afofoga ua 

Ia le lagona ai, e le’i fa’apu’upu’uina fo'i Lona 'a'ao ia lē mafa'aola ai.  O 

Lana aiā fa’atupu e lavea’i ai i le mea e gata mai ai ia i latou uma o ē ō atu i le 

Atua e ala atu iā te Ia. 

"'Ou te fai atu iā te 'oe i le aso nei, Ta te fa’atasi ma 'oe i Parataiso."  

E le’i folafola e Keriso o le a la fa’atasi ma le pagotā i le Parataiso i le aso 

lenei.  E le’i afio a’e o Ia i le aso lava lea i le Parataiso.  Na Ia tofā i le 

tu’ugamau, ma i le taeao o le toetū na Ia fetalai ai, “Ou te le’i alu a’e i Lo’u 

Tamā” (Ioa. 20:17).  Peita'i o le aso na fa’asatauro ai, o le aso na foliga mai 

ua to’ilalo ma pogisā, na tu'u atu ai le folafolaga.  “O le aso nei” a’o maliu i 

luga o le satauro o le tagata solitulafono, na ta’utino ai Keriso i le pagotā, E te 

fa’atasi ma A’u i le Parataiso (Luk. 23:43). 

O pagotā ua fa’asatauroina fa’atasi ma Iesu, "o le tasi i le itū 

taumatau, ma le tasi i le itū tauagavale" (Mare. 15:27).  Na faia lenei tulaga 

ona o le fa’atonuga a faitaulaga ma ta'ita'i.  O Lona tulaga ogātotonu i le vā o 

pagotā e fa’ailoa ai o Ia le pagotā e aupito mamafa Lana solitulafono o i latou 

e to’atolu.  Ua taunu’u ai fo'i le Afioga a le Atua, “Na faitauina fo'i o Ia 

fa’atasi ma e pagotāta" (Isa. 53:12).  Peita'i o le 'atoa o le uiga o a latou amio 

e le’i iloa e faitaulaga.  A o fa’asatauroina Iesu fa’atasi ma faomea, ua tu’u "i 

le ogātotonu," e fa’apena ona tu’uina Lona satauro i totonugalemū o le 

lalolagi agasala.  Ma o 'upu fa’amagalo na Ia fetalai atu ai i le pagotā na 

salamō ua tutuina ai le malamalama o le a susulu i tulimanu uma o le lalolagi. 

Na maofa agelu a o latou mata'i le alofa silisili 'ese o Iesu, o Lē e ui 

ina o lo’o mafatia i puapuagā faigatā o le tino ma le mafaufau, na manatu mo 

isi, ma fa’amalosi i le agaga ua salamō ia talitonu.  I Lona fa’amaulaloina, o 

Ia o le perofeta na fetalai i tama fafine a Ierusalema, o lo'o Ia fautua i le Tamā 

ina ia fa’amagalo ē o le a fasioti iā te Ia, ma o Ia le Fa'aola alofa na 

fa’amagaloina agasala a le pagotā na salamō. 

A o silasila solo Iesu i le motu o tagata o lo’o si’omia o Ia, na Ia 

matauina se tasi.  I lalo ifo o le satauro o lo’o tū ai Lona tinā, o lo’o 

fa’alagolago i le so’o o Ioane.  Na ia lē mafai ona nofo 'ese mai lona Ālo; ma 

o Ioane, na ia iloa ua lata mai le i’uga, ua aumai o ia i le satauro.  A o latalata 

Lona maliu, na manatua pea e Keriso Lona tinā.  A o Ia silasila atu i foliga 

mafatia i le fa’anoanoa, na toe silasila atu iā Ioane ma Ia fetalai atu loa i Lona 

tinā, “Sena e, fa’auta, o lau tama!  Ua fa’apea fo'i iā Ioane, Fa’auta, o lou 

tinā!” (Ioa. 19:26, 27).  Na malamalama Ioane i afioga a Keriso, ma ia talia 

le fa’atuatuāga ua tu’uina atu iā te ia.  Talu mai fo'i lea itū aso sa 'ave o ia e 

lea so'o i lona aiga (F. 28).  Talofa i le alofa mutimutivale o le Fa'aola.  I 

totonugalemū o Ōna mafatiāga ma puapuagā o le tino fa’apea le mafaufau, na 

Ia manatu mamafa i le tausiga o Lona tinā!  E leai se tupe na te avatua e tausi 

ai o ia; peita’i na fa’atāuaina o Ia i le loto o Ioane, ma sa Ia tu’uina Lona tinā 

iā te ia e 'avea o se tofi tāua.  O lea ua saunia mo ia le mea e aupito sili na te 

mana’omia,--o le tigā alofa o lē e alofa iā te ia auā o ia fo'i na alofa iā Iesu.  

Ma o le taliaina e Ioane o ia o se tofi tāua, na maua ai e Ioane se fa'amanuiāga 

tele.  O Maria o le fa’amanatu sa tumau iā te ia o lona Matai pele. 

O le fa’ata’ita’iga 'ato'atoa o le alofa lē mavae o Keriso na susulu 

mai e lē o fa’anenefu lona pupula i augā tupulaga.  E latalata i le tolu sefulu 

tausaga na fesoasoani ai Iesu i aso fai so’o i le tau’aveina o 'avega i le aiga.  

A o nei, e ui lava i Ōna toe puapuagā, sa Ia manatua pea le tausiga mo Lona 

tinā fa’anoanoa ua leai sana tāne.  O le agaga fo'i lea e tasi o le a va’aia i so’o 

uma lava o le Ali'i.  O i latou uma e mulimuli iā Keriso e latou te lagona o le 

tasi lea vaega o la latou tapua’iga, o le fa’aaloalo ma le tausia o o latou mātua.  

E mai le loto e fa’apelepeleina Lona alofa, o le tamā ma le tinā e lē mavae le 

manuia o le mafaufau alofa i lo la'ua tausiga. 

A o lenei ua lata ina maliu le Ali'i o le mamalu, o le togiola mo le 

fanau a tagata.  I le tu’uina atu o Lona soifua pa'ia, e le’i si’itia o Ia i le 'oli'oli 

o le manumālō.  O mea uma ua na o le pōuliuli o le to’ilalo.  E lē o le 

mata’utia o le oti na mamafa iā te Ia.  E lē o le tigā o le 'inosia ma le 

fa’alumaina i le satauro na mafua ai Lona mafatia e lē mafai ona 

fa’amatalaina.  O Keriso o le āloali'i o ē puapuagātia; a o Lona mafatia na 

mai le lagona o le mata’utia o le uiga o le agasala, o le iloa pe a masani ma le 

amio leaga, ua fa’atauasoina ai tagata i lona mata’utia.  Na silafia e Keriso le 

loloto o le taofi a le agasala i le loto o le tagata, ma le to’aitiiti o i latou e loto 

malilie ia sosola 'ese mai lana pule.  Na Ia silafia a aunoa ma le fesoasoani 

mai le Atua, o le a tatau ona fano le aigā tagata, ma na Ia silafia fo'i le to’tele 

o i latou o le a fano a o latalata lava i le fesoasoani. 

Na i luga o Keriso le suitulaga mo i tatou, a tatou soliga tulafono ina 

ia togiola ai i tatou mai le fa’asalaga a le tulafono.  O le nofo sala a i latou 

uma na tutupu mai iā Atamu ua mamāfatū i Lona finagalo.  O le to'asā o le 

Atua e fa’asaga i le agasala, o le fa’aalia o Lona lē fiafia ona o le amioleaga, 

ua fa’atumuina ai le finagalo o le Ālo o le Atua i le fa'anoanoa tele.  O le 

soifuāga 'atoa o Keriso na Ia tala’i i le lalolagi ua pa'ū le tala lelei o le alofa 

tunoa o le Tamā ma Lona finagalo alofa e fa’amagaloina ai.  O le fa'aolataga 

mo ē aupito agasala o le autū lea o Lana fea'u.  A o nei o le mata’utia o le 

mamafa o le fa’asalaga na te tau’aveina, ua Ia lē va’aia ai fofoga fa'amagalo o 

le Tamā.  O le tō'esea o fofoga o le Atua mai le Fa'aola i le itūlā o Lona 

matuā puapuagā na tuia ai Lona finagalo i se fa'anoanoāga e lē mafai ona 

malamalama i ai le tagata.  O le tele o Lona finagalo mafatia ua tau lē lagona 

ai se tigā o le tino. 

O Satani ma āna fa’aosoosoga mata’utia ua ātu ai le finagalo o Iesu.  

Na le’i mafai e le Fa'aola ona silasila i tua atu o le tu’ugamau.  O le 

fa’amoemoe ua lē fa'ailoa mai iā te Ia le toe tū mai le tu’ugamau ma le 

manumālō, pe fa’ailoa mai iā te Ia le taliaina e Lona Tamā o Lana taulaga 

ofo.  Na Ia mata’u talu ai ona o le agasala o se mea e matuā 'inosia e le Atua, 

o le a 'avea ma ala e tete’a ai ma Lona Tamā e fa’avavau.  Na lagona e Keriso 

le puapuagā e o’o i tagata agasala ma o le a lagona pe a ua lē toe i ai le alofa 

tunoa e 'ai'oi mo le fanau a tagata ua ta'usalaina.  O le lagona o le agasala, ua 

tu’uina mai ai i Ōna luga, o le sui tulaga mo le tagata, le to'asā o le Tamā, ua 

ia inumia ai le ipu ‘o’ona, na mafatia ai le finagalo o le Ālo o le Atua. 

Na molimauina e agelu ma le maofa tele puapuagā matuitui o le 

Fa'aola.  Na ufiufi fofoga o ‘au a le lagi a o latou maimoa i nei va’aiga 

mata’utia.  O mea uma na faia e leai ni ola na fa’ailoa lo latou tigā alofa i le 

sauāina o Lē na foafoaina i latou.  O le lā na lē mafai ona pupula mai i le 

va’aiga mata’utia.  O ōna 'ave na susulu mālōsi e fa’amalamalamaina ai le 

lalolagi i le ogātotonu o le aso na foliga ua fa’afuase’i ona lē susulu mai.  O 

le pōuliuli, na ufitia ai le satauro.  “Ua afua mai i le itū aso e ono, ua pogisā 

uma ai le nu’u ua o'o lava i le itūlā e iva” (Mata. 27:45).  Sa le’i gasetoto le 

lā pe o se isi lava mafua'aga fa’anatura na ala ai ona i ai lenā pogisā tele e pei 

o le tulua o pō e aunoa ma le masina po’o fetū.  O lea le molimau fa’avavega 

na tu’uina mai e le Atua ina ia fa’amautūina ai le fa’atuatua o tupulaga amulī. 

I lenā pōuliuli tele na nātia ai le fa’atasi ai o le Atua.  Na Ia faia le 

pōuliuli o Lona apitaga, ma fa'alilo Lona mamalu mai mata o tagata.  O le 

Atua ma Āna agelu na i tafatafa o le satauro.  Na fa’atasi le Tamā ma Lona 

Ālo.  Peita’i e le’i fa’ailoa Lona afio ai.  Pe ana fa’aalia Lona mamalu mai 

le ao, o tagata uma e va’ai i ai e fa’aumatia.  I lenā itūlā faigatā, e le’i 

fa’amafanafanaina Keriso i le ‘auai o Lona Tamā.  Na Ia solia le tu’ugā 

uaina na o Ia, a o le nu’u sa leai so latou e to'atasi iā te a’u  (Isa. 63:3). 

I lenā pōuliuli tele, na ufitia ai e le Atua puapuagā fa'aletagata 

mulimuli o Lona Ālo.  O i latou uma na va’aia Keriso i Ōna faigatā na 

talitonu i Lona itū Atua.  O Ōna fofoga na va’aia e le fanau a tagata sa le’i 

toe mafai ona fa’agaloina.  E pei ona fa’ailoa i foliga o Kaino lona nofo sala 

i le fasioti tagata, e fa’apea ona fa’ailoa i fofoga o Iesu Lona lē sala, 

to’afilēmū, ma le alofa,--o le fa’atusa o le Atua.  Peita’i, e le’i amana’ia e i 

latou na molia o Ia fa’ailoga mai le lagi.  I le taimi umi o puapuagā o Keriso 

na va’ai le motu o tagata iā te Ia ma le tauemu.  A o nei ua ufitia o Ia i le alofa 

o le ofu tele o le Atua. 

O le ta’aligoligoa o le tu’ugamau ua pei ua pa'ū i luga Kalevario.  O 

le mata’u tele na o’o i le motu o tagata na potopoto i le satauro.  O 'upu leaga 

ma 'upu taufaifai ua fa’afuase’i ona taofi i le ogātotonu.  O tane, fafine, ma 

tamaiti ua fa’apa’ū’ū i le 'ele'ele.  Na ‘emo le uila mai le ao i nisi taimi ma 

iloa ai le satauro ma le Fa'aola o lo’o tautau ai.  O faitaulaga, ta'ita'i, tusi 

'upu, o ē na fa’ao’o sala, ma le motu o tagata sa latou manatu uma ua o’o mai 

le taimi o le taui ma sui.  O nisi o i latou ua femusua’i o Iesu ua lata nei ona 

alu ifo i lalo mai le satauro.  O nisi ua latou taumafai e tautagotago o latou 

ala e toe fo'i i le 'a'ai, ua pōpō o latou fatafata ma auē ona o le matata’u. 

I le itūlā e iva na si’itia ai le pōuliuli mai tagata, a e o lo'o ufitia pea 

le Fa'aola.  O lea le fa’ailoga o le mafatia ma mata'utia o lo’o mamafa i Lona 

finagalo.  E leai se tasi na ati lana va’ai i le pōuliuli o le fa’anoanoa na 

si’omia ai le satauro, ma e leai se tasi na mafai ona ati lana va’ai i le pōuliuli e 

sili atu le loloto na ufitia ai le agaga mafatia o le Fa'aola.  O uila sa ‘emo o le 

to'asā e pei ua fa’asaga mai iā te Ia a o Ia tautau i luga o le satauro.  “Ona 

'alaga ai lea o Iesu ma le leo tele, ua fa’apea atu, 'Eli, Eli, Lama 

Sapatani?...Lo’u Atua e, Lo’u Atua e, se ā le mea ua e tu’ulafoa’i mai ai 

A’u?'” (Mata. 27:46).  A o fa’asolo ona ufitia le Fa'aola i le pōuliuli, e tele 

leo na fa’apea ane: O le taui ma sui a le lagi ua o’o iā te Ia.  O le ‘emo o le 

to'asā o le Atua ua fa’asaga iā te Ia, auā na Ia fa’apea mai o Ia le Ālo o le 

Atua.  O le to’atele o i latou na talitonu iā te Ia na fa’alogo i Lana 'alaga 

mafatia.  Na mavae le fa’amoemoe.  Afai ua tu’ulafoa’i e le Atua Iesu, o le 

ā le mea e mafai ona fa’alagolago i ai ē mulimuli iā te Ia? 

Ina ua si’itia 'ese le pōuliuli mai le finagalo mafatia o Keriso, na Ia 

lagona le tigāina o Lona tino ma Ia fetalai ane, "'Ou te fia inu'” (Ioa. 19:28).  

O se tasi o fitafita Roma, na ia lagona le tigāalofa a o va’ai atu i fofoga ua 

mātūtū, ua fufui le omomi i le vineta ma tu’u i luga i le isopo, ona tu’u atu lea 

iā Iesu (F. 29).  Peita'i o ositaulaga ua tauemu i Lona mafatia.  Ina ua ufitia 

le nu’u i le pōuliuli, sa fa’atumulia i latou i le mata’u; na toe fo'i mai lo latou 

mata’u ina ne’i toe sola ‘ese Iesu.  O Lana 'alaga “Eli, Eli, Lama Sapatani?” 

na latou fa’auiga’eseina.  I lo latou manatu fa’atauva’a ma le tauemu, na 

latou fa’apea, “O lo’o vala'au atu o Ia iā Elia."  O le avanoa mulimuli e 

fa’ate’a ai Ōna tigā na latou lē taliaina.  Sa na o na fa'apea ane, “Tu’u ai pea 

ia; se’i tatou iloa pe sau Elia na te fa’aolaina o Ia” (Mata. 27:49). 

O le Ālo e lē ponā o le Atua ua tautau i luga o le satauro.  O Lona 

tino ua manu’a i fa’alavalava; o 'a'ao sa masani ona ‘a’apa atu e fa’amanuia, 

ua tu’itu’i i le la’au; o 'a'ao na le’i malōlō i le femaliua’i i 'au'aunaga o le 

alofa, ua tutū’i i le la’au, o le ao o le Tupu na tuia i tala o le pale tuitui; o Lona 

fofoga ua fa’aleoina ai le tagi auē.  Ma i faigatā uma na Ia onosa’i ai—o le 

toto ua sisina ifo i Lona ao, o Ōna 'a'ao, o le tigā na o’o iā te Ia a o 

fa’atautauina, ma le ātu tele o Lona finagalo na tumu ai Lona finagalo ona o 

le ufitia o fofoga o Lona Tamā—o lo’o fetalai i tagata ta’ito’atasi o le fanau a 

tagata, ua fa’ailoa mai, Ona o 'oe na finagalo malie ai le Ālo o le Atua Na te 

tau’ave le 'vega o le nofosala; ona o 'oe na Ia fa’aleaga ai le pule a le oti, ma 

tatala ai faitoto’a o Parataiso.  O Lē na fa’afilēmū peau sousou ma savali i 

luga o galu, o Lē na tetemū ai temoni ma sola 'ese ai ma’i faigatā.  O Lē na 

pupula ai mata o ē tauaso ma vala’au ē na oti i le ola,--na Ia ofoina Ia Lava i 

luga o le satauro o le taulaga ofo, ona o Lona alofa mo 'oe.  O Ia, Lē tau’ave 

agasala, ua ‘onosa’i i le to'asā o le fa’amasinoga tonu a le Atua, ma ona o 'oe 

ua 'avea ai o Ia ma agasala. 

Ua fa’alologo ē na matamata mo le fa’ai’uga o lenei va’aiga 

mata’utia.  Ua susulu mai le lā, a o lo’o ufitia pea le satauro i le pōuliuli.  Na 

va’ava’ai atu faitaulaga ma ta'ita'i aga'i i Ierusalema; ma e fa’auta, na va’aia 

le ao ua fa’amalumalu i luga o le 'a'ai ma fanua laugatasi o Iutaia.  O le Lā o 

le Amiotonu, le Malamalama o le lalolagi, ua ‘ave’esea Ōna 'ave mai le 'a'ai 

na fa’apelepele o Ierusalema.  O uila mata'utia o le to'asā o le Atua ua 

fa’asino tonu ma fa’asaga i le 'a'ai ua fa'amalaiaina. 

Na fa’afuase’i ona si’itia le pogisā mai le satauro, ma o le si’ufofoga 

manino, e pei o le leo o le pū, peisea’ī na fa’alogoina e le foafoāga 'atoa, ua 

'alaga Iesu, “Ua taunu’u.  Lo’u Tamā e, 'Ou te tu’uina atu Lo’u nei agaga i 

Ōu 'a'ao” (Luk. 23:46).  O se malamalama na fa’ata’ali’oli’o i le satauro, 

ma o fofoga o le Fa'aola ua pupula ma le mamalu e pei o le lā.  Ua 

fa’agaugau Lona ao i Lona fatafata, ua tō Lana manava, ua maliu. 

I totonu o lenei pōuliuli mata’utia, fa’apei ua tu’ulafoa’iina o Ia e le 

Atua, ua mae’a ona inumia e Keriso matāua mulimuli i le ipu o fa'anoanoāga 

o le fanau a tagata.  I totonu o ia itūlā mata’utia na Ia fa’alagolago i le 

fa'amaoniga o le taliaina e Lona Tamā o le mea na tu’uina atu ia ta Ia.  Ua Ia 

masani i uiga o Lona Tamā; na Ia malamalama i le tonu o Lana fa’amasinoga, 

Lona alofa tunoa, ma le tele o Lona alofa mutimutivale.  E ala i le fa'atuatua 

na Ia mālōlō iā te Ia o Lē na Ia fiafia e usita’i i ai.  Ma, i Lona gaua’i atu sa 

tu’uina atu o Ia lava i le Atua, o le lagona o le lē iloa o le finagalo malie o 

Lona Tamā ua mavae ‘ese.  Ona o le fa’atuatua, o Keriso ua manumālō. 

E le’i molimauina muamua e le lalolagi se va’aiga fa’apea.  Na 

laulaututū le motu o tagata ma le fememea'i a o latou pulato’a i le Fa'aola.  

Na toe ufitia le fogā'ele'ele i le pogisā, ma na fa’alogoina le gogolo tele, e pei 

o faititili e tele.  Na lulūina se mafui’e mata'utia.  O tagata ua matuā gatete i 

fa'apotopotoga.  Na vevesi ma lē mautonu tagata.  O mauga e si'omia le 'a'ai 

ua solo mai ai ma’a ma ta'avavale mai i le fanua laugatasi.  Sa lūlūina le 

'ele'ele, ua mavaevae papa, ua avanoa fo'i tu’ugamau, ma ua toe tutū mai ē na 

momoe i le oti (Mata. 27:50, 51).  Peisea’ī ua lūlūina mea uma na foafoaina.  

O ositaulaga, ta'ita'i, fitafita, o ē na fa’ataunu’uina fa’asalaga, ma le motu o 

tagata ua gūgū ona o le matata’u, ua latou pa'ū'ū i le 'ele'ele. 

Ina ua 'alaga Keriso ma le leo tele, “Ua taunu’u," sa fai sauniga 

ositaulaga i le malumalu.  Ua o’o i le itūlā o le taulaga afiafi.  Ua aumaia le 

mamoe o le fa’atusa o Keriso o le a fasia.  O lo’o ofu le ositaulaga i la’ei tāua 

ma le matagofie, ua tū ma lona lima ua si’i, e pei ona faia e Aperaamo ina ua 

sauni e fasioti lona atali’i e fai ai le taulaga.  Sa matuā fia iloa e tagata a o 

latou māta’i atu.  Peita'i ua lulūina le lau'ele'ele ma ua gatete; auā ua latalata 

mai le Ali'i lava Ia.  Ma le leo o se mea ua saeia, o le ‘ie puipui o le malumalu 

na saeluaina mai luga e o’o i lalo (F. 51), e se 'a'ao e lē mava’aia, ma ua tatala 

atu mo le va’aiga a tagata le nofoāga sa masani ona fa’atumulia i le mamalu o 

le fa’atasi ai o le Atua.  O le nofoāga lenei na i ai le Sekina.  O inā na 

fa’ailoa ai le mamalu o le Atua i luga o le nofoa o le alofa tunoa.  E leai se 

tasi vaganā le faitaulaga sili na te si’itia le 'ie puipui e vā ai lenei va’aiga mai 

le isi vaega o le malumalu.  Na ia ūlu atu i ai e fa'a tasi i le tausaga e faia le 

togiola mo agasala a le nu’u.  A e paga! Ua saeluaina le ‘ie puipui.  O le 

mea e sili ona pa'ia i le malumalu fa'ale-lalolagi ua lē toe pa'ia. 

Ua na o le mata’u ma le vevesi ua o’o mai.  O le faitaulaga na sauni 

e fasi le taulaga a e ua pa'ū 'ese le a’upega mai lona lima, ma ua sola le tama’i 

mamoe.  Ua fetaui le ata ma le mea moni i le maliu o le Ālo o le Atua.  Ua 

faia le taulaga aupito sili.  O le ala i le mea e sili ona pa'ia ua matala.  O le 

ala fou ma ola ua saunia mo tagata uma.  Ua lē toe mana’omia e le aigā 

tagata agasala ma fa'anoanoa ona fa’atalitali i le o’o mai o le faitaulaga sili.  

Ua amata mai nei ona galue le Fa'aola, o le faitaulaga ma le puluvaga i le lagi 

o lagi.  E pei lava ua fetalai mai se si’ufofoga ola i ē tapua’i: O lenei ua 

fa’ai’uina taulaga osi uma ma taulaga mo agasala.  O le Ālo o le Atua ua afio 

mai e tusa ai ma Lana fetalaiga, “Le Atua e, silasila mai ia, 'Ou te alu atu e 

faia Lou finagalo (Ua tusia A’u i le Tusi ta’ai.)" (Epe. 10:7).  "Ona ulu 

fa’atasi lava lea o Ia i totonu o le mea pa'ia,...a o Lona lava toto, ua na maua le 

togiola e fa’avavau mo i tatou" (Epe. 9:12). 

Matā'upu 79 

"UA TAUNU’U" 

 le’i tu’uina atu e Keriso Lona soifua se’ia mae’a le galuega na afio 

mai e faia, ma i Lana mānava fa’amavae, na Ia alaga ai, “Ua taunu’u" 

(Ioa. 19:30).  Ua Ia manumālō i le taua.  O Lona 'a'ao taumatau ma Lona 

'a'ao pa'ia ua maua ai le manumālō.  O lē e manumālō ua Ia fa’atūina Lana 

fu’a i le tumutumu e fa’avavau.  E le’i 'oli'oli ea agelu?  O se 'oli'olisaga ua 

i le lagi 'atoa ona ua manumālō le Fa'aola.  Ua to’ilalo Satani, ma ua ia iloa 

ua lē iloa lona mālō. 

Mo agelu ma lalolagi e le’i agasala e i ai le uiga tāua o le alaga, “Ua 

taunu’u."  O le galuega tele o le togiola mo i latou ma i tatou fo'i ua 

fa’ai’uina.  O i latou fa’atasi ma i tatou e tofusia i taui o le manumālō o 

Keriso. 

Sa le’i malamalama lelei agelu ma lalolagi e le’i agasala i le uiga a 

Satani se’ia o’o ina ua maliu Keriso.  O lē na fouvale sa fa’aofu ia lava i le 

tau fa’asesē e o’o lava i le 'au pa'ia e latou te le’i malamalama 'ato'atoa i āna 

ta’iala.  E le’i va'ai manino i latou i uiga moni o lona fouvale. 

O ia o lē na matagofie ma mamalu a e na ia fa’asaga tau i le Atua.  

Na fetalai le Ali'i e fa’atatau iā Lusifelo, “O 'oe na, ua e fa'amau fa’ailogaina 

le 'ato'atoa; ua tumu 'oe i le poto, na 'ato'atoa fo'i lou matagofie” (Esek. 

28:12).  O Lusifelo o le kerupi sa fa’amalumalu.  Na ia tū i le malamalama 

o le afio’aga o le Atua.  O ia lē na silisili iā i latou uma na faia e le Atua, ma 

sa taulamua i le fa’ailoaina o fuafuāga a le Atua i le atulaulau.  Ina ua uma 

ona agasala, o lana pule e fa’asesē ai na fa’ateleina, ma o le fa’ailoaina o lana 

amio na matuā faigatā ona iloa, ona o le tulaga maualuga na ia u’umia a o 

fa'atasi ma le Tamā. 

Na mafai e le Atua ona fa’aumatia Satani ma i latou na alolofa iā te 

ia e pei o le faigofie ona lafoa’i se ma’ama’a i le 'ele'ele, a e Na te le’i faia lea 

mea.  O le fouvale e lē fa’ato’ilaloina i le fa’amalosi.  O le pule fa’ amalosi 

e na’o le mālō o Satani e maua ai.  O fa’avae o le mālō o le Atua e lē fa’apea 

ona faia.  O Lana pule e fa’avae i le fa'apalepale, agalelei, ma le alofa 

mutimutivale; ma o le fa’aalia o ia ta’iala o le 'auāla lea e fa'aaogā.  O le 

mālō o le Atua e fai mea tatau, ma o le ‘upu moni ma le alofa e fa’aaogā e 

pulea ai. 

O le finagalo o le Atua ia tu’uina mea uma ia mautū le fa’avae e 

fa’avavau, ma i le taupulega a le lagi na tonu ai o le a tu’uina le taimi mo 

Satani e atia’e ai ta’iala o le a ‘avea ma fa’avae o lana faigā mālō.  Na ia 

fa’apea e sili atu ana fuafuāga i lo ta’iala a le Atua.  Na tu’uina le taimi ia 

galuea’iina ai manatu o Satani ina ia va’aia e le atulaulau. 

E 

Na ta’ita’i e Satani tagata i le agasala, ma sa fa’agaoioi loa fuafuāga 

o le fa’aolataga.  Mo le fā afe tausaga, na galue Keriso mo le si’itia o le 

tagata, a o Satani mo le fa’afanōga ma le fa’amaulaloina o le tagata.  O le 

atulaulau sa latou mata’ia nei tauālumaga uma. 

Ina ua afio mai Iesu i le lalolagi, na fa’asaga le mālōsi o Satani iā te 

Ia.  Mai le taimi na Ia o’o mai ai o se pepe i Petele’ema, na galue le fili ia 

fa’aumatia o Ia.  Na ia sa’ili i 'auāla uma e mafai ai, na ia taumafai e taofi 

Iesu mai le tupu a’e o se tamaitiiti e 'ato’atoa, o se taule’ale’a e leai se sesē, o 

Lana 'au’aunaga pa’ia, ma le taulaga e lē ponā.  A e sa fa’ato’ilaloina Satani.  

Na ia lē mafai ona ta’ita’i Iesu i le agasala.  Na ia lē mafai ona fa’avaivai iā 

te Ia, pe ‘ave’ese o Ia mai le galuega na afio mai i le lalolagi e faia.  Mai le 

vao e o’o i Kalevario, o le afā o le ita o Satani na tu’i mālōsi iā te Ia, peita’i o 

le tele o faigatā, o le mālōsi lea o le taofi mau a le Ālo o le Atua i le 'a'ao o 

Lona Tamā, ma aga’i atu pea i le ala ua pisia i le toto.  O taumafaiga uma a 

Satani e sauāina ma fa’ato’ilaloina o Ia sa na o le fa’ailoa mai ai le manino o 

le malamalama o Lona uiga mamā. 

O le lagi 'atoa ma lalolagi e le’i agasala sa molimauina le finauga 

tele.  Na latou matuā māta’ia le fa’asologa aga’i i va’aiga fa’ai’u o le 

fete’ena’iga.  Na latou va’aia le Fa'aola o ulu i le fa'ato'āga o Ketesemane, o 

Lona finagalo ua fa’ano’uno’u i le mata’utia o le pogisā tele.  Sa latou 

fa’alogoina Lana 'alaga, “Lo’u Tamā e, afai e mafai, ia ave 'ese lenei ipu iā te 

A’u” (Mata. 26:39).  A o motusia le mafutaga ma le Tamā, na latou va’aia 

le 'o'ona o Lona fa’anoanoa e sili atu i le tauiviga mulimuli ma le oti.  O le 

afu toto na sisina mai Lona tino ua to’ulu i le 'ele'ele.  Mai Lona fofoga, e 

fa’atolu ona Ia tatalo mo le lavea’iga.  O le lagi ua lē lavātia lea va’aiga, ma 

ua ‘auina mai se ‘ave fe’au e fa’amafanafana i le Ālo o le Atua. 

Na va’aia e le lagi le fa’alataina o Ia i lima o tagata lē taupulea, ma 

ua latou tauemu ma sauāina o Ia a o fa’anatinati mai le tasi fa’amasinoga i le 

tasi fa’amasinoga.  Na fa’alogoina le taufaifai o ē na fa’asauā iā te Ia ona o le 

tulaga maulalo o Lona fanau mai.  Sa fa’alogoina le fa’afiti ma le tautō o le 

tasi o Ōna so’o pele.  Na va’aia le galuega fememēa’i a Satani, ma lana pule 

i loto o tagata.  Oi se va’aiga mata’utia!  O le Fa'aola ua pu’eina i le tulua o 

po ma ao i Ketesemane, ua ta’ita'iina mai le maota o le pule i le fale 

fa’amasino, fa’amasinoina fa’alua i luma o faitaulaga, e fa’alua i luma o le 

Fono Faitulafono, fa’alua i luma o Pilato, fa’atasi i luma o Herota, 

fa’alumaina, sasaina, ta’usalaina, ma ua ta’ita’i atu ia fa’asatauroina, o lo'o 

tau'aveina le ‘avega mamafa o le satauro, i totonu o le tagiauē a tama fafine o 

Ierusalema ma le fa’atauemu a ē lē taupulea. 

 Ua maimoa le lagi ma le fa’anoanoa ma le maofa a o tautau Keriso i 

luga o le satauro, o le toto o lo’o sisina ifo mai Ōna fofoga sa fa’amanu’aina, 

ma le afu ua fefiloa ma le toto.  Sa sisina ifo le toto mai Ōna 'a'ao i luga o le 

papa o lo’o tū ai le satauro.  O manu’a mai fao na tutū’i ai Ōna 'a'ao i le 

satauro sa fa’ateleina mai le mamafa o Lona tino.  O Lana mānava ua faigatā 

ma fa’avavevave, a o mafatia Lona finagalo i le ‘avega mamafa o agasala a le 

lalolagi.  Na fa’atumulia le lagi uma i le maofa tele ina ua ofo atu le tatalo a 

Iesu i le taimi o Ōna puapuagā mata’utia, “Lo’u Tamā e, ia e fa'amagaloina 

atu iā te i latou, auā ua latou lē iloa le mea ua latou faia" (Luk. 23:34).  

Peita’i o lo’o tutū mai nei tagata, o ē na faia i le fa’atusa o le Atua, ua latou 

‘aufa’atasi ia fa’aumatia le soifua o Lona Ālo pele e to’atasi.  Ua ma’eu se 

va’aiga mo le atulaulau! 

O ali'i ma ta’ita’i o le pōuliuli ua potopoto e si'osi'omia le satauro, o 

lo’o lafoia le ata ‘inosia o le lē talitonu i totonu o loto o tagata.  Ina ua 

foafoaina i latou nei e tutū i luma o Lona nofoali’i, na matagofie ma mamalu 

i latou.  O lo latou matagofie ma le pa'ia na feagai ma o latou tulaga 

fa’aeaina.  Na fa’atamāo’aigaina i le poto o le Atua, ma la’ei i ofu 'ato'atoa o 

le lagi.  O 'au'auna i latou a Ieova.  Peita’i o ai sē na te iloa i agelu na agasala 

le serafi mamalu o lē sa 'au'auna i maota i le lagi? 

O ‘au tau a Satani na so’o fa’atasi ma tagata leaga i le ta’ita’iina o 

tagata ia latou talitonu o Keriso o le ali’i sili o ē agasala, ma ia 'avea Ia ma 

‘autū o mea ‘inosia.  O i latou na fa’atauemu iā Keriso a o tautau i le satauro 

na fa’atosina e le agaga o lē na muamua fouvale.  Na ia fa’atumuina i latou i 

fa’a’upuga leaga ma le ‘inosia.  Na ia fa’aosofiaina a latou 'upu faifai.  

Peita'i e mai nei mea uma e leai se mea na ia maua mai ai. 

Pe ana fai e maua se agasala e tasi iā Keriso, pe ana ia tu’u atu se 

mea e tasi iā Satani e sola 'ese ai mai puapuagā mata’utia, se manū e 

manumālō le fili o le Atua ma tagata.  O Keriso ua punou ifo Lona ao ma ua 

maliu, a e peita’i na Ia taofi mau Lona fa’atuatua ma Lona gaua’i i le Atua.  

“Na ou fa’alogo fo'i i le leo tele mai le lagi, ua fa’apea mai, ‘O ōna po nei ua 

o'o mai ai le olataga, ma le mana, ma le mālō o lo tatou Atua, ma le pule a 

Lona Keriso, auā ua lafo ifo i lalo lē na molia o tatou uso, o lē na molia i latou 

i luma o lo tatou Atua i le ao ma le po’" (Fa’aal. 12:10). 

Ua va’ai Satani ua fa’aalia lona fa’afoliga.  O lana faigā mālō ua 

fofola i luma o agelu e le’i agasala ma luma o le atulaulau.  Ua ia fa’ailoa 

mai o ia lava o le fasioti tagata.  I le fa’amaligiina o le toto o le Ālo o le Atua, 

na ia lia’iina ai ia lava mai manatu alofa o ‘au a le lagi.  E amata mai i inā ona 

fa’amuta lana galuega.  Pe o le ā lava le tulaga o le a i ai, na te lē mafai ona 

toe fa’atalitali i agelu a o femālagaa’i mai taupulega a le lagi, ma molia uso o 

Keriso i o latou luma ina ua ia fa’a’ofuina i latou i ofu o le pōuliuli ma le 

'ele'elea o le agasala.  O le so’otaga mulimuli o le tigāalofa i le vā o Satani 

ma le lagi ua motusia. 

Peita’i e le’i fa’aumatiaina ai Satani.  E le’i malamalama lava fo’i 

agelu i mea uma na a’afia i le finauga tele.  O le afāina o fa’avae e tatau ona 

fa’aalia lona ‘atoāga.  Ma ona o le tagata, e tatau ona fa’aauau pea le i ai o 

Satani.  O le tagata fa’apea ma agelu e ao ona latou va’ai i le 'ese'esega o le 

Ali’i o le malamalama ma le ali’i o le pōuliuli.  E tatau ona ia filifili pe o ai e 

'au'auna i ai. 

I le amataga o le finauga tele, na fa’ailoa e Satani o le tulafono a le 

Atua e lē mafai ona tausia e se tasi, o le fa’amasinoga tonu e lē ō gatasi ma le 

alofa tunoa, ma pe afai e solia le tulafono, e matuā lē mafai lava ona 

fa’amagaloina le tagata agasala.  O agasala uma e tatau ona fetaui ma lona 

fa’asalaga, o le finauga lea a Satani; ma pe afai e toe soloi e le Atua le 

fa’asalaga o le agasala, o Ia e lē o se Atua o le ‘upu moni ma le amiotonu.  

Ina ua solia e le tagata le tulafono a le Atua, ma lē usita’i i Lona finagalo, sa 

matuā fiafia Satani.  Ua fa’amaonia, o lana fa’aaliga lea, e lē mafai ona 

tausia le tulafono; e lē mafai ona fa’amagaloina le tagata.  Talu ai o ia, ina ua 

uma lana fouvalega, ua tuli 'ese mai le lagi, sa ta’ua e Satani o le fanau a 

tagata e tatau ona tapunia e fa’avavau mai le alofa tunoa o le Atua.  Ua ia 

finau, e lē mafai ona amiotonu le Atua a e fa’ailoa pea le alofa tunoa i le 

tagata agasala. 

Peita'i e ui ina agasala le tagata, e 'ese le tulaga sa i ai o ia mai iā 

Satani.  O Lusifelo na agasala i le lagi a o i ai ia i le malamalama o le 

mamalu o le Atua.  Vaganā ai ia, e leai se isi na foafoaina e le Atua, na 

tu’uina i ai se fa’aaliga o Lona alofa.  Na ia malamalama i le uiga o le Atua, 

ma ia iloa Lona agalelei, a e na filifili Satani e mulimuli i le manatu fa’apito o 

lona ia lava loto.  O lenei filifiliga ua fa’ai’uina.  Ua leai se isi mea e mafai e 

le Atua ona fai e lavea’i ai o ia.  Peita’i ua fa’asesēina le tagata; na 

fa’apogisāina lona mafaufau i togafiti poto a Satani.  Na te le’i iloa le 

maualuga ma le loloto o le alofa o le Atua.  Mo ia o lea ua i ai le fa’amoemoe 

i le iloa o le alofa o le Atua.  E ala i lana va’ai i Ōna uiga, atonu e mafai ai 

ona toe tosina atu ia i le Atua. 

Na fa’aalitinoina i tagata le alofa tunoa o le Atua e ala iā Iesu; a e o 

le alofa tunoa e lē ave’esea ai le fa’amasinoga tonu.  O le tulafono e fa’ailoa 

ai le uiga o le amio a le Atua, ma e leai se iota po o se mata’itusi e mafai ona 

suia ina ia fa’afetaia’i ai le tagata i lona tulaga pa’ū.  E le’i suia le tulafono a 

le Atua, a e ua fai o Ia ma taulaga ofo, e ala iā Keriso, mo le fa’aolataga o le 

tagata.  “Sa iā Keriso le Atua na fa’aleleia e Ia le lalolagi iā te Ia" (II Kori. 

5:19). 

O le tulafono e mana’omia le amiotonu,—o le olaga amiotonu, o le 

amio e 'ato'atoa; ma o lenei mea e lē o i le tagata ia na tu’uina atu.  E lē 'ausia 

e ia le mea e mana’omia e le tulafono pa'ia a le Atua.  Peita’i o Keriso, na 

afio mai i le lalolagi o le tagata, na soifua i se olaga pa'ia, ma atia’e le amio e 

'ato’atoa.  O mea ia na Ia ofoina mai fa’a meaalofa mo i latou uma o ē talia.  

O Lona soifua e sui ai ola o tagata uma.  O lea e latou te maua ai le 

fa’amagaloina o agasala ua mavae, e ala i le fa’apalepale o le Atua.  E sili atu 

fo'i i lea, ua Ia tu’uina mai i tagata uiga o le Atua.  Na Ia fausia a'e le amio a 

le tagata ia pei o uiga fa'ale-Atua, o se fa’avae lelei o le mālōsi fa'ale-agaga 

ma matagofie.  O lea o le amiotonu o le tulafono a le Atua e fa’ataunu’uina i 

le tagata e talitonu iā Keriso.  O le Atua, “o le Amiotonu, ina ia iloa ai o le 

amiotonu, ma ua ta’uamiotonuina e Ia lē ua fa’aatuatua iā Iesu” (Rom. 3:26). 

Ua fa’ailoa mai le alofa o le Atua i Lona fai mea tonu e lē itiiti ifo i 

Lona alofa tunoa.  O le amiotonu o le fa’avae o Lona nofoali’i, o le fua o 

Lona alofa.  O le fuafuāga a Satani ia fa’ate’a 'ese'ese le alofa tunoa mai le 

‘upu moni ma le amiotonu.  Na ia taumafai e fa’amaonia o le amiotonu o le 

tulafono a le Atua o le fili o le filēmū.  Peita’i ua fa’aalia e Keriso o fuafuāga 

a le Atua e so’o fa’atasi; e lē mafai ona i ai le tasi e aunoa ma le tasi.  “O le 

alofa ma le fa’amaoni ua la fetaia’i; o le amiotonu ma le filēmū ua la feāsogi” 

(Sala. 85:10). 

E ala i Lona soifua ma Lona maliu, na fa’amaonia e Keriso o le 

amiotonu a le Atua e le’i fa’aumatia ai Lona alofa tunoa, peita’i e mafai ona 

fa’amagaloina le agasala, ma o le tulafono e tonu, ma e mafai ona tausia 

'ato'atoa.  O tu’ua’iga a Satani ua lē fa'amaonia.  Na tu’uina mai e le Atua le 

fa’amaoniga e lē fesiligia o Lona alofa. 

O le isi tau fa'asesē ua tu’uina mai nei i luma.  Na fa’ailoa e Satani o 

le alofa tunoa e fa’aumatia ai le amiotonu, ma o le maliu o Keriso e 

fa’alēaogāina ai le tulafono a le Tamā.  Pe ana mafai ona sui pe 

fa’alēaogāina le tulafono, se manū e lē mana’omia le maliu o Keriso.  Peita'i 

o le fa’alēaogāina o le tulafono e lē fa’aumatia ai le agasala, ma tu’uina ai le 

lalolagi i lalo o le pule a Satani.  Ona o le tulafono e lē mafai ona suia, talu ai 

o le tagata e fa’aolaina i lona usita’i i poloa’iga, ua ala ai ona si’itia o Ia i le 

satauro.  A e peita’i, o le 'auāla na fa’avae ai e Iesu le tulafono, ua fa’aalia e 

Satani o le a fa’alēaogāina ai.  O inei o le a o’o mai ai le fete’ena’iga 

mulimuli o le finauga tele i le vā o Keriso ma Satani. 

Ona o le tulafono na fetalai mai le si’ufofoga o le Atua e lē sa’o, ua 

tu’u’eseina se vaega fa'apitoa, o le fa’a’upuga lea ua tu’uina mai nei e Satani.  

O lana tau fa’asesē tele mulimuli lea o le a ia aumai i le lalolagi.  Na te lē 

mana’omia le osofa’ia o le tulafono 'atoa; afai na te mafai ona ta’ita’i tagata ia 

fa’agalo se poloa’iga e tasi, ua 'ausia lana fuafuāga.  “Auā o sē tausi le 

tulafono uma, a e agasala i se mea e tasi, ua nofo sala ia i mea uma” (Iak. 

2:10).  I le loto malie e soli le tulafono e tasi, ua aumaia ai tagata i lalo o le 

pule a Satani.  I le suia o le tulafono a tagata mo le tulafono a le Atua, o le a 

sa’ili ai Satani e pulea le lalolagi.  O lo’o valo'ia lenei galuega i valo’aga.  O 

le mālōsi o le pule tete’e a le sui o Satani, ua fa’ailoa mai ai, “Na te faia 'upu 

i le Silisili ‘Ese, ma fa’aumatia le ‘au pa'ia a le Silisili ‘Ese, e manatu o ia e 

fa’aliliu i tausaga ma tulafono, e tu’uina atu fo'i i latou i lana pule” (Tani. 

7:25). 

E mautinoa o le a fa’atūina e tagata a latou lava tulafono e fete’ena’i 

ma tulafono a le Atua.  O le a latou sa’ili e una’i fa’amalosi le loto fuatia ifo 

o nisi; ma i lo latou ma’elegā e fa’amalosia nei tulafono, o le a latou fa’asauā 

i o latou uso a tagata. 

O le taua e tete’e i le tulafono a le Atua, lea na amataina i le lagi, o le 

a fa’aauau se’ia o’o i le taimi o le i’uga.  O le a tofotofoina tagata uma.  O le 

usita'i po’o le lē usita'i o le fesili lea e fai i ai le fa’ai’uga a le lalolagi 'atoa.  O 

le a vala’auina tagata uma e filifili i le tulafono a le Atua po o tulafono a 

tagata.  O inā o le a tusia ai le laina e vaelua ai.  E na o le lua lava vasega.  

O amio ua uma ona atina’e; ma o le a fa’aalia uma pe ua latou filifilia le itū o 

le fa’amaoni po o le itū o le fouvale. 

Ona o’o mai ai lea le i’uga.  O le a fa’amaonia i le 'ato’atoa e le 

Atua Lana tulafono ma lavea’iina Ōna tagata.  O Satani ma i latou uma na 

‘au fa’atasi ma ia i le fouvalega o le a ave’esea.  E fa’afanoina le agasala ma 

ē agasala, o a’a ma lālāla’au (Mala. 4:1),- o Satani le a’a, ma o ē mulimuli iā 

te ia o lālā.  O le a fa’ataunu’uina le 'upu i le ali’i o le amioleaga, “Ona ua e 

fa’atusa lou loto i le finagalo o le Atua;…'Ou te fa'aumatia iā te 'oe, le kerupi 

fa’amalumalu, na i le vā o ma’a o le afi....E 'avea 'oe ma mea e ala ai le mata’u 

e lē toe i ai lava 'oe e fa’avavau" (Esek. 28:6-19).  Auā “E toe itiiti ona leai 

lea o le amio leaga; e te mafaufau fo'i i le mea sa i ai o ia, a e leai lava" (Sala. 

37:10); “e 'avea i latou e peiseā’ī ua leai lava i latou” (Opet. 1:16). 

O lenei gaoioiga e lē o se pule so’ona fai i le vaega a le Atua.  O ē 

na te’ena Lona alofa tunoa e selesele le mea na latou lūlūina.  O le Atua le 

puna o le ola; a e afai e filifili e se tasi e 'au'auna i le agasala, ua vavae ‘ese ai 

o ia mai le Atua, ma ave’esea o ia e ia lava mai le ola.  O lea “ua liliu'eseina 

i latou i le ola o i le Atua" (Efe. 4:18).  Na fetalai Keriso, “O ē inoino iā te 

A’u, ua latou manana’o i le oti” (Fa’ata. 8:36).  Na tu'uina atu e le Atua iā 

te i latou e ola mo se taimi ina ia atia’e a latou amio ma fa’ailoa a latou ta’iala.  

O lenei ua mae’a, ma ua latou maua le i’uga o a latou lava filifiliga.  E ala i le 

olaga fouvale, o Satani ma i latou uma na so’ofa’atasi ma ia ua tu’uina i latou 

i se tulaga e lē feagai ma le Atua ma o le a ‘avea Lona fa’atasi ai e pei o se afi 

mumū iā te i latou.  O le mamalu o Ia e alofa o le a fa’aumatia ai i latou. 

I le amataga o le finauga tele, e le’i malamalama ai agelu.  Pe ana 

fai e tu’u Satani ma ana ‘au ia selesele le i’uga 'ato'atoa o la latou agasala, se 

manū e fano i latou; peita’i o le a lē iloa tino e ‘au a le lagi o lea le fa'ai'uga 

mautinoa o le agasala.  O le masalomia o le alofa o le Atua o le a tumau pea 

i o latou mafaufau pei o se fatu leaga, e maua mai ai lona fua o le oti i le 

agasala ma le mafatia. 

Peita'i e lē fa’apea pe a fa’aumaina le finauga tele.  O i inā, ina ua 

fa’amae’aina le fuafuāga o le fa’aolataga, o le a fa’aalia ai le uiga moni o le 

Atua i mea uma e fai mafaufau na foafoaina.  O le a va’aia fa’avae o Lana 

tulafono e ato’aoa ma e lē suia.  Ma o le agasala o le a fa’aalitino lona uiga 

moni, o Satani ma lana amio.  O le fa’aumatiāga o le agasala e fa’aeaina ai le 

alofa o le Atua ma fa’amausalī ai Lona mamalu i luma o le atulaulau o ē fiafia 

e faia Lona finagalo, ma ē o lo’o i o latou loto Lana tulafono. 

O le mea lea atonu na olioli ai agelu a o latou maimoa i le satauro o 

le Fa'aola; auā e ui ina latou te le’i malamalama 'ato’atoa i ai, sa latou iloa o le 

fa’aumatiāga o le agasala ma Satani e lē tau mateina, o le fa’aolataga o le 

tagata ua mautinoa, ma o le saogalemū o le atulaulau ua mausalī e fa’avavau.  

O Keriso na Ia silafia lelei le i'uga o le taulaga ofo na faia i Kalevario.  Mo ia 

mea uma na Ia silasila ai aga’i i luma i le taimi ina ua Ia 'alaga mai i luga o le 

satauro, “Ua Taunu’u.” 

I LE NOFOĀLI'I O LE TAMĀ 

Matā'upu 80 

I LE TU’UGAMAU O IOSEFA 

ulimuli ane ua mālōlo Iesu.  O le aso umi o le fa’alumaina ma le 

sauāina ua mae’a.  A o fa'aulufale mai e toe 'ave o le lā le Sapati, ua 

mālōlo filēmū le Ālo o le Atua i le tu’ugamau o Iosefa.  Ua mae’a Lana 

galuega, o Ōna 'a'ao ua malōlō i le filēmū.  Na Ia malōlō i itūlā pa'ia o le aso 

Sapati. 

I le amataga na malōlō le Tamā ma Lona Ālo i le Sapati ina ua mae’a 

le galuega o le foafoāga.  Ina “ua uma lava ona faia o le lagi ma le lalolagi, 

'atoa fo'i ma mea uma o i ai” (Kene. 2:1), na oli’oli Lē na foafoa fa'atasi ma 

‘au a le lagi i le va'aiga mamalu ma le matagofie.  “Ina o pepese fa'atasi fetū 

o le taeao, ma alalaga fiafia atali’i uma o le Atua" (Iopu 38:7).  O lenei ua 

malōlō Iesu mai le galuega o le fa'aolataga; ma e ui ina i ai le fa'anoanoāga iā 

i latou na alolofa iā te Ia i le lalolagi, a e sa i ai le oli’olisaga i le lagi.  E 

matuā mamalu i le va'aiga a ‘au a le lagi le folafolāga o le lumana’i.  O le 

foafoāga ua toe fa'afou, o le aigā tagata ua fa'aolaina, ona o le agasala ua 

fa'ato’ilaloina o le a lē toe pa’ū, -o lenei mea, o le taunu’uga e maua mai le 

galuega mae’a a Keriso, na silasila i ai le Atua ma agelu.  Mai lenei va'aiga, 

o le aso na malōlō ai Iesu e o'o i le fa'avavau le feso’ota’iga.  “Auā e tonu 

Ōna ala uma lava” (Teute. 32:4), ma “O mea uma e faia e le Atua e fa'avavau 

ia" (Faila. 3:14).  Pe afai e “Toe fuata'i mea uma lava, ua fetalaia mai e le 

Atua i fofoga o Āna perofeta pa'ia uma lava talu mai anamua” (Galu. 3:21), o 

le Sapati o le foafoāga, o le aso na malōlō ai Iesu i le tu'ugamau o Iosefa, o le 

a 'avea pea o le aso o le malōlōga ma le fiafia.  O le a fa'atasia le lagi ma le 

lalolagi i vi’iga, ma “O lea Sapati ma lea Sapati e ō mai ai tagata uma lava e 

ifo mai i O’u luma, ua fetalai mai ai Ieova” (Isa. 66:23). 

I tauālumaga fa’ai’u o le aso o le fa'asatauroina, na tu'uina mai ai 

fa'amaoniga fou o le fa'ataunu'uina o valo’aga, ma se molimau fou i le itū 

Atua o Keriso.  Ina ua mavae le pōuliuli mai le satauro ma ua fa'alogoina le 

toe ‘alaga a le Fa'aola, na lagona ai se isi leo o fa'apea ane, “E moni, o le Ālo 

lava lenei o le Atua" (Mata. 27:54). 

O ia 'upu e le'i faia tau musumusu.  O mata uma na va'ai po o fea o 

sau ai lea leo.  O ai lea ua faia ia 'upu?  O le ta’ita'i o le to’aselau, o le fitafita 

Roma.  O le onosa'i fa'ale-Atua o le Fa'aola, o Lona vave maliu, ma le 'alaga 

o le manumālō mai Lona fofoga, ua lagona i le loto o lenei tagata fa'apaupau.  

I le tino tu’imomomoina, o lo’o tautau i le satauro, na va'aia e le ta’ita'i ‘au le 

fofoga o le Ālo o le Atua.  Na ia lē mafai ona taofia le fa'aalia o lona 

fa'atuatua.  O lenei ua toe tu'uina mai le fa'amaoniga o le Fa'aola Na Ia 

M 

silasila i le mafatia o Lona finagalo.  O le aso lava o Lona maliu, e to’atolu 

tagata e ‘ese’ese mamao lava i latou, na fa'alauiloa o latou fa'atuatuāga,--o le 

ta’ita'i ‘au Roma, o lē na tau’ave le satauro o le Fa'aola, ma lē na oti a o tautau 

i luga o le satauro i le isi Ōna itū. 

A o aga'i mai le pogisā, na maninoa ma to’afilēmū Kalevario.  Ua 

ta'ape le motu o tagata, ma e to’atele na toe fo'i i Ierusalema ua suia o latou 

loto mai le tulaga na i ai i le taeao.  E to’atele na fa'atasi atu i le 

fa'asatauroina o Ia ona o le fia iloa, a e lē ona o le ita iā Keriso.  A e na latou 

talitonu pea i tu’ua’iga a faitaulaga, ma na latou va'ai atu o Keriso o se tagata 

leaga ua Ia soli le tulafono.  Na 'a'afia i latou i le vevesi ma ‘au fa'atasi atu ai 

i le motu o tagata lē taupulea o ē na tauemu ma fai 'upu iā te Ia.  Peita'i ina ua 

ufitia le lalolagi i le pōuliuli na latou tutū ai ua ta'usalaina i latou e o latou lava 

loto fuatia ifo, ua latou lagona le nofo sala ona o se mea e matuā sesē.  E le'i 

toe lagona se leo o tauemuga, ma 'upu fa'aulaula i totonugalemū o le 

fa'amālumālu mata’utia; ma ina ua si'itia, na latou aga'i atu loa i o latou aiga i 

le filēmū ma le paū.  Na latou lagona o tu’ua’iga a faitaulaga e sesē, o Iesu e 

lē o se fa’afoliga; ma i nai vaiaso mulimuli ane, ina ua lauga Peteru i le aso 

Penetekoso, na aofia i latou i le afe ma afe o ē na liliu iā Keriso. 

Peita'i o ta’ita'i Iutaia e le'i suia i mea sa latou molimauina.  O lo 

latou ‘ino’ino iā Iesu e le'i fa'aitiitia.  O le pogisā na ufitia ai le lalolagi i le 

taimi o le fa'asatauroina o Iesu e lē sili atu lona māfiafia i lo le pogisā lea o 

lo'o ufitia ai pea mafaufau o faitaulaga ma ta'ita'i.  I Lona fanau mai na iloa e 

le fetū Keriso, ma sa ta’ita'ia le ‘au makoi i le fale o manu na Ia ta’oto ai.  Na 

iloa o Ia e ‘au a le lagi ma latou pepese Ōna vi'iga i laufanua o Petele'ema.  

Na iloa e le sami Lona si’ufofoga, ma usita'i ai i Lana fetalaiga.  O ma'i ma le 

oti na taualoa Lana pule, ma tu'uina mai iā te Ia le mea na fāoa.  O le lā na 

iloa o Ia, ma o le va'aiga o Lona mafatia na ufiufi ai lona malamalama.  O 

papa na iloa o Ia, ma sa lūlūina ma nuti i Lana 'alaga puapuagātia.  O mea e 

leai ni ola o le natura na latou iloa Keriso, ma latou tu'uina mai le molimau i 

Lona itū Atua.  Peita'i o faitaulaga ma ta’ita'i o Isara'elu latou te le'i iloa le 

Ālo o le Atua. 

A e le'i mālōlo ai lava faitaulaga ma ta'ita'i.  Ua latou fa'ataunu'uina 

lo latou fa'amoemoe ina ia tu'uina atu Keriso ia oti; peita'i latou te le'i maua le 

lagona o le manumālō na latou fa'anaunau i ai.  E o’o lava i le taimi ina ua 

foliga mai ua manumālō, sa fa’asoesā masalosaloga pe o le ā le mea o le a 

soso’o ona tupu mai.  Na latou lagona le alaga, “Ua taunu’u!" (Ioa. 19:30).  

“Lo’u Tamā e, 'Ou te tu'uina atu Lo’u agaga i 'Ōu 'a'ao" (Luk. 23:46).  Na 

latou va'aia papa ua māvaevae ma lagona le mafui’e tele, ona lē maua ai lea e 

i latou se to’afilēmū. 

Na latou matau’a i le tosina o tagata iā Keriso a o soifua; e o’o lava i 

Lona maliu o matau’a lava.  Ua sili nei lo latou matata’u i le Keriso ua maliu, 

i lo le fefefe i le Keriso a o soifua.  Ua latou matata’u ina ne'i atili fa’atāua e 

tagata mea ua tutupu fa’atatau i Lona fa’asatauroina.  Na latou fefefe i le 

i’uga o galuega o lenā aso.  E leai se mafua'aga e tasi o le a latou fa'atagaina 

ai ia tu'u pea Lona tino i luga o le satauro i le Sapati.  Ua latalata mai le 

Sapati, ma o le a solia lona pa'ia pe afai e tautau pea tino i luga o satauro.  O 

lea, ina ua fa'aaogāina lenā mafua'aga, sa talosagaina e Iutaia Pilato ina ia 

fa'avave ona fa'ao’o le oti i pagotā, ma 'ave'eseina o latou tino a o le'i goto le 

lā. 

O Pilato e le'i mana’o fo'i ia tu'uina ai pea le tino o Iesu i luga o le 

satauro.  Na ia fa'atagaina e gauia vae o isi pagotā e to’alua ina ia fa'avave ai 

ona oti i la’ua; peita'i na latou iloa o Iesu ua maliu.  O fitafita lē taupulea na 

latou lagona le o’otia i mea na latou fa'alogo ma va'ai ai iā Keriso, ma taofia 

ai i latou mai le gauia o Ōna 'a'ao.  I le taulaga o le Tama'i Mamoe a le Atua 

ua fa'ataunu'u ai le tulafono o le Paseka, “'Aua ne'i latou fa'atoe se mea e o’o 

i le taeao, ‘aua fo'i ne'i latou gagau sona ivi; e tusa ma tulafono uma o le 

Paseka ia latou faia" (Nume. 9:12). 

O faitaulaga ma ta’ita'i na maofa ina ua latou iloa ua maliu Keriso.  

O le oti i le fa'asatauroina o se fa'asalaga e faifai umi; e faigatā ona fuafua pe 

o le ā le taimi e uma ai le ola o le tagata.  E le'i fa’alogo muamua i se tasi na 

fa'asatauroina na maliu i totonu o le ono itūla.  Na naunau faitaulaga ia 

mautinoa ua maliu Iesu, ma o lo latou manatu na mafua ai ona tutū’i e le 

fitafita le tao i le itū o le Fa'aola.  Mai lenā manu’a, na tafe mai ai le toto ma 

le vai.  Na matauina e i latou uma na va'ai i ai, ma na fa'amatala manino mai 

lea tulaga e Ioane.  Na ia fa'apea mai, “A’o le tasi tagata tau ua tutū’i lona itū 

i le tao; ona sisina loa mai lea o le toto ma le vai.  O ia na matamata i ai, ua 

molimau ai, e moni lava lana 'upu, ina ia outou talitonu ai.  Auā ua faia ia 

mea ia taunu'u ai le tusi, 'E lē gauia Sona ivi.'  Ua toe fa'apea mai fo'i le Tusi, 

'E va'ai atu i latou iā te Ia na latou tu’ia'" (Ioa. 19:34-37). 

Ina ua mavae le toe tū ona fa'asalalau ai lea o le tala e faitaulaga ma 

ta'ita'i o Keriso e le'i maliu i luga o le satauro, sa na o na matapogia, ma na toe 

ala a'e mulimuli.  O le tasi tala fa'apea ua fa'amaonia e lē o se tino moni o ivi 

ma 'a'ano, a o le tino e foliga o se tino na tu'uina i le tu'ugamau.  O gaoioiga a 

fitafita Roma na lē fa’amaonia ai ia tala lē sa’o.  E le'i gauia Ōna 'a'ao auā ua 

uma ona maliu o Ia.  Ina ia fa'amalieina faitaulaga na latou tutū’i ai Lona itū.  

Afai e le'i maliu o Ia, o lenā manu’a e mafua ai le maliu i le taimi lava lenā. 

Peita'i e lē o le tutū’i i le tao, e lē o le tigā o le satauro na mafua ai 

ona maliu Iesu.  O le 'alaga “ma le leo tele” (Mata. 27:50; Luk. 23:46), i le 

taimi na maliu ai, o le tafe o le toto ma le vai mai Lona itū, ua ta’u mai ai na 

maliu o Ia ona o le mafatia o Lona finagalo.  O Lona finagalo na nuti 

momomo i le matuā mafatia.  Na fasia o Ia ona o agasala a le lalolagi. 

O le maliu o Keriso na fano ai fa'amoemoega o Lona ‘au so'o.  Na 

latou va'ai i Ōna fofoga ua tofā ma Lona ao ua fa'agaugau, o Lona lauao ua 

to’a ai le toto, o Ōna 'a'ao na tu’ia i fao, ma le tigā e lē mafai ona 

fa'amatalaina.  E o’o mai i le taimi mulimuli na latou lē talitonu o le a maliu 

o Ia; ma sa faigatā ona latou talitonu e moni ua maliu o Ia.  Ona ua matuā 

mafatia i latou i le fa'anoanoa, sa latou lē manatua ai Āna afioga na valo’ia ai 

le va'aiga tonu lava lea.  E leai se mea na Ia fetalai atu ai iā te i latou o le a 

mafai nei ona fa'amafanafanaina ai i latou.  Ua latou iloa atu na o le satauro 

ma le tino ua lilo i le toto sisina o Lē ua fa'asalaina.  O le lumana'i e foliga 

mai ua na o le pogisā ma leai se fa'amoemoe.  Ua mavae 'ese lo latou 

fa'atuatua iā Iesu; peita'i e leai se isi taimi na sili ai le alolofa i lo latou Ali'i e 

pei o le taimi nei.  Latou te le'i maua muamua le lagona o Lona tāua, ma lo 

latou mana’omia o Lona fa’atasi ai. 

E o’o lava i Lona maliu, na tāua pea i Ōna so’o le tino o Keriso.  Na 

latou naunau ia tu’uina atu se falelauāsiga fa'aaloalogia, peita'i na le iloa pe 

fa'apefea ona fa'ataunu'u lenā mea.  O le fouvale i le mālō o Roma le agasala 

na molia ai Iesu, ma o tagata e fa'asalaina i le oti ona o lenā agasala e tanumia 

i latou i le fanua tanu e fa’apitoa mo tagata solitulafono fa'apea.  O le so'o o 

Ioane ma fafine mai Kalilaia sa fa'atalitali i latou i le satauro.  Na latou lē 

tu'ua le tino o lo latou Ali'i ina ia so'ona mulu e fitafita e leai se lagona alofa, 

ma tanumia ai i se tu'ugamau e ta’uleagaina.  A e latou te lē mafai ona taofia 

ia tulaga.  Latou te lē mafai ona maua se avanoa mai pule Iutaia, ma e leai 

fo'i so latou feso'ota'iga lelei ma Pilato. 

I lenei taimi o faigatā, na o’o mai ai le fesoasoani i le ‘au so'o mai iā 

o Iosefa le Arimataia ma Nikotemo.  O i la’ua o totino o le Fono Faitulafono 

ma e masani ma Pilato.  O nei ali'i e maumea ma e lauiloa, o tagata e taualoa.  

Na la'ua filifili o le tino o Iesu e tatau ona mamalu Lona falelauāsiga. 

Na loto tele Iosefa ma ua alu iā Pilato, ma ōle atu ina ia tu'uina mai 

iā te ia le tino o Iesu.  O le taimi muamua lea na iloa ai e Pilato e moni ua 

maliu Iesu.  E fete'ena'i fa'amatalaga na o’o atu iā te ia e uiga i mea na tutupu 

i le fa'asatauroga, peita'i o le mautinoāga o le maliu o Iesu na le'i fa'ailoa atu 

iā te ia.  Na lapata'i Pilato e faitaulaga ma ta'ita'i e uiga i le taufa'asesē na faia 

e so'o o Keriso e fa'atatau i Lona tino.  Ina ua ia fa'alogo i le talosaga a 

Iosefa, na ia ‘a’ami loa i le ta’ita'i ‘au na i ai i le fa'asatauroina, ma ia iloa ai le 

tonu i le maliu o Iesu.  Na ia fa’alogo ai fo'i i le tala o le va'aiga i Kalevario, 

ma fa'amaonia ai le molimau a Iosefa. 

Na talia le talosaga a Iosefa.  A o atuatuvale Ioane e fa'atatau i le 

falelauāsiga o Lona Ali'i, ua toe fo'i atu Iosefa ma le poloa’iga mo le tino o 

Keriso; ma o Nikotemo ua sau fo'i ia ma mea manogi taugatā, o le muro ua 

fefiloi ma le aloe, pe ā ma le selau pauna le mamafa, mo le saunia o Lona tino 

mo le falelauāsiga.  O ē sili ona mamalu i Ierusalema e lē sili a’e le 

fa’aaloalogia o o latou maliu.  O le ‘au so’o na latou maofa ina ua va'aia nei 

tagata mau’oa o lo’o tāua iā te i la’ua le falelauāsiga o lo latou Ali'i e pei fo'i o 

i latou. 

O Iosefa ma Nikotemo e le'i talia fa'aaliali le Fa'aola a o soifua o Ia.  

Na la iloa o lea la’asaga e fa'ate’a ai i la'ua mai le Fono Faitulafono, ma sa la 

fa'amoemoe e puipui iā te Ia i lo la'ua ‘auai i a latou potopotoga.  Mo sina 

taimi na foliga mai sa manuia; peita'i o faitaulaga fai togafiti, na latou 

mātauina lo la'ua lelei ma Keriso, ma sa fa'alavelave i a la'ua fuafuāga.  Na 

molia ma tu'uina atu o Ia ia fa'asatauroina a’e le'i fa'atasi ai i la'ua.  Ona o 

lenei ua maliu o Ia, e la te lē toe fa'aliloina lo la pipi’i iā te Ia.  A o fefefe le 

‘au so'o e fa'ailoa o i latou o nisi e mulimuli iā te Ia, o Iosefa ma Nikotemo ua 

fa'aalia le loto tetele ma na ō mai e fesoasoani iā te i latou.  O le fesoasoani a 

nei ali'i mau’oa ma le fa'aaloalogia na matuā mana'omia i lenei taimi.  Na la 

mafai ona faia mo lo latou Ali'i ua maliu le mea na le'i mafai e le ‘au so'o 

matitiva ona fai; ma o lo la'ua tamao'aiga ma tulaga na i ai na puipuia ai i 

latou, i se vaega e matuā tāua, mai le to’atama'i o faitaulaga ma ta'ita'i. 

Ma le fa'aeteete ma le fa'aaloalo tele, o o la'ua lava lima na ave 'esea 

le tino o Keriso mai le satauro.  O loimata o le alofa mutimutivale na maligi 

ifo a o la va'ai atu i Lona tino manu’a ma tu’imomomoina.  O Iosefa e i ai 

lona tu’ugamau fou na foa i le papa.  O lenei tu’ugamau na faia mo ia lava; 

peita'i e latalata i Kalevario, ma sa ia saunia lea tu'ugamau mo Iesu.  O le 

tino, fa’atasi ma mea manogi na aumai e Nikotemo, na afīfī ma le fa'aeteete i 

le ‘ie lino, ma sa 'aveina loa le Fa'aola i le tu'ugamau.  Na tago atu ia so'o e 

to’atolu ua fa'asasa'o fa’alelei Ōna 'a'ao mānu'anu'a ma tu'uina i luga o Lona 

fatafata.  Ua ō mai fafine Kalilaia ma va'ai pe ua faia uma mea e tatau ona fai 

mo le tino maliu o lo latou A’oa’o pele.  Ona latou va'aia lea ua fuli atu le 

ma’a tele e pupuni ai le faitoto’a o le tu'ugamau, ma ua tu’uina ai le Fa'aola i 

Lana mālōloga.  O fafine sa latou ona mulimuli ō ‘ese mai le satauro, o i 

latou fo'i na mulimuli ō 'ese mai le tu'ugamau o Keiso.  A o fa'amalumalu 

mai le pogisā, o Maria le Maketala ma isi Maria na fa’aumiumi ona i ai i le 

nofoāga na tu'u ai le tino o lo latou Ali'i, sa  maligi o latou loimata o le 

fa'anoanoa i le i’uga ua o’o i Lē e latou te alolofa i ai.  “Ua latou toe fo'i atu, 

ua latou mālōlo fo'i i le Sapati, e tusa ma le poloa'iga" (Luk. 23:56). 

O le Sapati lenei e lē mafai ona fa'agaloina i le ‘au so'o fa'anoanoa, 

fa'apea faitaulaga, o ta'ita'i, tusi 'upu, ma tagata.  I le goto ifo o le lā i le 

tauafiafi o le aso o le sauniuniga ua ilia pū, e fa'ailoa ai ua amataina le Sapati.  

O le Paseka sa fa'amanatuina e pei ona faia i seneturi e tele, a e o Ia o Lē na 

fa'asino i ai ua fasiotia e lima o tagata leaga, ma o lo'o ta'oto i le tu'ugamau o 

Iosefa.  I le aso Sapati na fa'atumulia lotoā o le malumalu i ē tapua’i.  O le 

faitaulaga sili mai Kolokota na ‘au ai, na ofu o ia i la’ei o le faitaulaga mo 

sauniga.  O faitaulaga e fusi o latou ulu i ‘ie lino papa’e, na tele gaoioiga o 

tiute e fa'ataunu'uina.  Peita'i o nisi o lo'o ‘auai e lē o to’afilēmū a o ofoina 

atu le toto o povi ma ‘oti mo agasala.  Latou te le'i iloa ua fetaui le ata 

fa'atusa ma le mea moni, ma ua mae’a ona faia le taulaga mo agasala a le 

lalolagi.  Latou te lē iloa ua lē o toe i ai se tāua i le fa'ataunu'uina o sauniga e 

masani ai.  Peita'i e le'i molimauina muamua nei sauniga ma se lagona o 

fete’ena’iga.  O pū ma mea fai pese fa'atasi ma leo o ē pepese sa matuā 

manino e pei ona masani ai.  Peita'i na i ai se lagona e ‘ese ai mai mea uma.   

Ua tau fesilisili tagata i se mea uiga ‘ese na tupu.  O le mea e sili 

ona pa'ia na masani ona matuā puipuia mai le so’ona solia.  Peita'i o nei ua 

tatala ma va'ai i ai so'o se tasi.  O le ‘ie puipui, na faia i le lino mamā, ma 

teuteuina fa'amatagofie i le auro, pāuli, ma le mumū, ua saeluaina mai luga i 

lalo.  O le nofoāga e feiloa'i ai Ieova ma le faitaulaga sili, e feso’ota'i ai ma 

Lona mamalu, o le nofoāga na 'avea ma afio'aga pa'ia o le Atua, ua mātala atu 

mo le va'aiga a so'o se tasi,--o le nofoāga ua lē toe aloa’ia e le Ali’i.  Ma se 

fa'amalumaluga pogisā ua i o latou luga, sa 'au'auna pea faitaulaga i luma o le 

fatafaitaulaga.  O le lē puipuia o le mea lilo o le nofoāga e sili ona pa’ia ua 

fa’atumulia ai i latou i le mata'u ona o se malaia o le a o’o mai. 

E tele manatu na vevesi i mafaufauga sa amata i va'aiga i Kalevario.  

Mai le fa’asatauroina e o’o i le toe tū e to’atele na lē maua se moe a e ua 

su’esu’e i valo’aga, o nisi na fia iloa le 'ato'atoa o le uiga o le tausamiga o lo'o 

latou fa'amanatuina, o nisi sa sa'ili ni fa'amaoniga o Iesu e lē o Ia Lē na Ia ta’u 

mai; a o isi ua su'esu'e ma loto fa'anoanoa ni fa'amaoniga o Ia e moni lava o le 

Mesia.  E ui ina su’esu’e i vaega ‘ese’ese ua va'aia, na i’u ina talitonu i le 

mea moni e tasi,--o valo’aga ua fa'ataunu'uina i mea na tutupu i nai aso ua 

mavae nei, ma o Lē na fa'asatauroina o le Fa'aola o le lalolagi.  O le to’atele o 

i latou na 'aufa'atasi i le sauniga e le'i toe 'auai lava i sauniga o le Paseka.  O 

le to’atele 'atoa ai ma nisi o faitaulaga ua talitonu i le uiga moni o Iesu.  O a 

latou su’esu’ega i valo’aga e le'i fa'alēaogāina, ma ina ua mavae Lona toe tū 

na latou ta’utino o Ia o le Ālo o le Atua. 

O Nikotemo, ina ua ia va'aia Iesu i luga o le satauro, na ia manatua 

Āna afioga na Ia fetalai ai i le po i le mauga o Olive, “E pei ona si’itia i luga 

e Mose o le gata i le vao, e ao ina fa'apea ona si'itia i luga o le Atali'i o le 

tagata; ina ia lē fano se tasi e fa'atuatua iā te Ia, a ia maua le ola e 

fa'avavau” (Ioa. 3:14).  I le aso Sapati lenā a o ta’oto Iesu i le tu'ugamau, na 

maua e Nikotemo le avanoa e manatunatu loloto ai.  Ua manino le 

malamalama ua sulugia ai lona mafaufau, ma o afioga na fetalai atu ai Iesu iā 

te ia ua lē o ni 'upu e lē mafa'amatalaina.  Na ia lagona e tele se mea ua ia le 

maua i lona lē feso’ota'i atu i le Fa'aola a o soifua.  A o nei ua ia toe manatu i 

mea na tutupu i Kalevario.  O le tatalo a Keriso mo e na fasioti iā te Ia ma 

Lana tali atu i le ōlega a le pagotā mafatia ua lata i le oti na fa'agae'etia ai le 

loto o le faipule a'oa'oina.  Na ia toe va'ai i le Fa'aola i Ōna puapuagā; na ia 

toe fa'alogoina Lana 'alaga mulimuli, “Ua taunu’u!” sa 'alaga ai e pei o 'upu a 

se tasi ua manumālō.  Na ia toe va'ai i le lūlūina o le lalolagi, o lagi ua 

fa'apouliuli, o le saeluaina o le ‘ie puipui, o papa ua gatete, ma ua fa'amausalī 

ai lona fa’atuatua e fa'avavau.  O mea ia na tutupu e fa'aumatia ai 

fa'amoemoe o le ‘au so'o, na mautinoa ai le talitonu o Iosefa ma Nikotemo i le 

itū Atua o Iesu.  O lo la'ua fefefe na fa'ato'ilaloina e le loto tele ma le 

fa'atuatua e mausalī.   

E leai se isi taimi na sili ai ona tosina mafaufau o le motu o tagata nai 

lo le taimi lea a o i ai o Ia i le tu'ugamau.  E tusa ai ma a latou tū masani, ua 

aumai a latou tagata mama'i ma ē puapuagātia i lotoā o le malumalu ma 

fesilisili, O ai e mafai ona ta’u mai fa'atatau iā Iesu le Nasareta?  E to’atele 

na malaga mai nu'u mamao e sa'ili Lē na fa'amālōlō i ē mama'i ma fa'atutū i ē 

na oti.  O itū uma na fa'alogoina ai le tagi, Matou te manana’o iā Keriso Lē e 

fa'amālōlō!  O le taimi lea o ē na manatu ua iloa ai fa'ailoga o le lepela e 

su'esu'e e faitaulaga.  O le tele na fa'amalosi e fa'alogo ua afāina le tane, avā, 

po o le fanau i le ma'i lepela, ma o le a ō ‘ese atu mai le puipuiga a o latou aiga 

ma le tausiga a uō, ina ia lapata’ia tagata ‘ese i le 'alaga fa'anoanoa, “Lē 

mamā, lē mamā!”  O 'a'ao alofa o Iesu le Nasareta sa lē fa'afiti i le pa'i atu e 

fa'amālōlō le lepela ‘inosia, a o nei ua pi’ilima i luga o Lona fatafata.  O 

fofoga na tali atu i lana ōlega i 'upu mafanafana, “'Ou te loto i ai; inā mamā 

ia 'oe”(Mata. 8:3), o lenei ua filemū.  E to’atele na talosaga i le faitaulaga 

sili ma ta'ita'i mo se fesoasoani, peita'i e leai.  E foliga mai na latou naunau 

ina ia latou toe mau fa'atasi ma Keriso.  Na latou tinoū e fesili e uiga iā te Ia.  

Ua lē mafai ona fa'atu'umuli i latou.  A e peita'i sa tutūli ‘ese i latou mai lotoā 

o le malumalu, ma sa tutū fitafita i faitoto’a ia taofi ai le motu o tagata ua ō 

mai ma o latou tagata mama'i ma e ua tali oti, o lo'o tau ulufale fa'amalosi. 

O ē mafatia na ō mai ia fa'amālōlōina e le Fa'aola, a e na matuā 

fa'anoanoā ona o le fa'amoemoe ua lē taunu'u.  Sa fa'atumulia le ala tele i le 

fa'avauvau.  O ē mama'i na matuā naunau i le pa'i atu o Iesu e mālōlo ai i 

latou.  Na latou sa’ili atu i foma'i, e le'i maua ai se fesoasoani; e le'i i ai se 

agava'a e pei o Ia lea o lo'o ta’oto i le tu’ugamau o Iosefa. 

O le leo o le tagi fa'anoanoa na toe manatua ai e le afe ma afe o 

tagata le talitonuga ua mavae 'ese atu le malamalama tele na i le lalolagi.  A 

aunoa ma Keriso, o le lalolagi ua pōuliuli ma pogisā.  O le to'atele o leo na 

fa'ateleina le 'alalaga, “Fa'asatauro iā te Ia, fa'asatauro iā te Ia,” o lenei ua 

latou iloa le malaia ua fa'amalumalu ifo i o latou luga, ma se manū o le a 

'alalaga atu, “Tu’u mai Iesu iā te i matou,” pe ana fai o soifua pea o Ia. 

Ina ua fa'alogo tagata ua fasiotia Iesu e faitaulaga, na fesilisili i latou 

e uiga i Lona maliu.  O le au’ili’ili o Lona fa'amasinoga e le'i 

fa'alaua’iteleina; peita'i o le taimi a o i ai o Ia i le tu'ugamau, o Lona suafa na 

i luga o laugutu e afe ma afe, ma o fa'amatalaga o Lona fa'amasinoga 

fa'afoliga, ma le faiga fa'ataugā e faitaulaga ma ta'ita'i, sa lauiloa i tagata uma.  

A o nei tagata, o faitaulaga ma ta'ita'i na vala'auina ina ia fa'amalamalama 

valo’aga o le Feagaiga Tuai e fa'atatau i le Mesia, ma a o latou taumafai e 

fafau se fa'amatalaga lē sa’o e tali atu ai, na 'avea i latou e pei o tagata ua 

vālea.  O valo’aga e fa'asino i puapuagā o Keriso ma Lona maliu e le'i mafai 

ona latou fa'amalamalamaina, ma o le to’atele o ē na fesilisili na talitonu ua 

fa'ataunu'uina Afioga a le Atua. 

O le taui ma sui na manatu faitaulaga o le a matuā fiafia ai, o lenei ua 

latou tofo i ai i le 'o'ona.  Ua latou iloa o le a latou fetaia'i ma faitioga a 

tagata; na latou iloa o i latou lava na ‘auai i tu’ua’iga e fa'asaga iā Iesu, a o nei 

ua matata’u i a latou lava galuega matagā.  O nei faitaulaga na taumafai e 

talitonu o Iesu o le taufa'asesē, a e le'i aogā.  O nisi o i latou na laulaututū i 

tafatafa o le tu'ugamau o Lasalo, ma latou va'aia lē na oti ua toe ola mai.  Na 

latou matata’u ma ua fefefe ne'i toe tū mai Keriso mai ē na oti, ma toe fa'aali 

mai iā te i latou.  Na latou fa'alogo o fa'ailoa e iā te Ia le mana e Na te tu'uina 

atu ai Lona soifua ma toe aumai fo'i.  Sa latou manatua na Ia fetalai, “'Ou te 

lepetia lenei malumalu ona 'Ou toe faia lea i aso e tolu” (Ioa. 2:19).  Na 

fa'amatala e Iuta iā te i latou afioga na fetalai atu ai Iesu i le ‘au so’o, a o latou 

malaga mai i Ierusalema, “Fa'auta, o le a tatou o a’e i Ierusalema, e tu'uina 

atu ai le Atali'i o le tagata i le ‘au faitaulaga sili, ma le ‘au tusi 'upu, latou te 

fa'asala ia ta Ia ia oti, latou te tu'uina atu fo'i iā te Ia i nu’u ‘ese, ina ia latou 

fa'atauemu, ma sasa, ma fa'asatauro iā te Ia; a e toe fa'atūina o Ia i le aso 

tolu" (Mata. 20:18, 10).  Ina ua latou fa'alogo i ia 'upu, na latou 'a'amu ma 

tauemu iā te Ia.  Peita'i ua latou manatua o valo’aga a Keriso ua 

fa'ataunu'uina e o'o mai nei.  Na Ia fetalai atu o Ia e toe tū i le aso tolu, ma o 

ai e fa'apea mai e lē taunu'u lenā mea?  Na latou naunau ia ave 'ese nei 

mafaufauga, a e ua lē mafai.  E pei o lo latou tamā le ti’apolo, ua latou 

talitonu ma ua gatete ai. 

Ua mavae nei le vevesi mai mea na tutupu, a o fofoga o Keriso o 

lo’o fa'alavelave i o latou mafaufau.  Na latou va'aia o Ia o tū to’afilēmū ma 

le lē faitio i luma o Ōna fili, sa puapuagātia e aunoa ma se muimui i a latou 

tauemuga ma sauāga.  O mea uma na tutupu i Lona fa'amasinoga ma le 

fa'asatauroina ua toe fo'i mai iā i latou ma se talitonuga mālōsi o Ia lava o le 

Ālo o le Atua.  Na latou lagona atonu o le a tū mai o Ia i o latou luma i se 



611 
 

taimi, o lē sa molia e 'avea o lē na te faia le moliaga, o lē na fa'asalaina o le a 

Ia tu'uina atu le fa'asalaga, o lē na fasia e mana'omia le fa'amasinoga tonu mo 

le oti o ē na fasiotia o Ia. 

E itiiti se mālōloga na latou maua i le Sapati.  E ui ina latou lē 

la’asia le tū a nu'u ‘ese ona o le fefefe i lē mamā, peita'i na latou fai se fono e 

fa'atatau i le tino o Keriso.  O le oti ma le tu'ugamau sa tatau ona taofia o Ia 

Lē na fa'asatauroina.  “Ua fa'apotopoto atu ai iā Pilato le ‘au faitaulaga sili 

ma Faresaio, ua fa'apea atu, 'Le ali'i e, ua matou manatua, na fai mai lenā 

tagata pepelo, ina o ola o Ia, a mavae aso e tolu 'Ou te toe tū mai ai.  O lenei, 

ia e fetalai ane ia fa'amauina le tu'ugamau se'ia o’o i le aso tolu, ina ne'i ō atu 

Ōna so'o i le po, ma gaoi iā te Ia, ma latou fai atu i le nu'u, Ua toe tū mai Ia nai 

ē ua oti; ona sili ai lea o le pepelo e mulimuli i lē na muamua.'  Ona fai ane ai 

lea o Pilato iā te i latou, 'Ua iā te outou leoleo, inā ō ia, faitalia lava outou ona 

fa'amau ai.'  Ona latou o ai lea, ua fa'amauina le tu'ugamau, ua 

fa'amaufa'ailoga i le ma’a, ma tu'u ai tagata leoleo" (Mata. 27:62-65). 

Na tu’uina atu e faitaulaga le fa'atonuga e fa’amautū ai le 

tu’ugamau.  Sa tu'uina i ai le ma’a tele i le faitoto’a.  E fa'alalava ai maea i 

luma o le ma’a ina ia mau ai pito o le papa, ma fa'amauina i le 

fa'amaufa'ailoga a le mālō o Roma.  E lē mafai ona 'ave'esea le ma’a e aunoa 

ma le lē fa'aleagaina o le fa'amaufa'ailoga.  O le vaega a fitafita e to’aselau 

ua tutū e leoleoina le tu'ugamau mai le fa'aleagaina.  Na fai e faitaulaga mea 

uma e mafai ona latou faia ia taofia ai le tino o Keriso i le nofoāga na tu'uina 

ai.  Na fa'amauina Lona tu'ugamau e pei lava o le a tumau ai i inā i taimi uma 

lava. 

O tagata vaivai ua fa'apea ona taupulepule ma fuafua.  E lē iloa e 

nei fasioti tagata le lē aogā o a latou taumafaiga.  A e o a latou gaoioiga na 

fa'amamaluina ai le Atua.  O a latou taumafaiga na faia e taofia ai le toe tū o 

Keriso na 'avea ma finauga maututū mo lona fa'amaoniga.  O le to’atele o 

fitafita na tu'uina e leoleo le tu'ugamau, o le mālōsi tele atu fo'i lea o le 

molimau ua toe tū o Ia.  E selau ma selau tausaga a’o le'i maliu Keriso, na 

fa'ailoa mai e le fai salamo e ala i le Agaga Pa'ia, “Se ā le mea ua fa'anununu 

ai nu'u ‘ese, ma mafaufau ai nu'u i le mea e lē aogā?  Ua tutū mai tupu o le 

lalolagi, ua pulega fa'atasi fo'i ali'i e tete'e atu iā Ieova ma Lē na Ia 

fa’au’uina….E soisoi Lē e afio i le lagi; e tauemu le Ali'i iā te i latou" (Sala. 

2:1-4).  O fitafita Roma ma ‘au a Roma e leai se mālōsi e taofia ai le Ali'i o le 

ola i totonu o le tu'ugamau.  Ua lata mai le taimi e tatalaina ai o Ia. 

Matā'upu 81 

"UA TOE TŪ MAI LE ALI'I" 

Fa'avae i luga o le Mata. 28:2-4, 11-15. 

a te'a mālie atu le pō o le aso muamua o le vaiaso sā.  Ua o'o nei i le 

itūlā e sili ona pōuliuli a o le'i tafa mai āta.  I se tu'ugamau vā apiapi, 

o lo'o fa'apagotā ai pea Keriso.  O le ma'a tele o lo'o i ai pea i lona nofoāga; o 

le fa'amaufa'ailoga a Roma o lo'o mausalī; o leoleo Roma ua faia ma le 

fa'amaoni lo latou tiute.  Peita'i, o lo'o i ai fo'i ma leoleo e lē o ma-va'aia.  O 

'au a agelu leaga sa potopoto fa'atasi ai fo'i i lea lava mea.  Pe ana mafai, se 

manū o le ali'i o le pōuliuli ma āna 'au tau o le a latou tapunia e fa'avavau le 

tu'ugamau o lo'o i ai le Ālo o le Atua.  A e o 'au a le lagi ua latou si'osi'omia 

le tu'ugamau.  O agelu e sili ona mālōlosi sa leoleoina le tu'ugamau, ma 

fa'atalitali e fa'afeiloa'i i le Āloali'i o le ola. 

"Fa'auta fo'i, ua tō mai le mafui'e tele; auā ua alu ifo le agelu a le 

Ali'i mai le lagi" (Mata. 28:2).  O lenei agelu mai le lagi o lo'o la'ei i le 

mamalu o le Atua.  O 'ave pupula mālōlosi o le mamalu o le Atua sa muamua 

atu e fa'amalamalamaina lona 'auala.  "E pei o le uila lona tino mai, ma ōna 

ofu ua sinasina pei o le kiona; ua tetemū fo'i i le matata'u iā te ia ē na leoleo, 

ua liua i latou e pei o tagata oti" (F. 3).   

O lenei, outou faitaulaga ma ta'ita'i, o fea le malosi o a outou leoleo?  

O fitafita totoa e le'i o'o i le fefe ona o le mālōsi fa'a-tagata, a o lenei e pei ua 

'avea fa'atagata-o-taua e aunoa ma se pelu po o se tao.  O foliga ua latou 

fesaga'i nei e lē o foliga o se tagata toa; peita'i o foliga ia o le toa silisili i le 'au 

tau a le Ali'i.  O le 'ave fe'au lenei na sui tulaga ina ua pa'ū mai Satani.  O ia 

lenei na folafolaina i ātu mauga o Petele'ema le fanau mai o le Keriso.  Ua 

gatete le lalolagi i lona fa'aali mai, ua sosola 'au o le pōuliuli, ma a o ia fuli 

'eseina le ma'a mai le gutu o le tu'ugamau, e pei ua o'o mai le lagi i le lalolagi.  

Sa va'ai fitafita a'o fuli'esea le ma'a ua pei o sina 'ili'ili, ma latou fa'alogo a o ia 

'alaga, "Le Ālo o le Atua, i nā sau ia i fafo; Ua vala'au Lou Tamā iā te 'Oe."  

Na latou va'aia Iesu ua maliu i fafo mai le tu'ugamau, ma latou fa'alogo a o 

fetalai Iesu i luga o le tu'ugamau, "O A'u o le Toe Tū ma le Ola" (Ioa. 11:25).  

A o Ia tula'i mai i Lona mamalu ma le pa'ia, sa fa'apa'ū'ū ma ifo 'au a le lagi i 

luma o le Fa'aola, ma fa'afeiloa'i iā te Ia i pese ma vi'iga. 

O le mafui'e sa fa'ailogaina ai le itūlā na tu'uina atu ai Lona soifua, 

ma o le mafui'e na molimauina le taimi na Ia soifua mai ai i le manumālō.  O 

Ia lē na fa'ato'ilaloina le oti ma le tu'ugamau ua toe tū mai ma tulaga vae o se 

toa manumalō, fa'atasi ma le lulūina o le fogā'ele'ele, o le 'emo o le uila, ma le 

pāpā o faititili.  Pe a toe afio mai o Ia i le lalolagi, Na te "lūlūina e lē na o le 

lalolagi, a e fa'apea fo'i ma le lagi" (Epe. 12:26).  "O le lalolagi o le a tau 

tevateva e pei o le tagata onā, ma o le a 'ave'eseina pei o sina fale itiiti" (Isa. 

U 

24:20).  "E ta'ata'ai le lagi e pei o se tusi" (Isa. 34:4); "...E te'a 'ese'ese ai fo'i 

o mea na fai a'i ina ua mū; o le lalolagi fo'i ma galuega o i ai e susunuina lava" 

(II Pete. 3:10).  "A o Ieova, o le malu o Ia o Lona nu'u, ma le 'Olo o le 

fanauga a Isara'elu" (Ioelu 3:16). 

I le maliu o Iesu na va'aia e fitafita le lalolagi ua ufitia e le pōuliuli i 

le tūtonu o le lā; peita'i i Lona toe tū mai, sa latou va'aia le pupula o le 'au 

agelu sa fa'amalamalamaina ai le pō ma fa'alogoina 'au a le lagi a o latou 

pepese i vi'iga o le fiafia ma le manumalō: "Ua E fa'ato'ilalo Satani ma mana 

o le pōuliuli; Ua E fa'aumatia le oti i le manumalō!" (I Kori. 15:54). 

Sa va'aia e fitafita Roma le toe tū mai o Keriso mai le tu'ugamau i 

Lona mamalu.  Ua pulato'a o latou mata i fofoga o Lē sa latou 'a'amu ma 

fa'atauēmu i ai.  I lenei itū fa'amamaluina, ua latou toe va'aia le pagotā na 

latou fa'afeagai i le potu o fa'amasinoga, o Lē na latou fa'apaleina i le pale 

tuitui.  O Ia lenei na tū e aunoa ma se tete'e atu i luma o Pilato ma Herota, o 

Lona tino sa fa'amanu'aina ona o le sauā o le sasa na o'o i ai.  O Ia lea na tu'ia 

i fao i le satauro, na fiafia ma fa'amalieina ai loto o faitaulaga ma ta'ita'i, sa 

lialiā'i o latou ūlu ma fa'apea ane, "Na Ia fa'aolaina isi tagata, e lē mafaia e Ia 

ona fa'aola iā te Ia" (Mata. 27:42).  O Ia lenei na latou teuina Lona tino i le 

tu'ugamau fou o Iosefa.  O le fa'atonuga ma le pule mai le lagi na toe 

fa'asa'oloto ai le Pagotā.  E tusa pe a na fa'aputu se faula'iga mauga i luga o le 

tu'ugamau, e lē mafai lava ona taofia ai Lona toe tū mai! 

Ina ua va'aia le 'au agelu ma le Fa'aola i Lona mamalu, na pa'ū'ū 

fitafita ua pei o ni tagata oti.  Ina ua mōu atu le solo mai le lagi, sa tutū latou 

i luga, ua tau fāi ifo le gatete o latou tino, ma aga'i atu i le faitoto'a o le 

fa'ato'āga.  A o tautevateva pei o tagata onanā, ua latou fa'ata'alise atu i le 

'a'ai ma ta'u atu le tala fiafia i ē na latou feiloā'i.  Sa latou aga'i atu iā Pilato, a 

e ua 'a'ave tala i ta'ita'i Iutaia, ma ua amia mai latou ia muā'i feiloa'i i luma o le 

faitaulaga sili ma faipule.  O se mea 'ese na va'aia i foliga o ia fitafita.  O 

tino ua gatete i le mata'u ma foliga e pei o tagata oti, na latou aumaia le 

molimauina i le toe soifua mai o Keriso.  O fitafita ua latou fa'amatala mea 

uma na tutupu, fa'apei ona latou va'aia; e le'i i ai se avanoa na mafaufau ai pe 

tautala i se isi itū vaganā mea moni uma na latou molimauina.  Sa fai mai 

latou ma le loto tigā, "O le Ālo lava o le Atua lē na fa'asatauroina; na matou 

fa'alogo i le agelu a o ia folafolaina mai o Ia o le Tupu mamalu silisili o le 

lagi." 

O foliga o faitaulaga ua peiseā'ī o tagata oti.  Sa taumafai Kaiafa e 

tautala mai.  Ua memumemu ōna laugutu a e leai se 'upu na fa'aleoina.  Ua 

aga'i atu fitafita e tu'ua le falefono, peita'i o se leo na toe taofia mai ai i latou.  

Ua tautala mai nei Kaiafa, "Fa'atali, fa'atali.  Ia 'aua ne'i outou ta'u atu i se 

tasi mea na outou va'aia." 

Ua tu'u atu i fitafita se 'upu e lē moni.  Na fa'apea atu faitaulaga, "Ia 

outou fai atu, 'ua ō mai Ōna 'au so'o i le pō ma gaoi Lona tino a o matou 

momoe."  Ua sili atu nei le leaga o le mea ua faia e faitaulaga.  Pe fa'apefea 

ona fai atu fitafita, na ō mai le 'au so'o ma gaoi le tino maliu o Iesu a o latou 

momoe?  E fa'apefea ona latou iloa pe a fai o la sa momoe?  Pe a fai e 

fa'amaonia na gaoia e le 'au so'o le tino o Iesu a o momoe fitafita, e lē o 

faitaulaga e muamua ona ta'usalaina i latou?  Afai na momoe leoleo i le 

tu'ugamau, e lē o faitaulaga e taulamua i le moliga o latou i luma o Pilato? 

Sa matuā fefefe fitafita i le manatu o le a molia i latou i le momoe i 

le taimi o le galuega.  O le oti le i'uga o lenei solitulafono.  E tatau ona latou 

faia se molimau pepelo e tau fa'asesē ai le motu o tagata, ma tu'u atu ai o latou 

ola i se tulaga faigatā?  Latou te le'i mataāla ea e ui ina le lavavā ma vaivai?  

E fa'apefea ona tutū i le fa'amasinoga, e tusa pe ua mana'o i tupe, pe a latou 

molimau pepelo? 

Ina ia fa'afilemūina lenei molimau ua latou matata'u ai, sa folafola e 

faitaulaga ia mautū ai le saogalemū o leoleo ma fa'apea atu, e lē o manatu 

Pilato ia lautele le fa'alauiloaina o lenei matā'upu.  O fitafita Roma na latou 

fa'atau atu iā Iutaia lo latou uiga fa'amaoni mo se tupe.  Na latou ō mai i luma 

o faitaulaga ma se fe'au moni ma le ofoofogia o lo'o mamafa i o latou loto; ua 

fo'i latou ma 'avega tupe, ma o latou laulaufaiva o lo'o tau 'aveina nei 'upu 

pepelo na saunia mo latou e faitaulaga. 

I lea lava taimi o lo'o fuafua ai e faitaulaga le fa'amatalaga pepelo 

mo fitafita, sa o'o atu iā Pilato le tala ua toe tū Iesu.  E ui ina sa ia tu'uina atu 

Keriso ia fasiotia, a e le'i manatu mamafa Pilato i lea mea.  Ona ua mata'u 

tele o ia, sa ia manatu na te lē fia va'ai i se isi, ma ua lē ulufafo mai lona fale.  

E ui i lea, a e ua ō mai faitaulaga i luma o Pilato ma le molimau pepelo na 

latou fausia fa'avave, ma latou talosaga ia fa'agalo le sesē ina ua momoe 

leoleo i le tu'ugamau.  A o le'i taliaina lenei tau fa'asesē, na fesiligia lēmū 

leoleo e Pilato.  Ona ua fefefe mo lo latou saogalemū, latou te le'i nātia se 

mea a e ua fa'aalia iā Pilato mea uma na latou molimauina i le toe tū mai o 

Keriso.  Na ia lē toe tuliloaina lenei matā'upu, peita'i e amata mai lea lava 

taimi e le'i toe maua e ia se to'afilemū. 

Sa manumalō Satani ina ua tu'uina le tino maliu o Iesu i le 

tu'ugamau.  Na iā te ia le fa'amoemoe o le a lē toe soifua mai le Fa'aola.  Sa 

ia fa'ailoa lona aiā ua pulea ai le tino maliu o Iesu, o lea sa ia tu'u atu ai fitafita 

ia leoleoina le tu'ugamau ma le manatu na te saisaitia fa'a-pagotā ai Keriso.  

Na ia matuā lagona le tigā 'o'ona o lona ita ina ua sosola āna 'au agelu a o tau 

lata mai le 'ave fe'au o le lagi.  Ina ua va'aia Keriso ua toe tū mai i le 

manumalō mai le oti ma le tu'ugamau, ona mautinoa loa lea e Satani le i'uga o 

lona mālō to'ilalo, o le oti lea e fa'avavau. 

Na 'avea faitaulaga o mea faigaluega a Satani i lo latou tu'uina atu o 

Keriso ina ia maliu.  O lenei ua matuā pulea i latou e Satani.  Ua lavelavea i 

latou i le mailei e lē mafai ona sosola 'ese mai ai a e ua na o le fa'aauau pea lo 

latou fa'asaga tau atu iā Keriso.  Ina ua latou maua le tala i Lona toe tū, na 

fefefe i latou ona o le ita o le motu o tagata.  Na latou lagona le tulaga faigatā 

ua o'o i ai o latou ola ma ua lē toe saogalemū.  O lo latou fa'amoemoe e tasi, 

ia fa'amaonia o Keriso o se tagata fa'a-foliga, ma ia tete'e i Lona toe tū mai.  

Sa latou totogi tupe e fa'aliliu ai fitafita ma fa'amautū le filemū o Pilato ia leai 

sana 'upu e fa'aalia.  Ua latou fa'asalalau tala e lē sa'o i nu'u mamao ma ē lata 

mai.  Peita'i sa to'atele molimau na latou lē mafaia ona fa'afilemū.  E to'atele 

ē na fa'alogo i le molimau a fitafita i le toe tū manumalō mai o Keriso.  Sa 

to'atele fo'i ē na oti a e sa toe tutū mai fa'atasi ma Keriso, na va'aia i latou e le 

to'atele ma na latou ta'u atu ua toe tū mai o Ia.  Sa 'a'ave tala i faitaulaga e 

uiga i tagata na va'aia ē sa toe tutū mai, ma sa fa'alogo i a latou molimau.  Ua 

lē maua se to'afilemū, a e ua na o le mata'u tele ua o'o i faitaulaga ma ta'ita'i o 

Iutaia, ma fa'apea latou ne'i fa'afuase'ia ona feiloa'i pe fesāga'i ma Ia i le ala, 

pe o totonu fo'i o latou lava aiga.  Ua mautinoa e faitaulaga e leai se toe 

saogalemū moni mo latou.  O fao ma u'amea ua na o ni mea fa'atauva'a e lē 

mafai ona puipuia i latou mai le Ālo o le Atua.  I le āo ma le pō ua i ai pea i o 

latou luma le va'aiga mata'utia i le potu o fa'amasinoga a o latou 'alalaga, "Ia i 

luga o i matou, ma a matou fanau Lona toto" (Mata. 27:25).  Ua lē mafai 

ona toe fa'ate'a 'eseina lenei āta mai o latou mafaufau.  Sa lē toe i ai se moe 

filemū e maua e i latou. 

Ina ua fa'alogoina le leo o le agelu mamana a o ia 'alaga, "Ua 

vala'auina 'Oe e Lou Tamā," na toe tū a'e le Fa'aola mai le tu'ugamau ona o le 

ola sa iā te Ia lava.  O lea ua fa'amaonia nei le tonu o Āna afioga, "Auā 'Ou te 

tu'uina atu Lo'u ola, ina ia 'Ou toe aumai ai....O iā te A'u le pule e tu'uina atu, 

o iā te A'u le pule e toe aumai ai..." (Ioa. 10:17b, 18b).  Ua fa'ataunu'uina 

nei le valo'aga na Ia fetalai atu ai i faitaulaga ma ta'ita'i Iutaia, "Inā lepeti ia o 

lenei malumalu, ona 'Ou toe faia lea i aso e tolu" (Ioa. 2:19). 

I luga o le tu'ugamau matala o Iosefa, na 'alaga Keriso i Lona 

manumālō, "O A'u nei o le toe tū ma le ola" (Ioa. 11:25).  E na o le Silisili 

'ese Na te mafai ona fetalai i ia 'upu.  O mea uma na foafoaina, e ola i latou i 

le mana ma le finagalo o le Atua.  E fa'alagolago i latou uma i le ola o lo'o 

maua mai le Atua.  Mai le serafi tulaga aupito maualuga e o'o i le mea ola 

pito maulalo, e toe fa'atumuina mea uma mai le Puna o le ola.  E na o Ia, o Lē 

e tasi ma le Atua, e mafai ona fetalai mai, "O iā te A'u le mana 'Ou te tu'uina 

atu ai Lo'u ola, o iā te A'u fo'i le mana e toe aumai ai."  I Lona itū Atua, ua iā 

Keriso le mana e motusia ai noanoataga o le oti. 

Na toe tū a'e Keriso nai ē ua oti, o le Ulua'i Fua o i latou ua momoe.  

O Ia o le āta fa'atusa o le fusi saito; o Lona toe soifua mai na taunu'u tonu i le 

aso e tatau ona tu'uina atu ai le fusi saito i luma o le Ali'i.  E sili atu i le afe 

tausaga o faia pea lenei sauniga fa'a-fa'atusa.  Mai le fa'ato'āga, o le saito ua 

matua e fa'aputuina mai ai ulua'i fua; ma a o malaga tagata aga'i i Ierusalema 

mo le Paseka, latou te talotalo nei ulua'i fua o le fa'ato'āga, o se taulaga 

fa'afetai i luma o le Ali'i.  Se'ia vaganā ua uma ona fa'ataunu'uina o lenei 

masani, ona seleina loa lea o le saito e fusifusia ma fa'aputuina.  O le fusi 

saito ua fa'apa'iaina mo le Atua, o le āta lea e fa'asino i le seleselega.  O 

Keriso o le Ulua'i Fua e fa'asino i le seleselega tele fa'ale-agaga e fa'aputuina 

mo le mālō o le Atua.  O Lona toe tū mai, o le āta fa'a-fa'atusa lea ma se 

ta'utinoga i le toe tutū mai o ē amiotonu o lo'o momoe i tu'ugamau.  "Auā 

afai tatou te talitonu ua maliu Keriso ma toe tū mai, e fa'apea fo'i ona aumaia 

e le Atua fa'atasi ma Ia ē o momoe ona o Iesu" (I Tesa. 4:14). 

Ina ua toe tū mai Keriso, na fa'atutūina mai tu'ugamau fa'atasi ma Ia 

nisi na saisaitia e le pule a le oti.  Sa fa'amatalaina tu'ugamau ina ua lūlū le 

mafui'e i le taimi o Lona maliu, a e ina ua toe tū mai o Ia, na tutū a'e ai fa'atasi 

i latou ma Ia.  O i latou nei na galulue fa'atasi ma le Atua, na tu'uina atu fo'i o 

latou ola ona o le molimauina o le 'upu moni.  O lenei ua toe molimau i latou 

mo Lē na toe fa'atutūina i latou mai le oti. 

A o faia le galuega a Iesu i le lalolagi, sa Ia toe fa'atutūina ē na oti.  

Na Ia toe fa'atū le tama tane a le fafine ua oti lana tane i Naina, ma le afafine 

o Iairo le ta'ita'i 'au Roma, fa'apea ma Lasalo.  Peita'i e le'i fa'aofuina i latou i 

le tino e lē toe oti lava.  E ui ina sa fa'atutūina e Iesu i latou mai le oti, a e na 

toe oti i latou i se taimi mulimuli.  A o i latou na tutū a'e ina ua toe tū mai 

Keriso, sa toe tutū i latou i le ola e fa'avavau.  Ina ua afio a'e Iesu i le lagi na 

latou ō a'e fa'atasi ma Ia, o i latou o fa'ailoga o le manumalō o Keriso i le oti 

ma le tu'ugamau.  Ua fetalai mai Keriso, O i latou nei ua lē o toe i lalo o le 

pule a Satani; ua 'Ou togiolaina i latou.  Ua 'Ou 'aumai i latou mai 

tu'ugamau, o ulua'i fua o Lo'u mana, ia fa'atasi ma A'u i le mea 'Ou te i ai, e 

lē toe iloa ai le oti po o se fa'anoanoa. 

Ua ō i latou nei i le 'a'ai ma fa'ailoa atu i le to'atele, ua ta'utino atu o 

Keriso ua toe tū mai le oti, ma o i matou nei na toe tutū a'e fa'atasi ma Ia.  O 

lenei ua fa'amaonia le 'upu moni pa'ia e fa'atatau i Lona toe tū.  O le 'au pa'ia 

na toe tutū ua fai ma molimau i le moni o ia 'upu, "E toe ala mai ou tagata oti, 

o latou tino e toe tutū mai."  O lo latou toe tutū mai o se ata o le 

fa'ataunu'uina o le valo'aga, "Inā ala maia, ma 'alalaga fiafia outou ē o nonofo 

i le efuefu; auā o lou sau e pei o le sau o le vao iti ia, e lafo atu fo'i e le 'ele'ele 

ē ua oti" (Isa. 26:19). 

O Keriso o le Toe Tū ma le Ola i lē e talitonu.  Iā te Ia lo tatou 

Fa'aola, ua toe fa'afo'i mai le ola na lē iloa ona o le agasala; auā o lo'o iā te Ia 

le ola e suia ai le oti pe a finagalo i ai.  E iā te Ia le pule e foa'iina atu ai le tino 

e lē toe oti lava.  O le ola na Ia tu'uina atu i Lona itū tagata, Na te toe 'aumai, 

ma foa'i atu i le fanau a tagata.  "Ua Ia fetalai mai, 'Ua 'Ou sau ina ia latou 

maua le ola, ia maua atili ai lava'" (Ioa. 10:10).  "A o sē inu i le vai 'Ou te 

avatu iā te ia, e lē toe fia inu ia; a o le vai 'Ou te avatu iā te ia, e 'avea i totonu 

iā te ia o le vaipuna, e puna i luga i le ola e fa'avavau" (Ioa. 4:14).  "O lē 'ai 

i Lo'u tino ma inu i Lo'u toto, ua iā te ia le ola e fa'avavau; 'Ou te toe 

fa'atūina fo'i o ia i le aso gata'aga" (Ioa. 6:54). 

I lē e fa'atuatua, o le oti ua na'o se mea e fa'atauva'a lava.  Sa fetalai 

Keriso e uiga i le oti e mo na o sina taimi.  "Ai sē tausi i La'u 'upu, e lē iloa e 

ia le oti, e o'o i le fa'avavau....Ai sē tausi i La'u 'upu e lē o'o le oti iā te ia e o'o 

i le fa'avavau" (Ioa. 8:51, 52).  I le Kerisiano, o le oti ua na o se moe, o sina 

taimi itiiti o le fifilemū ma le pogisā.  O le ola ua nātia iā Keriso i le Atua, a e 

"Pe a fa'aali mai Keriso lo tatou ola, ona iloa ai lea o outou fa'atasi ma Ia i le 

manuia" (Kolo. 3:4). 

O le si'ufofoga na 'alaga mai luga o le satauro, "Ua taunu'u," sa 

fa'alogoina e ē ua maliliu.  Na ati i 'aupā o tu'ugamau, ma vala'auina ai ē na 

momoe i le oti ia toe tutū mai.  O le a fa'apea fo'i ona toe fa'alogoina le 

si'ufofoga o Keriso pe a 'alaga mai le lagi.  O le si'ufofoga lea o le a ati i 

tu'ugamau ma tatala o latou puipui, ona toe tutū mai lea o ē na momoe o iā 

Keriso.  I le toe tū mai o Keriso, e itiiti tu'ugamau na tatalaina; peita'i i Lona 

afio fa'alua mai o ē amiotonu ua momoe, o le a fa'alogo i Lona si'ufofoga ma 

toe tutū mai i le mamalu ma le ola e fa'avavau.  O le mana na toe fa'atūina 

Keriso mai le oti o le a fa'aeaina ai fo'i Lana ekalesia o le a fa'amamaluina 

fa'atasi ma Ia, e sili atu i pule uma, e maualuga atu i mālō uma, ma e sili atu i 

se isi igoa e fa'aalia mai, e lē gata i lenei lalolagi a e fa'apea ma le lalolagi fou. 

Matā'upu 82 

"SE Ā LE MEA E TE TAGI AI?" 

Fa'avae i le Mata. 28:1, 5-8; Mare. 16:1-8; Luk. 24:1-12; Ioa. 20:1-18. 

 fafine na tutū i tafatafa o le satauro o Keriso, na fa'atali ma tulimata'i 

itūlā e mavae ai le Sapati.  I le taeao pō lava o le ulua'i aso o le 

vaisapati, sa latou aga'i atu loa i le tu'ugamau, fa'atasi ma a latou mea manogi 

e fa'au'uina ai le tino maliu o le Fa'aola.  Latou te le'i manatu fa'atatau i Lona 

toe tū a'e mai ē ua oti.  Ua goto le lā o lo latou fa'amoemoe, ma le pōuliuli o 

le pō ua nofo i o latou loto.  A o latou savavali, sa latou toe talatalanoa i 

galuega alofa a Keriso, ma Āna afioga fa'amafanafana.  Peita'i latou te le'i 

manatuaina Āna fetalaiga, "E tatou te toe feiloa'i ma A'u" (Ioa. 16:22). 

E ui ina latou lē iloa mea o lo'o tutupu i lea lava taimi, a e ua latou 

lata atu i le fa'ato'āga, ma ua latou fa'apea ifo,  "O ai ea se na te fuli'eseina le 

ma'a mo i tatou i le gutu o le tu'ugamau?" (Mare. 16:3).  Sa iloa latou te lē 

mafaia ona fuli'ese le ma'a, a e ua latou ō atu pea aga'i i le tu'ugamau.  Na 

fa'afuase'i ona fa'amalamalamaina le lagi i le mamalu e lē mai le oso a'e o le 

lā.  Ua lūlūina le lau'ele'ele.  Ua latou va'aia le ma'a tele ua fuli'ese.  O le 

tu'ugamau ua gaogao. 

O fafine e 'ese'ese mea na ō mai ai aga'i i le tu'ugamau.  O Maria le 

Maketala na mua'i taunu'u; ma ina ua ia va'aia le ma'a ua fuli'ese, na ia 

fa'avave loa e ta'u i le 'au so'o.  I lea lava taimi sa taunu'u atu ai ma isi fafine.  

O se malamalama pupula ua si'omia ai le tu'ugamau, peita'i o le tino o Iesu ua 

lē o i ai.  A o latou fa'atuai e tu'ua lea nofoāga, sa fa'afuase'i ona va'aia ua lē 

na o latou o i ai.  O se tagata talavou e la'ei i ofu pupula o lo'o nofo ai i talane 

o le tu'ugamau.  O ia o le agelu sa fuli'esea le ma'a.  Ua ia 'avea le tino tagata 

ina ia lē fa'amata'uina ai nei uō a Iesu.  Peita'i sa si'omia ia i le malamalama o 

le mamalu fa'ale-lagi o lo'o susulu pea, ma ua mātata'u ai fafine.  Na latou 

liliu o le a sosola 'ese, a e o 'upu a le agelu sa toe taofia mai ai i latou.  Sa ia 

fa'apea atu, "'Aua lua te matata'u oulua; auā ua 'ou iloa ua oulua sa'ilia mai 

Iesu na fa'asatauroina.  E lē o i inei o Ia; auā ua toe tū mai o Ia, pei ona fetalai 

atu ai o Ia.  Ō mai, inā matamata i le mea na tu'u ai le Ali'i.  Inā ō atu ia 'ia 

vave, lua te ta'u atu i Ōna so'o, ua toe tū mai o Ia nai ē ua oti" (Mata. 

28:5-7a).  Na latou toe va'ai atu i le tu'ugamau, ma latou toe fa'alogoina le 

tala ofoofogia.  Sa i ai fo'i se isi agelu e tino i tagata, ma sa fa'apea mai,  "Se 

ā le mea tou te sa'ili ai Lē ua soifua i ē ua oti?  E lē o i inei o Ia, a ua tū; ia 

outou manatu i Lona fetalai atu iā te outou, ina o i Kalilaia o Ia, ua fa'apea atu, 

'E tatau ona tu'uina atu o le Atali'i o le tagata i lima o tagata agasala, ma ia 

fa'asatauroina, ma toe tū mai i le aso tolu'" (Luk. 24:5b-7). 

Ua toe tū o Ia, ua toe tū o Ia!  O fafine sa fai ma toe faia nei 'upu 

fiafia.  Ua lē o toe mana'omia nei u'u fa'amanogi.  O lo'o soifua le Fa'aola, e 

O 

lē o maliu.  Ua latou manatua nei Lana fetalaiga i Lona maliu a e toe tū mai.  

O se aso fa'apitoa lenei i le lalolagi!  Ua fa'avavave 'ese fafine mai le 

tu'ugamau, "ma le fefe ma le fiafia tele; ua la taufetuli e ta'u atu ai i Ōna so'o" 

(Mata. 28:8). 

E le'i fa'alogo Maria i lenei tala fiafia.  Ua alu o ia iā Peteru ma 

Ioane ma le fe'au fa'anoanoa lava,  "Ua latou 'ave 'eseina le Ali'i i le 

tu'ugamau; matou te lē iloa fo'i le mea ua latou tu'uina ai o Ia" (Ioa. 20:3).  

Ua fa'ananati atu so'o i le tu'ugamau, ma fa'amaonia le 'upu a Maria.  Ua la 

va'aia le 'ie tanu ma le solosolo sa i Lona āo, a e la te le'i maua lo latou Ali'i.  

Peita'i ua i ai lava i inei le molimau i Lona toe tū mai.  O lavalava tanu e lē o 

so'ona fa'asalalauina, a e ua gaugau lelei ma teu 'ese.  O Ioane "ua va'ai atu, 

ona talitonu lea o ia" (F. 8).  Na te le'i malamalama i tusitusiga pa'ia e tatau 

ona toe tū mai Keriso nai ē ua oti; a e peita'i ua ia manatuaina nei 'upu 

fa'avalo'aga a le Fa'aola e fa'atatau i Lona toe tū mai. 

O Keriso lava ia na tu'u'esea 'ie tanu ma le fa'aeteete lava.  Ina ua 

alu ifo le agelu mamana i le tu'ugamau, sa fa'atasi ai ma se isi, na aofia i le 

leoleoina o le tino maliu o le Ali'i.  A o fuli'ese le ma'a e le agelu mai le lagi, 

sa ūlu atu le tasi i le tu'ugamau ma tatala 'ese 'ie fusifusi mai le tino o Iesu.  

Peita'i o 'a'ao lava o le Fa'aola na fatufatuina ma tu'u lelei i le mea e tatau ona 

i ai.  I Lana silafaga, e tutūsa lava le ta'ita'iina o le fetū ma se mea fa'atauva'a 

e sili le nini'i o Āna foafoāga, e leai se mea e lē tāua.  E va'aia i Āna galuega 

uma le pulega e matuā lelei ma le 'ato'atoa. 

Sa mulimuli Maria iā Ioane ma Peteru e aga'i i le tu'ugamau; ina ua 

toe fo'i i la'ua i Ierusalema, sa nofo ai pea Maria.  A o ia va'ai atu i le 

tu'ugamau gaogao, sa fa'atumulia lona loto i le fa'anoanoa.  Ina ua va'ai atu i 

totonu, sa ia iloa agelu e to'alua, o le tasi i le ūlu ma le tasi i vae i le mea na 

ta'oto ai Iesu.  "Funa e, se ā le mea e te tagi ai?" o le la fesili lea.  Sa tali ia, 

"Auā ua latou 'ave'ese lo'u Ali'i; 'ou te lē iloa fo'i le mea ua latou tu'uina ai o 

Ia" (Ioa. 20:13). 

Ua liliu 'ese ia, mai agelu fo'i, ma sa manatu o ia e sa'ili se isi e ta'u 

mai po o fea ua o'o i ai le tino maliu o Iesu.  A e o se isi leo ua fa'apea mai, 

"Funa e, se ā le mea e te tagi ai?  O ai ea e te sa'ilia?" (F. 15a).  Ua iloa 

mai e Maria se tagata o lo'o tū, ma ua manatu ia o le teu fanua.  Sa ia tali atu, 

"Le ali'i e, afai ua e 'ave 'ese iā te Ia, ta'u mai ia iā te a'u po o fea le mea ua e 

tu'uina ai o Ia, ona 'ou 'ave 'eseina lea o Ia" (F. 15b).  Afai e manatu o lenei 

tu'ugamau o se tagata mau'oa ua mamalu tele mo se fanua tanu mo Iesu, e na 

te mafaia ona saunia se nofoāga mau mo Ia.  E i ai se tu'ugamau na 

fa'agaogaoina ina ua fetalai atu Keriso, na ta'oto ai Lasalo.  Mata e na te lē 

mafai ona maua o lea nofoāga tanu mo lona Ali'i?  Sa ia lagona a na tausi 

lelei Lona tino pele na fa'asatauroina, o le a 'avea ma fa'amafanafanaga mo ia 

i lona tulaga fa'avauvau. 

A e peita'i, o lenei ua fetalai atu Iesu iā te ia i Lona lava si'ufofoga 

masani, "Maria e!"  Ua ia iloa nei e lē o se tagata 'ese o lo'o fetalai mai iā te 

ia, ma ina ua liliu sa ia va'aia i ōna luma le Keriso soifua.  I lona fiafia sa galo 

iā te ia o Ia lea na fa'asatauroina.  Sa oso mai o le a fusi i Ōna 'a'ao, ma 

fa'apea atu, "Raponi e !"  Peita'i o Keriso us si'i Lona 'a'ao ma fetalai atu, 

"'Aua e te tago mai iā te A'u, auā 'Ou te le'i alu a'e i Lo'u Tamā; a ia e alu i 

Ō'u uso, ma fai atu iā te i latou, 'Ou te alu a'e i Lo'u Tamā ma lo 'outou Tamā; 

i Lo'u Atua ma lo 'outou Atua" (F. 17).  Ona alu ai lea o Maria i le 'au so'o ma 

le tala fiafia. 

E le'i talia e Iesu le fa'aaloaloga a Ōna lava tagata se'i iā te Ia le 

mautinoāga o Lana taulaga ofo ua taliaina e Lona Tamā.  Na Ia afio a'e i 

maota i le lagi, ma Na fa'afofogaina mai le Atua lava ia le ta'utinoga, o Lana 

togiola mo agasala a tagata ua lava ma totoe, ma e ala i Lona toto e mafai e 

tagata uma ona maua le ola e fa'avavau.  Ua fa'amaonia e le Tamā le 

feagaiga na faia ma Keriso, Na te taliaina le tagata ua salamō ma usita'i, ma o 

le a alofa iā i latou e pei ona Ia alofa i Lona Ālo.  O le a fa'amae'aina e Keriso 

Lana galuega, e fa'ataunu'u ai Lana ta'utinoga, "'Ou te fa'ato'aitiitia tagata e 

sili i le auro lelei, o tagata lava e sili ona to'aitiiti i le auro o Ofeira" (Isa. 

13:12).  O mana uma o le lagi ma le lalolagi ua tu'uina i le Āloali'i o le ola, 

ma na Ia toe fo'i i Ōna so'o i le lalolagi agasala, ina ia mafai ona Ia tu'uina atu 

iā i latou mai Lona mana ma Lona mamalu. 

A o i ai le Fa'aola i le afio'aga o Lona Tamā, o lo'o taliaina mea alofa 

mo Lana Ekalesia, o le 'au so'o o lo'o manatunatu i latou i le tu'ugamau 

gaogao, ma le fa'anoanoa tele ma le fetāgisi.  O lea aso o se aso o 'oli'olisaga 

i le lagi, a e mo le 'au so'o, o se aso o le lē mautinoa, fenumiā'i, ma le 

fememeā'i.  O le lē talitonu i molimau a fafine ua fa'amaonia ai le maulalo o 

le mea ua goto i ai lo latou fa'atuatua.  O le tala i le toe tū mai o Keriso ua 'ese 

mamao mai le mea na latou fa'amoemoeina ua lē mafai ona latou talitonu ai.  

Ua sili atu ona lelei i lo se mea e talitonuina.  O lo latou manatu i le tala ua 

aumaia, e faigatā ona fa'amaonia.  Sa latou fa'alogo i le tele o a'oa'oga ma 

talitonuga fa'a-saienisi a Satukaio, ma o le mea ua mau i o latou mafaufau e 

fa'atatau i le toe tū mai ua fa'anenefu lava.  E itiiti lo latou malamalamaga i le 

uiga o le toe tū mai nai ē ua oti.  Ua lē mafai e o latou mafaufau ona 

fa'avasega lenei matā'upu telē. 

"Inā ō atu ia," sa fai atu ai agelu i fafine, ""inā ta'u atu i Ōna so'o ma 

Peteru e muamua atu o Ia iā te i latou i Kalilaia; tou te iloa ai o Ia i lea mea e 

fa'apei ona fetalai atu ai o Ia iā te 'outou" (Luk. 16:7).  O agelu ia sa fa'atasi 

ai ma Keriso, o agelu puipui, i Lona soifuāga a o i ai i le lalolagi.  Na latou 

molimauina Lona tofotofoga ma le fa'asatauroina.  Na latou fa'alogoina Āna 

fetalaiga i Ōna so'o.  Na fa'ailoa lea i le fe'au i le 'au so'o, ma sa tatau ona 

talitonu ai i latou i lona fa'amaoni.  O nei 'upu e na o 'ave fe'au a le Ali'i ua 

toe tū mai e sau ai. 

"Ta'u atu i Ōna so'o ma Peteru," na fai mai ai agelu.  Talu le maliu o 

Keriso, o Peteru ua punou ifo i le loto fa'amaulalo ma le agaga salamō.  O 

lona mā ina ua fa'afitia lona Matai, o le silasila alofa ma le mafatia a le 

Fa'aola, sa tū mai pea i ōna luma.  Na sili atu le mafatia ma le tigā o Peteru i 

lo o se isi o le 'au so'o.  Iā te ia ua tu'u mai le ta'utinoga ua talia lona salamō, 

ma ua fa'amagaloina lana agasala.  Ua ta'ua mai ia i lona lava igoa. 

"Ta'u atu i Ōna so'o ma Peteru ina ia latou ō atu i Kalilaia, latou te 

iloa mai ai A'u."  O so'o uma na latou tu'ulafoa'i Iesu, ma o le vala'au ina ia 

feiloa'i ma Ia e aofia ai i latou uma lava.  Na te le'i lafoa'iina se tasi o i latou.  

Ina ua ta'u atu e Maria le Maketala na ia va'ai i le Ali'i, sa ia toe fa'amanatu atu 

le vala'au i le fa'atasiga i Kalilaia.  Ma ua fa'atolu ona sau o lea fe'au iā i 

latou.  Ina ua uma ona Ia afio a'e i Lona Tamā, na fa'aali Iesu i isi fafine, ma 

fetalai atu i ai, "'Si Ō'u alofa!'  Ona la ō mai ai lea ma fetagofi i Ōna 'a'ao, ma 

ifo mai iā te Ia.  Ona fetalai atu lea o Iesu iā te i la'ua, 'Aua lua te matata'u; 

inā lua ō atu ia, lua te ta'u atu i O'u so'o, ina ia latou ō atu i Kalilaia, latou te 

iloa mai ai A'u'" (Mata. 28:9, 10). 

O le ulua'i galuega a Keriso i le lalolagi ina ua toe tū mai o le 

fa'atalitonuina lea o Ōna so'o i Lona alofa e lē fa'aitiitia ma le fa'apalepale mo 

i latou.  Ina ia tu'u atu iā i latou le fa'amaoniga o Ia lo latou Fa'aola o lo'o 

soifua, ua Ia motusia filifili o le tu'ugamau, ma e lē toe mafai ona taofia e le 

fili, o le oti lea; ina ia fa'aali atu o lo'o iā te Ia pea le alofa e tasi pei o taimi na 

latou fa'atasi ai ma Ia, lo latou A'oa'o pele, na Ia fa'aali pea lava pea iā i latou.  

Na te tosina i latou i le fusi o le alofa ia si'omia ai.  Ō e ta'u atu i Ō'u uso, sa Ia 

fa'atonu atu ai, ia latou feiloa'i iā te A'u i Kalilaia. 

Ina ua fa'alogo le 'au so'o i lenei taimi ua atofaina, sa mafaufau ifo i 

afioga a Keriso iā i latou na valo'ia ai Lona toe tū mai.  Peita'i e o'o lava i 

lenei taimi, e leai se fiafia iā i latou.  Latou te le'i mafai ona fa'ate'a 'ese le 

masalosalo ma le femēmēa'i.  E o'o lava ina ua fa'ailoa atu e fafine ua latou 

va'ai i le Ali'i, a e sa le'i talitonu lava le 'au so'o.  Na manatu i latou o fafine 

ua mafaufau sa va'ai iā Iesu. 

E foliga mai ua fa'amalumalu mai puapuagā i luga o isi faigatā.  O 

le aso ōno o le vaiaso na latou va'aia lo latou Matai ua maliu; o le aso muamua 

o le vaiaso e soso'o ai na latou lē iloa le mea ua o'o i ai Lona tino maliu, ma na 

molia i latou fa'apea ua latou gaoi Lona tino ma 'ave 'ese atu ina ia fa'asesēina 

ai tagata.  Sa latou popole e fa'atonuina manatu lē sa'o ua fa'ateteleina ona 

tete'e mai iā i latou.  Ua latou fefefe i le tete'e o faitaulaga, ma le ita tele o 

tagata.  Sa latou naunau mo le fa'atasi mai o Iesu, o Lē na fesoasoani iā i 

latou i faigatā uma. 

Na latou faia so'o 'upu, "Sa matou fa'amoemoe fo'i, o Ia lava o le a 

togiolaina Isara'elu" (Luk. 24:21).  Ua lagona ua tu'ulafoa'i ma ua loto 

vaivai, ona latou manatua lea o Āna fetalaiga, "Auā afai e faia nei mea i le 

la'au mata, se ā se mea e faia i le la'au mago?" (Luk. 23:31).  Ua latou 

fa'apotopoto i le afeafe aupito aluga, ma pupuni ma fa'amau faitoto'a, ua 

mautinoa o le i'uga o lo latou A'oa'o pele e lē taumate ua lata ona o'o mai fo'i 

iā i latou. 

A e o lenei taimi 'atoa, sa tatau ona fa'afiafiaina i latou i le iloa ua toe 

tū mai le Fa'aola.  I le fa'ato'āga, o Maria sa tū ai ma tagi, a o Iesu o lo'o i ai i 

ōna tafatafa.  O ōna mata sa fa'apogisāina e loimata na ia lē iloa ai o Ia.  Ma 

o loto o le 'au so'o sa matuā tumu i le fa'anoanoa ua latou lē talitonu ai i le 

fe'au a agelu po o afioga a Keriso lava ia. 

Pe to'afia ē o lo'o faia pea e pei ona faia e le 'au so'o!  E to'afia o lo'o 

faia e pei o le tagi fa'avauvau a Maria, "Ua latou 'ave'ese lo'u Ali'i...'ou te le'i 

iloa fo'i le mea ua latou tu'uina ai o Ia" (Ioa. 20:13).  Pe e to'afia o lo'o fetalai 

atu i ai le Fa'aola,  "Se ā le mea e te tagi ai?  O ai ea e te sa'ilia?" (F. 15).  

O lo'o latalata ane lava Ia iā i latou, peita'i o mata ua fa'atauasoina e loimata 

ua latou lē iloa ai o Ia.  Ua Ia fetalai atu iā i latou, a e ua latou lē 

malamalama. 

Pagā, pe 'ana fa'aea a'e i luga le ūlu ua punoa, pe ana fa'apupulaina 

mata ina ia iloa atu ai Ia, o taliga ia mafai ona fa'alogo i Lona si'ufofoga!  

"Inā ō atu iā i a vave, lua te ta'u atu i Ōna so'o, ua toe tū mai o Ia" (Mata. 

28:7).  Ta'u atu ia 'aua ne'i latou va'ai i le tu'ugamau fou o Iosefa, sa tapunia 

e se ma'a tele, ma fa'amauina e le fa'amau fa'ailoga a Roma.  E lē o i ai 

Keriso i lea mea.  Ia 'aua le va'ai i le tu'ugamau gaogao.  'Aua le fa'anoanoa 

e pei o ē ua leai se fa'amoemoe ma lē maua se fesoasoani.  O lo'o soifua Iesu, 

ma ona o lo'o soifua o Ia, o le a tatou ola fo'i.  Mai loto fia fa'afetai, mai 

laugutu ua pā'ia e le afi pa'ia, ia fa'aleoina le vi'iga fiafia, "Ua toe tū Keriso!"  

O lo'o soifua o Ia e fautua mo i tatou.  Ia u'umau i lenei fa'amoemoe, ma o le 

a taofimau le agaga pei o se taula ua tofotofoina.  Ia talitonu, ona e va'aia lea 

o le mamalu o le Atua. 

Matā'upu 83 

O LE SAVALIGA I EMAU 

Fa'avaeina i luga o le Luk. 24:13-33. 

 o malu mai le afiafi o le aso o le toe tū, e to'a lua so'o na malaga aga'i 

i Emau, se nu'u e valu maila le mamao mai Ierusalema.  O nei so'o e 

lē tulaga maualuga i le galuega a Keriso, a e la te talitonu 'ato'atoa iā te Ia.  

Sa ō mai i le 'a'ai mo le fa'ailogaina o le Paseka, a e ua femēmēa'i tele ona o 

mea sa tutupu.  Sa la fa'alogo i le tala o le taeao e fa'atatau i le 'ave'esea o le 

tino o Keriso mai le tu'ugamau, fa'apea ma le tala i fafine na va'aia agelu ma 

le feiloā'iga ma Iesu.  O lea ua la fo'i nei i o la aiga se'i manatunatu loloto i ai 

ma tatalo.  Na la savavali ma le fa'anoanoa tele, ma talatalanoa i va'aiga o le 

fa'amasinoga ma le fa'asatauroga.  E le'i i ai muamua i la'ua i se tulaga ua 

matuā fa'alotovaivai ai e pei o lenei taimi.  O o la'ua loto ua leai se 

fa'amoemoe ma se fa'atuatua, ua la savavali nei i le āta o le satauro. 

E le'i mamao tele le savaliga a e ua fa'atasi mai se tagata 'ese, peita'i 

ona o le fa'anoanoa tele la te le'i amana'ia ai o Ia.  Sa fa'aauau pea le 

talanoāga, ua fe-fa'aālia'i mafaufauga i o la loto.  Ua la manatunatu fa'atatau 

i a'oa'oga sa tu'uina mai e Keriso, ua foliga mai la te lē o malamalama i ai.  A 

o talanoa i mea na tutupu, sa naunau Iesu e fa'amafanafana iā i la'ua.  Na Ia 

silafia lo la fa'anoanoa; na Ia malamalama i manatu o lo'o fete'ena'i ma le 

fememēa'i ua o'o mai i o la mafaufau:  O lenei Tagata, Lē na mafatia ma 

fa'alumaina, o Ia ea le Keriso?  O lo la fa'anoanoa ua lē ma-taofia, ma sa 

fetagisi ai.  Ua silafia e Iesu o la loto ua fusia fa'atasi ma Ia ona o le alofa, ma 

sa Ia naunau e soloi'ese o la'ua loimata, ma ia fa'atumuina i le fiafia ma le 

'oli'oli.  Peita'i e tatau ona Ia muā'i tu'uina atu iā i la'ua ni a'oa'oga e lē mafai 

ona la toe fa'agaloina. 

"Ua fetalai atu Ia iā te i la'ua, 'O ā ea ia 'upu ua oulua felafolafoa'i 

ai, o oulua o savavali, ma ua mata fa'anoanoa?'  O le tasi o i la'ua e igoa iā 

Kaleopa, ua tali mai iā te Ia, ua fa'apea mai, 'Pe na o 'Oe ea le āumau i 

Ierusalema ma le lē iloa o mea ua tutupu ai i ōna po nei?'"  Na la ta'u atu iā te 

Ia lo la fa'anoanoāga e fa'atatau i lo la Matai, "O le perofeta lea sa mālōsi i 

mea na Na faia, ma Āna afioga i luma o le Atua ma le nu'u uma;" peita'i, "na 

tu'uina atu fo'i o Ia e le 'au faitaulaga sili ma o tatou faipule," sa la fa'apea mai, 

"ia fa'asalaina o Ia ia oti, ma ua latou fa'asatauroina o Ia."  O o la loto ua 

matuā tumu i le fa'anoanoa ma tino ua gatete, sa la toe fa'aopoopo atu, "Sa 

matou fa'amoemoe fo'i, o Ia lava o le a togiolaina Isara'elu; a e lē gata i ia mea 

uma, o lona aso tolu le asō talu ona faia o nā mea" (Luk. 24:17-21). 

O se mea 'ese ona ua lē manatua e ia so'o afioga a Keriso, ma iloa ai 

na Ia valo'ia mea ua uma ona tutupu!  La te le'i iloa o le vaega mulimuli o 

mea na Ia fa'aalia e mautinoa e fa'ataunu'uina pei o le vaega muamua, ma o le 

A 

aso tolu, o le a toe tū mai ai o Ia.  O le vaega lenei sa tatau ona la manatua.  

O faitaulaga ma ta'ita'i e le'i galo iā i latou.  I le aso "e tuā'oi ma le aso o le 

sauniuniga, ua fa'apotopoto atu ai iā Pilato le 'au faitaulaga sili ma le 'au 

Faresaio, ua fa'apea atu, 'Le ali'i e, ua matou manatua, ua fai mai lenā tagata 

pepelo, ina o ola mai o Ia, A mavae aso e tolu 'Ou te toe tū mai ai'" (Mata. 

27:62, 63).  A e peita'i, e le'i manatua e le 'au so'o nei 'upu. 

"Ona fetalai atu lea o Ia iā te i la'ua, 'O tagata valea, ma loto faigatā 

ona talitonu i mea uma ua fai mai ai e le 'au perofeta.  E lē tatau ea ona tigā 

o le Keriso i mea fa'apenā, i le o'o ai o Ia i Lona mamalu?'" (Luk. 24:25, 26).  

Ua ofo ia so'o po o ai lenei tagata 'ese na te mafai ona va'ai i totonu o o la loto, 

ma o lo'o talanoa mai i se loto e fa'atauānau, e mālū, e tigāalofa, ma e tumu i 

le fa'amoemoe.  O le taimi muamua lenei talu le fa'alataina o Keriso, ua la 

lagona ai se fa'amoemoe.  E tele taimi na la va'ai atu ai ma le naunauta'i i lē o 

lo'o latou savavali fa'atasi, ma ua mafaufau ifo o Āna afioga o 'upu lava ia sa 

faia e Keriso.  Sa maofa i la'ua, ma na amata fa'atumulia o la loto i se fiafia 

uiga 'ese. 

Na amata mai iā Mose, o le Alefa o le tala fa'asolopito o le Afioga 

Pa'ia, na tu'uina atu e Keriso i Ōna so'o le fa'amatalaga sa'o e uiga iā te Ia.  Pe 

ana Ia mua'i fa'ailoa atu Ia lava iā i la'ua, se manū ua fa'amālilieina o la'ua 

loto.  I le fa'atumulia o i la'ua i le fiafia, o le a lē toe i ai se isi mea la te toe 

mana'omia.  Peita'i e tatau iā i la'ua ona malamalama lelei i molimau sa 

fa'atatau iā te Ia, e ala i āta ma valo'aga o le Feagaiga Tuai.  I luga o ia mea 

uma e tatau ona fa'avaeina ai lo la'ua fa'atuatua.  E le'i faia e Keriso se 

vavega ina ia talitonu ai i la'ua, a e o Lana mua'i galuega o le fa'amatalaina lea 

o Lana Afioga.  Sa manatu i la'ua o le maliu o Keriso o le fa'aumatiāga lea o 

la fa'amoemoega uma.  A e o lenei ua Ia fa'aalia mai le 'au perofeta, o lea le 

fa'amaoniga mautinoa mo lo la fa'atuatua. 

I le a'oa'oina o nei so'o, sa fa'aalia e Iesu le tāua o le Feagaiga Tuai, o 

se molimau i Lana galuega.  E to'atele ē ta'utino mai o Kerisiano, a ua latou 

lafoa'i le Feagaiga Tuai, fai mai ua lē toe aogā.  Peita'i, e lē fa'apea a'oa'oga a 

Keriso.  Ona sa tāua tele iā te Ia le Feagaiga Tuai, e i ai le taimi na Ia fa'apea 

ai, "Pe afai latou te lē fa'alogo iā Mose ma le 'au perofeta, e ui lava ina tū mai 

se tasi nai ē ua oti, latou te lē mafafai lava" (Luk. 16:31). 

O le si'ufofoga lava o Keriso o lo'o fetalai e ala mai i pateriaka ma 

perofeta, mai ona po o Atamu se'i o'o lava i va'aiga fa'ai'u o le lalolagi.  O 

lo'o fa'aali manino mai le Fa'aola i le Feagaiga Tuai, e fa'apea fo'i i le 

Feagaiga Fou.  O le malamalama fa'avalo'aga lenā mai taimi ua tuana'i e 

fa'ailoa manino mai ai le matagofie o le si'ufofoga o Keriso ma a'oa'oga o le 

Feagaiga Fou.  O vavega na faia e Keriso o fa'amaoniga na o Lona itū Atua; 

peita'i o se fa'amaoniga sili e ta'utino ai o Ia o le Fa'aola o le lalolagi e maua 

lea i le fa'atusatusaina o valo'aga o le Feagaiga Tuai ma le tala fa'asolopito o 

le Feagaiga Fou. 

Mai valo'aga, na tu'uina atu e Keriso i Ōna so'o le uiga tonu o Lona 

itū tagata.  O lo latou fa'amoemoega mo se Mesia o le a afio mai e nofoia 

Lona nofoāli'i ma le mana fa'a-tupu pei o fa'anaunauga o tagata, ua 

fa'asesēina ai i latou.  E fa'alavelave lea talitonuga ma le mea o lo'o 

fa'apopoleina ai i Lona afio ifo mai le mea e aupito maualuga i le tulaga e sili 

le maulalo e mafai ona nofoia.  Na finagalo Keriso ia mamā ma fa'amaoni i 

itū uma manatunatuga o Ōna so'o.  E tatau ona latou malamalama lelei i le 

uiga loloto o le ipu 'o'ona o puapuagā ua fa'asoaina mo Ia.  Na Ia fa'ailoa iā i 

latou le fete'ena'iga mata'utia latou te lē o mafai ona malamalama nei i ai, o le 

fa'ataunu'uga lea o le feagaiga na faia a o le'i fa'avaeina le lalolagi.  E tatau 

ona maliu Keriso, e pei lava o tagata soli tulafono uma le tatau ona oti pe a 

faifai pea le agasala.  O mea uma ia e tatau ona fa'ataunu'uina, peita'i sa lē 

tatau ona fa'ai'uina i le to'ilalo, a e o le manumalō mamalu e fa'avavau.  Na 

fetalai Iesu i Ōna so'o ina ia taumafai e fai mea uma e mafai ina ia lavea'i le 

lalolagi mai le agasala.  O i latou uma o ē mulimuli iā te Ia, e tatau ona ola 

fa'apei ona soifua o Ia, ma galulue e pei ona Ia galue, ma le filigā ma le 

ma'elegā i mea uma. 

Na fa'apea ona a'oa'o atu Keriso i Ōna so'o, ia matala ai o latou 

mafaufau ia malamalama i Afioga a le Atua.  O nei so'o ua vaivai, peita'i e 

le'i fa'aitiitia ai le talanoāga.  O 'upu o le ola ma le fa'amalosi'au, sa pa'ū mai 

fofoga o le Ali'i.  Peita'i o lo'o punitia pea lo la'ua va'ai.  A o Ia fetalai atu iā 

i la'ua e uiga i le fa'aumatiāga o Ierusalema, sa Ia silasila atu i le 'a'ai ua 

fa'amalaiaina ma le tagi.  E lē o i ai sina o la masalosaloga po o ai o lo'o latou 

malaga fa'atasi.  La te le'i manatu o le matā'upu o la latou talanoāga o lo'o 

savali i o la tafatafa; auā o Keriso o lo'o talanoa atu e fa'atatau iā te Ia e pei o 

Ia o se isi tagata.  Sa manatu i la'ua o Ia o se tasi na fa'atasi ai i le tausamiga 

tele, ma o lea ua toe fo'i i Lona aiga.  Na latou savavali ma le fa'aeteete i luga 

o le āla gaoā, ma taofia le malaga i isi taimi mo se malōlōga.  Sa fa'apea ona 

fa'aauau le savaliga i le ala gaoā, a e o Lē ua lata ona 'aveina Lona tulaga i le 

itū taumatau o le Atua, ma e Na te mafai ona fetalai atu, "Ua tu'uina mai iā te 

A'u le pule uma lava i le lagi ma le lalolagi" (Mata. 28:18), o lo'o savali i o la 

tafatafa. 

Ua goto ifo le lā a o alu pea le malaga, ma a o le'i taunu'u le 

'aumalaga i lo la malōlōga, o le 'au faifa'ato'āga ua tu'ua a latou galuega.  A o 

aga'i atu ia so'o i lo la fale, o le tagata 'ese e foliga mai o le a fa'aauau pea Lana 

malaga.  Peita'i o ia so'o sa lagona ua tosina atu i la'ua iā te Ia.  O o la agaga 

ua mana'omia le toe fa'alogo i Āna afioga.  Ua la fai mai, "Tatou te nonofo 

ma i ma'ua nei."  Sa foliga mai Na te lē talia le vala'aulia, a e ua la 



626 
 

fa'atauānau pea iā te Ia, fa'apea, "Auā ua taugagaifo le lā, ua lata i le afiafi."  

Sa talia e Iesu le la 'ai'oi, ona "ulufale atu lea o Ia, latou te nonofo" (Luk. 

24:29). 

Ana fa'atamala nei so'o ma lē fa'atāua le la vala'au, se manū la te lē 

iloa o le soa na latou malaga fa'atasi, o le Ali'i lea ua toe tū mai.  O Keriso e 

Na te lē fa'amalosia Lona mafuta i se tagata.  Na te fa'amalieina i latou e 

mana'omia o Ia.  E fiafia o Ia e ulufale i aiga tulaga maulalo, ma fa'afiafiaina 

ē o loto fa'anoanoa.  Peita'i afai o tagata ua lē fiafia e mafaufau i le Malō 

fa'ale-lagi, pe vala'aulia o Ia e malōlō fa'atasi ma i latou, o le a Ia malaga loa.  

O lea e to'a'tele ē ua lē maua lenei fa'amanuiāga.  Latou te lē iloa Keriso e pei 

o ia so'o a o Ia malaga fa'atasi ma i la'ua i le āla. 

Sa saunia le areto o le afiafi ma le aiga.  Ua tu'u atu i luma o le 

mālō, o lea ua nofoia le nofoāga i le ūlu o le laulau.  Ua fa'aloloa Ōna 'a'ao e 

fa'amanuia le mea taumafa.  O so'o ua fa'ate'ia ma ua ofo.  O lenei tagata 

'ese ua fa'aloloa Ōna 'a'ao fa'apei ona masani ona faia e lo la Matai.  Sa la toe 

va'ai atu, fa'auta, sa la va'aia i Ōna 'a'ao tulaga o fao.  Sa la taufai ‘alalaga 

fa'atasi, O le Ali'i o Iesu lenei!  O Ia ua toe tū mai nai ē ua oti! 

Ua tutū i la'ua e fa'apa'ū'ū i Ōna 'a'ao e ifo iā te Ia, peita'i ua mōu 'ese 

atu Ia mai o la luma.  Na la va'ai atu i le nofoāga sa nofoia e Ia Lē e le'i leva 

atu ona ta'oto Lona tino i le tu'ugamau, ma ua la fetautalatalaa'i fa'apea, "E le'i 

mū ea o ta loto i totonu iā i ta'ua, ina ua fetalai o Ia iā te i ta'ua i le ala, ina ua 

fa'amatala mai fo'i e Ia o Tusi iā te i ta'ua?" (F. 32). 

Ua lē mafai ona la nonofo ma talanoa a e o lo'o i ai se tala tāua e 

tatau ona ta'u atu.  Ua te'a lo la'ua vaivai ma ua lē fia 'a'ai.  La te le'i tagofia 

le taumafataga na saunia, ma ona ua fa'atumulia i la'ua i le fiafia, sa toe fo'i 

atu i le ala na ō mai ai, ua fa'anatinati e ta'u le tala lelei i le 'au so'o o lo'o i le 

'a'ai.  O nisi vaega o le ala e lē saogalemū, peita'i na la a'ea isi itū i luga o 

tofē, ma sesē'e i luga o ma'a lāmolemole.  La te le'i va'aia, la te le'i iloa fo'i o 

lo'o i ai le puipuiga a Lē sa latou savavali fa'atasi i lea āla.  Ma o a la to'oto'o 

i o la lima, na tuli tatao pea ma le naunau ia vave atu i lo o le mea e tatau ai.  

Na fesēa'i i isi taimi, peita'i sa toe maua lava le ala.  O ni taimi ua taufetuli, e 

pa'ū'ū ma lavelavea, a e sa aga'i pea i luma, o le Soa e lē ma-va'aia sa fa'atasi 

pea ma i la'ua i le ala 'atoa. 

O le pō e pogisā, a e o le Lā o le Amiotonu na susulu i o la luga.  Sa 

tutūmu o la'ua loto i le fiafia.  E foliga mai ua i ai i la'ua i se lalolagi fou.  O 

Keriso le Fa'aola o lo'o soifua.  La te lē toe fa'avauvau ona ua maliu o Ia.  

Ua toe tū mai Keriso -sa fai ma toe fai e la'ua ia 'upu.  O lenei le fe'au o lo'o la 

tau'aveina i ē o lo'o fa'anoanoa.  E tatau ona la ta'uina iā i latou le tala 

ofoofogia o le savaliga i Emau.  E tatau ona la ta'u atu Lē na ō fa'atasi ma i 

la'ua i le ala.  Ua la tau'aveina le fe'au e aupito sili ona tāua ua tu'uina mai i le 

lalolagi, o se fe'au o le tala lelei e fa'amoemoe i ai le manuia o le aigā-tagata 

mo le olaga nei 'atoa ma le ola e fa'avavau. 

Matā'upu 84 

"IA OUTOU MANUIA" 

Fa'avae i le Luk. 24:33-48; Ioa. 20:19-29. 

na ua taunu'u so'o ia e to'alua i Ierusalema, na la ulu atu i le faitoto'a i 

sasa'e, auā e matala i pō o tausamiga.  E pogisā fale ma leai se pisa, 

peita’i o tagata faimalaga o lo’o uia ala vāiti i le malamalama o le masina ua 

oso.  Sa la ō atu i le āfeāfe aupito aluga, i le mea sa i ai Iesu i le itūlā 

mulimuli o le afiafi a o lumana'i ai Lona maliu.  O i inei sa la iloa e maua atu 

i ai le 'au uso.  E ui ina foliga mai ua leva le afiafi, a e la te iloa e lē o momoe 

le 'au so'o se'i o latou mautinoa po o le ā le mea ua tupu i le tino o lo latou 

Ali'i.  O le faitoto'a sa la maua ua matuā fa'amauina lava.  Sa la tu'itu'i ina ia 

ulufale, a e ua leai lava se tali mai.  Ua lē gaoiā mea uma.  Ona la ta'u atu lea 

o la igoa.  Sa tatala lēmū ma le fa'aeteete le faitoto'a, ua la ulufale atu, ma o 

le Isi, e lē o va'aia, sa ulufale fa'atasi ma i la'ua.  Na toe fa'amauina le 

faitoto'a, ia lē ulu atu i totonu ē tau lamalama. 

Sa maua atu e le ‘au malaga i latou uma i se tulaga fa'agae'etia.  O 

leo o i latou o lo’o i totonu o le fale ua fa'atumulia i le vi'iga ma le fa'afetai, 

ma fa'apea mai, "E moni, ua toe tū le Ali'i, ua fa'aali fo'i o Ia iā Simona" 

(Luk. 24:34).  O so'o fo'i e to'alua, e mapusela ona o le fa'avavave mai o le la 

malaga, ua fa'amatala atu le tala ofoofogia i le fa'aali mai o Iesu iā i la'ua.  

Ina ua mae'a la la'ua molimau, ma o nisi ua fai mai latou te lē talitonu i ai, ona 

e faigatā se mea moni fa'apea, a e fa'auta, o se tasi Tagata ua tū i o latou luma.  

O mata uma ua tepataula'i i le Tagata 'Ese.  E leai se tasi na tu'itu'i ia ulufale 

mai.  E le'i fa'alogoina se la'a o se vae.  Sa fa'ate'ia le 'au so'o, ma fia iloa pe 

o le ā le uiga o nei mea.  Ona latou fa'alogo ai lea i se leo, o le si'ufofoga o lo 

latou Matai.  E manino ma ma'oti fetalaiga sa pa'ū mai Ōna fofoga, "Ia outou 

manuia" (Ioa. 20:19). 

"Ua fefefe i latou, ua matuā matata'u lava, fa te i latou o le agaga ua 

latou va'aia.  Ua fetalai atu fo'i o Ia iā te i latou, 'Se ā le mea ua outou 

atuatuvale ai?  Se ā fo'i e tutupu ai masalo i o outou loto?  Ia outou 

va'ava'ai mai i O'u lima ma O'u vae, auā o A'u lava lenei; ia outou tagotago 

mai iā te A'u, ma ia va'ava'ai mai; auā o le agaga e leai sona a'ano ma ni ivi, 

pei o A'u nei ua outou va'ava'ai i ai.'  Ua uma ona fetalai atu, ona fa'aali atu 

ai lea e Ia iā te i latou o Ōna lima ma Ōna vae" (Luk. 24:37-40). 

Ua latou iloa atu 'a'ao sa fa'aleagaina e le sauā o fao na tu'ia ai.  

Latou te iloa Lona si'ufofoga, e lē fa'apea se isi ua latou fa'alogo i ai.  "A o 

le'i talitonu i latou ona ua oli’oli, ma ua ofo, ua fetalai atu Ia iā te i latou, 'O 

iinā ea ni a outou mea e 'ai?'  Ona latou avatu lea iā te Ia se fasi i'a tunu, ma 

se fasi melikerio.  Ua tago Ia i ai, ma taumafa ai i o latou luma" (F. 41-43).  

"Ona oli’oli ai lea o le 'au so'o ina ua latou va'ai atu i le Ali'i" (Ioa. 20:20).  O 

I 

le fa'atuatua ma le oli'oli ua suia le tulaga lē talitonu, ma o le lagona e lē mafai 

e 'upu ona fa'amatalaina ua fa'ailoa atu le matuā talitonu i lo latou Fa'aola na 

toe tū mai. 

I le fanau mai o Iesu sa folafola mai e agelu: "O le manuia i le 

lalolagi, ma le finagalo alofa i tagata."  Ma o nei i Lona ulua'i fa'aali mai i le 

'au so'o ina ua toe soifua mai, sa fetalai atu le Fa'aola iā i latou i 'upu 

fa'amanuia, "Ia outou manuia."  Ua nofo sauni pea Iesu e fetalai atu i 'upu 

fa'amanuia i agaga ua mafatia i le fefe ma le masalosalo.  O lo'o fa'atali o Ia 

iā i tatou e tatala atu le faitoto'a o le loto iā te Ia, ma fa'apea atu, Ia mafuta ma 

i matou.  Ua Ia fetalai mai, "Fa'auta, 'Ou te tū atu i le puipui ma tu'itu'i atu; 

ai se tasi e fa'alogo mai i Lo'u leo, ma tatala mai le puipui, 'Ou te ulufale atu 

iā te ia, ma te tali sua fo'i ma ia, o ia fo'i ma A'u" (Fa'aal. 3:20). 

O le toe tū a'e o Iesu o le ata lea o le toe tutū mulimuli o i latou uma 

o lo'o momoe iā te Ia.  O fofoga va'aia o le Fa'aola ua toe soifua mai, o Ōna 

uiga, o Āna fetalaiga sa masani uma ai Ōna so'o.  E pei ona toe tū Iesu mai le 

oti, e fa'apea fo'i ona toe tutū i latou o momoe iā te Ia.  Tatou te iloa ā tatou 

uō pei ona iloa e le 'au so'o o Iesu.  Atonu sa lē 'ato'atoa foliga, fa'agasegasea, 

fa'aleagaina le tino i le olaga nei, ma e tutū a'e i tino e 'ato'atoa ma le 

matagofie; peita'i i le tino mamalu e tumau uiga e iloa ai lava tagata 

ta'ito'atasi.  "O ia ōna po 'ou te iloa tino ai, pei ona iloatinoina o a'u" (I Kori. 

13:12b).  I le foliga ua pupula le malamalama e susulu mai fofoga o Iesu, 

tatou te iloa tino ai i latou e pele iā i tatou. 

Ina ua feiloa'i Iesu ma Ōna so'o, na Ia fa'amanatu iā i latou afioga sa 

Ia fetalai atu ai a o lumana'i Lona maliu, e ao ona fa'ataunu'uina mea uma sa 

tusia i tulafono a Mose, ma le 'au perofeta, ma Salamo e fa'atatau iā te Ia.  "O 

na tatalaina lea e Ia o latou loto, ina ia lagona ai Tusi.  Ua fetalai atu fo'i o Ia 

iā te i latou, 'Ua fa'apea ona tusia,e fa'apea fo'i ona tatau ona tigā o le 

Keriso, ma toe tū nai ē ua oti i le aso tolu; ina ia tala'iina fo'i le salamō ma le 

fa'amagaloina o agasala i nu'u uma i Lona igoa, e amata mai Ierusalema.  

O molimau fo'i outou i nei mea uma'" (Luk. 24:45-48). 

Ua amata nei ona malamalama le 'au so'o i le autū ma le lautele o la 

latou galuega.  E tatau iā i latou ona tala'i i le lalolagi le matagofie ma le 

fa'amaoni o le fe'au ua tu'uina atu e Keriso iā te i latou.  O mea tutupu i Lona 

soifuaga, o Lona maliu ma le toe tū, o valo'aga e fa'asino i ia mea e tutupu, o 

le pa'ia o le tulafono a le Atua, o le mea lilo o le fuafuāga o le fa'aolataga, o le 

mana o Iesu e fa'amagalo ai agasala,- o mea uma ia ua latou molimauina, ma 

e tatau iā i latou ona latou fa'ailoa atu i le lalolagi.  E tatau ona latou tala'i atu 

le tala lelei o le filemū ma le fa'aolataga e ala i le salamō ma le mana o le 

Fa'aola. 

"Ua Ia fetalai atu lea mea, ona mānava atu lea o Ia, ma fa'apea atu iā 

te i latou, 'Ia outou talia le Agaga Pa'ia.  O i latou uma lava tou te 

fa'amagaloina ai a latou agasala, e fa'amagalo Ia iā i latou; o i latou uma 

lava tou te tu'u pea i ai a latou agasala, e tu'u pea lava ia'" (Ioa. 20:22-23).  

O le Agaga Pa'ia e le'i matuā 'ato'atoa ona fa'aali mai; auā e le'i o'o ina 

fa'amamaluina Keriso.  O le tu'uina 'ato'atoa mai o le Agaga Pa'ia e le'i 

fa'ataunu'uina se'i uma ona afio a'e o Iesu i le lagi.  Se'i iloga ua taunu'u le 

tu'uina mai o le Agaga Pa'ia ona fa'ato'ā mafai lea e le 'au so'o ona 

fa'ataunu'uina le fe'au ia tala'i atu le tala lelei i le lalolagi.  Peita'i o le Agaga 

Pa'ia ua tu'uina mai nei mo se galuega fa'apitoa.  A e le'i fa'ataunu'uina e le 

'au so'o o latou tiute e feagai ai ma le ekalesia, sa mānavaina atu e Keriso 

Lona Agaga i o latou luga.  Na Ia tu'u atu iā i latou le fa'atuatuāga e matuā 

sili le pa'ia, ma sa Ia finagalo e fa'ailoa iā i latou le mea moni lea, a aunoa ma 

le Agaga Pa'ia e lē mafai ona fa'ataunu'uina lenei galuega. 

O le Agaga Pa'ia o le mānava ola lea i le olaga fa'ale-agaga o le 

tagata.  O le tu'uina mai o le Agaga, o le foa'iina mai lea o le soifua o Keriso.  

E fa'atumulia ai lē e taliaina i uiga o Keriso.  E na o i latou ua a'oa'oina 

fa'apea i le Atua, o lo'o galue le Agaga i totonu o i latou, ma o lo'o fa'ailoa le 

soifuāga o Keriso i o latou olaga, o le a tūtūla'i atu e fai ma sui, e 'au'auna mo 

le ekalesia. 

Ua fetalai mai Keriso, "O i latou uma tou te fa'amagaloina a latou 

agasala, e fa'amagalo lea;...ma i latou uma e tou te tu'u pea i ai a latou 

agasala, e tu'u pea lava ia."  E lē o tu'uina atu e Keriso le sa'olotoga i so'o se 

tagata na te fa'amasino ai i se tasi.  I le Lauga i luga o le Mauga na Ia fa'asā ai 

lea mea.  O le pule lea e na o le Atua e i ai.  Peita'i i le ekalesia e tusa ai ma 

ōna fa'avae, ua Ia tu'u i ai se tiute tau'ave mo ōna tagata ta'ito'atasi.  Mo i 

latou e pa'ū atu i le agasala, o le ekalesia e i ai se tiute, e lapata'i, e a'oa'i, ma 

pe a talafeagai ai, e toe fa'afou.  Ua fetalai mai le Ali'i, "Ia e fa'atonu atu, ia e 

a'oa'i atu, ia e apoapoa'i atu ma le onosa'i uma 'atoa ma le a'oa'o atu" (II 

Timo. 4:2).  Ia fa'amaoni i le fa'afeagai ma ē fai mea sesē.  Ia lapata'i agaga 

uma o i tulaga faigatā.  'Aua ne'i tu'ua se tasi e fa'asesē iā te ia lava.  Ia ta'u 

sa'o le agasala i lona igoa.  Ia ta'utino le fetalaiga a le Atua e fa'atatau i le 

pepelo, o le soli Sapati, gaoi, ifo i tupua, ma isi uma mea leaga.  "O ē faia 

mea fa'apenā, e lē fai le mālō o le Atua mo latou tofi" (Kala. 5:21).  Afai 

latou te faia pea le agasala, o le i'uga tou te ta'u atu mai le Afioga a le Atua ua 

folafola lea mo i latou i le lagi.  Ina ua filifili e faia le agasala, ua latou lafoa'i 

Keriso; o le ekalesia e tatau ona fa'ailoa e na te lē fa'atagaina a latou amioga, 

ona o le a ia lē fa'aaloalogia ai lona lava Ali'i.  E ao ona ta'u atu e le ekalesia 

e fa'atatau i le agasala pei ona fa'ailoa atu e le Atua e uiga i ai.  E tatau ona ia 

faia i le agasala pei ona fa'atonu mai e le Atua, ma o āna gāoioiga e 



631 
 

fa'amaonia lea i le lagi.  O lē e ino'ino i le pulega a le ekalesia e ino'ino fo'i i 

le pule a Keriso lava Ia. 

Peita'i e i ai se itū e lelei atu o lenei ata.  "O i latou uma lava tou te 

fa'amagaloina ai a latou agasala, e fa'amagaloina iā i latou."  Ia 

fa'alaualugaina lenei manatu.  A o galulue mo i latou o ta'asē, ia taula'i uma 

le va'ai iā Keriso.  Ia i ai i leoleo mamoe le alofa moni mo le lafu mamoe o i 

le lotoā a le Ali'i.  Ia latou ta'u atu i lē o sē le alofa tunoa fa'amagalo o le 

Fa'aola.  Ia latou fa'amalosi i le tagata agasala ina ia salamō, ma ia talitonu i 

Lē e mafai ona fa'amagalo.  Ia latou fa'ailoa atu e ala i le mana o le afioga a le 

Atua, "A e afai tatou te fa'aali a tatou agasala, e fa'amaoni o Ia, ma le 

amiotonu e fa'amagalo ai a tatou agasala, ma fa'amamā mai iā i tatou i 

amiolētonu uma lava" (I Ioa. 1:9).  O i latou uma e salamō e iā i latou le 

mautinoāga, "E toe alofa mai o Ia iā te i tatou, e fa'ato'ilaloina e Ia a tatou 

amiolētonu; e Te lafo fo'i a latou agasala uma i mea loloto o le sami" (Mika 

7:19). 

Ia taliaina e le ekalesia ma le loto fiafia le salamō o le tagata agasala.  

Ia ta'ita'iina le tagata salamō mai le pogisā o le lē talitonu i le malamalama o 

le fa'atuatua ma le amiotonu.  Ia tu'uina lona lima o lo'o gatete i a'ao alofa o 

Iesu.  O lea fa'amagaloga e talia ma fa'amaonia i le lagi. 

E na o le agaga lea e mafai ai e le pule a le ekalesia ona talia le tagata 

agasala.  O le fa'amagaloina o agasala e na'o le amiotonu o Keriso e mafai 

ona maua mai ai.  E lē o se tagata, po o se fa'alapotopotoga o tagata, ua 

tu'uina i ai se mana e fa'asa'oloto ai le agaga mai le ta'usalaina.  O Keriso na 

fa'atonu i Ōna so'o ia tala'i le fa'amagaloga o agasala i Lona suafa i nu'u uma; 

a e le'i tu'uina iā i latou le mana e 'ave'ese ai se pisia e tasi o le agasala.  E 

na'o le suafa o Iesu, "E leai lava se isi igoa i lalo o le lagi ua foa'iina mai i 

tagata e mafaia ona fa'aolaina ai o i tatou" (Galu. 4:12). 

O le taimi muamua na feiloa'i ai Iesu ma Ōna so'o i le afeafe aupito 

aluga, sa le'i fa'atasi ai Toma ma i latou.  Sa ia fa'alogo i tala mai isi, ma ia 

maua fa'amaoniga e tele ua toe tū Iesu; peita'i o lona loto sa fa'anoanoa ma 

fa'atumulia i le lē talitonu.  A o ia fa'alogologo i le 'au so'o o fa'amatala le 

ofoofogia o le fa'aalitino mai o le Fa'aola ua toe soifua mai, na fāi ifo atili ai le 

loloto o lona atuatuvale.  Pe afai e moni ua toe tū a'e Iesu mai le oti, o le a lē 

toe i ai se fa'amoemoe mo le fa'atūina o se mālō fa'ale-lalolagi.  Ma ua 

manu'a lona loto fiavi'ia i le manatu ua fa'aali le Matai i so'o uma vaganā ai ia.  

Sa ia filifili ia 'aua ne'i talitonu, ma o lenā vaiaso 'atoa sa iā te ia uiga lē fiafia 

ma foliga mai ua atili ai lona tulaga pogisā, pe a fa'atusatusa i le fa'amoemoe 

ma le fa'atuatua o ōna uso.  

I lenei lava taimi sa ia fa'ailoa mai pea, "Afai 'ou te lē va'ai atu i Ōna 

lima i mea na tutū'i ai fao, ma tu'u lo'u tamatama'i lima i mea na tutū'i ai fao, 

ma tu'u lo'u lima i Lona itū, 'ou te lē talia lava" (Ioa. 20:25).  Ua ia lē mafai 

ona va'ai e ala i mata o ōna uso, pe galuea'iina le fa'atuatua ma fa'alagolago i 

la latou molimau.  Na ia matuā alofa i lona Ali'i, peita'i na ia fa'ataga le 

matau'a ma le lē talitonu e pulea lona mafaufau ma lona loto. 

O nisi o le 'au so'o ua faia nei le afeafe aupito aluga ma aiga e lē 

tumau a e fa'amautū i ai, ma e i ai uma i afiafi vaganā ai Toma.  O se tasi 

afiafi ua filifili Toma ia fa'atasi ai ma i latou.  E ui ina lē talitonu, a e sa i ai 

lava lona fa'amoemoe e moni le tala lelei na fa'alogo i ai.  A o faia le 'aiga o 

le afiafi, sa latou talanoa i fa'amaoniga o folafolāga na tu'uina mai e Keriso iā 

i latou i valo'aga.  "Ua maliu atu Iesu, a o pupuni faitoto'a, ua tū fo'i o Ia i 

totonu, ma fetalai atu, 'Ia outou manuia.'" 

Ua Ia fāliu iā Toma ma fetalai atu, "'Au mai ia lou tamatama'i lima i 

inei, va'ai mai fo'i i O'u lima; 'au mai ia fo'i lou lima, ma tu'u mai i Lo'u itū; 

'aua fo'i e te masalo vale, a ia e talitonu."  O ia afioga e fa'ailoa ai na Ia 

silafia ma masani i mafaufauga ma 'upu a Toma.  O le so'o masalosalo ua na 

iloa e le'i toe va'ai se isi o āna uō iā Iesu i le vaiaso 'atoa.  E le'i mafai e se tasi 

ona fa'ailoa i le Matai lona lē talitonu.  Ua ia mautinoa o Lē o lo'o i ōna luma 

o lona Ali'i.  Na te le'i toe mana'omia se tasi fa'amaoniga.  Ua tumu lona 

loto i le fiafia, ma sa ia fa'apa'ū i a'ao o Iesu ma le tagi, "Lo'u Ali'i e, ma lo'u 

Atua" (F. 26-28). 

Sa talia e Iesu lona fa'ailoa mai o Ia, ma sa a'oa'i lēmū i lona lē 

talitonu: "Toma e, ua e talitonu, auā ua e va'ai mai iā te A'u.  Amu'ia o ē lē 

va'ai, a e talitonu mai pea" (F. 29).  O le fa'atuatua o Toma se manū o se 

fiafiāga atili atu iā Keriso pe ana ia talitonu i molimau a ōna uso.  Pe afai e 

mulimuli nei le lalolagi i le fa'ata'ita'iga a Toma, o le a leai se isi e talitonu i le 

fa'aolataga; ona o i latou uma e talia Keriso, e tatau ona latou maua e ala i 

ta'utinoga a isi. 

O le to'atele o i latou e masalosalo ua faia ni 'alofaga fa'apea ana i ai 

ni fa'amaoniga e pei ona fa'aalia iā Toma mai ōna uso, se manū latou te 

talitonu.  Latou te lē iloa o lo'o iā i latou ia fa'amaoniga ma isi e sili atu.  E 

to'atele, fa'apei o Toma, e fa'atali ia 'ave'ese uma mea e masalosalo i ai, e lē 

iloa lava le mea o lo'o latou manana'o ai.  E mulimuli ane o le a fa'atumauina 

lo latou lē talitonu.  O i latou uma e a'oa'oina e i latou lava e va'ai i le itū 

pogisā, e muimui ma faitio, e lē iloa mea o lo'o latou faia.  Latou te lūlūina 

fatu o le masalosalo, ma o le seleselega fo'i o le masalosalo latou te 

seleseleina mai.  I le taimi o lo'o matuā tāua ai le fa'atuatua ma le talitonu, e 

to'atele o le a maua i latou i le leai o se mālōsi e fa'amoemoe ai ma talitonu. 

I Lona vā feagai ai ma Toma, sa tu'u atu e Iesu se a'oa'oga mo Ōna 

so'o e mulimuli iā te Ia.  O Lana fa'aa'oa'oga e fa'aali mai iā i tatou le faiga e 

tatau mo ē vaivai le fa'atuatua, ma ē e lauiloa i le masalosalo.  O Iesu na te 

le'i tanumia Toma i a'oa'iga, Na te le'i amataina fo'i se finaua'i ma ia.  Na Ia 

fa'aalia o Ia i lē o masalosalo.  O Toma na matuā lē fa'afetauia i le ta'uina mai 

o tu'utu'uga mo lona fa'atuatua, peita'i o Iesu, e ala i Lona alofa lē uma ma le 

manatunatu loloto, ua Ia 'ave'ese ai uma i lalo pā puipui.  O le lē talitonu e 

seāseā fa'ato'ilaloina i se finauga.  E 'ave i luga le tagata ia i le puipuiga, ma 

maua ai le fa'amalosi'aga fou ma 'alofaga.  Peita'i ia fa'ataga Iesu, i Lona 

agalelei ma le alofa tunoa, ia fa'aali ai o Ia o le Fa'aola na fa'asatauroina, ma e 

mai laugutu e tele na i ai se taimi na lē mafai ona lagona ai, a e ua fa'ailoa mai 

nei le ta'utinoga a Toma, "Lo'u Ali'i ma lo'u Atua." 

Matā'upu 85 

TOE FA'ATASI I AUTAFA O LE SAMI 

O lenei matā'upu ua fa'avae i le Ioa. 21:1-22. 

a atofaina le feiloa'iga a Iesu ma Ōna so'o i Kalilaia; ma ina ua mae’a 

le vaiaso o le Paseka na aga'i atu loa i ai.  O lo latou tu'ua o 

Ierusalema i le vaiaso o le tausamiga o le Paseka se manū e fa’auigaina o le lē 

tāua ma le fa’atu'i'ese, o lea na nonofo ai pea se’ia o’o i lona fa'ai'uina; a e ina 

ua mae’a, na latou fiafia loa e fo'i aga'i i lo latou nu'u e feiloa'i ai ma le Fa'aola 

e pei ona Ia fa'atonuina. 

E to'afitu le 'au so'o na fa'atasi ai.  Na latou la’ei i ofu o tagata fai 

faiva fa'atauva'a; na matitiva i latou i mea o lenei lalolagi, a e ua mau’oa i le 

malamalama ma le fa'ata’ita’iga o le 'upu moni; i le va'aiga a le lagi ua avatu 

iā i latou le tulaga aupito maualuga o a’oa’o.  O i latou e le'i ‘au ai i a’oga a le 

‘au perofeta, peita'i e tolu tausaga na a’oa’oina ai i latou e le A’oa’o aupito 

sili na iloa i le lalolagi.  I lalo o Lana a’oa’oga na 'avea ai i latou o ē ua si’itia 

o latou tulaga, o tagata a’oa’oina ma le tausa’afia, o ni sui e mafai ona ta’ita’i 

ai tagata i le malamalama o le 'upu moni. 

O le tele o taimi o le galuega a Keriso na fa’aalu e lata i le Sami o 

Kalilaia.  A o fa'apotopoto le ‘au so'o i le nofoāga e pei e leai nisi e 

fa'alavelave ai, na latou iloa ua si’omia i latou i mea e manatua ai e i latou 

Iesu ma Āna galuega ofoofogia.  O lenei sami a o tumu o latou loto i le 

matata’u, a o agi mālōsi mai le matagi ma fa'avave ona o’o mai ai le 

fa'aumatiāga iā te i latou, na savali Iesu i luga o galu ma lavea'i i latou.  O 

inei na filemū ai le afā i Lana fetalaiga.  E iloa atu fo'i autafa o le sami na 

fafagaina ai le motu o tagata i nai areto ma i’a.  E lē mamao ma Kapanaumi, 

o le nofoāga na faia ai vavega e tele.  A o va'ai le ‘au so'o i nei nofoāga, na 

tumu o latou mafaufau i afioga ma galuega a lo latou Fa'aola. 

O le afiafi na matagofie, ma o Peteru o lo'o tumau pea lona fiafia i 

va’a ma le fai faiva, na ia fa'atū se manatu ia latou ō atu i le sami ma lafo a 

latou 'u'upega.  O lenei manatu na sauni uma i latou e ‘au i ai; na latou 

mana’omia ni mea e ‘ai ma lavalava, o mea ia e mafai ona maua pe afai e 

manuia le faiva i le pō.  Na latou ō atu i lo latou va’a, peita’i e le’i i ai se i’a 

na maua.  Na latou fagogota i le pō 'atoa, a e le'i manuia.  Ua alu lea pō o 

latou talatalanoa e fa'atatau i lo latou Ali'i, ma toe fa'amanatu mea ofoofogia 

na latou molimauina i Lana 'au'aunaga i autafa o le sami.  Na latou fesiligia 

lo latou aga'i i luma ma sa latou matuā fa'anoanoa i le va'ai atu i le lumana’i.   

A o lenei taimi o lo'o i ai se Tasi o lo'o silasila ma mata'i mai i latou, 

e ui e latou te lē o va'aia o Ia.  Ua aga'i ina mavae le pōuliuli, ma ua tafa mai 

ata.  E lē o mamao tele le va’a mai le matāfaga, ma sa va’aia e le ‘au so'o se 

Tasi o tū mai, ma ua fesili mai, “Le fanau e, pe i ai ea ni a outou mea e ‘ai?”  

N 

Ua latou tali atu, “E leai."  Ua Ia fetalai atu iā te i latou, “Inā lafo ia le 'upega 

i le itū i matau o le va’a, ona outou maua ai lea.'  Ona lafo lea, a ua tau lē toe 

mafai e i latou ona toso a’e, ona o taumafa o i’a” (Ioa. 21:5-6). 

Ua iloa e Ioane le tagata 'ese, ma fa'apea atu iā Peteru, “O le Ali'i 

lea."  Ona o le fa'agae’etia o Peteru i le fiafia, na ia oso ai i le sami ma ua tū 

mai i tafatafa o lona Matai.  O isi so'o ua ō mai i lo latou va’a, ma toso mai le 

'upega e i ai i’a.  “Ua latou tuta, ona iloa ai lea o le afi malala, o le i'a fo'i ua 

tunu ai, ma le areto” (F. 9). 

O lo latou maofa tele na lē fesili ai pe mai fea le afi ma le mea ‘ai.  

“Ua fetalai atu Iesu iā te i latou, 'Au mai ia nisi i'a ua outou maua mai'."  Ua 

alu Peteru, e aumai le 'upega na ia lafoa'i, ma ua ia fesoasoani i ōna uso e toso 

mai i uta.  Ina ua mae’a le galuega, ma le sauniuniga ua uma ona fai, na Ia 

vala’au i Ōna so'o mo le taumafataga.  Na Ia tofitofi ma fa'asoa atu iā te i 

latou, o le masani lea na iloa ma faia uma e le to'afitu.  O le vavega na 

fafagaina ai le to'alima afe i autafa o le mauga ua latou toe manatunatu i ai; o 

se lagona o le ofo ua o’o iā te i latou, ma ua latou pulato’a e aunoa ma se pisa 

i le Fa’aola ua toe tū mai. 

Ua latou toe manatunatu ma le manino i le va'aiga i autafa o le sami 

ina ua vala'au i latou e Iesu e mulimuli atu iā te Ia.  Na latou manatua, i Lana 

fa'atonuga na latou tu’utu’u atu ai i le loloto, ma lafo ifo la latou 'upega, ma 

maua ai le tele o i'a ua tumu le 'upega, toetoe ina māsae.  Ona vala'au lea o 

Iesu ia tu'u o latou va'a fagota, ma Ia folafola o le a 'avea i latou ma fai faiva i 

tagata.  O le toe aumaia o lenei va'aiga i o latou mafaufau, na latou matuā 

iloa ai le loloto o lona uiga, ma ua Ia toe faia le vavega.  O Lana gaoioiga ua 

toe fa'afouina ai le fe'au i le ‘au so’o.  Na fa’ailoa ai iā te i latou o le maliu o 

lo latou Matai e le'i fa’aitiitia ai lo latou tiute i le faia o le galuega na Ia tu'uina 

atu iā te i latou.  E ui ina o le a lē fa'atasi ai o Ia i le tino, o le ala fo'i na tausi 

ai i latou i a latou galuega na faia muamua, a e o le Fa'aola o lo'o soifua, Na te 

tausia pea i latou.  A o latou faia Lana galuega, o le a Ia 'aumaia mea e latou 

te mana’omia.  Ma na i ai le mafua'aga na fetalai atu ai Iesu ia lafo le 'upega 

i le itū taumatau o le va'a.  O lea itū na Ia tū ai i autafa o le va'a.  O le itū lea 

o le fa'atuatua.  Afai latou te galulue a o feso’ota'i ma Ia,- o Lona mana 

fa'a-Atua fa'atasi ma la latou taumafaiga fa'ale-tagata,- e mautinoa ai le 

manuia. 

O le tasi a’oa’oga na tu'uina atu e Keriso, e fa'apitoa iā Peteru.  O le 

fa'afitia e Peteru o le Ali'i, na 'avea o se mea e masiasi ai pe a fa'atusatusa i 

āna ta’utinoga o lona alofa fa'amaoni na faia muamua.  Na ia fa'alumaina 

Keriso, ma sa lē toe talitonuina fo'i o ia e ōna uso.  Na latou manatu e lē toe 

fa'atagaina o ia i lona tulaga na i ai muamua, ma ua lagona lava e ia ua 

'ave'esea lona fa'atuatuaina.  A e le'i vala'auina o ia ia toe tau'ave lana 

galuega fa'a-aposetolo, e tatau ona fa'ailoa i luma o i latou uma le 

fa'amaoniga o lona salamō.  A aunoa ma lea, o lana agasala, e ui ina salamō 

ai, se manū e fa'alēaogāina ai lona Āloa’ia o se 'au'auna a Keriso.  Na tu'u atu 

e le Fa'aola le avanoa ia toe maua ai le talitonuina e ōna uso, ma e taumafai i 

le mea e mafai, ia ave’esea le fa'alumaina ua ia aumaia i luga o le tala lelei. 

O lo'o tu'u mai fo'i se a’oa’oga mo i latou uma e mulimuli iā Keriso.  

O le tala lelei e leai se fetu’una’iga ma le leaga.  Na te lē faia se ‘alofaga mo 

le agasala.  O agasala lilo e tatau ona fa'aali i le mea lilo i le Atua, peita'i, o 

agasala lauiloa, e ao ona fa'aali fa'alaua’itele.  O le tautalagia o le agasala a le 

so'o e lafoa'i atu iā Keriso.  E 'avea ma manumalō ia Satani, a e o agaga e lē o 

mautū o le a tau tevateva ai.  O le tu'uina atu o le fa'amaoniga o le salamō, o 

le so'o lava, i le mea e o'o i ai lona mālōsi, e tatau ona ia ave’esea lenei 

ta’uvalea.   

A o taumafa fa'atasi Keriso ma Ōna so'o i tafatafa o le sami, na 

fetalai atu le Fa'aola iā Peteru, “Simona e, le atali’i o Iona, pe sili mai lou 

alofa iā te A’u, i o latou nei?” (Ioa. 21:15), o lo’o fa'atatau i ōna uso.  Na 

fa'ailoa e Peteru i se taimi ua mavae, “E ui lava ina tausuai tagata uma ona o 

'Oe, 'ou te lē tausuai lava a’u” (Mata. 26:33).  Peita'i o nei ua ia tu’uina se 

fa'atulagaina o ia lava.  “Ioe, le Ali'i e,” o lana 'upu lea, “Ua E silafia, 'ou te 

alofa iā te 'Oe."  E leai se ta'utinoga e fa'apea o lona alofa e sili a’e i lo o ōna 

uso.  E na te lē fa'ailoa lona ia lava manatu i lona fa'amaoni.  Iā te Ia lē e 

faitauina fuafuāga uma o le loto, o lo'o ia ōle i ai ia na fa'amasinoina lona 

fa'amaoni,- "Ua E silafia 'ou te alofa iā te 'Oe."  Ona fetalai atu lea o Iesu, 

“Ia e fafaga i A’u mamoe” (Ioa. 21:16). 

Na toe tofotofo fo'i e Iesu Peteru, ua toe fetalai atu iā te ia, “Simona 

e, le atali'i o Iona, pe e te alofa mai iā te A’u?”  O le taimi lea Na te le'i fesili 

iā Peteru pe alofa iā te Ia e sili atu i isi ōna uso.  E pei lava le tali lona lua o le 

tali muamua, e aunoa ma le so'ona ta'utino atu, “Ioe, le Ali'i e, ua e silafia, 'ou 

te alofa iā te 'Oe."  Ona fetalai atu lea o Iesu iā te ia, “Ia e leoleo i A’u 

mamoe."  Ua fa'atolu ona tu’uina atu e le Fa'aola le fesili: “Simona e, le 

atali'i o Iona, pe e te alofa mai iā te A’u?”  Ua tigā Peteru; na ia manatu e lē 

o mautinoa e Iesu lona alofa.  Sa ia iloa e i ai le mafua'aga ua lē talitonuina ai 

e Iesu lona alofa, ma ua ia tali atu ma le loto tigā, “Le Ali'i e, ua E silafia mea 

uma lava, ua E silafia, 'ou te alofa lava iā te 'Oe."  Ua toe fetalai atu Iesu iā te 

ia, “Ia e fafaga i A’u mamoe”(F. 16, 17). 

E fa’atolu ona fa'afiti fa'alaua’itele e Peteru lona Ali'i, ma e fa'atolu 

ona sa'ili e Iesu le fa'amaoniga o lona alofa ma lona fa'amaoni, na momoli i 

totonu o lona loto lea fesili uigā, e pei o se ū ma'ai ua ati i lona fatu sa manu'a.  

I luma o le fa'apotopotoga a le 'au so'o, na fa'aali atu e Iesu le loloto o le 



637 
 

salamō o Peteru, ma fa'ailoa ai le fa'amaulalo ua o’o i ai le so'o sa masani ona 

i ai le loto mitamita vale. 

O le uiga masani o Peteru o le osovale ma lē ma-taofiofia, ma sa 

fa'aaogāina e Satani ia uiga na te fa'ato’ilalo ai o ia.  A o lumana'i le to’ilalo o 

Peteru, na fetalai atu Iesu iā te ia, “Ua mana’o tele Satani iā te outou, ia lūlū 

iā te outou pei o le saito; a ua 'Ou fa'atoga mo 'oe, ina ne'i mavae lou 

fa'atuatua; a o 'oe fo'i, pe a e liua 'oe, ona e fa'amalosi ai lea i ōu uso" (Luk. 

22:31, 32).  O le taimi lenei ua o’o i ai, ma o se suiga na o’o iā Peteru ua 

fa'amaonia.  O le fesili tofotofo fa'ai'u a le Ali'i, e le'i aumaia ai se tali a se 

osovale ma le fa'alagolago iā te ia lava; ma e talu ai lona fa’amaulalo ma le 

salamō, ua sauni lelei nei Peteru nai le taimi muamua, e galue o ia e fai ma 

leoleo mamoe o le lafu. 

O le galuega muamua na tu’uina e Keriso iā Peteru ina ua fa'afo'i o 

ia i le 'au'aunaga, o le fafagaina lea o tama'i mamoe.  O lea galuega e itiiti 

sona poto masani e i ai.  E matuā mana'omia lana tausiga alofa ma le 

fa'aeteete, o le onosa'i ma le filigā.  Ua vala'auina o ia ia tautua iā i latou o ē 

iti i le fa'atuatua, ia a’oa’o i latou o lo'o pōuliuli, e tatala le Afioga a le Atua iā 

i latou, ma a’oa’o i latou ia aogā i le galuega a Keriso.  E le'i fa'aa'upegaina 

Peteru ia faia lea galuega, pe malamalama i lona tāua.  Peita'i o lea le 

galuega ua vala'auina nei e Iesu o ia na te faia.  O mea na o’o iā te ia i lona 

puapuagā ma le salamō na saunia ai o ia. 

A o le'i o’o i lona pa’ū, o Peteru na tautala e mai i lona lagona o lea 

lava taimi e aunoa ma le fa'autauta.  Na ia masani ona sauni e fa'asa’o isi, ma 

fa'aali lona manatu, a e le'i malamalama manino iā te ia lava po o le ā le 'upu 

o le a ia fai atu ai.  Peita'i o le Peteru na liua ua matuā suia lava.  O lo’o 

tumau pea lona ulua'i agaga naunau, a e o le alofa tunoa o Keriso ua pulea 

lona ma’elegā.  Ua lē toe osovale, talitonu iā te ia lava, ma na te fa'aea e ia ia 

lava, peita'i ua to’afilēmū, pulea, ma ua mafai ona a’oa’oina.  O le a ia mafai 

ona fafaga tama'i mamoe 'atoa ma mamoe o le lafu mamoe a Keriso. 

O le 'auāla na fa'aaogāina e le Fa’aola i le feagai ai ma Peteru e i ai le 

a’oa’oga mo ia ma ōna uso.  Ua a’oa’o i latou ina ia fa'afetaia'i lē 

solitulafono ma le onosa’i, fa'apalepale, ma le alofa fa'amāgalo.  E ui ina sa 

fa'afitia e Peteru lona Ali'i, o le alofa o Iesu na tau’ave ai o ia e le'i maluelue.  

O le itū'aiga alofa lea e ao ona lagona e le leoleo mo mamoe ma tama'i 

mamoe ua tu'u atu i lana tausiga.  O le manatua o ōna lava vaivaīga ma 

to’ilalo, ia fa'apea ona faia e Peteru i le lafu, e fai fa'apelepele e pei fo'i o 

Keriso ona faia iā te ia.   

O le fesili na tu'uina atu e Keriso iā Peteru e tāua.  Na Ia ta'ua na o le 

tulaga e tasi i le 'avea ma so'o ma le 'au'aunaga.  “Pe e te alofa mai iā te 

a’u?” o Lana fetalaiga lea.  O le agava’a mana’omia lea.  Atonu e iā Peteru 

isi mea uma, a e afai e lē i ai le alofa o Keriso e lē mafai ona 'avea o ia o se 

leoleo fa'amaoni o le lafu mamoe a le Ali'i.  O le atamai, lima foa’i, mau 

'upu, loto fa'afetai, 'atoa ma le ma’elegā, e fesoasaoni uma lava i le faia o le 

galuega lelei; peita'i a aunoa ma le alofa o Iesu i le loto, o le galuega a le 

'au'auna Kerisiano e lē manuia. 

Na savavali na’o Iesu ma Peteru, auā na i ai se mea na Ia finagalo e 

fa'aali atu tau o ia.  A o lumana’i Lona maliu, na fetalai atu Iesu iā te ia, “O 

le mea 'Ou te alu i ai, e te lē mafai ona mulimuli atu nei iā te A’u; a o se aso e 

te mulimuli atu ai iā te A’u."  Ona tali atu lea o Peteru, “Le Ali'i e, pe se ā le 

mea 'ou te lē mafai ai ona mulimuli atu nei iā te 'Oe?  'Ou te tu'uina atu lo’u 

ola ona o 'Oe" (Ioa. 13:36, 37).  Ina ua ia fai atu nei 'upu, na itiiti lona iloa o 

le maualuga ma le loloto o le 'auāla o le a ta’ita'i i ai e 'a'ao o Keriso.  Na 

to’ilalo Peteru ina ua o’o mai le tofotofoga, peita’i na ia toe maua le avanoa e 

fa'amaonia ai lona alofa iā Keriso.  Na tatala e le Fa'aola lona lumana'i ina ia 

fa'amalosia ai o ia mo le tofotofoga mulimuli o lona fa'atuatua.  Na fa'ailoa 

atu iā te ia, pe a uma ona ola i se olaga aogā, pe a o’o mai le olaga matua ma 

fāi ifo le mālōsi, e mulimuli pea lava ia i lona Ali'i.  Na fetalai atu Iesu, “'Ua 

e fusi iā te 'oe ina o e taule’ale’a, ma e feālua'i i mea na e loto i ai; a e pe a e 

toea'ina, e te fa'aloaloa ōu lima, e fusifusi fo'i iā te 'oe e se tasi, e ave fo'i 'oe 

i le mea e te lē loto i ai.'  Ua Ia fetalai atu lea 'upu e fa'ailoa atu ai le uiga o 

lona oti e vivi'i atu ai o ia i le Atua” (Ioa. 21:18, 19). 

Ua fa'ailoa atu nei e Iesu iā Peteru le 'auāla e oti ai o ia; sa Ia valo’ia 

e o’o lava i le fa'aloaloa o ōna lima i luga o le satauro.  Na Ia toe fetalai atu 

fo'i i Lona so’o, “Ia e mulimuli mai iā te A’u."  E le’i loto vaivai ai Peteru i 

lenei fa'aaliga.  Na ia lagona le loto malie e tigāina i so’o se itū'aigā oti mo 

lona Ali’i. 

Na iloa muamua e Peteru Keriso i le tino, e pei ona iloa e le to’atele 

i ōna po nei; peita'i o lenei ua lē o toe i ai se mea e fa'agata mai ai.  Ua na lē o 

toe iloa Ia e pei ona ia iloa o Ia i lona feso'ota'iga ma Ia i le itū fa'ale-tagata.   

Na ia alofa iā te Ia o le tagata, o le a'oa'o na auina mai le lagi; a o nei 

ua ia alofa iā te Ia o le Atua.  O lea ua ia maua le a’oa’oga, o Keriso ua na'o 

Ia lava.  Ua sauni nei o ia e tofusia i le galuega o le taulaga ofo ma lona Ali'i.  

I le i’uga ina ua aumaia o ia i le satauro, na talosaga lava ia ina ia 

fa'asatauroina o ia e ū i lalo lona ulu.  Na ia manatu o se fa’aaloaloga e lē 

feagai pe a fa'apuapuagātiaina o ia pei o lona Matai. 

Iā Peteru, o 'upu, “Ia e mulimuli mai iā te A’u,” e tumu i fa'atonuga.  

E lē gata i lona oti, a o la'asaga ta’itasi o lona olaga, o a’oa’oga ia na tu'uina 

mai.  E o'o mai i lenei taimi na mātele Peteru i le fai lava e ia ana gaoioiga.  

Na ia taumafai e fuafua le galuega a le Atua, a e lē fa'atali e mulimuli i 

fuafuāga a le Atua.  Peita’i e leai se mea na maua i le fa'anatinati e muamua i 

luma o le Ali'i.  Ua fetalai atu Iesu, “Ia e mulimuli mai iā te A’u."  ‘Aua e te 

momo’e muamua i O’u luma.  Ona e lē fetaui ai lea e na o 'oe ma ‘au a 

Satani.  Fa'ataga A’u 'Ou te muamua iā te 'oe, ona lē fa'ato’ilaloina ai lea o 

'oe e le fili. 

A o savali Peteru i tafatafa o Iesu, na ia va'aia Ioane o lo’o mulimuli 

mai.  Na oso a’e se fa'anaunauga na te fia iloa lona lumana’i.  “Ona fai mai 

lea o ia iā Iesu, 'Le Ali'i e, pe fa'apefea o ia nei?'  Ua fetalai atu Iesu iā te ia, 

'Afai 'Ou te loto ina ia tumau pea o ia se'ia 'Ou sau, pe se ā lea mea iā te 'oe?  

Ia e mulimuli mai 'oe iā te A’u" (F. 21, 22).  Na tatau iā Peteru ona ia 

manatunatu e fa'aalia e lona Ali'i iā te ia mea uma lava e lelei mo ia.  O le 

tiute o tagata uma ia mulimuli iā Keriso, e aunoa ma le popole fua i le galuega 

ua tu'uina i isi.  Na Ia fetalai e fa'atatau iā Ioane, “Afai 'Ou te loto ina ia 

tumau pea o ia se'ia 'Ou sau," e le'i tu'uina atu e Iesu se fa'amaoniga o le a ola 

pea lenei so'o se'ia o’o i Lona afio fa'alua mai.  Na’o na Ia ta’utino atu Lona 

Ia lava mana silisili 'ese, ma pe afai e finaglo e fa'ao'o lea mea, o le a lē afāina 

ai le galuega a Peteru.  O lumana'i o i la'ua uma o Ioane ma Peteru ua i 'a'ao o 

lo la’ua Ali'i.  O le usiusita'i e mulimuli iā te Ia, o le tiute lea e mana’omia 

mai i tagata ta’ito’atasi.   

E to’afia nisi i nei aso e pei o Peteru!  E fiafia e va'ava'ai i matā'upu 

a isi, ma e popole ona e fia iloa o latou tiute, a e ua fa'alavelavea ai i latou i le 

fa'atamala i la latou lava vaega.  O la tatou galuega o le va'ai iā Keriso ma 

mulimuli iā te Ia.  E tatou te va'aia mea sesē i olaga o isi, ma mea e ponā i a 

latou amio.  O le tagata e si’omia i vaivaīga.  Peita’i, o Keriso e tatou te 

maua ai le 'ato'atoa.  O le tepa taula'i iā te Ia, e 'avea ma 'auāla e suia ai i 

tatou. 

Na ola Ioane se'ia o’o ina ua matua lava.  Sa ia molimauina le 

fa'aumatiāga o Ierusalema, ma le fa'aleagaina o le malumalu matagofie,- o le 

fa'ailoga o le fa'atafuna'ina mulimuli o le lalolagi.  E o'o lava i ōna aso tau 

fa'ai'ui'u, sa mulimuli pea Ioane e latalata i Lona Ali’i.  O le 'avega o lana 

molimau i ekalesia, e fa'apea, “Le ‘au pele e, ia tatou fealofani;... o lē tumau i 

le alofa, ua tumau ia i totonu o le Atua, o le Atua fo'i o i totonu iā te ia" (I Ioa. 

4:7, 16). 

Na toe fa’afo’isia Peteru i lona tulaga o le aposetolo, peita’i o le 

mamalu ma le pule na ia maua mai iā Keriso e le’i tu'uina ai iā te ia ia sili a'e 

i ōna uso.  Na fa'amalamalamaina e Keriso i Lana tali i le fesili a Peteru, “Pe 

fa'apefea o ia nei?”  Na Ia fetalai atu, “Pe se ā lea mea iā te 'oe?  Ia e 

mulimuli mai 'oe iā te A’u.”  E le’i fa'aeaina Peteru e 'avea o le ūlu o le 

ekalesia.  O le alofa na fa'aalia e Keriso iā te ia ina ua fa'amagaloina lona 

fa'atu'i'ese, ma le fa'atuatuaina o ia e fafaga le lafu mamoe, ma le fa'amaoni o 

Peteru lava ia e mulimuli iā Keriso, na ia maua ai le talitonuina e ōna uso.  Sa 

tele lona mamalu i le ekalesia.  Peita'i o le a’oa’oga na tu'uina e Keriso iā te 

ia i autafa o le Sami o Kalilaia, na tau’ave e Peteru i lona olaga 'atoa.  O le 

tusiga i ekalesia, e ala i le Agaga Pa'ia, na ia fa'apea mai ai: 

“'Ou te 'ai'oi atu i toea'ina o iā te outou, o a’u fo'i o le toea'ina ma le 

molimau i tigā o Keriso, ma lē ua tofusia fa'atasi i le manuia o le a fa'aalia 

mai; ia outou leoleo i le lafu mamoe a le Atua o iā te outou, ia tausi i ai ma le 

loto, a e lē o le fa'atauānauina; ‘aua fo'i ne'i faia ma le fia fai 'oloa, a o le loto 

fiafia.  'Aua fo'i ne'i fa'apei o ē fa'amālō i le tofi o le Atua, a ia fai outou ma 

fa'aa’oa’o i le lafu mamoe.  Pe a fa'aali mai fo'i le Leoleo Mamoe Silisili, e 

maua e outou le pale pupula e lē mamae lava" (I Pete. 5:1-4). 

Matā'upu 86 

IA OUTOU Ō E A'OA'O I NU'U UMA 

Fa'avaeina i le Mata. 28:16-20. 

 tula'i atu ua toe o se la'a i Lona nofoāli'i fa'ale-lagi, sa tu'uina atu e 

Keriso le fe'au i Ōna so'o.  "Ua tu'uina mai iā te A'u le pule uma lava 

i le lagi ma le lalolagi," na Ia fetalai atu ai.  "O lenei, ia outou ō atu e fai nu'u 

uma lava ma so'o" (Mata. 28:18, 19).  "Ō atu ia outou i le lalolagi uma, inā 

tala'i atu ai le tala lelei i tagata uma lava" (Mare. 16:15).  Sa fetalai atu ma 

toe ta'u atu nei 'upu, ina ia lē galo a e tu'uloto e le 'au so'o le tāua.  O i luga o 

tagatā nu'u uma o le lalolagi, maualuga pe maulalo, mau'oa ma le mativa, le 

malamalama o le lagi e sulugia ai i 'ave e manino ma mālōsi.  O le 'au so'o e 

tatau ona galulue fa'atasi ma lo latou Fa'aola i le galuega o le lavea'iina o le 

lalolagi. 

O le fe'au sa tu'uina atu i le to'asefulu ma le to'alua ina ua latou 

fa'atasi ma Keriso i le afeafe aupito aluga; peita'i o lea ua tu'u atu nei 

fa'alaua'itele.  I le fa'atasiga i se mauga i Kalilaia, o le to'atele o ē talitonu sa 

mafai ona vala'auina ma ua fa'apotopoto mai i ai.  I lenei fa'atasiga, o Keriso 

lava ia, a o lumana'i ai Lona maliu, na filifilia le taimi ma le nofoāga.  O le 

agelu i le tu'ugamau sa toe fa'amanatu i le 'au so'o le folafolāga a Iesu latou te 

feiloa'i i Kalilaia.  O lea folafolāga sa toe fa'ailoa i ē talitonu na fa'apotopoto 

i Ierusalema i le vaiasosā o le Paseka, ma e ala iā i latou sa o'o atu ai i le 

to'atele o lo'o fa'anoanoa ona o le maliu o lo latou Ali'i.  Ma le matuā 

naunauta'i, sa latou tulimata'i ma le fiafia i lea feiloa'iga.  Sa latou uia ala 

fa'ata'amilo, e ō mai i itū ala 'ese'ese, ina ia lē fa'atupu ai se tulaga masalosalo 

o Iutaia lotovale.  Na latou ō mai ma loto e fia iloa ma le ofo, e talatalanoa 

fa'atasi i tala na latou maua e fa'atatau iā Keriso. 

I le taimi sa atofaina, e tusa o le lima selau tagata talitonu na 

fa'apotopoto i nai vaega i le itū o le mauga, ua naunau ia fa'alogo ma iloa mea 

uma mai iā i latou sa vā'ai iā Keriso talu Lona toe soifua mai.  Mai lea vaega 

i lea vaega sa fa'ailoa i ai e le 'au so'o mea na latou va'aia ma fa'alogo ai e 

fa'atatau iā Keriso, ma fa'amalamalama mai i le Afioga a le Atua e pei ona Ia 

faia iā i latou.  Sa toe fa'amanatu e Toma le tala i lona lē talitonu, ma 

fa'amatala atu le mavae 'ese o ōna masalosaloga.   

Sa fa'afuase'i ona tū atu o Iesu i o latou ogātotonu.  E leai se tasi na 

iloa pe fa'apefea ma o anafea fo'i na Ia taunu'u mai ai.  O le to'atele o lo'o 

fa'atasi ai latou te le'i vā'ai muamua iā te Ia; peita'i i Ōna 'a'ao sa latou iloa ai 

fa'ailoga o Lona fa'asatauroina; o Ōna fofoga ua pei o fofoga o le Atua, ma 

ina ua latou va'aia o Ia, sa latou tapua'i loa iā te Ia. 

A e peita'i, sa i ai le masalosalo i nisi.  O le a fa'apea ai lava.  E i ai 

i latou o le a faigatā ona fa'atinoina le fa'atuatua, ma ua latou tu'u i latou i le 

E 

itū o le masalosalo.  O i latou nei o le a tele mea latou te lē mauaina ona o lo 

latou lē talitonu. 

Ua na o le pau lea o le talanoāga sa maua e le to'atele o ē talitonu ina 

ua uma Lona toe tū mai.  Sa afio o Ia e fa'atasi ma i latou ma ua fetalai atu, 

"Ua tu'uina mai iā te A'u le pule uma lava i le lagi ma le lalolagi" (Mata. 

28:18b).  O le 'au so'o sa tapua'i iā te Ia a o le'i fetalai atu Ia, peita'i o Āna 

afioga, sa pa'ū mai fofoga na taofia e le oti, ua fa'atumulia ai i latou i le malosi 

uiga 'ese.  O Ia nei o le Fa'aola ua toe tū mai.  E to'atele i latou sa va'aia o Ia 

a o fa'aaogāina Lona mana e fa'amalōlō ai ē mama'i ma pulea 'au fa'a-satani.  

Sa latou talitonu e i ai iā te Ia le mana e fa'atū ai Lona mālō i Ierusalema, le 

mana e fa'ato'ilalo uma ai ē tete'e mai, pule i le mālōsi fa'a-natura.  Sa Ia 

fa'afilemū le souā o le sami; na Ia savali i luga o peau sousou; sa Ia toe fa'aola 

i ē na oti.  O lenei ua Ia toe fa'ailoa atu "o le pule uma" ua tu'uina atu iā te Ia.  

O Āna afioga ua aveina ai mafaufau o Lana 'au fa'alogologo i luga a'e o mea 

fa'ale-lalolagi e lē tumau i le fa'ale-lagi ma e fa'avavau.  Sa si'itia i latou e se 

lagona ua sili a'e le maualuga i lo latou malamalama i Lona mamalu ma le 

vi'iga. 

O afioga a Keriso i luga o le mauga o le fa'ailoaina atu lea o le 

taulaga ofo sa Ia faia mo tagata, ua 'ato'atoa ma ua taunu'u.  O tu'utu'uga o le 

togiola ua fa'ataunu'uina; o le galuega na Ia afio mai ai i le lalolagi ua mae'a.  

O lea ua aga'i atu nei o Ia i le nofoāli'i o le Atua, e fa'amamaluina e agelu, o 

ali'i sili, ma ē mālōlosi.  Ua Ia ulu atu i Lana galuega fa'a-fautua.  Ua 

fa'ala'ei i le pule e lē gata mai, ona Ia tu'u atu lea o Lana malelega i le 'au so'o, 

"Ia outou ō atu e fai nu'u uma lava ma so'o, ma paptiso atu iā te i latou i le 

suafa o le Tamā, ma le Atali'i, ma le Agaga Pa'ia; ia outou a'oa'o atu iā te i 

latou ia tausi i mea uma ua 'Ou fai atu ai iā te outou; fa'auta fo'i, 'Ou te iā te 

outou i aso uma lava, e o'o lava i le gata'aga o le lalolagi" (F. 19, 20). 

O Iutaia sa faia i latou ma tagata e tu'uina i ai 'upu moni pa'ia; peita'i 

o uiga fa'a-Faresaio ua faia i latou o ē e aupito fa'ailoga tagata, o le aigā 

tagata.  O mea uma e fa'atatau i faitaulaga ma ta'ita'i, - o latou la'ei, tū 

masani, sauniga, ma uputu'u,- ua lē ōno 'avea ai latou e fai ma malamalama o 

le lalolagi.  Ua latou va'ai iā i latou lava, le mālō o Iutaia, o le lalolagi lea.  

Peita'i sa fa'atonu e Keriso Ōna so'o e tala'i se fa'atuatuāga ma se tapua'iga e lē 

i ai se 'ese'esega i lanu po o atunu'u, se talitonuga e fa'afetaui i tagata uma, o 

mālō uma, ma vasega o tagata uma. 

A o le'i tu'ua e Ia Ōna so'o, sa fa'ailoa manino e Keriso le uiga moni 

o Lona mālō.  Sa Ia toe fa'amanatu i o latou mafaufau le mea na Ia ta'u atu i 

le taimi ua mavae e fa'atatau i ai.  Sa Ia fa'ailoa atu e lē o Lona fa'amoemoe e 

fa'atūina i le lalolagi se mālō e lē tumau, peita'i o se mālō fa'ale-agaga.  O Ia 

e lē nofoia le nofoāli'i o Tavita e fai ma tupu fa'ale-lalolagi.  Sa Ia toe tatala 

atu iā te i latou le Afioga a le Atua, ua fa'aali atu sa fa'apa'iaina i le lagi mea 

uma na Ia uia, i finagalo 'au fa'atasi i le vā o Ia ma le Tamā.  O nei mea uma 

sa valo'ia mai e tagata na osofia e le Agaga Pa'ia.  Na Ia fetalai atu, O le a 

outou vā'ai o fa'ataunu'uina mea uma na 'Ou fa'ailoa atu iā te outou e fa'atatau 

i le te'ena o A'u o le Mesia.  O mea uma na 'Ou fai atu ai iā te outou e 

fa'atatau i le fa'alumaina e ao ona 'Ou lavātia ma le oti e tatau ona 'Ou oti ai, 

ua fa'amaonia lava lea.  O lona tolu o aso sa 'Ou toe tū a'e ai.  Ia sa'ili'ili ma 

le naunauta'i i Afioga a le Atua, ona outou va'ai lea i mea uma o lo'o manino 

mai i valo'aga e fa'atatau iā te A'u, ua uma ona fa'ataunu'uina. 

Ua fa'atonuina e Keriso Ōna so'o latou te faia le galuega ua Ia tu'u 

atu i o latou lima, e amata i Ierusalema.  O Ierusalema o le va'aiga ofoofogia 

o Lona fa'amaulaloina mo le aigā tagata.  O i inā sa puapuagātia ai, te'ena ma 

ta'usalaina ai o Ia.  Sa fanau o Ia i le lauele'ele o Iuta.  O i inā sa fa'aofuina ai 

i le ofu o le fanau a tagata, na feoa'i ai ma tagata, ma e to'aitiiti na latou iloa le 

latalata mai o le lagi i le lalolagi a o ai Iesu ma i latou.  O Ierusalema e tatau 

ona amataina ai le galuega a le 'au so'o. 

I le va'aiga mai mea uma sa puapuagātia ai Keriso i lea mea, ma le 

tele o galuega lelei na Ia faia e le'i talisapaia, atonu e faia e le 'au so'o se 

talosaga mo se laufanua amata e sili atu le lelei; peita'i latou te le'i faia lea 

ōlega.  O le fanua lava sa Ia lūlūina ai le fatu o le 'upu moni ua tu'u i le 'au 

so'o latou te galuea'iina, ma o le a tupu a'e fatu ma maua ai se seleselega tele.  

I la latou galuega, o so'o o le a feagai ma sauāga e ala i le mataū'a ma le 

'ino'ino o Iutaia; peita'i o nei mea sa lāvātia e lo latou Matai, ma e lē tatau ona 

latou sosola 'ese mai ai.  O le ofoina atu muamua o le alofa tunoa e tatau ona 

faia mo i latou na fasiotia le Fa'aola. 

E to'atele ē na i Ierusalema sa latou talitonu fa'alilolilo iā Iesu, ma e 

to'atele sa fa'asesēina e faitaulaga ma ta'ita'i.  O i latou fo'i ia e ao ona fa'aalia 

i ai le tala lelei.  E tatau ona vala'auina i latou ia salamō.  O le 'upu moni 

ofoofogia e ao ona fa'aali manino mai ai ua na'o Keriso e maua ai le 

fa'amagaloina o agasala.  A o fa'agae'etia Ierusalema 'atoa ona o mea sa 

tutupu i vaiaso ua tuana'i, o le tala'iina o le tala lelei ua sili atu le loloto o lona 

lagona. 

Peita'i o le galuega e lē gata ai i inei.  E ao ona fa'ao'o i tulimanu 

uma o le lalolagi.  Ua fetalai Keriso i Ōna so'o, Sa fai outou ma molimau ina 

ua tu'uina atu Lo'u ola mo le lalolagi.  Sa outou molimau i A'u galuega mo 

Isara'elu.  E ui lava latou te le ō mai iā te A'u ina ia latou maua le ola, e ui 

ina faia e faitaulaga ma ta'ita'i iā te A'u e pei ona tusia, e ui ina latou te'ena 

A'u e pei ona valo'ia mai le Afioga Pa'ia, o lo'o i ai pea iā i latou le avanoa 

mo le taliaina o le Ālo o le Atua.  Ua outou va'ai, o i latou uma e ō mai iā te 

A'u ma ta'uta'u a latou agasala, 'Ou te taliaina ma le fiafia.  O lē e sau iā te 

A'u 'Ou te lē tulia iā i fafo.  O i latou uma e loto i ai, e mafai ona fa'alelei ma 

le Atua, ma maua e latou le ola e fa'avavau.  Ia te outou, O'u so'o e, 'Ou te 

tu'u atu i ai lenei fe'au o le alofa.  Ia mua'i tu'uina atu iā Isara'elu, ma tu'u 

atu ai lea i nu'u uma, gagana, ma atunu'u.  Ia tu'uina atu iā Iutaia ma nu'u 

'ese.  O i latou uma e talitonu ia fa'apotopoto fa'atasi i le ekalesia e tasi. 

E ala i le mea alofa o le Agaga Pa'ia, e maua e le 'au so'o le mana 

ofoofogia.  O la latou molimau e tatau ona fa'amaonia e fa'ailoga ma mea 

ofoofogia.  O le a faia vavega, e lē na o le 'au so'o, peita'i e fa'apea i latou 

uma ua talia la latou fe'au.  Na fetalai Iesu, "E tutūli e i latou temoni i Lo'u 

igoa; e tautalatala i latou i gagana fou; e fetāgofi i latou i gata; afai fo'i latou 

te inu i se mea e oti ai, latou te lē afāina ai lava; e fa'ae'e atu fo'i o latou lima 

i luga o ē mama'i, ma fa'amālōlōina i latou" (Mare. 16:17, 18). 

I lea vaitaimi, o le fa'aonāina o se tasi o se faiga ta'atele sa matuā 

fa'aaogāina e le 'au lē taupulea e fa'aumatia ai ē e tutū i le ala o a latou 

fuafuāga leaga.  Na silafia e Iesu o ola o Ōna so'o o le a fa'apea ona 

fa'apuapuagātiaina.  E to'atele ua manatu o le fasiotia o Āna molimau, o le 

faia lea o se galuega mo le Atua.  O lea ua Ia ta'utino atu mo i latou le 

puipuiga mai ia faigatā. 

Sa tatau i le 'au so'o ona i ai le mana e tasi na iā Iesu e fa'amālōlō "ai 

o ma'i uma ma ma'i tigā uma o le nu'u" (Mata. 4:23b).  O le fa'amālōlōina i 

Lona suafa o ma'i uma o le tino, o le ta'utinoga lea i Lona mana mo le 

fa'amālōlōga o le agaga (Mata. 9:6).  Ma ua folafola atu nei iā i latou se 

malosi fou.  O le 'au so'o latou te tala'i atu i nu'u 'ese, ma latou te maua le 

mana e tautala ai i isi gagana.  O aposetolo ma o latou fesoasoani e lē o ni 

tagata a'oa'oina, peita'i e ala i le liligiina ifo o le Agaga Pa'ia i le aso 

Penetekoso, o a latou lauga, pe o la latou lava gagana po o se gagana 'ese, sa 

manino, faigofie, ma sa'o lelei 'upu ma le fa'aleoina.   

Ua fa'apea ona tu'uina atu e Keriso i Ōna so'o la latou fe'au.  Sa Ia 

saunia mea uma mo le fa'agaoioiga o le galuega, ma Ia tu'u i Ōna lava luga le 

va'aiga mo le manuia.  Afai e latou te usiusita'i i Āna afioga, ma galulue i le 

feso'ota'iga ma Ia, e lē mafai ona i'uvale la latou galuega.  Ia outou ō atu i 

nu'u uma, sa Ia fa'atonu atu ai i latou.  Ō i itū aupito mamao o lo'o ainā o le 

lalolagi, a e ia mautinoa 'Ou te i ai i ia mea uma.  Ia galulue i le fa'atuatua ma 

le mautinoa, auā e leai lava se taimi o le a 'Ou tu'ulafoa'i ai iā te outou. 

O le fe'au a le Ali'i Fa'aola i le 'au so'o e aofia ai ē ua talitonu.  E 

aofia ai uma ma ē talitonu iā Keriso e o'o lava i le gata'aga.  O se manatu sesē 

pe a fa'apea ua na o le faife'au fa'au'uina e fa'alagolago i ai le galuega mo le 

laveā'iina o agaga.  O i latou uma ua fa'ala'ei'auina fa'ale-lagi e tu'u i ai le 

agaga o le tala lelei.  O i latou uma e talia le soifuāga o Keriso e fa'au'uina e 

galulue mo le fa'aolataga o o latou uso ā tagata.  Mo lenei galuega sa 

fa'avaeina ai le ekalesia, ma o i latou uma e filifili e tau'ave ana tautoga pa'ia e 

fa'apea ona ta'utino o le a galulue fa'atasi ma Keriso. 

"Ua fetalai mai le Agaga ma le fa'ato'ānofotane, 'Inā sau ia;' ina fai 

atu fo'i ia o lē fa'alogo, 'Inā sau ia'" (Fa'aal. 22:17).  O i latou uma o ē 

lagona ia latou toe fai atu ia 'upu vala'au.  Po o le ā le tofiga i le olaga o le 

tagata, o le mea muamua e tatau ona tumutumu i le loto o le lavea'iina lea o 

agaga mo Keriso.  Atonu e lē mafai e ia ona tautala i fa'apotopotoga, peita'i 

na te mafai ona galue mo tagata ta'ito'atasi.  Mo i latou ia, na te mafai ona 

fa'ailoa atu fa'atonuga e maua mai le Ali'i.  O le galuega o le 'au'auna atu e lē 

aofia ai na o le lauga atu.  O i latou e 'au'auna atu ina ua fesoasoani i ē mama'i 

ma mafatia, fesoasoani i ē matitiva, tautala i 'upu fa'amalosi mo ē fa'avaivai 

ma ē ua itiiti lo latou fa'atuatua.  E to'atele agaga lata mai ma ē mamao atu ua 

saisaitia i le mamafa o le agasala ma le lagona ua ta'usalaina.  E lē o faigatā, 

galuega, po o le mativa ua fa'aleagaina ma fa'amaulaloina le aigā tagata.  O 

le manatu i agasala, o le fai o mea sesē.  O mea ia e maua ai le femēmēā'i ma 

le lē malie.  Ua tu'uina atu e Keriso Āna 'au'auna e galulue mo agaga ua 

mama'i i le agasala. 

O le 'au so'o sa tatau ona amataina la latou galuega i le mea sa i ai.  

O le fanua e sili le faigatā ma foliga lē aogā sa lē tatau ona latou tu'ulafoa'i.  

O le mea lea, o le 'au faigaluega uma a Keriso, ia tatau ona amata galulue i le 

mea o i ai lava le tagata ia.  I o tatou lava aiga, atonu o i ai agaga o gālala mo 

se 'upu alofa, o matelāina mo le areto o le ola.  Atonu o i ai tupulaga e ao ona 

a'oa'oina mo Keriso.  O lo'o i ai ē fa'apaupau i o tatou tuā'oi.  Ia tatau ona 

tatou faia ma le fa'amaoni le galuega o lo'o aupito lata mai.  Ona fa'asolo atu 

ai lea a tatou galuega i le mamao e fa'ataga mai e le 'a'ao o le Atua o lo'o 

ta'ita'iina le ala.  O galuega a le to'atele atonu e foliga mai ua taofiofia ona o 

tulaga o mea e tutupu; peita'i, po o fea lava o i ai, pe a faia ma le fa'atuatua ma 

le ma'elegā e matuā lagona i itū uma o le lalolagi.  O le galuega a Keriso a o 

i le lalolagi sa foliga na faia i se fanua vāitiiti, peita'i o le motu o tagata mai 

nu'u 'ese'ese sa latou lagona Lana fe'au.  E fa'aaogāina e le Atua i le tele o 

taimi o mea aupito faigofie e maua ai fa'ai'uga e aupito sili.  O lea Lana 

fuafuāga ina ia felagolagoma'i itū uma o Lana galuega, e pei o le uili i totonu 

o le uili, e galulue fa'atasi uma itū.  O le tagata galue e sili le agamalū, e 

fa'agaoioiina e le Agaga Pa'ia, na te pā'ia maea e lē o va'aia, a o ōna gaoioiga 

o le a fa'alogoina i tulu'iga o le lalolagi, ma faia vi'iga mo augātupulaga e 

fa'avavau. 

A o le fa'atonuga, "Ia outou ō i le lalolagi uma," ia lē mavae mai le 

va'ai.  O lo'o vala'auina i tatou ia tepa a'e o tatou mata i "itu lalolagi i tala 

atu."  E 'ave 'esea e Keriso le pā o vavae ai, le fa'ailoga tagata ua fevaevaea'i 

ai itū'aiga atunu'u 'ese'ese, ma a'oa'oina se alofa mo le aigā tagata.  Na te 

si'itia tagata mai le li'o vāiti ua mautū ai i o latou uiga alofa fa'apito; Na te 

fa'agata tuā'oi uma fa'aitumālō ma le fa'avasegaina na faia o itū'aiga tagata 

'ese'ese  E leai se 'ese'esega iā te Ia i le vā o tuā'oi ma tagata 'ese, uō ma fili.  

Ua Ia a'oa'o mai tatou ia va'ai iā i latou uma o lo'o mana'omia le fesoasoani e 

pei o so tatou uso, ma le lalolagi o lo tatou fanua galue. 

Ina ua fetalai le Fa'aola, "Ia outou ō atu,...a'oa'o i nu'u uma," sa Ia 

fa'apea mai fo'i, "E mulimuli atu fo'i nei fa'ailoga i ē fa'atuatua; e tutūli e i 

latou temoni i Lo'u igoa; e tautalatala i latou i gagana fou; e fetāgofi i latou i 

gata; afai fo'i latou te inu i se mea e oti ai, latou te lē afāina ai lava; e fa'ae'e 

atu fo'i o latou lima i luga o ē mama'i, ma fa'amālōlōina i latou" (Mare. 

16:15, 17, 18).  O le folafolāga e mamao le mea e o'o i ai fa'apei o le fe'au.  

E lē o mea alofa uma e tu'uina atu i tagata ta'ito'atasi e talitonu.  O le Agaga e 

vaevaeina "i tagata ia ta'itasi ma lana mea, pei ona finagalo i ai Ia" (I Kori. 

12:11).  Peita'i o mea alofa a le Agaga ua folafola atu iā i latou uma ua 

talitonu, e tusa ma lona mana'oga mo le galuega a le Ali'i.  O lea folafolāga o 

lo'o mālōsi ma fa'atuatuaina pea i aso nei e pei o ōna pō o le 'au aposetolo.  

"E mulimuli atu fo'i nei fa'ailoga i ē talitonu."  O le tofi lea o le fanau a le 

Atua, ma o le fa'atuatua e tatau ona taofimauina o mea uma e ao ona i ai e fai 

ma fa'amaoniga o le fa'atuatua.   

"E fa'ae'e atu fo'i o latou lima i luga o ē mama'i, ma fa'amālōlōina i 

latou."  O lenei lalolagi o se falema'i tele, peita'i sa afio mai Keriso e 

fa'amālōlō ē mama'i, ma fa'ailoa atu le fa'aolataga i ē o fa'apagotāina e Satani.  

Sa iā te Ia lava le soifua mālōlōina ma le mālōsi.  Sa tu'uina atu Lona soifua 

i ē mama'i, o ē mafatia, o ē ulutinoina e temoni.  Na te le'i te'ena se tasi na sau 

ina ia maua Lona mana fa'amālōlō.  Sa Ia silafia o i latou uma sa talosagaina 

Lana fesoasoani sa aumai e i latou ma'i i o latou lava luga; peita'i Na te le'i 

te'ena le fa'amālōlōina o i latou.  Ina ua maua uiga tonu o Keriso i totonu o 

nei agaga, sa iloa lo latou agasala, ma e to'atele ua fa'amālōlōina i o latou ma'i 

fa'ale-agaga, fa'apea ma ma'i fa'ale-tino.  O lo'o i ai pea lea mana o le tala 

lelei, ma aiseā ua tatou lē molimauina ai i nei ōna pō ia lava i'uga? 

E silafia e Keriso mafatiāga uma o ē pagātia.  Pe a fa'aleagaina e 

agaga leaga le tino o le tagata, e silafia e Keriso le leaga o le fetu'u.  Pe a 

fa'amūina e le vevela le tafega o le ola, e silafia e Ia le mafatiāga.  Ma e 

finagalo o Ia e fa'amālōlō ma'i o nei aso e pei o le taimi a o i ai o Ia i le 

lalolagi.  O 'au'auna a Keriso o Ōna sui ia, ma o auala mo Āna galuega.  E 

naunau o Ia, e ala iā i latou, le fa'aaogāina o Lona mana fa'amālōlō. 

I uiga fa'amālōlō o le Fa'aola, e i ai a'oa'oga tāua mo Ōna so'o.  O le 

tasi vavega, sa Ia 'u'uina mata o le tauaso i le palapala, ma fetalai atu, "'Alu ia, 

inā mulumulu i le ta'elega i Seloa....'  Ona alu lea o ia, ua mulumulu, ua toe 

fo'i mai, ua va'ai" (Ioa. 9:7).  O le fa'amālōlōga ua na o le mana o le 



647 
 

Fa'amālōlō e galuea'iina ai, peita'i o Keriso Na te fa'aaogā mea fa'atauva'a na 

foafoaina.  E ui ina Ia lē silasila i le fa'aaogāina o vaila'au, sa Ia fa'ataga le 

fa'aaogā o togafiti faigofie ma e maua fua. 

Mo le to'atele o ē mafatia na maua le fa'amālōlōga, ua fetalai atu 

Keriso, "'Aua e te toe agasala, ne'i o'o atu iā te 'oe se leaga e sili i lenā" (Ioa. 

5:14).  O lea sa Ia a'oa'o atu ai, o ma'i e tupu ona ua solia o tulafono a le 

Atua, e aofia ai le fa'ale-tino ma le fa'ale-agaga.  O mafatiāga tetele i le 

lalolagi ua o'o mai ona o le lē soifua le tagata e tusa ai ma fuafuāga a Lē na 

foafoaina mea uma. 

O Keriso o le ta'ita'i ma le a'oa'o o Isara'elu anamua, ma sa Ia a'oa'o i 

latou o le soifua mālōlōina o le taui lea o le usita'i i tulafono a le Atua.  O le 

Foma'i Sili sa fa'amālōlōina ma'i i Palesetina na fetalai atu i Ōna tagata mai le 

ao fa'aniutū, e fa'ailoa atu iā i latou le mea e tatau ona latou faia, ma le mea o 

le a faia e le Atua mo i latou.  Ua fetalai mai o Ia, "Afai e te matuā fa'alogo i 

le leo o le Ali'i lou Atua, ma e fai le amio tonu i Ōna luma, ma e ua'i mai ōu 

taliga i Āna poloā'iga, ma e tausi i Āna sauniga uma lava, 'Ou te lē tu'uina 

atu iā te 'oe se tasi o ia ma'i na 'Ou tu'uina atu iā Aikupito; auā o A'u o le 

Atua, o Lē na te fa'amālōlōina 'oe" (Eso. 15:26).  Sa tu'uina e Keriso iā 

Isara'elu fa'atonuga fa'apitoa e tusa ai ma a latou amioga e tatau mo o latou 

olaga, ma na Ia folafola iā i latou, "E 'ave 'ese e le Atua o ma'i uma lava iā te 

'oe" (Teute. 7:15).  Ina ua latou fa'ataunu'uina nei tu'utu'uga, sa fa'amaonia 

iā i latou lea folafolāga.  "E leai fo'i se tasi sa vaivai i o latou itū'aiga" (Sala. 

105:37). 

O nei a'oa'oga e mo i tatou.  E i ai tulaga e ao ona fa'amamaluina e 

tagata uma o ē tausia le soifua mālōlōina.  E tatau ona iloa e tagata uma po o 

ā nei tulaga.  O le Ali'i e lē fiafia i le pōuliuli pe a fa'atatau i Āna tulafono, pe 

fa'ale-tino po o le fa'ale-agaga.  O i tatou o le 'au faigaluega fa'atasi ma le 

Atua mo le toe fa'afo'isia o le soifua mālōlōina i le tino fa'apea ma le agaga. 

Ma e tatau ona tatou a'oa'o isi i ala e tausia ma toe maua ai le soifua 

mālōlōina.  Mo ē mama'i e tatau ona tatou fa'aaogā fofō ua tu'uina mai e le 

Atua i mea na foafoaina, ma fa'asino i latou iā te Ia o le To'atasi e mafai ona 

toe fa'afouina mea uma.  O la tatou galuega o le tu'uina atu o ē mama'i ma 

mafatia iā Keriso e ala i lima o lo tatou fa'atuatua.  E tatau ona a'oa'o i latou 

ia talitonu i le Foma'i Sili.  Ia tatou taofimau i Lana folafolāga, ma tatalo mo 

le fa'aalia o Lona mana.  O le autū moni o le tala lelei o le toe fa'a'ato'atoaina, 

ma o le Fa'aola ua mana'omia i tatou ia vala'au i ē mama'i, ē ua leai se 

fa'amoemoe, ma i latou ua pagātia, ia 'a'apa atu i Lona mālōsi. 

O le mana o le alofa sa i fa'amālōlōga uma a Keriso, ma e na o le 

'auai i lea alofa, e ala i le fa'atuatua, e mafai ai ona 'avea tatou ma mea 

faigaluega mo Lana galuega.  Afai tatou te fa'atamala e feso'ota'i atu i tatou i 

le so'otaga pa'ia ma Keriso, o le tafe e aumaia le mālōsi e ola lelei ai, o le a lē 

mafai ona fa'atafeina atu mai iā i tatou ma alu atu i tagata.  E i ai nofoāga sa 

lē mafai e le Fa'aola lava ia ona faia o galuega ofoofogia e tele talu ai lo latou 

lē talitonu.  O le taimi nei o le lē talitonu ua tu'u 'ese'ese ai le ekalesia ma 

lana Fesoasoani pa'ia.  O lana taofimau atu i mea moni fa'ale-agaga e vaivai 

lea.  Ona o ia ua leai se fa'atuatua, ua lē fa'ataunu'uina Lona finagalo, ma o 

Lona mamalu ua faoa. 

O le faia o le galuega a Keriso e maua ai e le ekalesia le folafolāga o 

Lona fa'atasi ai.  Ia outou ō ma a'oa'o i nu'u uma, sa fetalai ai o Ia; "Fa'auta 

fo'i, 'Ou te iā te outou i aso uma lava, e o'o lava i le gata'aga o le lalolagi" 

(Mata. 28:20).  O le 'avea o Lana 'avega o se tasi lea o ulua'i tulaga o le 

taliaina o Lona mana.  O le ola moni o le ekalesia e fa'alagolago lea i lona 

fa'amaoni e fa'ataunu'uina le fe'au a le Ali'i.  O le tu'ulafoā'i o lea galuega o 

le vala'auina lea o vaivaīga ma le fāi ifo fa'ale-agaga.  Pe a leai se galuega e 

faia mo isi, o le a mavae le alofa, ma fa'anenefu ai le fa'atuatua. 

O Keriso e finagalo e 'avea Āna 'au'auna o a'oa'o o le ekalesia i le 

galuega o le tala lelei.  Latou te a'oa'o tagata pe fa'apefea ona sa'ili ma laveā'i 

ē ua lē iloa.  Peita'i o le galuega ea lenei o lo'o latou faia?  Pagā, e to'afia o 

lo'o galulue e tau fa'aolaola se malala i se ekalesia ua tauau ina pē!  E fia 

ekalesia o lo'o tausi pei o mamoe mama'i e i latou e tatau ona sa'ili i mamoe o 

lē iloa!  Ma o lea taimi 'atoa e faitau miliona ma miliona o lo'o fano, e lē o iā 

i latou Keriso. 

Ua fa'agae'etia le alofa fa'ale-lagi e o'o ifo i le loloto lē ma-fuatia mo 

le tagata, ma o agelu e māofa i le va'ai ifo i ē o lo'o talia lenei alofa tele ua na'o 

sina fa'afetai fa'atauva'a ua tu'uina atu.  O agelu ua latou ofo i le papa'u o le 

lagona fia fa'afetai mo le alofa o le Atua.  Ua silasila ifo ma le matuā māofa 

le lagi ona o agaga o tagata o lo'o tu'ulafoa'i.  Tatou te iloa ea pe o le ā le 

finagalo o Keriso i ai?  O le ā se lagona o se tamā ma se tinā, pe a la iloa o le 

lā tama, sa lē iloa i le mālūlū ma le kiona, sa ui ane ma lafoā'i ia e i latou atonu 

sa mafai ona latou laveā'i iā te ia?  E lē maua ea e i la'ua se loto e matuā 

fa'anoanoa, e matuā ita tele?  La te lē ta'uleagaina latou o fasioti tagata ma se 

ita e vevela pei o la'ua loimata, e mālōsi pei o lo la'ua alofa?  O mafatiāga o 

so'o se tagata, o mafatiāga ia o se atali'i o le Atua, ma o i latou e lē 'a'apa atu se 

lima fesoasoani i o latou uso ā tagata o le a fano, e fa'atupuina le amiotonu o 

Lona to'asā.  O lenei le to'asā o le Tama'i Mamoe.  Mo i latou e ta'u e latou 

te mafuta ma Keriso, peita'i e lē tāua iā i latou mana'oga o latou uso a tagata, 

Na te fa'ailoa atu i le aso tele o le fa'amasinoga, "'Ou te le'i iloa outou pe mai 

fea; inā ō 'ese ia outou iā te A'u, o outou uma o ē fai amio leaga" (Luk. 

13:27). 

I le fa'atonuga i Ōna so'o, e le'i na o le fa'atulagaina o la latou 

galuega e Keriso, peita'i sa tu'u iā i latou la latou fe'au.  Ia a'oa'o tagata, sa 

fetalai ai o Ia, "Ia tausi i mea uma ua 'Ou fai atu ai iā te outou."  E tatau i le 

'au so'o ona a'oa'o atu mea sa a'oa'o e Keriso iā te i latou.  O mea uma na Ia 

fetalai atu ai, e lē na o le taimi a o i ai o Ia ma i latou, peita'i e mai le augā 

perofeta ma a'oa'o o le Feagaiga Tuai, e aofia ai uma i inei.  E tapunia i tua 

a'oa'oga fa'ale-tagata.  E leai se avanoa mo uputu'u, mo taofi ma fa'ai'uga a le 

tagata, po o faigā tulafono tau tapuā'iga.  E leai se tulafono ua fa'avaeina mai 

le pule a le 'au failotu o lo'o aofia i le fe'au.  E leai se mea o nei mea e 

a'oa'oina e 'au'auna a Keriso.  "O le tulafono ma le 'au perofeta," ma le 

molimau o Āna lava afioga ma mea sa fai, o le 'oloa tele lea na tu'uina i le 'au 

so'o e tatau ona latou tu'uina atu i le lalolagi.  O le suafa o Keriso o la latou 

'upu teuloto lea, o la latou fa'ailoga e iloa gofie ai, o le fusi o la latou 

so'ofa'atasiga, o le pulega mo so'o se galuega latou te fai, ma o le mafuāga o 

lo latou manuia.  E leai se mea e lē o i ai Lana fa'ailoga o le a āloā'ia i Lona 

mālō. 

O le tala lelei e ao ona tu'uina atu, e lē pei o se manatu e leai se ola, a 

e peita'i o se mālōsi e suia ai le olaga.  E naunau le Atua iā i latou uma e talia 

Lona alofa tunoa ina ia molimau atu i Lona mana.  Na te taliaina i latou o ē 

sa uia le ala o lo'o fai ma mea fa'a'ono'ono iā te Ia; pe afai latou te salamō, ona 

Ia avatu lea iā te i latou Lona Agaga Pa'ia, tu'uina i latou i se tulaga e matuā 

fa'amoemoeina, ma 'auina atu i latou i fa'alapotopotoga a ē lē talitonu e 

molimau atu i ai i Lona alofa e leai se tuā'oi.  Ua Ia finagalo e molimau atu 

Āna 'au'auna i le mea moni, ona e ala i Lona alofa tunoa o le a maua ai e 

tagata uiga fa'apei o Keriso, ma 'oli'oli ai i le mautinoāga i le tele o Lona 

alofa.  Na te 'auina atu i tatou e fai ma molimau o le a lē mafai ona 

fa'amalieina se'i vaganā ua toe maua mai ma toe fa'afo'isia le aigā tagata i lo 

latou tofi pa'ia, o Ōna atali'i ma afafine. 

O iā Keriso le agamalū o le leoleo mamoe, le alofa fa'a-mātua, ma le 

alofa tunoa e lē ma-fa'atusaina o le Fa'aola fa'apalepale.  O Āna 

fa'amanuiāga Na te tu'uina mai i uiga matagofie 'ese'ese.  Ua Ia lē na ona 

fa'ailoa mai nei fa'amanuiāga; Na te tu'uina mai ia mea i 'auāla matagofie, ina 

iā fa'atupu ai le fa'anaunau e fia maua ia mea.  O lea e fa'ailoa atu ai e Āna 

'au'auna tamāo'aiga o le mamalu o le Meaalofa e lē mafai ona fa'amatalaina.  

O le alofa ofoofogia o Keriso e fa'aliusuāvai ma to'ilalo ai loto, a e lē o le toe 

fa'amanatu o matā'upu 'ese'ese e leai se mea e maua ai.  "'Ia outou 

fa'amafanafana, inā fa'amafanafana atu ia outou i Lo'u nu'u,' ua fetalai mai 

ai lo outou Atua" (Isa. 40:1).  "Alu a'e i le mauga maualuga, o 'oe lē aumai le 

tala lelei iā Siona; ia matuā leo tele, o 'oe lē aumai le tala lelei iā Ierusalema; 

ia leo tele, 'aua le fefe; fai atu i 'a'ai o Iuta, 'Fa'auta i lo outou Atua!... Fa'auta, 

ua iā te Ia Lana taui,...Na te leoleoina Lona lafu e pei o le leoleo mamoe; Na 

te sapaia tama'i mamoe i Ōna lima, ma tau'ave i latou i Lona fatafata'" (F. 

9-11).   

Ia fa'ailoa i tagata o Ia Lē "e silisili 'ese i mano," ma o le To'atasi "ua 

'ato'atoa ona lelei o Ia" (Pese a Solo. 5:10, 16).  E lē mafai na o 'upu ona 

fa'ailoaina atu.  E tatau ona ātagia i le amio ma fa'aalitinoina i le olaga.  O 

Keriso o lo'o fa'aalia Ōna fofoga i so'o uma.  O i latou uma lava na mua'i 

tofia e le Atua ina "ia foliga i latou i Lona Ālo" (Rom. 8:29).  Mai iā i latou 

uma ta'ito'atasi, e tatau ona fa'ailoa ai i le lalolagi le fa'apalepale o Keriso, 

Lona pa'ia, agamalū, alofa mutimutivale, ma le 'upu moni.  

O ulua'i so'o sa latou ō atu ma tala'i le 'upu.  Na latou fa'aalia Keriso 

i o latou olaga.  Ma sa galue le Ali'i fa'atasi ma i latou, "ua fa'amaonia le 'upu 

i fa'ailoga na mulimuli ane ai" (Mare. 16:20).  O nei so'o sa matuā saunia i 

latou mo la latou galuega.  A o lumana'i ai le aso Penetekoso sa potopoto 

fa'atasi i latou, ma tu'u 'ese mea uma sa fe'ese'esea'i ai.  Sa loto gatasi i latou.  

Sa latou talitonu i le folafolāga a Keriso o le a foa'i mai le fa'amanuiāga, ma 

na latou tatalo ma le fa'atuatua.  Latou te le'i tatalo mo se manuia na'o i latou 

lava; o le avega mamafa sa i a i latou o le fa'aolaina lea o agaga.  O le tala 

lelei sa tatau ona 'aveina atu i tulu'iga o le lalolagi, ma ua latou fa'ailoa atu ai 

le foa'iina mai o le mana sa folafolaina e Keriso.  O lea na liligi ifo ai le 

Agaga Pa'ia, ma e afa ma afe na liua ai i le aso e tasi. 

E fa'apea fo'i aso nei.  Ia lē na o mānatunatuga o tagata, a ia tala'iina 

le Afioga a le Atua.  Ia 'ave 'ese e tagata Kerisiano o latou fe-'ese'esea'iga, 

ma tu'u atu i latou i le Atua mo le lavea'iina o ē ua lē iloa.  Ia latou ōle atu i le 

fa'atuatua mo le fa'amanuiāga, ona foa'i mai lea.  O le liligiina ifo o le Agaga 

Pa'ia i aso o le 'au aposetolo o le "uāga muamua lea," ma sa matuā matagofie 

le i'uga.  A e peita'i o le "uāga mulimuli" o le a sili atu ona fa'ateleina (Ioelu 

2:23). 

O i latou uma e fa'apa'iaina o latou ola, tino, ma agaga mo le Atua o 

le a fou pea ona talia o le liligiina ifo o le mālōsi o le tino ma le mafaufau.  E 

lē uma 'oa o le lagi e latou te maua i taimi e ōle atu ai.  E avatu e Keriso iā i 

latou le mānāva o Lona lava agaga, o le ola o Lona lava soifua.  O le Agaga 

Pa'ia e tu'uina atu Lona mana aupito i maoa'e e galue i loto ma mafaufau.  O 

le alofa tunoa o le Atua e fa'alauteleina ma fa'atupuina lo latou iloa, ma o le 

'ato'atoa o Lona uiga pa'ia e ulufale mai e fesoasoani i le galuega o le 

lavea'iina o agaga.  E ala i le galulue fa'atasi ma Keriso, o i latou e 'ato'atoa 

uma iā te Ia, ma e ui i o latou vaivaīga fa'ale-tagata, e mafai e i latou ona faia 

galuega a le Silisili 'Ese. 

O le Fa'aola e matuā naunau e fa'atinoina Lona alofa tunoa ma 

fa'ailogaina Lana amio i luga o le lalolagi 'atoa.  O Lana mea totino sa 

fa'atauina, ma e finagalo o Ia e tu'u tagata ia sa'oloto, ma ia mamā, ma pa'ia.  

E ui ina galue Satani ia lē fa'ataunu'uina lea fuafuāga, peita'i e ala i le toto na 

fa'amaligiina mo le lalolagi e i ai mea e ao ona manumālō ai, e maua ai le 

vi'iga o le Atua ma le Tama'i Mamoe.  E lē fa'amalieina le finagalo o Keriso 

se'i vaganā ua 'ato'atoa le manumālō ma "Ia iloa le tigā o Lona finagalo, e 

malie ai o Ia" (Isa. 53:11).  O le a fa'alogo nu'u uma o le lalolagi i le tala lelei 

o Lona alofa tunoa.  E lē o i latou uma o le a maua Lona alofa tunoa; peita'i 

"E 'au'auna iā te Ia le fanau; e ta'ua i latou e fai ma tupulaga mo le Ali'i" (Sala. 

22:30).  "O le mālō, ma le pule, 'atoa ma le mamalu o le mālō i lalo ifo o le 

lagi uma, e tu'uina atu ia i le nu'u o le 'au pa'ia a le Silisili 'Ese" (Tani. 7:27), 

ma "E tumu le lalolagi i le malamalama o le Ali'i, e pei ona ufitia o le iliti tai 

i le suāsami" (Isa. 11:9).  "E pau mai i sisifo, latou te mātata'u i le suafa o le 

Ali'i; e pau mai fo'i i le mea e alu a'e ai le lā" (Isa. 59:19). 

"E matuā matagofie i luga o mauga o vae o lē ua fai mai le tala 

lelei, o lē logologo mai le manuia, ua tala mai le tala lelei; ua fa'ailoa mai 

le olataga; ua fai mai iā Siona, O lo'o pule lou Atua!... Ia 'alalaga fiafia 

fa'atasi outou o mea fa'atafuna'ina;... auā ua fa'amafanafanaina Lona 

nu'u e le Ali'i.... Ua tō'ese e le Ali'i le ofu i Lona 'a'ao pa'ia i luma o nu'u 

uma; ua iloa fo'i i tulu'iga uma o le lalolagi le olataga moi lo tatou Atua" 

(Isa. 52:7-10).  

Matā'upu 87 

"I LO'U TAMĀ MA LO OUTOU TAMĀ" 

Fa'avae i luga o le Luk. 24:50-53 ma le Galu. 1:9-12. 

a o'o i le taimi e afio a'e ai Keriso i le nofoali'i o Lona Tamā.  Ona o 

Ia o Lē ua manumālō, ua lata nei ona toe fo'i o Ia i maota i le lagi 

fa'atasi ma fa'ailoga o Lona manumālō.  A o lumana'i ai Lona maliu sa Ia 

fa'ailoa atu i Lona Tamā, "Ua 'Ou fa'aumaina le galuega na E tu'uina mai iā 

te A'u 'Ou te faia" (Ioa. 17:4).  Ina ua mae'a Lona toe tū sa galue pea Ia i le 

lalolagi i ni nai aso, ina ia masani Ōna so'o ma Ia i Lona tino mamalu sa toe tū 

mai ai.  O lenei ua sauni o Ia mo le afio 'ese.  Ua Ia fa'amaonia ma le 

'ato'atoa le tonu o Ia o le Fa'aola o lo'o soifua.  E lē tatau fo'i i Ōna so'o ona 

toe ta'u fa'atasia o Ia ma le tu'ugamau.  Ia latou manatu iā te Ia o Lē ua 

fa'amamaluina i luma o le atulaulau. 

O le nofoāga e si'itia a'e ai o Ia, na filifilia e Iesu le 'ele'ele sa 

fa'apa'iaina e ala i Lona fa'atasi ai a o mafuta o Ia ma tagata.  E lē o le Mauga 

o Siona, o lo'o i ai le 'a'ai o Tavita, e lē o le Mauga o Moria, le tulaga o le 

malumalu, sa tatau ona fa'apea ona fa'aaloalogia.  O i inā sa fa'atauemu ai ma 

te'ena Keriso.  O i inā sa te'ena ai i tua galu o lo'o mālōlosi pea o le alofa 

tunoa e loto ua matuā fa'ama'a'aina.  O Iesu, i Lona lē lavā ma le finagalo 

mafatia, na Ia sa'ilia se mapusaga i le Mauga o Olive.  O le mamalu o le Atua 

e lē ma-fa'amatalaina, ina ua afio 'ese mai le ulua'i malumalu, sa tū i le mauga 

i sasa'e, ua foliga mai e le'i finagalo ia tu'ulafoā'i le 'a'ai filifilia; o lea sa tū 

Keriso i luga o Olive, ma le finagalo naunauta'i a o silasila atu i Ierusalema.  

O la'au ma vanu o le mauga sa fa'apa'iaina i Āna talosaga ma Ōna loifofoga.  

O ōna tofē sa fetalia'i i le 'alaga o le manumālō a le motu o tagata sa 'alagaina 

o Ia le Tupu.  I ōna 'auvae mauga sa taliaina ai o Ia i le aiga o Lasalo i 

Petania.  I le laugatasi o le fa'ato'āga i Ketesemane sa tatalo fa'atauānau ai 

ma le mafatia tele, na o Ia.  Mai lenei mauga o le a afio a'e ai o Ia i le lagi.  I 

luga o lona tumutumu o le a pa'i ai Ōna 'a'ao i Lona toe afio mai.  O le a lē o 

se tagata o fa'anoanoāga, peita'i o le Tupu mamalu ma le manumālō, o le a 

tū'a'ao i luga o le Mauga o Olive, a o tu'u fa'atasia "aleluia" fa'a-Eperu ma 

"osana" a nu'u 'ese, ma leo o le 'au fa'aolaina e pei o se 'au tau mata'utia o le a 

fa'ateleina ai le 'alaga, Fa'apale Ia le Ali'i o mea uma! 

Ua aga'i atu nei o Ia i le mauga fa'atasi ma le to'asefulu ma le tasi o 

Ōna so'o.  A o latou aga'i atu i le faitoto'a o Ierusalema, e tele mata na fia iloa 

ma mata'ia le fa'apotopotoga o nai tagata to'aitiiti o lo'o ta'imua ai Lē sa 

ta'usalaina ma fa'asatauroina i luma o ta'ita'i.  O le 'au so'o e latou te le'i iloa o 

la latou talanoāga mulimuli lea ma lo latou Matai.  Sa fa'aaogā e Iesu le toe 

taimi e talanoa ma toe fa'amanatu ai i Ōna so'o Āna apoapoa'iga na tu'u atu 

muamua iā i latou.  Ina ua lata i Ketesemane, na Ia fa'atali se'i toe manatua i 

U 

o latou mafaufau a'oa'oga na Ia tu'u atu iā te i latou i le pō o Lona mafatiāga 

tele.  Sa fa'apea ona Ia toe silasila atu i le vine na Ia fa'atusa i ai le so'ofa'atasi 

o Ia i Lana ekalesia ma Lona Tamā; sa Ia toe fa'amanatuina mea moni sa Ia 

fofola atu i lea taimi.  O Lona si'osi'omāga o fa'amanatuga o Lona alofa e lē 

mafai ona tauia.  E o'o lava i so'o sa matuā pele i Lona finagalo, i le itūlā o 

Lona fa'alumaina, sa tu'ua'iina ma tu'ulafoā'iina Ia. 

O Keriso na aumau i le lalolagi mo le tolusefulu ma le tolu tausaga; 

sa Ia lavātia le ta'u fa'atauva'aina, le fa'alumaina, ma le tauemuina; sa te'ena o 

Ia ma fa'asatauroina.  A o nei ua lata ona si'itia o Ia i Lona nofoāli'i mamalu,- 

a o Ia toe iloiloina le tulaga lē fa'afetai o tagata sa Ia afio mai e laveā'i,- pe 

mata o le a Ia lē tō'esea mai iā i latou Lona agalelei ma le tigāalofa?  E lē o 

Lona alofa o le totonugalemū i le mālō e tauāloaina ai o Ia, e i ai agelu e le'i 

agasala o lo'o fa'atalitali e faia Lona finagalo?  E leai; o Lana folafolāga iā i 

latou e alofa i ai o lo'o i le lalolagi, e fa'apea, "'Ou te iā te outou i aso uma 

lava, e o'o lava i le gata'aga o le lalolagi" (Mata. 28:20). 

Ina ua taunu'u i le Mauga o Olive, sa ta'ita'iina e Iesu le ala e ui ai i le 

tumutumu, i le vai'a'ai o Petania.  Ua tū o Ia, ma ua fa'apotopoto le 'au so'o i 

Ōna tafatafa.  O 'ave malamalama e foliga ua susulu mai Ōna fofoga a o Ia 

silasila alofa atu iā i latou.  Na te le'i a'oa'i atu i o latou vaivaīga ma sesē; o 

'upu fa'apelepele e sili le loloto sa pa'ū mulimuli i o latou taliga mai fofoga o 

lo latou Ali'i.  Ua Ia fa'aloaloa ona 'a'ao ma fa'amanuia atu, ma e peisea'ī ua 

tu'u atu se ta'utinoga o Lana tausiga ma Lana puipuiga, sa afio lemū a'e o Ia 

mai iā i latou, ua 'aveina a'e aga'i i le lagi e se mana e sili le mālōsi i se mea 

fa'atosina fa'ale-lalolagi.  A o afio a'e o Ia, o le 'au so'o ua fa'atumulia i le 

mata'u ma le ofo, o lo'o taula'i pea le va'ai mo se va'aiga mulimuli o lo latou 

Ali'i.  O le ao mamalu sa ufitia ai o Ia mai la latou va'ai; ma o afioga sa toe 

o'o mai iā i latou a o taliaina o Ia e kariota o agelu, e fa'apea, "Fa'auta, 'Ou te 

iā te outou i aso uma, e o'o lava i le gata'aga o le lalolagi."  O le taimi lava 

lea sa o'o mai ai iā i latou o vi'iga e sili ona mālie ma le matagofie mai 'au 

faipese a agelu. 

A o pulato'a a'e pea le 'au so'o, sa fa'alogoina leo pei o pese mālie o 

tautala mai iā i latou.  Ua fāliu i latou, ma iloa atu agelu tino i tagata e to'alua, 

ua fa'apea mai iā te i latou, "O outou tagata Kalilaia e, se ā le mea tou te tutū 

ai, ma va'ava'ai i le lagi?  O Iesu lenā ua 'aveina a'e nai iā te outou i le lagi, e 

fa'apea ona toe afio mai o Ia, pei o Lona afio atu i le lagi na outou va'ava'ai i 

ai" (Galu. 1:11). 

O agelu nei mai le fa'apotopotoga sa fa'atali mai i ao pupula e 

fa'afeao Iesu i Lona aiga i le lagi.  I ē aupito fa'aeaina o le 'au agelu, o i la'ua 

ia e to'alua sa i ai i le tu'ugamau i le toe tū a'e o Keriso, ma sa i ai fa'atasi ma Ia 

i Lona soifuāga 'atoa i le lalolagi.  Ma le matuā naunauta'i, o le lagi 'atoa sa 

fa'atali mo le fa'ai'uina o Lona āumau i se lalolagi sa fa'aleagaina e le fetu'u o 

le agasala.  Ua o'o nei i le taimi e talia ai e le lagi ma le atu laulau lo latou 

Tupu.  Pe le'i naunau ea ia agelu e to'alua e fia fa'atasi ma isi e talia Iesu?  

Peita'i ona o le tigāalofa ma le alofa mutimutivale mo i latou ua Ia tu'ua, sa 

la'ua fa'atali e tu'uina iā te i latou se fa'amafanafanaga.  "E lē o agaga e 

'au'auna ea i latou uma, ua 'a'auina e 'au'auna ona o i latou o ē a maua le ola?" 

(Epe. 1:14). 

Ua afio a'e Keriso i le lagi i Lona tino tagata.  Sa va'aia e le 'au so'o 

le ao o taliaina o Ia.  O Iesu lava lea sa feōa'i, ma talanoa, ma tatalo ma i 

latou; sa Na vaevae le areto ma i latou; sa fa'atasi ma i latou i o latou va'a i 

luga o le vaitūloto; ma i lea lava aso sa tautigā fa'atasi ma i latou a o a'ea le 

Mauga o Olive,- o Iesu lava lea ua afio a'e nei e fa'atasi ma Lona Tamā i Lona 

nofoāli'i.  Ma ua ta'utino atu agelu iā i latou, o Ia lea sa latou va'aia o afio a'e 

i le lagi, e toe afio ifo e pei ona Ia afio a'e.  E toe afio mai o Ia "ma ao, e iloa 

atu fo'i o Ia e mata o tagata uma" (Fa'aal. 1:7).  "Auā e afio ifo mai le lagi le 

Ali'i lava, ma le 'alaga, ma le leo o le agelu sili, ma le pū a le Atua; e toe tutū 

mai o ē ua oti o iā Keriso" (I Tesa. 4:16).  "Pe a sau le Atali'i o le tagata i 

Lona mamalu, ma le 'au pa'ia uma fa'atasi ma Ia, ona ti'eti'e ai lea o Ia i 

Lona nofoāli'i mamalu" (Mata. 25:31).  O le a fa'apea ona fa'ataunu'uina o 

le folafolāga a le Ali'i lava iā i Ōna so'o, "Afai fo'i 'Ou te alu ma sauni se mea 

e nonofo ai outou, 'Ou te toe sau, 'Ou te talia fo'i outou ia fa'atasi ma A'u; ina 

ia i ai outou i le mea 'Ou te i ai A'u" (Ioa. 14:3).  E ao ona 'oli'oli le 'au so'o i 

le fa'amoemoe o le toe afio mai o lo latou Ali'i. 

Ina ua toe fo'i le 'au so'o i Ierusalema, sa va'ava'ai ma le ofo tagata iā 

i latou.  Ina ua mavae le fa'amasinoga ma le fa'asatauroina o Keriso, sa i ai le 

manatu o le a fa'aalia iā i latou le loto fa'anoanoa ma le masiasi.  O o latou 

fili sa fa'amoemoe e va'aia i o latou foliga se fa'aaliga o le fa'avauvau ma le 

to'ilalo.  A e peita'i sa na o le fiafia ma le oli'oli i le manumālō.  O latou 

foliga ua fa'apupulaina i se fiafia e lē pogai mai i le lalolagi.  Latou te lē 

fa'anoanoa ona o fa'amoemoe ua lē taunu'u, a e ua fa'atumulia i vi'iga ma le 

fa'afetai i le Atua.  Sa latou fa'ailoa ma le fiafia le tala ofoofogia i le toe tū 

mai o Keriso ma Lona afio a'e i le lagi, ma o la latou molimau sa talia e le 

to'atele. 

Ua lē toe i ai se masalosaloga o le 'au so'o i le lumana'i.  Sa latou 

iloa ua i ai Iesu i le lagi, ma o Ōna tigāalofa o lo'o i ai pea mo i latou.  Ua 

latou iloa o lo'o i ai la latou Uō i le nofoāli'i o le Atua, ma ua latou naunau e 

fa'ailoa atu o latou mana'oga i le Atua e ala i le suafa o Iesu.  I le āva ma le 

migao, ua latou punou ifo i talosaga, ma toe fa'amanatu le ta'utinoga, "O mea 

uma tou te ōle atu ai i le Tamā i Lo'u igoa, e foa'i mai e Ia iā te outou.  Ua 

o'o mai nei lava tou te le'i ōle atu i se mea i Lo'u igoa; inā ōle atu ia, ona 

outou maua ai lea, ina ia 'ato'atoa ai lo outou oli'oli" (Ioa. 16:23, 24).  Sa 

latou tu'u atu le lima o le fa'atuatua ia sili atu lona maualuga, ma le finauga 

mālōsi fa'apea, "O Keriso, o Ia na maliu, a ua toe tū mai lava o Ia; o lo'o i le 

itū taumatau fo'i o le Atua, o lo'o fautua fo'i o Ia mo i tatou" (Rom. 8:34).  

Ma o le Penetekoso na aumai ai iā i latou le 'ato'atoāga o le 'oli'oli i le fa'atasi 

mai o le Fesoasoani, pei ona folafola mai e Keriso. 

Sa fa'atali le lagi uma e talia Āloā'ia le Fa'aola i maota o le lagi.  A o 

Ia afio a'e, sa Ia ta'imua le ala a e mulimuli atu le to'atele o i latou na 

fa'apagotāina a e na tu'u fa'asa'oloto i Lona toe tū.  O 'au o le lagi ua 'alalaga 

i fa'ane'ene'ega ma vi'iga fa'ale-lagi, ma ua 'au fa'atasi i le solo fiafia. 

A o latou lata atu i le 'a'ai o le Atua, o le lu'i ua tu'uina atu e agelu 

fa'afeao,-  

 "Inā fa'aea iā i luga o outou ūlu, outou faitoto'a e; 

 Ia fa'aeaina i luga o outou puipui o le fa'avavau e, 

 Se'i ūlu atu ai le Tupu mamalu." 

Sa tali ma le 'oli'oli leoleo faitoto'a o lo'o fa'atali,-  

 "O ai ea lenei Tupu mamalu?" 

Ua fai mai i latou, e lē ona ua latou lē iloa o Ia, a e peita'i ina ia latou 

fa'alogo i le tali o fa'ane'ene'ega fa'aeaina,- 

 "O le Ali'i, Lē mālōsi ma le fitafita,  

 O le Ali'i le fitafita i le taua! 

 Inā fa'aea ia i luga o outou ūlu, outou, faitoto'a e; 

 Ia fa'aeaina i luga o outou puipui o le fa'avavau e; 

 Se'i ūlu atu ai le Tupu mamalu." 

Ua toe lagona fo'i le lu'iga, "O ai ea lenei Tupu mamalu?" auā o 

agelu e lē mafai ona maua se vaivai e fa'alogo i le fa'aeaina o Lona suafa 

mamalu.  O agelu fa'afeao ua tali atu,- 

 "O le Atua o 'au; 

 O Ia lava le Tupu mamalu!" (Sala. 24:7-10). 

Ona tatalaina mai lea o faitoto'a o le 'a'ai o le Atua, ma ua ūlu atu ai 

i totonu o puipui le fa'apotopotoga a agelu a o fa'ateleina pesega fiafia. 

O lo'o ua tū mai le nofoāli'i, ua si'omia e le nuanua o folafolāga.  O 

i ai kerupi ma serafi.  Ua potopoto mai ai o ta'ita'i o 'au a agelu, o atali'i o le 

Atua, ma sui o lalolagi e le'i pa'ū'ū.  O le fono fa'ale-lagi na molia ai e 

Lusifero le Atua ma Lona Ālo, o sui o ia lalolagi uma lē agasala sa manatu 

Satani e fa'avae ai lona mālō,- o lo'o fa'atasi ai uma e tali āloā'ia le Fa'aola.  O 

lo'o latou naunau e molimauina Lona manumālō ma fa'amamaluina lo latou 

Tupu.  

Peita'i sa Ia tālo 'ese i tua i latou.  E lē o le taimi lenei; Na te lē mafai 

ona taliaina nei le pale mamalu ma le la'ei fa'a-tupu.  Ua Ia ūlu atu i le 

afio'aga o Lona Tamā.  Ua Ia fa'asino i Lona ao manu'a, le itū na tu'ia i le tao, 

o 'a'ao sa fa'amanu'aina; ua Ia sisi'i ona 'a'ao, o lo'o i ai fa'ailoga o fao.  Na te 

fa'asino i fa'ailoga o Lona manumālō; ua tu'u atu i le Atua le i'uga o le 

seleselega, o i latou na toe tutū ma Ia e faia ma sui o le to'atele o le a ō a'e mai 

tu'ugamau i Lona afio fa'alua mai.  Sa Ia fa'alatalata atu i le Tamā, o Lē la te 

'oli'oli fa'atasi ona o se to'atasi e salamō; o Lē faipesega ona o se to'atasi.  A o 

le'i fa'avaeina le lalolagi, o le Tamā ma le Ālo sa fa'atasi i se feagaiga e 

fa'asaoina ai le tagata pe a fa'ato'ilaloina ia e Satani.  Sa so'o fa'atasi o La 

'a'ao i se ta'utinoga pa'ia ia tatau ona 'avea Keriso o le mea moni mo le aigā 

tagata.  O lenei feagaiga ua uma ona fa'ataunu'u e Keriso.  A o i ai o Ia i luga 

o le satauro ma Ia 'alaga atu, "Ua taunu'u" (Ioa. 19:30), sa Ia fetalai atu lava i 

le Tamā.  O le fa'amaopoopoga ua 'ato'atoa ona fa'ataunu'uina.  O lea ua Ia 

ta'utino atu: Tamā e, ua mae'a.  Ua 'Ou faia Lou finagalo, Lo'u Atua e.  Ua 

'Ou fa'amae'aina le galuega o le fa'aolataga.  Afai ua fa'amalieina Lau 

fa'amasinoga tonu, "O Lo'u loto lenei iā te i latou ua E foa'iina mai iā te A'u, 

ina ia latou fa'atasi ma A'u i le mea 'Ou te i ai" (Ioa. 17:24). 

Sa fa'alogoina le si'ufofoga o le Atua o lo'o folafola mai ua 

fa'amalieina le fa'amasinoga.  Ua to'ilalo Satani.  O i latou o galulue ma o 

mafatia mo Keriso i le lalolagi ua "talia ona o Lē ua alofagia" (Efe. 1:6).  I 

luma o agelu ma sui o lalolagi e le'i pa'ū'ū, sa fa'ailoa mai nei ua 

ta'uamiotonuina i latou.  O le mea e i ai o Ia, e i ai fo'i Lana ekalesia.  "O le 

alofa ma le fa'amaoni ua la fetaia'i; o le amiotonu ma le filemū ua la feāsogi" 

(Sala. 85:10).  O 'a'ao o le Tamā ua si'osi'omia ai Lona Ālo, ma o le afioga 

ua tu'u atu, "Ia ifo agelu uma lava a le Atua iā te Ia" (Epe. 1:6). 

Ona o le 'oli'oli ua lē mafai ona fa'aleoina, o ta'ita'i ma itūmālō ma 

mālō ua latou fa'ailoa atu le silisili 'ese o le Āloali'i o le ola.  Ua ifo le 'au 

agelu i Ōna luma, a o le 'alaga fiafia ua fa'atumulia ai maota o le lagi, "Ua 

tatau lava le Tama'i mamoe na fasia, ina ia tu'uina atu iā te Ia le mana, ma le 

'oa, ma le poto, ma le mālōsi, ma le fa'ane'ene'ega, ma le vi'iga, ma le 

fa'amanū" (Fa'aal. 5:12). 

O vi'iga o le manumālō ua tu'u fa'atasi ma la'au pese a agelu se'ia o'o 

ina ua pei ua fa'atumulia ai le lagi i 'oli'olisaga ma vi'iga.  Ua manumālō le 

alofa.  Ma ua maua lē na lē iloa.  O le lagi ua tumu i leo 'ese'ese o lo'o vivi'i, 

"Ia iā te Ia o Lē ti'eti'e i le nofoāli'i 'atoa ma le Tama'i Mamoe le fa'amanū, ma 

le fa'ane'ene'ega, ma le vi'iga, ma le mālōsi e fa'avavau, fa'avavau lava" 

(Fa'aal. 5:13). 

___________________ 

Mai lea va'aiga fiafia i le lagi, ua toe taliu mai iā i tatou o i le lalolagi 

le si'ufofoga mai afioga matagofie a Keriso lava ia, "'Ou te alu a'e i Lo'u 

Tamā ma lo outou Tamā, o Lo'u Atua ma lo outou Atua" (Ioa. 20:17).  O le 

aiga i le lagi ma le aiga i le lalolagi ua tasi lea.  Sa afio a'e lo tatou Ali'i mo i 

tatou, ma e mo i tatou o lo'o soifua ai pea o Ia.  "O le mea fo'i lea e mafai ai 

iā te Ia ona fa'aola pea lava i ē fa'alatalata atu i le Atua ona o Ia, auā o lo'o 

soifua pea Ia e fautua mo i tatou" (Epe. 7:25). 


